
ᐊᑏ ᐅᑎᖅᑎᓯᐅᒃ ᐋᖅᑭᒋᐊᖅᑕᐅᔪᐃᑦ "ᒪᓕᒐᓕᐅᕐᕕᒻᒥ ᑲᑎᒪᐅᑎᒥᓃᑦ" ᐴᖅᓯᕕᖓᓐᓄᑦ 
ᒪᓕᒐᓕᐅᕐᕕᐅᑉ ᐹᖓᓂ 

(ᑕᑯᓗᒍ ᑎᑎᕋᖅᑎ ᐅᕝᕙᓘᓐᓃᑦ ᑐᖏᓕᐊ ᐃᑲᔪᖅᑕᐅᔪᒪᒍᕕᑦ) 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ ᓇᕿᔾᔪᑕᐅᓐᖏᓚᑦ ᑐᑭᓕᐊᖅᑕᐃᓐᓇᕆᓗᒋᑦ ᒪᓕᒐᓕᐅᖅᑏᑦ 
ᐊᐃᕙᓂᖏᑦ. ᓇᕿᑕᐅᓯᒪᑐᐃᓐᓇᖅᑐᐃᑦ ᐅᖃᐅᓯᐅᓪᓗᐊᑕᖅᑐᑦ. ᐅᖃᖅᑕᐅᒃᑲᓂᖅᑐᒥᒃ 
ᐊᓯᐊᑎᒍᓪᓘᓐᓃᑦ ᓲᕐᓗ ᓇᓗᓇᐃᖅᑕᐅᔪᖃᒃᑲᓐᓂᕆᐊᖃᖅᐸᑦ ᐋᖅᑭᒋᐊᖅᑕᐅᔪᓐᓇᖅᑐᑦ 
ᑭᓇᑐᐃᓐᓇᖅ ᒪᓕᒐᓕᐅᕐᕕᒻᒥ ᑲᑎᒪᔾᔪᑎᓂᑦ ᐅᖃᓕᒫᖅᑐᑦ ᓱᖅᑯᐃᒪᓂᐊᕐᒪᑦ ᐅᖃᖅᑕᒥᓂᕐᒥᒃ. 
ᑲᑎᒪᐅᑎᒥᓂᓕᕆᔪᑦ ᐅᖃᓕᒫᕋᓐᓂᑦᑎᑦᓯᔭᕆᐊᓖᑦ ᐊᔾᔨᒌᑉᐸᓐᖏᒻᒪᑎᒃ ᐅᖃᖅᑕᐅᔪᖅ 
ᑎᑎᕋᖅᓯᒪᔪᕐᓗ. ᐊᐃᕙᔾᔪᑎᒥᓃᑦ, ᓯᑎᐱᕆ 20, 1983, ᒪᑉᐱᑐᒐᖓ 27299. 
 

ᐴᓯᔅᓂᐅᑉ 6-ᖓᓐᓂᒃ ᓇᕿᑕᐅᔾᔪᑎᖓ, ᑎᓕᓯᔾᔪᑎᒃ 55  



ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 
ᐊᖓᔪᖅᑳᖅ ᔭᐃᒥᓯ ᐋᕆᐊᒃ  

(ᐅᖅᑯᒻᒥᐅᑦ) 
 

ᓯᕗᓕᖅᑎ ᐄᕙ ᐋᕆᐊᒃ 
(ᐃᖃᓗᐃᑦ ᑲᓇᓐᓇᖓ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ 
ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 
ᓄᓇᖃᖅᑳᖅᓯᒪᔪᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ 
ᓄᓇᑖᖅᐸᓕᐊᔪᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᐊᕐᓇᐃᑦ 
ᑲᑎᒪᔨᕐᔪᐊᖏᓐᓂᑦ 

  
ᔭᐃᒥᓯ ᐊᕐᕚᕐᓗᒃ 

(ᑐᓄᓂᖅ) 
 

ᒨᓯᓯ ᐊᐅᐸᓗᒃᑐᖅ 
(ᖃᒪᓂᑦᑐᐊᖅ) 

 
ᐊᖓᔪᖅᑳᖅ ᑕᒑᖅ ᑰᓕ 
(ᑲᖏᖅᖠᓂᐅᑉ ᐅᐊᓐᓇᖓ)    
ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 
ᓯᕗᒃᑲᖅᑕᖅᑎᖓ; ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 
ᐃᓄᓕᕆᓂᕐᒧᓪᓗ; ᒥᓂᔅᑕ ᑲᒪᒋᔭᓕᒃ 
ᓄᓇᕗᒥ ᐃᓪᓗᓕᕆᔨᕐᔪᐊᒃᑯᓐᓂᑦ; 

ᒥᓂᔅᑕ ᑲᒪᒋᔭᓕᒃ 
ᐊᖏᕐᕋᖃᓐᖏᑦᑐᓕᕆᓂᕐᒥᒃ 

 

ᕌᓐ ᐃᐊᓕᐊᑦ 
(ᖁᑦᑎᒃᑐᖅ) 

 
ᐋᑕᒥ ᖁᒻᒧᐊᑦᑐᖅ 

(ᐸᓐᓂᖅᑑᖅ) 
 

 
 

ᐊᖓᔪᖅᑳᖅ ᓗᐊᓐ ᑯᓱᒐᖅ 
(ᑲᖏᖅᖠᓂᐅᑉ ᓂᒋᐊ - ᑎᑭᕌᕐᔪᐊᖅ) 

ᒥᓂᔅᑕ ᓄᓇᓕᓐᓂᑦ ᐊᒻᒪ 
ᒐᕙᒪᒃᑯᓐᓂᑦ ᐱᔨᑦᑎᕋᖅᑐᓕᕆᓂᕐᒧᑦ; 

ᒥᓂᔅᑕ ᐃᑯᒻᒪᖅᑯᑎᓕᕆᓂᕐᒧᑦ; 
ᒥᓂᔅᑕ ᑲᒪᒋᔭᓕᒃ ᖁᓪᓕᖅ 
ᐃᑯᒻᒪᖅᑯᑎᓕᕆᔨᒃᑯᓐᓂᑦ 

 
ᔮᓐ ᓂᓐᖓᖅ 
(ᐊᑯᓪᓕᖅ) 

 
ᔮᓂ ᓂᖏᐅᖓᓐ 

(ᓇᓄᓕᒃ) 
ᐅᖃᖅᑎᐅᑉ ᑐᓪᓕᐊ, ᐃᒃᓯᕙᐅᑕᖅ 
ᑲᑎᒪᔨᑕᐃᓐᓇᐃᑦ ᑲᑎᒪᔨᖏᓐᓄᑦ 

 
ᐹᓪ ᐅᑲᓕᖅ 

(ᐃᖃᓗᐃᑦ ᐱᖓᓐᓇᖓ) 
ᐃᒃᓯᕙᐅᑕᐅᑉ ᑐᓪᓕᐊ, 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 
 

ᐊᖓᔪᖅᑳᖅ ᑮᑦ ᐲᑕᓴᓐ 
(ᐃᖃᓗᒃᑑᑦᓯᐊᖅ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ, 
ᐃᒃᓯᕙᐅᑕᖅ, ᑮᓇᐅᔭᓂᑦ 

ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 
ᒥᓂᔅᑕ ᒪᓕᒐᓕᕆᓂᕐᒧᑦ 

 
ᐋᓚᓐ ᕋᒻᐴᑦ 
(ᑕᓯᐅᔭᕐᔪᐊᖅ) 

 
 

ᕗᕆᑦ ᓯᐊᓪ 
 (ᕿᑭᖅᑖᓘᑉ ᓂᒋᐊ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 
ᑲᑎᒪᔨᖏᑦ 

 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ 

(ᐊᕐᕕᐊᑦ) 
ᒥᓂᔅᑕ ᐊᕙᑎᓕᕆᓂᕐᒧᑦ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 
ᓄᓇᕗᑦ ᓯᓚᑦᑐᖅᓴᕐᕕᒻᒥ 

 
ᐊᖓᔪᖅᑳᖅ ᓗᐃ ᑕᐹᕐᔪᒃ 

(ᐊᒥᑦᑐᖅ) 
ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 
ᐅᖃᐅᓯᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 
ᐃᑯᒻᒪᖅᑯᑏᑦ ᐊᑭᖏᓐᓂᑦ ᕿᒥᕐᕈᔩᑦ 

ᑲᑎᒪᔨᖏᓐᓂᑦ 
 

ᐊᖓᔪᖅᑳᖅ ᐲᑕ ᑕᑉᑑᓇ 
(ᖁᕐᓗᖅᑑᖅ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 
ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ 

 
ᐊᖓᔪᖅᑳᖅ Hᐊᓐᑐ ᑐᑐ 

(ᐃᖃᓗᐃᑦ ᕿᑎᐊ) 
ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᐃᖅᑲᓇᐃᔭᖅᑎᓄᑦ 
ᐊᑦᑕᓇᖅᑕᐃᓕᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 
 

ᔨᓂ ᐅᒡᔪᖅ 
(ᓇᑦᑎᓕᒃ) 

  

ᐊᐅᓚᑦᑎᔩᑦ 
ᐊᓪᓚᑦᑎ  
ᔮᓐ ᑯᐊᒃ 

 

ᐊᓪᓚᑦᑎᐅᑉ ᑐᓪᓕᐊ 
ᓈᓐᓯ ᑐᐱᖅ 

ᐊᓪᓚᑦᑎᐅᑉ ᐃᑲᔪᖅᑎᐊ 
ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 
ᒪᐃᑯᓪ ᓵᓐᑐᓗ 

ᐃᖅᓱᒃᑎ 
ᓴᐃᒪᓂᖅ ᕿᓚᕝᕙᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐃᓐᓂᕐᕕᒃ ᐃᑲᔪᖅᑏᑦ  

 

ᑎᑎᖅᑲᒃᑯᕕᒃ 1200 
ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 
ᖃᕆᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᐃᖃᓗᐃᑦ, ᓄᓇᕗᑦ 
ᐊᐃᑉᐱᖅ, ᐅᑐᐱᕆ 19, 2010 

ᒪᓕᒐᓕᐅᖅᑏᑦ ᐅᐸᒃᑐᑦ: 
ᓯᕗᓕᖅᑎ ᐄᕙ ᐋᕆᐊᒃ, ᐅᖃᖅᑎ ᔭᐃᒥᓯ ᐋᕆᐊᒃ, ᒨᓯᓯ ᐊᐅᐸᓗᒃᑐᖅ, ᐊᖓᔪᖅᑳᖅ ᑕᒑᖅ ᑰᓕ, ᕌᓐ ᐃᐊᓕᐊᑦ, 
ᐋᑕᒥ ᖁᒻᒧᐊᑦᑐᖅ, ᐊᖓᔪᖅᑳᖅ ᓗᐊᓐ ᑯᓱᒐᖅ, ᔮᓂ ᓂᖏᐅᖓᓐ, ᐹᓪ ᐅᑲᓕᖅ, ᐊᖓᔪᖅᑳᖅ ᑮᑦ ᐲᑕᓴᓐ, ᐋᓚᓐ 
ᕋᒻᐴᑦ, ᕗᕆᑦ ᓯᐊᓪ, ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ, ᐊᖓᔪᖅᑳᖅ ᓗᐃ ᑕᐹᕐᔪᒃ, ᐊᖓᔪᖅᑳᖅ ᐲᑕ ᑕᑉᑑᓇ, 
ᐊᖓᔪᖅᑳᖅ ᕼᐊᓐᑐ ᑐᑐ, ᔩᓂ ᐅᒡᔪᖅ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ: ᑕᐃᒪ ᐱᒋᐊᖏᓐᓂᑦᑎᓐᓂᑦ ᒪᑐᐃᖅᓯᔪᓐᓇᕐᒪᖔᑦ ᒥᔅᑕ ᓂᖏᐅᖓᓐ ᐊᐱᕆᔪᒪᓪᓗᒍ. ᒥᔅᑕ ᓂᖏᐅᖓᓐ. 
 
>>ᑐᒃᓯᐊᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. ᐅᓐᓄᓴᖃᑦᑎᐊᕆᑦᓯ, ᓯᕗᓕᖅᑏ, ᒥᓂᔅᑕᐃᑦ, ᒪᓕᒐᓕᐅᖅᑎᑦ ᐊᒻᒪᑦᑕᐅᖅ 
ᓄᓇᕗᒻᒥᐅᓕᒫᑦᑎᐊᓐ. 
 
ᑕᐃᒪ ᒫᓐᓇ ᐱᒋᐊᒻᒪᕆᓚᐅᖏᓂᑦᑎᓐᓂ ᐃᓱᒪᖃᖃᑎᖃᕈᒪᓪᓗᓯ ᑖᒃᓱᒥᖓ ᑲᑎᒪᔨᐅᖃᑎᑦᑎᓐᓂ ᑐᓄᓂᕐᒧᑦ 
ᓂᕈᐊᖅᑕᐅᓯᒪᔪᒥᒃ ᔭᐃᒥᓯ ᐊᕐᕚᓗᒻᒥᒃ. ᑖᓐᓇ ᐊᑲᐅᓯᕙᓪᓕᐊᑦᑎᐊᖁᓪᓗᒍ ᐊᒻᒪᑦᑕᐅᖅ ᐅᑎᓛᕐᓂᖓ ᑕᕝᕗᖓ 
ᐃᓪᓗᒧᑦ ᓂᕆᐅᒋᑦᑎᐊᕐᓗᒍ. ᒫᓐᓇᑦᑎᐊᖑᔪᖅ ᑕᕝᕗᖓ ᐅᑎᕈᓐᓇᓛᖁᓪᓗᒍ.  
 
ᐊᒻᒪᑦᑕᐅᖅ ᑐᓴᖅᑎᑦᑐᒪᒋᓪᓗᓯ ᑖᓐᓇ ᐊᑯᓪᓕᕐᒧᑦ ᓂᕈᐊᖅᑕᐅᓯᒪᔪᖅ ᒫᓐᓇ ᑕᕝᕙᓂ 
ᑲᑎᒪᖃᑎᒋᖃᑦᑕᓐᖏᑲᐃᓐᓇᕐᓂᐊᕐᕋᑦᑎᒍ, ᐃᓛᒃ ᑕᕝᕙᓃᖏᑲᐃᓐᓇᓂᐊᕐᒪᑦ ᐅᓪᓗᓂᒃ ᐊᒥᓲᖏᑦᑐᔅᓴᐅᔫᒐᓗᐊᓂᒃ 
ᑲᑎᒪᓂᑦᑎᓐᓂ.  
 
(ᑐᓵᔨᒃᑯᑦ): ᐱᒋᐊᓚᐅᖏᓂᑦᑎᓐᓂ ᐅᓪᓗᒥ ᑐᓴᖅᑎᑕᐅᖅᑲᐅᒐᒪ ᑲᒥᓴᓇᒧᑦ ᐊᒃᑑᕙ 6-ᒥ ᐅᓪᓗᖃᑦᑐᖅ. ᐅᖃᖅᑏ, 
ᐅᖃᕈᒪᔪᖓ ᐱᖁᔨᕗᖔᖅᑐᖓ ᒪᓕᒐᓕᐅᖅᑎᑯᓐᓄᑦ ᓄᓇᕗᑦᒥ ᐅᑯᐊ ᐱᖁᔭᕐᔪᐊᑦ ᑲᔪᓯᑎᑕᐅᔪᓐᓇᖁᓪᓗᒋᑦ.  
 
ᐱᖁᔭᔅᓴᖅ 38, ᑮᓇᐅᔭᑦ ᐊᑭᑐᔪᑎᔅᓴᐃᑦ 2011-12. 
ᐱᖁᔭᔅᓴᖅ 39, ᐃᓚᒋᐊᕈᑎᔅᓴᐃᑦ ᑮᓇᐅᔭᑦ. ᐊᑐᖅᑐᔅᓴᐃᑦ ᐋᖅᑭᐅᒪᒍᑎᔅᓴᓄᓪᓗ ᐊᐅᓚᒍᑎᔅᓴᓄᓪᓗ ᓇᒻᒪ 3, 
2009-10. ᐱᖁᔭᔅᓴᖅ 40, ᑮᓇᐅᔭᑦ ᐃᓚᒋᐊᕈᑎᔅᓴᑦ ᐊᐅᓚᓂᕐᒧᑦ ᐋᖅᑭᐅᒪᓂᕐᒧᓪᓗ ᐱᖁᔭᕐᔪᐊᖅ 2010-11. 
ᐱᖁᔭᔅᓴᖅ 41, ᐃᓚᒋᐊᕈᑎᔅᓴᐃᑦ ᑮᓇᐅᔭᑦ ᐊᑭᑐᔫᑎᓄᑦ. ᐱᖁᔭᔅᓴᖅ ᓇᒻᒪ 3, 2010-11.  
ᐃᐊᑦᓇ ᐃᓚᐃᐊᔅ, ᑲᒥᓴᓇ ᓄᓇᕗᒥ. 
 
ᒥᓂᔅᑕ ᑰᓕ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 182 - 3(2): ᒥᓂᔅᑕ ᑕᐹᖅᔪᒃ ᐅᐸᓯᒪᖏᑦᑐᖅ (ᑎᑭᕕᒃᓴᖓ 1:45) (ᑰᓕ) 
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. ᒫᓐᓇ ᐅᖃᕈᒪᓪᓗᖓ House Leader-ᖑᓂᕋ ᒪᓕᒃᖢᒍ ᑕᐃᓐᓇ 
ᑲᑎᒪᔨᐅᖃᑎᕗᑦ ᐃᓚᕗᑦ ᐃᒡᓗᓕᒃ ᑕᑉᐹᓂ ᐊᒥᑦᑐᕐᒧᑦ, MLA-ᖑᔪᖅ ᒫᓐᓇ ᑭᖑᕙᓯᒻᒪᑦ ᑎᒻᒥᓲᖅ 
ᑎᑭᖅᑰᑦᑑᒐᓗᐊᖅ ᓯᓚᑦᑕᐅᖏᑦᑐᐊᓗᒻᒧᑦ ᒥᑦᑐᓐᓇᐃᓪᓕᖅᑲᐅᒻᒪᑦ ᑕᑯᒃᓴᐅᖏᔾᔪᑎᒋᕚ. ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. (ᑐᓵᔨᒃᑯᑦ): ᑲᑎᒪᔾᔪᑎᔅᓴᐃᑦ ᒥᓂᔅᑕᐃᑦ ᐅᖃᐅᓯᖏᑦ. ᑮᑦ ᐲᑕᓴᓐ. 

ᐊᖓᔪᖅᑳᑉ ᐅᖃᐅᓯᖓ 183 - 3(2): ᐊᑦᑑᕙ 2010 ᑮᓇᐅᔭᓕᕆᓂᕐᒧᑦ ᑐᑭᓯᒋᐊᕈᑏᑦ ᐊᒻᒪᓗ 
ᓴᖅᑭᑎᑦᓯᓂᖓ 2011-2012 ᐊᑭᑐᔫᑎᓄᑦ ᐊᑐᖅᑐᔅᓴᐃᑦ (ᐲᑕᓴᓐ) 

 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑐᓐᖓᓱᑦᓯᐊᕆᑦ ᑕᕝᕗᖓ ᑎᑭᓐᓇᑦᓯ. ᑕᐃᒪ 
ᖃᓄᐃᖏᑦᓯᐊᖁᕙᕗᑦ ᑖᓐᓇ ᔭᐃᒥᓯ ᐊᕐᕚᓪᓗᒃ, ᔮᓐ ᓂᓐᖓᕐᓗ. 
 
ᐅᖃᖅᑏ, ᓂᑯᕕᑦᑐᖓ ᐅᑯᓂᖓ ᑐᓴᖅᑎᑦᓯᒍᒪᓪᓗᖓ ᑮᓇᐅᔭᖁᑎᒋᔭᕐᐳᑦ ᐱᑦᔪᑎᒋᓪᓗᒋᑦ ᐊᒻᒪᓗ 
ᓴᖅᑭᑎᑦᓯᒍᒪᓪᓗᖓ 2011-2012 ᐊᑭᑐᔫᑎᓄᑦ ᐊᑐᖅᑐᔅᓴᐃᑦ. ᒫᑦᓯᖑᓚᐅᖅᑐᒥ ᐅᖃᐅᓯᖃᓚᐅᖅᓯᒪᒐᒪ 
ᐸᕐᓇᒃᓯᒪᑦᑎᐊᕐᕆᐊᖃᓐᓂᑎᓐᓄᑦ ᑮᓇᐅᔭᑭᔅᓴᓕᖅᑎᓪᓕᑕ ᓇᓂᑐᐃᓐᓇᖅ ᑲᓇᑕᒥ. ᐸᕐᓇᒍᑎᖃᑦᓯᐊᕐᓗᑕ ᑕᒪᒃᑯᐊ 
ᐅᓗᕆᐊᓇᖅᑑᒐᔭᖅᑐᖅ ᑮᓇᐅᔭᓄᑦ. 
 
ᐅᖃᖅᑏ, ᑕᐃᒪᓐᓇ ᐱᓕᕆᐊᖃᑦᓯᐊᖅᐳᒍᑦ ᑖᒃᑯᓂᖓ ᐱᓕᕆᐊᕆᔪᒪᓂᕋᓚᐅᖅᓯᒪᔭᑦᑎᓐᓂᒃ ᑕᕝᕙᓂ ᐊᕐᕌᒍᒥ. 
ᐊᑭᑐᔫᑎᑦ ᐊᑐᖅᑐᔅᓴᐃᑦ ᐊᒥᐊᒃᑯᖃᕐᓂᐊᖅᐳᖅ $200,000-ᓚᓂᒃ ᒫᓐᓇ ᑕᐃᒪ ᐃᓱᒪᕗᒍᑦ $600,000-ᓂᒃ 
ᐊᒥᐊᒃᑯᓂᐊᕋᓱᒋᓪᓗᑕ. ᑖᒃᑯᐊ ᑮᓇᐅᔭᖁᑎᒋᔭᖅᐳᑦ $1.4872 ᐱᓕᐊᓐ ᐊᑐᖅᑕᕗᑦ, $1.486-ᓄᑦ 
ᐱᓕᐊᓐᑖᓚᐅᓪᓗᑎᒃ. ᑖᒃᑯᐊ ᐅᓄᕐᓂᖏᑦ ᑮᓇᐅᔭᑦ ᐋᖅᑭᒋᐊᕈᑎᒋᔭᐅᓚᐅᖅᑐᑦ ᔫᓐᒥ ᑕᒪᒃᑯᐊ ᑮᓇᐅᔭᑦ 
ᐱᑦᔪᑎᒋᓪᓗᒋᑦ ᓄᓇᕗᑦᒥ ᐃᓪᓗᓕᕆᔨᒃᑯᑦ ᐱᑦᔪᑎᒋᓪᓗᒋᑦ. 
 
ᐅᖃᖅᑏ, ᐃᓂᖅᑎᕆᔪᒪᔪᖓ ᑲᑎᒪᕕᒻᒧᑦ ᑖᒃᑯᐊ ᑮᓇᐅᔭ ᐊᒥᐊᒃᑰᓂᐊᖅᑑᑦ ᐱᑕᖃᖏᑐᐃᓐᓇᕆᐊᖃᕐᓂᐊᕐᒪᑕ 
ᐊᑉᕌᒍᒥ. ᐅᖃᖅᑏ, ᑖᒃᑯᐊ ᑲᑎᒪᔨᐅᔪᑦ ᖃᐅᔨᒪᒻᒪᑕᑦ ᑕᒪᒃᑯᐊ ᑮᓇᐅᔭᑦ ᑐᒃᑲᓐᓂᕆᐊᖃᕐᓂᐊᕋᑦᑕ ᓄᓇᕗᒻᒥ 
ᐃᓪᓗᓕᕆᔨᒃᑯᓐᓄᑦ ᐊᑐᖅᑕᐅᔪᔅᓴᐅᓂᐊᖅᑐᓂᑦ ᑖᓐᓇ ᒥᓂᔅᑕ ᐃᒪᓐᓇ ᐋᖅᑭᔅᓱᐃᕙᓪᓕᐊᒻᒪᑦ 
ᐸᕐᓇᒍᑎᔅᓴᐅᓂᐊᖅᑐᒥᑦ, ᐊᑐᓕᖅᑕᐅᓂᐊᖅᑐᒥᑦ, ᐱᐊᓂᑦᑕᐅᓂᐊᖅᑐᓂᑦ ᐱᐊᓂᑦᑕᐅᖁᓪᓗᒋᑦ ᐃᓪᓗᓴᐃᑦ. 
 
ᑕᒪᒃᑯᐊ ᐸᕐᓇᐅᑕᐅᓯᒪᔪᑦ ᐊᑭᑐᔫᑎᓄᑦ ᐊᑐᖅᑐᓴᑦᑎᓐᓂᑦ ᑮᓇᐅᔭᖅᑐᕈᑎᖦᓴᑎᓐᓂᓪᓗ 
ᐃᑉᐱᒍᓱᑦᑎᑦᑎᑦᑐᐃᓐᓇᕆᐊᖃᖅᑐᑦ ᑖᒃᑯᐊ ᐱᐊᓂᓐᓂᐊᕐᖢᑎᒃ ᒫᑦᓯ. ᑕᐃᒪ 
ᑐᑭᓯᒋᐊᕈᑎᔅᓴᑖᒃᑲᓐᓂᕈᒪᓂᐊᖅᑐᔅᓱᓴᐅᔫᒐᓗᐊᖅ.  
 
ᐅᖃᖅᑏ, ᑲᑎᒪᔨᐅᔪᑦ ᐅᑎᕈᑦᑕ ᐅᑭᐅᖅ ᓴᖅᑭᑎᑦᑎᓂᐊᖅᐳᖓ ᑮᓇᐅᔭᑦ ᐸᕐᓇᑕᐅᓯᒪᑦᑎᐊᖅᑐᓂᑦ 
ᐱᓕᕆᖃᑎᒌᑦᑎᐊᓂᐊᖅᐳᒍᑦ ᑕᒪᒃᑯᓂᖓ ᐃᓪᓗᑖᑦᑎᐊᕈᓐᓇᓂᕐᒧᑦ ᐱᔾᔪᑎᖃᖅᑐᓂᑦ. 
 
ᐅᖃᖅᑏ, ᑕᐃᒪ ᐊᑭᑐᔫᑎᓄᑦ ᐅᖃᐅᓯᖃᕐᓂᐊᓕᖅᐳᖓ ᐊᕐᕌᒎᓂᐊᖅᑐᒧᑦ ᑕᐃᒪ ᐅᖃᓚᐅᕋᒪ ᐃᓪᓗᐃᑦ ᑕᒪᒃᑯᐊ 
ᑭᑐᔫᑎᖏᑦ ᐱᔾᔪᑎᒋᓪᓗᒋᑦ ᑖᒃᑯᐊ ᐊᓯᔾᔨᖅᑕᐅᑐᐃᓐᓇᕆᐊᖃᕐᓂᐊᑐᔅᓴᐅᔪᑦ ᑭᓯᐊᓂ ᐊᖏᕈᑎᖃᖅᓯᒪᒐᑦᑕ 
ᐊᑭᑐᔪᖅᑐᕈᑎᔅᓴᓄᑦ ᐅᑭᐊᒃᓵᖑᓂᐊᖅᑐᒥᑦ, ᑕᐃᒪᓐᓇ ᐅᒥᐊᕐᔪᐊᒥᑦ ᐊᖑᒻᒪᑎᑦᑎᐊᕈᓐᓇᖁᓪᓗᑕ ᐊᐅᔭᐅᓚᐅᖅᑐᒥᑦ. 
ᑕᒪᒃᑯᐊ 2011-2012 ᐊᑭᑐᔫᑎᓄᑦ ᐊᑐᖅᑕᐅᓂᐊᖅᑐᑦ ᕿᒥᕈᔅᓯᐊᕐᓂᐊᕋᑦᑎᒍᑦ ᑕᒪᒃᑯᐊ ᐊᕐᕌᒍᓂᑦ ᖃᐃᔪᓂᑦ. 
ᐱᓕᕆᐊᕆᔭᐅᔭᕆᐊᖃᓂᐊᖅᑐᑦ ᐱᐊᓂᑦᑕᐅᑦᑎᐊᕈᓐᓇᖁᓪᓗᒋᑦ ᐊᒻᒪᓗ ᐊᖏᖅᑕᐅᓯᒪᑦᑎᐊᖁᓪᓗᑕ 
ᓴᓇᒐᔭᖅᑕᑎᓐᓂᑦ. 
 
ᐊᑭᑐᔫᑎᓄᑦ ᐊᑐᖅᑐᔅᓴᐃᑦ ᐊᕐᕌᒎᓂᐊᖅᑐᒥᑦ $122.5 ᒥᓕᐊᓐ ᑖᒃᑯᐊ ᐊᕐᕌᒎᓚᐅᖅᓯᒪᔪᓂᑦ ᐱᔾᔪᑎᖃᕐᖢᑎᒃ. ᑖᒃᑯᐊ 
$11.2 ᒥᓕᐊᓐ, ᑖᒃᑯᐊ ᐊᑭᑐᔫᑎᓄᑦ ᖁᑦᑎᓂᖅᓴᐅᓪᓗᑎᑦ ᐊᑭᑐᔫᑎᑦ ᑕᒪᒃᑯᐊ ᑲᔪᓯᑎᑕᐅᖃᑦᑕᕐᒪᑕ 
ᐊᕐᕌᒎᓛᖅᑐᒧᑦ. ᐃᖅᑲᐅᒪᔪᒃᓴᐅᕗᑦ ᑲᑎᒪᔨᐅᔪᑦ $9.6 ᒥᓕᐊᓐᖑᓚᐅᕐᒪᑦ ᔫᓐᖑᓚᐅᖅᑐᒥᑦ ᑖᒃᑯᐊ ᑮᓇᐅᔭᑦ  123-
ᓂᑦ ᓴᓇᒋᐊᖃᓚᐅᕋᑦᑕ ᐊᑭᑐᔫᑎᓂᑦ, ᑕᒪᕐᒥᒃ ᐊᕐᕌᓂᓕᓴᐅᓚᐅᖅᑐᓂᑦ, ᐱᖁᔭᒃᓴᖅ 28 ᒪᓕᒃᖢᒍ. 
 
ᑖᒃᑯᐊ ᒪᓕᒃᖢᒋᑦ ᑕᐃᒪ ᐊᑭᑐᔫᑎᓂᑦ ᓄᑖᓂᑦ ᑕᒪᒃᑯᓂᖓ ᓯᐊᕐᕆᔮᕐᕕᓐᓄ ᐊᕐᕕᐊᓂᑦ ᓴᓪᓕᕐᒥᑦ ᐊᒻᒪᓗᑦᑕᐅᖅ 
ᑖᓐᓇ ᐱᖁᑏᑦ ᐊᐅᓚᑕᐅᓂᕆᔭᖏᑦ ᐱᔾᔪᑎᒋᓪᓗᒋᑦ ᑲᒪᒋᓂᐊᖅᐸᕗᑦ. ᐊᒻᒪᓗᑦᑕᐅᖅ ᑖᒃᑯᐊ ᓴᓇᒍᑎᔅᓴᐃᑦ 
ᑮᓇᐅᔭᑦ, ᑮᓇᐅᔭᖃᓚᐅᖅᓯᒪᔪᑦ ᐸᕐᓇᐅᑎᒋᔭᐅᓂᖏᓐᓄᑦ ᑎᑎᕋᐅᔭᖅᑕᐅᓂᖏᓐᓄᓪᓗ $1.7 ᒥᓕᐊᓐ ᑖᓐᓇ 
ᐆᒪᔪᓕᕆᕕᒃ ᓴᓪᓕᕐᒥᑦ, $1.7 ᒥᓕᐊᓐ ᑖᓐᓇ ᓯᐅᕋᕐᑕᖅᕕᖅ ᐊᕐᕕᐊᓂᑦ $2.3 ᒥᓕᐊᓐ ᑖᒃᑯᐊ ᓄᓇᓕᓐᓂ 
ᒐᕙᒪᓕᕆᔨᒃᑯᑦ ᐱᔨᑦᑎᕋᖅᑎᒃᑯᓪᓗ ᐱᓕᕆᕝᕕᔅᓴᖓ ᖃᒪᓂᑦᑐᐊᒥᑦ. $2 ᒥᓕᐊᓐ ᑖᒃᑯᐊ ᐅᓄᖅᓯᒋᐊᖅᑕᐅᓂᖓᓄᑦ 
ᐅᖅᓱᐊᓗᖃᐅᑎᖃᖅᕖᑦ ᐃᓪᓗᓕᒑᕐᔪᒻᒥᑦ. ᐊᒻᒪ $700,000 ᑕᒪᒃᑯᐊ ᑎᑎᕋᐅᔭᖅᑕᐅᓂᖓᓄᑦ ᑰᒑᕐᔪᒃ ᕼᐊᒻᒪᓚᒃᑯᑦ 
ᑎᑎᕋᕐᕕᖓᑦ. 

ᐅᓄᖅᓯᒋᐊᖅᑕᐅᓯᒪᒻᒪᑕ ᑮᓇᐅᔭᑦ ᑕᒪᒃᑯᐊ ᐊᑭᑐᔫᑎᓄᑦ ᓴᓇᔭᐅᓂᐊᖅᑐᑎᑦ $6.6 ᒥᓕᐊᓐ. ᐃᓚᖏᑦ ᐅᑯᐊ $1.6 
ᒥᓕᐊᓐ ᖃᖏᕐᒃᖠᓂᕐᒥᑦ ᐅᖅᓱᐊᓗᖃᐅᑎᖃᕐᕕᔅᓴᖅ. $1.7 ᒥᓕᐊᓐ ᖃᖏᕐᒃᖠᓂᕐᒥᑦ ᐊᓐᓄᓪᓚᔅᓰᕕᒻᒧᑦ 
ᐱᓕᕆᕕᐅᒐᔭᖅᑐᓂᑦ ᐃᓪᓗᔅᓴᖅ ᐊᒻᒪᓗ $1.7 ᒥᓕᐊᓐ ᐃᖅᑲᓇᐃᔭᖅᑎᓄᑦ ᐃᓪᓗᔅᓴᑦ. ᓄᓇᕗᒻᒥ 
ᐃᖅᑲᓇᐃᔭᖅᑎᓄᓪᓗ ᐃᓪᓗᔅᓴᐅᓂᐊᕐᓗᑎᑦ ᑕᐃᑲᓂ ᐱᖅᑯᓯᓕᕆᕝᕕᒻᒥ. ᐅᖃᖅᑏ, ᑖᒃᑯᐊ ᒥᓂᔅᑕᐅᔪᑦ 
ᓂᕆᐅᒋᔭᖃᖅᐳᑦ ᑕᒪᒃᑯᓂᖓ ᐊᑭᑐᔫᑎᓂᑦ ᐅᖃᐅᓯᖃᕈᒪᒧᑦ ᑲᑎᒪᔨᐅᔪᓄᑦ ᑕᐃᒪᓐᓇ ᑲᑎᒪᑐᐃᓐᓇᖅᑎᓪᓗᑕ. 
 
ᐅᖃᖅᑏ, ᑖᒃᑯᐊ ᓯᓚᕐᔪᐊᒥ ᑮᓇᐅᔭᑭᒃᓴᐃᓇᕐᓂᐊᑐᔅᓴᐅᒐᑦᑕ ᐊᒻᒪᓗ ᓴᓐᖏᓂᖅᓴᐅᓕᖅᐸᓪᓕᐊᒐᓱᒋᐊᖃᕐᓂᐊᕋᑦᑕ 
ᐅᔾᔨᑐᖅᑎᐊᕆᐊᖃᕐᓂᐊᐳᒍᑦ ᑮᓇᐅᔭᓂᑦ ᐊᑐᖅᑕᐅᓂᐊᖅᑐᓂᑦ ᑕᒪᒃᑯᐊ ᐱᓕᕆᐊᕆᑦᑎᐊᕐᓗᒋᑦ. ᑕᒪᒃᑯᐊ 
ᐅᖃᐅᓯᕆᑦᑎᐊᕈᒪᕙᒃᑲ ᐱᖃᑎᒋᓗᒋᑦ ᑲᑎᒪᔨᐅᔪᑦ. ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. ᑕᐃᒪ ᑖᒃᑯᐊ ᐅᖃᓪᓚᐅᑎᓯ ᓂᐱᑭᓪᓕᒋᐊᕐᔫᒥᖃᑦᑕᕐᓗᒋᑦ 
ᑐᓴᖅᓴᐅᑦᑎᐊᖃᑦᑕᖏᒻᒪᑕ. ᒥᓂᔅᑕᐃᑦ ᐅᖃᐅᓯᖏᑦ. ᒥᔅᑕ ᑯᓱᒐᖅ. 
 
ᐊᖓᔪᖅᑳᑉ ᐅᖃᐅᓯᖓ 184 - 3(2): ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑲᔪᖏᖅᓯᒪᓂᖏᑦ ᐃᓚᖓ 23 - 

ᐃᓄᓐᓂᑦ ᐃᖅᑲᓇᐃᔭᖅᑎᑦᑎᓂᕐᒥᑦ (ᑯᓱᒐᖅ) 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᐅᑉᓗᒃᑯᑦ ᓄᓇᕗᒻᒥᐅᑕᐅᖃᑎᒃᑲ. ᐅᖃᖅᑎᑦᑎᔩ ᐅᑉᓗᒥᓕ 
ᐅᖃᐅᓯᕆᔪᒪᔭᕋ ᐅᓇ ᐃᓄᐃᑦ ᓴᓇᔨᖏᑦᑕ ᐊᒥᓱᓐᖑᕆᐊᖅᑕᐅᔪᒪᓂᖏᓐᓄᑦ ᐸᕐᓇᕐᓂᖅ, Qulliq Energy 
Corporation-ᑯᓐᓄᑦ ᑖᒻᒪ ᐅᖃᐅᓯᖃᖅᑐᓂ ᐃᓄᐃᑦ ᐱᕙᓪᓕᐊᓂᖏᓐᓄᑦ ᑐᕌᖓᔪᖅ. 
 
ᐊᖏᖃᑎᒌᒍᑎᐅᑉ ᐃᓗᐊᓂ ᓄᓇᕗᑦ ᐊᖏᖃᑎᒌᒍᑎᐊᑕ ᐃᓗᐊᓂ Article 23-ᒥ ᐅᖃᖅᓯᒪᒻᒪᑦ ᒐᕙᒪᒃᑯᒡᒎᖅ 
ᑎᒥᖏᑦ, ᐊᒻᒪ ᑎᒥᐅᔪᑦ ᒐᕙᒪᒃᑯᓐᓄᑦ ᑎᒥᓐᖑᖅᑎᑕᐅᓯᒪᔪᑦ ᐃᓄᐃᒡᒎᖅ ᑕᐃᑲᓂ ᐱᓕᕆᔪᑦ 
ᐊᒥᓲᓂᖅᓴᐅᔭᕆᐊᖃᕐᓂᐊᕐᒪᑕ ᐅᑭᐅᑦ 2020 ᑎᑭᓚᐅᖅᑎᓐᓇᒍ. ᑕᒪᓐᓇ ᐱᑦᔪᑎᒋᓪᓗᒍ ᐅᖃᖅᑎᑦᓯᔩ, ᑖᒃᑯᐊ 
ᖁᓪᓗᓕᒃᑯᑦ ᑖᑉᓱᒧᖓ ᐸᕐᓇᒃᓯᒪᓕᕐᒪᑕ. ᐅᑭᐅᓂᒃ ᐊᑐᖅᑕᑎᓐᓂ ᒐᕙᒪᒃᑯᓐᓄᑦ ᓴᖅᑭᑕᐅᕙᓪᓕᐊᔪᓂ ᐃᓄᓐᓂᒃ 
ᐱᓕᕆᔨᖃᕐᓂᖏᓐᓄᑦ ᐊᖑᒻᒪᑏᓐᓇᖅᑐᑦ. ᒫᓐᓇ 57-ᐳᓴᓐ ᓇᑉᐸᖓᑕ ᐅᖓᑖᓂ ᓴᓇᔪᑦ ᖁᓪᓕᒃᑯᓐᓂ 
ᓄᓇᖃᖅᑳᖃᑕᐅᓯᒪᔪᐃᓐᓇᐅᕗᑦ. 
 
ᑖᓐᓇ ᖁᕝᕙᕆᐊᕈᓐᓇᕈᒪᓂᖅᑕᖃᑦᑎᓪᓗᒍ ᐃᓱᒪᑕᐅᓂᕐᓂᒃ ᖁᓪᓕᑯᓐᓂ ᐃᓄᓐᓄᑦ ᑕᑕᑕᐅᔪᓐᓇᖁᓪᓗᒋᑦ ᑎᒥᒥᒃ 
ᐋᖅᑭᒃᓯᓯᒪᓕᕆᕗᑦ ᑖᒃᑯᐊ ᐱᕚᓪᓕᕈᓐᓇᖁᓪᓗᒋᑦ ᐃᓄᐃᑦ ᐃᓱᒪᑕᐅᓂᕐᓄᑦ ᐃᓂᓄᑦ ᑕᐃᑲᓂ ᖁᓪᓕᕐᒥ 
ᐃᓕᔪᓐᓇᖁᓪᓗᒋᑦ. ᑖᒃᑯᐊ ᐸᕐᓇᒃᑕᐅᔪᑦ ᑕᐃᑲᓂ 2020 ᑎᑭᓚᐅᖅᑎᓐᓇᒍ ᑖᓐᓇ ᑐᕌᒐᖓ ᑎᑭᑕᐅᔪᓐᕈᒪᓪᓗᓂ. 
 
(ᑐᓵᔨᒃᑯᑦ): ᑖᒃᑯᐊ ᑯᐊᐳᕋᐃᓴᓐᑯᑦ ᐃᖅᑲᓇᐃᔭᖅᑐᓕᕆᔨᒃᑯᖏᑦ ᐃᑲᔪᖅᑕᐅᓪᓗᑎᒃ ᑖᒃᑯᓄᖓ ᐊᖏᔪᖅᑳᒧᑦ 
ᑐᑭᒧᐊᑦᑎᑦᓯᔨᒧᓪᓗ ᐊᖏᔪᖅᑲᐅᑕᐅᓂᕐᒧᑦ ᐋᖅᑭᒃᓱᐃᓯᒪᕗᑦ ᐊᑯᓂᐅᔪᒃᑯᑦ ᐊᑐᖅᑕᐅᔪᔅᓴᐅᒐᔭᖅᑐᒥᒃ 
ᐆᒪᖅᑯᑎᓕᕆᔨᒃᑯᓐᓄᑦ. 25-ᖑᒻᒪᑕ ᑖᒃᑯᐊ ᐃᓄᐃᑦ ᐃᖅᑲᓇᐃᔭᖅᑐᑦ ᐃᓚᐅᔪᓪᓗ ᑕᐃᒪᓐᓇ ᐃᓕᓐᓂᐊᕐᓂᕐᒧᑦ 
ᑕᒪᒃᑯᐊ ᐱᓕᒻᒪᔅᓴᐃᓂᕐᒧᑦ, ᐱᓕᒻᒪᔅᓴᕐᓂᕐᒧᑦ ᐃᖅᑲᓇᐃᔭᖅᑎᑦᑎᔨᐅᓂᕐᒧᑦ, ᑮᓈᐅᔭᓕᕆᔨᐅᓂᕐᒧᑦ, ᑕᒪᒃᑯᐊ 
ᐃᓚᐅᔪᑦ ᐃᓄᐃᑦ ᐃᒪᓐᓇ ᑕᒪᒃᑯᐊ ᐃᑲᔪᖅᑕᐅᖏᓐᓇᖃᑦᑕᕐᒪᑕ ᐃᓕᓐᓂᐊᖅᑎᑕᐅᖃᑦᑕᖅᑐᑎᓪᓗ 
ᐊᖏᔪᖅᑲᐅᑎᒋᔭᐅᔪᓄᑦ ᐊᖏᔪᖅᑳᖑᓂᕐᒧᑦ ᐃᓕᓐᓂᐊᖅᑎᑕᐅᓪᓗᑎᒃ. ᑕᐃᒪᓐᓇ ᐃᖅᑲᓇᐃᔭᖅᕕᖓᑕ ᐃᓗᐊᓂ. 
ᐃᓕᓐᓂᐊᕐᓂᖅ ᐊᒻᒪᓗ ᐱᓕᕆᐊᖃᑦᓯᐊᕐᓂᖅ ᐊᒻᒪᓗ ᑲᒪᑦᓯᐊᕐᓂᖅ ᑕᐃᒪᓐᓇ ᐱᕙᓪᓕᐊᓂᖅᓴᐅᔪᓐᓇᕐᒪᑕ 
ᑕᒪᒃᑯᓄᖓ ᐃᓕᓐᓂᐊᖅᑐᓄᑦ ᐃᖅᑲᓇᐃᔭᖅᑏᑦ ᑕᒪᒃᑯᐊ ᐃᓕᓐᓂᐊᕐᑎᑦᓯᔨᐅᔪᑦ ᑕᐃᒪᓐᓇᐃᖃᑦᑕᖅᖢᑎᒃ.  
 
ᐅᖃᖅᑏ, ᑖᒃᑯᐊ ᖁᓪᓕᒃᑯᑦ ᑕᐃᒪᓐᓇ ᐱᕙᓪᓕᐊᓂᖃᑦᓯᐊᓂᐊᖅᐳᑦ ᐃᓄᓐᓂᒃ ᐃᖅᑲᓇᐃᔭᖅᑎᖃᕐᓂᕐᒧᑦ 2020-
ᐅᓕᖅᐸᑦ. ᑖᒃᑯᐊ ᐃᓕᓐᓂᐊᖅᓯᒪᔪᑦ ᐃᓄᐃᑦ ᐃᒪᓐᓇ ᐊᒥᓲᓂᖅᓴᐅᓂᐊᖅᐳᖅ ᐊᖓᔪᖅᑲᐅᑕᐅᓗᑎᒃ. ᑖᒃᑯᐊ 
ᐊᐅᓚᑦᓯᔨᐅᓂᐊᖅᑐᑦ ᑲᒪᒋᔭᖃᕐᓂᐊᕐᒪᑕ ᐊᒻᒪᓗᒃᑕᐅᖅ ᓵᑕᐅᔪᔅᓴᐅᓂᐊᕐᒪᑕ ᑕᒪᒃᑯᓂᖓ ᐱᓕᕆᐊᕐᕆᓕᖅᑕᒥᓐᓂᒃ 
ᐊᒻᒪᓗ ᐃᓕᓐᓂᐊᕐᑎᑦᓯᕙᓪᓕᐊᑲᓐᓂᕐᓗᑎᒃ ᑕᒪᒃᑯᓂᖓ ᐊᖏᔪᖅᑲᐅᑎᔅᓴᐅᓂᐊᖅᑐᓂᒃ ᐃᓄᐃᑦ 



ᐊᐃᑉᐱᖅ, ᐅᑐᐱᕆ 19, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᖅᑲᓇᐃᔮᖅᑖᖁᓪᓗᒋᑦ ᑕᒪᒃᑯᓂᖓ. ᓯᕗᓂᒃᓴᒧᑦ ᐅᖃᒃᑲᓐᓂᕈᒪᕗᖓ ᑲᑎᒪᕕᐅᑉ ᐃᓗᐊᓄ ᑕᒪᑐᒪ ᒥᒃᓵᓄᑦ 
ᐱᕙᓪᓕᐊᓂᖓᓂᒃ. ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ ᐅᖃᐅᓯᖏᑦ. Honourable ᑕᒑᖅ ᑰᓕ. 
 
ᐊᖓᔪᖅᑳᑉ ᐅᖃᐅᓯᖓ 185 - 3(2): ᐳᕙᓪᓗᓐᓂᖅ (ᑰᓕ) 
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ. ᐅᑉᓗᒃᑯᑦ ᑲᖏᖅᖠᓂᕐᒥᐅᑦ ᐊᒻᒪ ᑕᐃᒃᑯᐊ ᑐᓵᔪᑦ ᓇᓂᓕᒫᖅ ᐊᒻᒪᑦᑕᐅᖅ 
ᑐᓵᔪᖃᓲᖑᒻᒥᒻᒪᑦ ᓄᓇᕕᒃᒥ ᑐᓐᖓᓱᑦᑎᐊᕐᕆᑦᓯ, ᐱᓗᐊᖅᑐᒥᒃ ᑕᒫᓂᓗ ᐃᖃᓗᓐᓂ.  
 
ᐅᖃᖅᑏ, ᒫᓐᓇ ᓂᑯᕕᔾᔪᑎᒋᔭᕋ ᑕᒪᓐᓇ ᐱᑦᔪᑎᒋᓪᓗᒍ ᑕᕝᕙᓂ ᐅᑭᐅᖑᖅᑲᐅᔪᒥ ᐊᐅᔭᕐᓗᐃᓛᒃ ᐱᒋᐊᖅᑐᒍ 
ᑕᒫᓂ 2010-ᖑᓕᖅᑎᓪᓗᒍ ᐊᒥᓱᓐᖑᕆᐊᖅᓯᒪᔪᓪᓚᕆᐊᓕᕐᒥᒻᒪᑕ ᑕᒪᒃᑯᐊ ᐳᕙᓪᓗᓐᓂᐅᑉ ᒥᒃᓵᓄᑦ ᓄᓇᕗᑦᒥ.  
 
ᔮᓄᐊᕆ 1-ᒥ ᐱᒋᐊᖅᖢᒍ ᐊᒃᑑᕙ 8-ᒧᑦ ᑕᕝᕗᖓ ᑎᑭᑦᖢᒍ 90-ᖑᓕᖅᑕᑲᐅᒻᒪᑕ ᑖᒃᑯᐊ ᖃᐅᔨᔭᐅᓯᒪᔪᑦ 
ᐳᕙᓪᓗᓐᓂᖃᑦᑐᑦ ᓄᓇᕗᑦᒥ. ᓲᕐᓗ ᑖᓐᓇ ᖃᐅᔨᓴᕋᔭᕈᑦᑎᒍ 56-ᑐᐃᓐᓇᐅᒐᔭᖅᑐᑦ ᐳᕙᓪᓗᒃᑐᑦ ᑕᐅᕙᓂ ᓅᕖᕙ, 
ᐃᓛᒃ ᓄᓇᕗᑦᒥ 2009-ᖑᓚᐅᖅᑎᓪᓗᒍ. ᒫᓐᓇᓕ ᓲᕐᓗ 90-ᐳᓴᓐ ᑕᕝᕗᖓ ᑎᑭᑦᖢᒍ ᑖᒃᑯᐊ ᓇᓗᓇᐃᖅᑕᐅᓯᒪᔪᑦ 
ᑕᒫᓐᖔᖅᑐᑦ ᕿᑭᖅᑖᓗᒻᒥ. ᐱᓗᐊᖅᑐᒥᒃ ᑭᓐᖓᓂᓪᓗ, ᐃᖃᓗᓐᓂᓪᓗ ᐊᒻᒪᓗ ᑕᒪᒃᑯᐊ ᐱᐊᓚᔪᒐᓚᐅᓪᓗᑎᒃ 
ᐊᒥᓱᓐᖑᖅᐸᓪᓕᐊᓂᖏᑦ. 
 
ᐅᖃᖅᑏ, ᑕᒪᓐᓇ ᓴᖅᑭᐸᓪᓕᐊᒐᓗᐊᖅᑎᓪᓗᒍ ᒫᓐᓇ ᑖᒃᑯᐊ ᐊᖓᔪᖅᑳᖑᔪᑦ ᑕᐃᑲᓂ ᐋᓐᓂᐊᖅᑕᐃᓕᓂᕐᒥ 
ᑲᒪᔨᐅᔪᑦ ᑲᑎᒪᔨᕋᓛᖃᓕᖅᑐᑦ ᐊᒻᒪ ᑲᑎᖃᑦᑕᖅᖢᑎᒃ ᐋᖅᑮᓇᓱᐊᖅᐸᓪᓕᐊᓪᓗᑎᒃ ᖃᓄᖅ ᑕᒪᓐᓇ ᑲᒪᒋᔭᐅᓪᓗᓂ 
ᐃᓯᕕᑉᐸᓪᓕᐊᖏᓐᓂᖅᓴᐅᒐᔭᕐᒪᖔᑦ. ᐊᒻᒪᓗᒃᑕᐅᖅ ᑖᒃᑯᐊ ᐃᖅᑲᓇᐃᔭᖅᑎᓂᒃ ᐊᒥᓱᓐᖑᕆᐊᖅᑎᑦᑎᓯᒪᔪᒍᑦ 
ᑕᕝᕙᓂ ᐃᖃᓗᓐᓂ, ᑭᓐᖓᓐᓂᓗ. ᑕᒪᓐᓇ ᐱᔭᕆᐊᑐᔪᒐᓚᐅᒻᒪᑦ ᑕᐃᒃᑯᐊ ᑲᒪᒋᔭᐅᒋᐊᓖᑦ ᐱᑦᔪᑎᒋᓪᓗᒋᑦ. ᐊᒻᒪ 
ᐃᑲᔪᖅᑐᖅᑕᐅᒃᑲᓂᖅᖢᑕᑦᑕᐅᖅ ᒫᓐᓇ ᑐᓂᔭᐅᓯᒪᔪᒍᑦ ᑖᒃᑯᓇᓐᖓᑦ ᐳᕙᓪᓗᓂᕐᒧᑦ ᐱᓕᕆᔨᒋᔭᑦᑎᓐᓂᒃ, Public 
Health Agency ᑲᓇᑕᒦᓐᖔᖅᑐᓂ. ᑖᒃᑯᐊ ᖃᓂᒪᑦᑕᐃᓕᓂᕐᒧᑦ ᑲᒪᔨᒋᔭᕗᑦ Health and Social Services 
ᓇᓗᓇᐃᖅᓯᓯᒪᔪᑦ ᑖᒃᑯᐊ ᑎᓴᒪᐅᓗᐊᖅᑐᑦ ᑕᕝᕙᓂ ᐱᓕᕆᐊᕐᕆᓂᐊᖅᑕᕗᑦ ᐅᑯᐊᖑᔪᑦ: 
 
ᑐᑭᓯᑎᑦᑎᓇᓱᐊᑦᑎᐊᕐᓗᑕ ᐃᓕᓐᓂᐊᕐᑎᑦᑎᓗᑕᓗ ᑕᒪᓐᓇ ᖃᓄᖅ ᐱᓕᕆᐊᕐᖑᔪᖅ ᐃᖅᑲᓇᐃᔭᖅᑎᑎᓐᓄᑦ 
ᑲᒪᒋᔭᐅᒋᐊᖃᒻᒪᖔᑦ ᐊᒻᒪᓗ ᑕᒪᒃᑯᐊ ᓲᕐᓗ ᖃᐅᔨᓴᖅᑕᐅᔾᔪᑕᐅᖃᑦᑕᖅᑐᑦ Laboratory-ᒥ 
ᐋᖅᑭᐅᒪᑦᓯᐊᕋᓗᐊᕐᒪᖔᑦ ᐊᒥᒐᖏᒻᒪᖔᑕ ᓄᓇᕗᑦᒥ ᐊᒻᒪ ᐃᓕᓐᓂᐊᕐᑎᑦᑎᔾᔪᑎᓂᒃ ᑲᑎᒪᑎᑦᑎᖃᑦᑕᖅᖢᑕ 
ᐳᕙᓪᓕᓗᓐᓂᐊᑉ ᒥᒃᓵᓄᑦ ᑐᑭᓯᑎᑦᑎᒐᓱᐊᖅᑐᓂᒃ ᐊᒻᒪ ᑕᒪᒃᑯᐊ ᓲᕐᓗ ᖃᐅᔨᓴᐃᓐᓇᖅᖢᑎᒍ electronic 
database, ᓲᕐᓗ ᖃᕆᑕᐅᔭᑎᒍᑦ ᑕᐃᒃᑯᐊ ᐃᓕᕙᓪᓕᐊᖏᓐᓇᖅᖢᑎᒍ ᖃᓄᐃᓕᔾᔪᑕᐅᔪᓗᒃᑖᑦᑎᐊᑦ. ᑕᐃᒪ ᓲᕐᓗ 
ᐱᖓᓱᐃᓕᖓᔪᓂᒃ ᑖᒃᑯᐊ ᐊᕕᒐᔭᕈᑦᑎᒍ ᓄᓇᕗᒻᒦᖔᖅᑐᑦ ᖃᐅᔨᔭᐅᓯᒪᔪᑦ ᐅᑯᓂᖓ ᐅᑭᐅᖃᑦᑐᒡᒍᑕᐅᔪᑦ 15-ᓂᒃ 
24-ᒧᑦ ᑎᑭᑦᖢᒋᑦ, ᒪᒃᑯᑐᒡᒍᑎᓪᓚᕇᑦ. ᑕᐃᒪ ᑕᒪᒃᑯᐊ ᑐᓴᖃᑦᑕᕈᑏᑦ, ᑐᓴᐅᒪᔾᔪᑎᒐᓚᐃᑦ ᑕᒪᑐᒧᖓ ᓈᓚᐅᑎᒃᑯᓪᓗ 
ᑐᓴᐅᔭᐅᔪᒃᓴᐃᑦ ᐋᖅᑭᒃᓯᒪᔭᕗᑦ ᐱᓗᐊᖅᑐᒥᒃ ᒪᒃᑯᑐᓪᓗ ᑕᒪᑐᒥᖓ ᐅᖃᐅᑎᔭᐅᕙᓪᓕᐊᖏᓐᓇᖅᑐᑦ 
ᐃᓕᓐᓂᐊᕐᕕᑦᑎᒍᓪᓗ ᐊᒻᒪᓗ ᖃᐅᔨᓴᖅᑕᐅᒐᔪᒃᑎᒐᓱᐊᖅᖢᑎᒍ ᐳᕙᓪᓗᓐᓂᖃᖏᒃᑲᓗᐊᕐᒪᖔᑕ. 
 
ᐅᖃᖅᑏ, ᐳᕙᓪᓗᓐᓂᖅ ᑕᒪᓐᓇ ᐊᒃᓱᕈᓐᓇᖅᑐᒻᒪᕆᐅᒻᒪᑦ ᑕᒪᑐᒧᖓ ᖃᓂᒪᑦᑕᐃᓕᓂᐅᑉ ᒥᒃᓵᓄᑦ ᓄᓇᕗᑦᒥ ᐊᒻᒪᓗ 
ᑖᒃᑯᐊ ᐃᖅᑲᓇᐃᔭᖅᕕᕗᑦ ᖃᓂᒪᑦᑕᐃᓕᓂᕐᒧᑦ ᐊᒃᓱᕈᖅᑑᒍᑦ ᑕᒪᓐᓇᓗ ᖃᐅᔨᓵᓕᔪᒪᓪᓚᕆᑦᑕᕗᑦ ᑕᐃᒃᑯᐊ 
ᑕᐃᒪᐃᑦᑐᒥᒃ ᑎᑭᕝᕕᐅᓂᖅᐸᑕ ᑕᒪᒃᑯᐊ ᐃᓛᒃ ᐃᒪᓐᓇ ᑲᑦᑐᕈᑎᒋᔾᔮᖏᑕᕗᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ ᐅᖃᐅᓯᒃᓴᖏᑦ. Honourable ᐲᑕ ᑕᑉᑑᓇ. 
 
ᐊᖓᔪᖅᑳᑉ ᐅᖃᐅᓯᖓ 186 - 3(2): ᑐᑭᓯᒋᐊᖅᑎᑦᑎᓂᖅ ᓴᓇᖑᐊᖅᑏᑦ ᐊᒻᒪ ᒥᖅᓱᖅᑏᑦ (ᑕᑉᑑᓇ) 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒃᑯᑦ, ᒪᓕᒐᓕᐅᖅᑎᐅᖃᑎᕗᑦ 
ᖁᓪᓗᖅᑐᒥᐅᑦ ᓄᓇᕗᑦᒥᐅᓪᓗ. 
 
ᐅᖃᖅᑏ, ᖁᕕᐊᑉᐳᖓ ᐅᖃᐅᔾᔨᒋᐊᔅᓴᖅ ᒪᓕᒐᓕᐅᖅᑎᓂᒃ ᒫᓐᓇᕋᑖᖅ ᓄᓇᕗᑦᒥ ᓴᓇᓐᖑᐊᖅᑏᑦ 
ᓴᓇᓐᖑᐊᕈᓯᖏᓐᓂᒃ ᖃᐅᔨᓴᖅᑐᖃᕋᑖᓚᐅᕐᒥᒻᒪᑦ ᓴᖅᑭᓛᕐᒥᔭᕋ ᑖᓐᓇ ᒫᓐᓇᒫᒃᑯᑦ. 2010-ᖑᕋᑖᖅᑎᓪᓗᒍ 
ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ ᓯᕗᓪᓕᐹᑦᑎᐊᒥᒃ ᑲᑎᒪᑎᑦᑎᓂᒃᑯᑦ ᖃᐅᔨᓴᖁᔨᓚᐅᕐᒪᑕ 
ᑮᓇᐅᔭᖅᑎᒍᑦ ᖃᓄᖅ ᒪᑭᒪᔾᔪᑎᖃᖃᑦᑕᕐᒪᖔᑕ ᓴᓇᓐᖑᐊᒐᓐᓂᒃ. ᑖᒃᑯᐊ ᖃᐅᔨᑦᓯᐊᑕᐃᓐᓇᖅᑕᕗᑦ ᓄᓇᕗᑦᒥ 
ᓴᓇᓐᖑᐊᖅᑎᕗᑦ ᒥᖅᓱᖅᑎᕗᓪᓗ ᑭᓱᑐᐃᓐᓇᓂᓪᓗ ᓴᓇᔨᐅᖃᑦᑕᖅᑐᑦ ᑮᓈᐅᔭᓕᐅᕈᑎᖃᓪᓚᕆᑉᐸᒻᒪᑕ ᓄᓇᕗᑦᒥ 
ᐱᖃᑕᑲᐅᓪᓚᕆᑦᑐᑎᒃ ᑮᓇᐅᔭᖅᑎᒍᑦ ᒪᑭᑉᐸᓪᓕᐊᒍᑎᓂᒃ.  
 
ᓴᓇᐅᒐᐃᑦ ᑐᕌᒐᕆᔭᕗᑦ ᓄᓇᕗᑦᒥ ᐸᕐᓇᐅᑎᓕᐅᖅᓯᒪᒐᑦᑕ ᖃᓄᖅᑑᕈᑎᒋᓪᓗᑎᒍᑦ ᓴᓇᓐᖑᐊᓂᖅ 
ᐱᕚᓪᓕᕈᓐᓇᕐᒪᖔᑦ. ᓴᓇᓐᖑᐊᒐᐃᑦ ᒥᖅᓱᒐᐃᓪᓗ ᖃᓄᖅ ᓂᐅᕕᐊᕆᔭᐅᓂᖅᓴᐅᓕᕈᓐᓇᕐᒪᖔᑕ. ᑖᒃᑯᐊᓕ 
ᓈᓚᒃᑖᑐᐃᓐᓇᖅᑐᑎᒍ ᕿᒥᕐᕈᖃᑦᑕᓚᐅᕐᕋᓗᐊᕐᕋᑦᑎᒍ ᖃᐅᔨᒪᑦᓯᐊᕐᓇᑕ ᓇᒧᑦ ᓂᐅᕐᕈᑎᖃᕈᓐᓇᕐᒪᖔᑕ. ᑖᒃᑯᐊ 
ᖃᓪᓗᓈᓃᑦᑐᑦ ᓂᐅᕕᖃᑦᑕᖅᑑᒐᓗᐊᑦ ᓴᓇᓐᖑᐊᒐᓐᓂᒃ ᓇᓗᓈᕿᖃᑦᑕᖅᑐᑎᒃ ᓇᒧᓐᖓᖃᑦᑕᕐᒪᖔᑕ. ᑖᒃᑯᐊ 
ᖃᐅᔨᓴᓚᐅᖅᑐᑎᒍ ᓄᓇᕗᒻᒥ ᓴᓇᓐᖑᐊᖅᑏᑦ ᒥᖅᓱᖅᑏᓪᓗ ᓂᐅᕕᐊᖑᒍᔾᔨᖃᑦᑕᖅᑐᑦ $33.4 ᒥᓕᐊᓐ ᓄᓇᕗᑦᒥ 
ᐊᕐᕌᒍᑕᒫᑦ. ᑲᑎᑦᑐᒋᓪᓗ ᖃᓪᓗᓈᓄᑦ ᑕᑯᔭᒐᖃᕝᕕᓐᓄᑦ ᓂᐅᕐᕈᑎᐅᕙᑦᑐᑦ $52.4 ᒥᓕᐊᓐ ᐊᒻᒪᑦᑕᐅᖅ ᓇᒻᒥᓂᓖᑦ 
ᐅᕝᕙᓗ ᐃᒻᒥᓄᑦ ᓴᓇᓐᖑᐊᖃᑦᑕᖅᑐᑦ 1,068-ᖑᒻᒪᑕ ᓄᓇᕗᒻᒥᐅᑕᐃᑦ ᓲᕐᓗ ᐃᖅᑲᓇᐃᔭᐃᓐᓇᖅᑐᑎᑐᑦ 
ᓴᓇᓐᖑᐊᐸᑦᑐᑦ. 
 
ᐅᖃᖅᑏ, ᐅᐱᒍᓱᑦᓯᐊᖅᑐᖓ ᑖᓐᓇ ᖃᐅᔨᓴᕐᓂᖅ ᓴᖅᑭᕈᓐᓇᕋᒃᑯ, ᓂᕆᐅᓐᓂᖃᑦᓯᐊᖅᑐᖓᓗ ᑕᒪᓐᓇ 
ᐋᖅᑭᒋᐊᖅᕕᖃᒻᒪᑦ ᓱᓕ ᓯᕗᓂᒃᓴᑎᓐᓂ ᑐᓴᖅᑎᑦᑎᓛᕆᕗᖓ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ ᐅᖃᐅᓯᒃᓴᖏᑦ. (ᑐᓵᔨᒃᑯᑦ) ᓯᕗᓕᖅᑎ ᓄᓇᕗᑦᒧᑦ, ᐄᕙ ᐋᕆᐊᒃ. 
 
ᐊᖓᔪᖅᑳᑉ ᐅᖃᐅᓯᖓ 187 - 3(2): ᐊᔪᖅᓴᓗᐊᖃᑦᑕᕐᓂᖅ ᐱᔪᓐᓃᕐᔪᒥᑎᓇᓱᐊᖅᖢᒍ ᐱᓕᕆᐊᖅ (ᐋᕆᐊᒃ) 
 
ᓯᕗᓕᖅᑎ ᐄᕙ ᐋᕆᐊᒃ: ᐅᖃᖅᑎᑦᑎᔩ, ᖁᔭᓐᓇᒦᒃ ᐊᒻᒪᑦᑕᐅᖅ ᐃᖅᑲᐅᒻᒪᑦᑎᐊᕆᕙᕗᑦ ᔭᐃᒥᓯ ᐊᕐᕚᕐᓗᒃ 
ᑕᐅᓇᓃᑦᑐᖅ.  
 
ᐅᖃᖅᑎᑦᑎᔩ, ᑐᓴᖅᑎᑦᑎᒋᐊᕈᒪᔪᖓ ᒪᓕᒐᓕᐅᖅᑎᓂᑦ ᖃᓄᐃᓕᐅᕈᑎᖃᖅᐸᓪᓕᐊᓂᑦᑎᓐᓂᒃ ᑕᒪᑉᑕ-ᒥ 
ᑐᕌᒐᕆᔭᑦᑎᓐᓂ. ᓯᕗᓪᓕᐅᑎᔪᒪᓯᒪᑎᓪᓗᑕ ᐊᔪᖅᓴᓗᐊᖃᑦᑕᕐᓂᖅ ᐱᔪᓐᓃᕐᔪᒥᑎᓇᓱᐊᖅᖢᒍ. ᐃᒃᐸᔅᓴᖅ 
ᓴᖅᑭᑦᑎᓚᐅᖅᑐᒍᑦ ᑐᓴᐅᒪᑎᑦᑎᒋᐊᕈᑎᒥᒃ ᐱᔪᓐᓃᕐᔫᒥᑎᑦᑎᐊᕈᑎᒥᒃ ᑕᒪᑐᒥᖓ ᐊᔪᖅᓴᓗᐊᖃᑦᑕᓂᕐᒥᑦ ᓄᓇᕗᒻᒥ 
ᐊᒻᒪᓗ ᑕᕐᕆᔭᓕᐅᖅᑕᐅᓪᓗᓄᒃ ᔭᐃᒥᓯ ᐃᑦᑐᓗᒃᓗ, ᐊᖏᔪᖅᑳᕆᔭᐅᑲᐃᓐᓇᖅᑐᖅ ᓄᓇᕗᑦ ᑐᓐᖓᕕᒻᒥ.  
 
ᓂᐱᓕᐅᖅᑕᐅᓚᐅᖅᑐᒍᒃ ᑲᑐᔾᔨᓪᓗᓄᒃ ᐱᔪᕐᓃᑎᑦᑎᓇᓱᐊᕐᓂᖅᓴᐅᓗᑕ ᑕᒪᑐᒥᖓ ᐊᔪᖅᓴᓗᐊᖃᑦᑕᓂᕐᒥᒃ 
ᓄᖑᑎᕆᔮᓪᓕᓂᕐᒥᑦ. ᒪᓕᒐᓕᐅᖅᑎᑦ ᖃᐅᔨᒪᒻᒪᑕ ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ ᐅᖃᐅᓯᖃᖅᑎᓪᓗᒍ ᒐᕙᒪᒃᑯᑦ 
ᐊᔪᖅᓴᓗᐊᖃᑦᑕᕐᓂᖅ ᐱᔪᓐᓃᕐᔫᒥᑎᑕᐅᒐᓱᐊᖁᓪᓗᒍ ᐱᓕᕆᐊᒥᒃ ᑮᓇᐅᔭᐃᑦ ᐊᑐᖅᑐᔅᓴᐃᑦ ᐅᖃᐅᓯᕆᓚᐅᖅᑕᖏᑦ 
ᒫᑦᓯᐅᓚᐅᖅᑐᒥ.  
 
ᓄᓇᕗᑦ ᑐᓐᖓᕕᒃᑯᑦ ᑭᐅᓚᐅᖅᑐᑦ ᐃᓚᐅᖃᑕᐅᔪᒪᓪᓚᕆᖅᖢᑎᑦ ᒐᕙᒪᒃᑯᓐᓄᑦ ᐊᓯᖏᓐᓄᓪᓗ 
ᑲᑐᔾᔨᖃᑎᒌᓂᐊᖅᑐᓄᑦ ᐱᓕᕆᖃᑕᐅᓗᑎᒃ ᐊᔪᖅᓴᓗᐊᖃᑦᑕᓂᕐᒧᑦ ᐊᑲᐅᓐᖏᓕᐅᕈᑕᐅᔪᓂᑦ ᑕᒪᑐᒥᖓ. 
ᐱᓕᕆᖃᑎᒌᖃᑦᑕᖅᓯᒪᔪᒍᑦ ᓄᓇᕗᑦ ᑐᓐᖓᕕᒃᑯᓐᓂᑦ ᐊᑕᖏᖅᑐᒥᒃ ᑭᒃᑯᑐᐃᓐᓇᕐᓂᑦ ᐃᓚᐅᖃᑕᐅᑎᑦᑎᓂᕐᒧᑦ 
ᑲᒪᕙᓪᓕᐊᑎᓪᓗᑕ ᑕᒪᑐᒥᖓ ᑭᒃᑯᓕᒫᓂᑦ ᓄᓇᕗᒻᒥᐅᓂᑦ.  

ᓄᓇᓕᓕᒫᓂᑦ ᐱᕕᖃᖅᑎᑎᑦᑎᐊᓂᐊᖅᑐᒍᑦ ᐃᓚᐅᖃᑕᐅᔪᓐᓇᓂᕐᒧᑦ ᐊᔪᖅᓴᓗᐊᖃᑦᑕᕐᓂᖅ 
ᓄᖑᑎᑕᐅᕚᓪᓕᖅᐸᓪᓕᐊᓇᓱᑦᑎᓪᓗᒍ.  
 
ᐅᖃᖅᑎᑦᑎᔩ, ᓯᕗᓕᖅᑎᐅᑉ ᑐᒡᓕᐊ ᐱᕙᓪᓕᐊᔪᓕᕆᓂᒃᑯᑦ ᐱᕙᓪᓕᐊᔪᓕᕆᓂᕐᒧᑦ ᐊᒻᒪᓗ ᐃᖏᕐᕋᔪᓕᕆᓂᕐᒧᑦ 
ᒥᓂᔅᑕ ᑕᑉᑑᓇ ᑖᓐᓇ ᓯᕗᒃᑲᑕᖅᑎᐅᓂᐊᖅᑐᖅ ᑕᒪᑐᒥᖓ ᐊᔪᖅᓴᓗᐊᖃᑦᑕᕐᓂᖅ ᐱᔪᓐᓃᕐᔪᒥᑎᑕᐅᒐᓱᐊᕐᓂᖓᓄᑦ 
ᐱᓕᕆᐊᒥᒃ ᒐᕙᒪᒃᑯᓐᓄᑦ ᐱᓪᓗᒍ.  
 
ᒫᓐᓇᒫᕐᓗ ᐅᖃᐅᓯᒃᑲᓛᖅᑐᖅ ᑕᒪᑐᒪᓂ ᒪᓕᒐᓕᐅᕐᕕᒻᒥ ᓇᓗᓇᐃᔭᓗᓂ ᖃᓄᐃᓕᐅᖅᓯᒪᓪᓚᑦᑖᖅᑐᓂᑦ 
ᓴᖅᑭᓛᕐᒪᖔᑕ.  
 
ᐃᒃᐸᔅᓴᖅ ᒥᓂᔅᑕ ᑕᑉᑑᓇ ᓇᓗᓇᐃᖅᓯᓚᐅᕆᕗᖅ ᓄᓇᕗᑦ ᑐᓐᖓᕕᒃᑯᑦ ᐊᐅᓚᑦᑎᔨᓄᑦ ᑲᑎᒪᔨᐅᖃᑕᐅᔪᖅ 
ᐅᑲᓕᖅ ᐃᔨᑦᓯᐊᖅ ᐃᓚᒋᓪᓗᒍ ᓯᕗᓪᓕᖅᐹᒥ ᐱᒋᐊᕈᑕᐅᔪᓂᑦ ᑭᒃᑯᑐᐃᓐᓇᕐᓂᑦ ᐃᓚᐅᑎᑦᑎᕚᓪᓕᕋᓱᐊᕐᓂᕐᒧᑦ. 
ᑭᒡᒐᑐᖅᑎᒌᓂᒃ ᑮᓇᐅᔭᓕᐅᕋᓱᐊᖅᑎᑦᑎᔨᐅᔪᓂᓪᓗ ᑎᒥᐅᔪᓂᑦ ᓇᒻᒥᓂᖃᖅᑐᓂᓪᓗ ᐃᓚᐅᖃᑕᐅᑎᑦᑎᔪᒪᔪᒍᑦ 
ᒥᓂᔅᑕ ᓇᓗᓇᐃᖅᓯᑎᓪᓗᒍ.  
 
ᐅᖃᖅᑎᑦᑎᔩ, ᒐᕙᒪᒃᑯᑦ ᑕᑯᔪᒪᒻᒪᑕ ᓄᓇᕗᒻᒥ ᓱᕈᓯᓕᒫᑦ ᐃᓚᒌᓕᒫᓪᓗ ᑳᖃᑦᑕᓐᖏᓕᖅᐸᓪᓕᐊᔭᕆᐊᔅᓴᖏᓐᓂ. 
ᓄᓇᕗᒻᒥᐅᑦ ᐅᐱᒍᓱᑦᑎᐊᕐᓗᑎᒃ ᐃᓅᓯᖃᑦᑎᐊᕈᓐᓇᓂᖅᓴᐅᓗᑎᑦ ᐊᔪᖅᓴᖏᓐᓂᖅᓴᐅᓗᑎᓪᓗ ᐃᓅᓯᖃᕈᓐᓇᕐᓗᑎᑦ 
ᑕᒫᓂ ᐊᔪᖅᓴᓂᖅᐹᑦ ᐱᓪᓗᒋᑦ.  
 
ᓱᓕᔪᖅᓴᑐᐃᓐᓇᐅᔪᒍᑦ ᓄᓇᕗᒻᒥ ᑕᒪᒃᑯᓂᖓ ᒪᑭᑕᑎᑦᑎᑦᑎᐊᖁᓪᓗᒋᑦ ᓄᓇᓕᓐᓂ. ᖃᐅᔨᒪᔪᒍᑦ 
ᐱᓕᕆᐊᖃᑎᒌᑦᑎᐊᕈᑦᑕ ᐃᓚᐅᖃᑎᒌᓪᓗᑕᓗ ᓄᓇᕗᒻᒥᐅᓕᒫᓂᑦ ᓴᓐᖏᓂᖃᕈᓐᓇᑎᐊᖅᑐᒍᑦ ᑕᒪᓐᓇ 
ᓄᖑᑎᕆᕙᓪᓕᐊᓇᓱᐊᕐᓂᖅ ᐊᔪᖅᓴᕐᓂᖅ ᐱᓪᓗᒍ ᐊᒻᒪᑦᑕᐅᖅ ᐊᒃᑐᐃᔪᐃᓐᓇᐅᔪᓐᓇᖅᑐᒍᑦ ᑕᒪᒃᑯᓂᖓ 
ᐊᒃᓱᕈᓗᐊᖃᑦᑕᓂᕐᒧᑦ ᐊᑲᐅᓐᖏᓕᐅᕈᑕᐅᓂᕐᒧᑦ. ᑕᒪᒃᑮ ᐊᑕᖏᕐᓗᑕ ᑕᒪᑐᒥᖓ ᐋᖅᑭᐅᒪᑎᑦᑎᔪᓐᓇᑦᑎᐊᕋᑦᑕ.  
 
ᖁᔭᓐᓇᒦᒃ, ᐅᖃᖅᑎᑦᑎᔩ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑎ. ᒥᓂᔅᑕᐃᑦ ᐅᖃᐅᓯᔅᓴᖏᑦ. ᐱᑕᖃᕈᓐᓃᕐᒪᑦ. ᑲᑎᒪᔾᔪᑎᑦᑎᓐᓄᑦ 3. 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ. (ᑐᓵᔨᑎᒍᑦ) ᕿᑭᖅᑖᓘᑉ ᓂᒋᐊᓄᑦ, ᒥᔅᑕ ᓯᐊᓪ.  
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 288 - 3(2): ᑭᓐᖓᕐᒥᐅᑕᐃᑦ ᑲᑎᑦᑐᑦ (ᓯᐊᓪ) 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᓪᓗᒥ ᓇᖏᖅᓯᒪᕗᖓ ᑭᓐᖓᕐᒥᐅᑕᐃᑦ 
ᐊᒃᓱᕈᕐᓇᑐᒃᑰᑎᓪᓗᒋᑦ ᐅᖃᐅᑎᒍᒪᓪᓗᒋᑦ ᒪᓕᒐᓕᐅᖅᑏᑦ ᑲᑎᒪᔨᖏᑦ ᖃᐅᔨᒪᔪᔅᓴᐅᓕᕐᒪᑕ ᒫᓐᓇᕋᑖ ᓄᓇᖓᓐᓂ 
ᖃᓄᐃᓕᐅᖅᑐᖃᕈᓘᔭᓚᐅᕐᒪᑦ ᐱᖅᑯᓗᐊᕿᔪᖃᖅᑐᓂ ᐱᓇᓱᐊᕈᓯᐅᓚᐅᖅᑐᒥ. ᐱᓇᓱᐊᕈᓯᐅᓚᐅᖅᑐᒥ ᓄᓇᓕᓐᓂ 
ᓯᕗᓕᖅᑏᑦ ᓄᓇᓖᓪᓗ ᑐᐊᕕᕐᓇᑐᒃᑯ ᑲᑎᒪᑎᑕᐅᓚᐅᕐᒪᑕ.  
 
ᐅᖃᖅᑏ, ᑕᐃᒃᑯᐊ ᐸᓖᓯᒃᑯᓐᓂᑦ ᐃᖅᑲᓇᐃᔭᖅᑏᑦ ᐊᕐᓇᐃᑦ ᐊᖑᑏᓪᓗ ᐃᖅᑲᐅᒪᔪᒪᓪᓗᒋᑦ ᐅᕙᑦᑎᓐᓂᑦ 
ᐱᒃᑯᔨᓪᓗᑎᑦ, ᓴᐳᔾᔨᓪᓗᑎᑦ ᑲᑉᐱᐊᓇᖅᑐᒃᑰᖃᑦᑕᕐᒪᑕ. ᐊᕐᓇᐃᑦ ᐊᖑᑏᓪᓗ ᑕᐃᒃᑯᐊ ᐸᓖᓯᒃᑯᓐᓂᑦ 
ᐃᑲᔪᖅᑎᐅᖃᑦᑕᖅᑐᑦ ᐋᖅᑭᐹᓪᓕᕈᑎᐅᖃᑦᑕᕐᒪᑕᓗ. 
 
ᐅᖃᖅᑏ, ᑕᕝᕙᑲᐅᑎᒋ ᐊᑲᐅᖏᓕᐅᕈᑏᑦ ᓄᓇᓕᓐᓂᑦ ᐋᖅᑭᑦᑕᐅᔪᓐᓇᖏᒻᒪᑕ ᑭᓯᐊᓂ ᑕᐃᒃᑯᐊ ᐃᓅᖃᑎᒌᑦ 
ᓄᓇᒥᓐᓂ ᐋᖓᔾᔭᓇᖅᑐᓂᑦ ᐊᑐᕐᓂᓗᑉᐸᑦᑕᑦ ᓄᖅᑲᖅᔫᒥᓯᒪᓕᖅᑲᑕ ᑭᓯᐊᓂ ᐃᓱᒪᓕᐅᖃᑦᑕᑦᑎᐊᕈᓐᓇᕐᖓᑕ. 
ᓄᓇᓖᑦ, ᓄᓇᕗᑦ ᒐᕙᒪᐃᓪᓗ ᑲᑐᔾᔨᖃᑎᒌᑦᑎᐊᕐᖢᑎᑦ ᐊᐅᓚᑦᑎᑦᑎᐊᕈᑎᔅᓴᓂᑦ ᐃᑲᔫᑎᔅᓴᓂᓪᓗ 
ᓴᖅᑮᒋᐊᖃᓕᕋᑦᑕ. 

ᑖᒃᑯᐊ ᐅᖃᖅᑏ ᐃᒻᒥᒃᑯᑦ ᑲᒪᒋᒋᐊᖃᕋᑦᑎᒍᑦ ᐃᒻᒥᓂᒃ ᓄᓇᖅᑲᑎᕗᓪᓗ ᑕᓯᐅᖃᑎᒌᓪᓗᑕ. ᐃᓄᖁᑎᕗᑦ ᐃᒻᒥᓂ 
ᐊᒡ)ᕉᑎᒥᓂᑦ ᐊᓂᒍᐃᔪᓐᓇᖏᒻᒪᑕ ᐃᑲᔪᖅᑎᖃᕐᓗᑎᑦ ᑭᓯᐊᓂᐅᒻᒪᑕ. 
 
ᐅᖃᖅᑏ, ᑖᒃᑯᐊ ᑲᑎᒪᔨᐊᓛᖑᓚᐅᖅᑐᑦ ᓄᓇᖓᓐᓂᑦ ᑲᑎᒪᑎᓪᓗᒋᑦ ᓇᓗᓇᕈᓐᓃᓚᐅᖅᑐᑦ ᑖᒃᑯᐊ ᖁᑭᐅᐊᑏᑦ 
ᐅᓗᕆᐊᓇᖏᑦᑐᒥᑦ ᐊᑦᑐᖏᖅᑕᐅᓯᒪᖃᑦᑕᕆᐊᖃᕐᓕᖏᓐᓂᑦ ᓄᓇᓕᓐᓂ. ᑖᓐᓇᑦᑕᐅᖅ ᑐᖅᑯᐃᓂᖅ ᖁᑭᐅᑎᓂᑦ 
ᖁᑭᐅᑎᖃᕐᕕᓄᑦ ᓴᓐᓂᕈᐊᓕᓐᓄᑦ ᑕᐃᒫᒃ ᓯᓚᑐᓂᐅᒻᒪᑦ. ᑕᐃᒫᒃ ᑭᓯᐊᓂᐅᒻᒪᑦ. 
 
ᐅᕙᖓᓕ ᐅᖃᖅᑏ, ᐅᖃᐅᓯᕆᔪᒪᓂᐊᕋᒃᑯ ᒥᓂᔅᑕᖓᓐᓄᑦ ᒪᓕᒐᓕᕆᔨᒃᑯᑦ ᐃᑲᔪᖅᑕᐅᒍᓐᓇᕐᒪᖔᑕ, ᑖᒃᑯᐊᓗ 
ᐅᓪᓗᒥ ᐅᖃᐅᓯᕆᕙᒃᑲ ᑭᒡᒐᖅᑐᐃᓪᓗᖓ ᑭᓐᖓᕐᓂᑦ ᑭᒻᒥᕈᒻᒥᓗ ᖁᑭᐅᑏᑦ ᑕᒫᓂᖅᑭᔭᕆᐊᖃᕈᓐᓃᕐᓂᖓᓐᓂᑦ. 
 
ᐅᖃᖅᑏ, ᐃᒥᐊᓗᒃ ᐊᑐᕐᓂᓗᑦᑕᐅᓗᐊᓕᕐᓂᖓᓄᑦ ᓄᖅᑲᕈᓐᓇᐃᓕᓯᒪᒻᒪᑕ ᓄᓇᓖᑦ 
ᐅᓗᕆᐊᓇᖅᑐᒦᑎᑕᐅᓕᖅᑐᑎᑦ. ᒐᕙᒪᒃᑯᑦ ᐱᓕᕆᐊᔅᓴᓂᑦ ᐋᖅᑭᔅᓱᐃᔨᖏᑦ ᐃᒥᐊᓗᓕᕆᓂᕐᒧᑦ ᐱᖁᔭᔅᓴᒥᑦ 
ᒫᓐᓇᕋᑖᖅ ᑲᑎᒪᑎᑦᑎᓚᐅᕐᒪᑕ. ᑕᕝᕙᑲᐅᑎᒋ ᐋᖅᑭᑲᐅᑎᒋᔪᓐᓇᖏᒻᒪᑦ ᑖᓐᓇ ᐱᔭᕆᐊᑭᑦᑐᑯᓘᖏᓐᓂᖓᓄᑦ. 
ᐃᒥᐊᓗᒻᒥᑦ ᐊᐅᓚᑦᑎᖏᓗᐊᖅᑐᐊᓘᓕᕋᑦᑕ. 
 
ᐅᖃᖅᑏ, 
 
ᐅᖃᖅᑎ (ᑐᓵᔨᑎᒍᑦ): ᒪᒥᐊᓇᖅ ᐅᖃᓕᒪᕝᕖᑦ ᐃᓱᓕᒻᒪᑦ. ᐱᔭᕇᕈᒪᒍᕕᑦ ᐊᐱᕆᒋᐊᖃᓚᖓᒐᕕᑦ 
ᐱᔭᕇᕈᓐᓇᕐᒪᖔᖅᐱᑦ. ᒥᔅᑕ ᓯᐊᓪ 
 
ᓯᐊᓪ (ᑐᓵᔨᑎᒍᑦ): ᑕᒪᐃᓐᓄᑦ ᐊᖏᖅᑕᐅᔪᒪᕗᖓ ᐱᔭᕇᕈᒪᓪᓗᖓ. 
 
ᐅᖃᖅᑎ: ᖁᔭᓐᓇᒦᒃ ᒥᔅᑕ ᓯᐊᓪ. ᐅᖃᐅᓯᒃᓴᓂᑦ ᐅᖃᐅᓯᕆᔭᕇᕈᓐᓇᕈᒪᒻᒪᒋᑦ. ᐋᒃᑳᖅᑐᖃᖅᐹ? ᐋᒃᑳᖅᑐᖃᖏᒻᒪᑦ 
ᐱᔭᕇᕈᓐᓇᖅᑕᑎᑦ ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ. ᖃᖓᑕᓲᓕᕆᔩᑦ ᑖᒃᑯᐊ ᑎᑭᑎᑦᑎᖃᑦᑕᖅᑐᑦ ᐅᓯᖃᖅᑕᖃᑦᑕᖅᑐᐃᓂᓛᒃ 
ᐃᒥᐊᓗᓐᓂᑦ ᖃᐅᔨᓴᒃᑲᓂᑦᑎᐊᖁᓪᓗᒋᑦ. ᒐᕙᒪᒃᑯᓄᑦ ᐃᒥᐊᓗᓕᕆᔨᒃᑯᑦ, ᐃᒥᐊᓗᖃᑦᑕᐃᓕᒪᔪᓄᑦ 
ᖃᐅᔨᓴᖃᑎᒋᖃᖁᑦᑕᕐᓗᒋᑦ ᓲᕐᓗ ᐱᖓᕐᓄᑦ ᐊᓯᖏᓐᓄᓗ ᐃᑲᔪᖅᑕᐅᔪᒪᒐᓗᐊᖅᐳᒍᑦ ᑖᒃᑯᐊ ᑭᓐᖑᕐᓃᓐᖔᖅᑐᑦ . 
ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓯᐊᓪ. ᒪᓕᒐᓕᐅᖅᑏᑦ ᐅᖃᐅᓯᖏᑦ. Hudson Bay-ᒧᑦ ᒥᔅᑕ ᕋᒻᐴᑦ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 289 - 3(2): ᖁᔭᓕᔪᑦ ᐃᓄᐃᑦ ᖃᖓᑕᔫᖏᑦ ᐃᓚᐅᔪᖅ ᐱᓕᕆᐊᖅ (ᕋᒻᐴᑦ) 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᖁᔭᓕᔪᒪᓪᓗᖓ Air Inuit-ᑯᓐᓄᑦ 
ᓴᓂᑭᓗᐊᕐᒥᑦ ᑕᐃᒃᑯᐊ ᐃᓕᔭᕗᑦ program-ᖑᓂᐸᖅᑕᐅᖃᑦᑕᑎᑕᖅᑐᖅ ᐅᐃᒍᔭᐅᓚᐅᕐᒪᑦ. ᑖᒃᑯᐊ 
ᐊᑭᑭᓪᓕᒋᐊᕈᑕᐅᖃᑦᑕᕐᒪᑕ ᖃᖓᑦᑕᐅᑎᓄᑦ ᐊᕐᕌᒍᑕᒫᑦ Air Inuit-ᑰᕐᓗᑎᑦ ᓄᓇᕕᒻᒥᐅᓄᑦ. ᑖᓐᓇ ᓯᕗᓪᓕᖅᐹᒥᑦ 
ᓄᓇᕕᒻᒥᐅᑕᓄᑦ ᑭᓯᐊᓂ ᐊᑎᖃᖃᑕᐅᔪᓄᑦ ᖃᖓᑦᑕᐅᓰᒍᓐᓇᓚᐅᖅᓯᒪᔫᒐᓗᐊᑦ ᓯᕗᓪᓕᖅᐹᒥᑦ 
ᐃᑲᔫᑎᐅᓪᓚᕆᖃᑦᑕᖅᓯᒪᒻᒥᒻᒪᑕ ᓴᓂᑭᓗᐊᕐᒥᑦ. 
 
ᐅᖃᖅᑏ, ᖃᐅᔨᒪᔪᔅᓴᐅᒐᔅᓯ ᑖᒃᑯᐊ ᐊᑭᑐᔪᒻᒪᕆᐊᓘᒻᒪᑕ ᖃᖓᑦᑕᐅᑏᑦ. ᖁᔭᓕᑦᑎᐊᕋᒪ ᐅᖃᖅᑏ, Air Inuit-
ᑯᓐᓂᑦᑖᒃᑯᐊ ᐊᑭᑭᓪᓕᒋᐊᖑᐊᑕᖅᓯᓐᓇᓚᐅᕐᖓᒋᑦ 
 
>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᕋᒻᐴᑦ. ᐊᕐᕕᐊᓄᑦ ᒪᓕᒐᓕᐅᖅᑎ, ᒥᓂᔅᑕ ᓯᐅᑦᓴᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 290 - 3(2): ᐅᐱᒍᓱᓐᓂᖅ ᐊᕐᕕᐊᕐᒥᐅᑕᓂᑦ ᐃᓕᓐᓂᐊᕇᖅᑐᓄᑦ (ᓯᐅᑦᓴᒃ) 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᓯᕗᓪᓕᖅᐹᒥᑦ ᐊᕐᕕᐊᒥᐅᑕᐃᑦ ᑕᐅᕙᓂ 
ᑕᕝᕙᐅᕗᑏᖅᐸᒃᑲ ᕼᐊᓘᖅᐸᒃᑲ ᓄᓇᕗᒻᒥᐅᑕᐅᖃᑎᒃᑲ. 2010-ᖑᑎᓪᓗᒍ ᔮᓐ ᐊᑕᒍᒃᓯᐊᖅ ᐃᓕᓐᓂᐊᕐᕕᖓᓄᑦ 
ᐄᕙ ᐋᕆᐊᕐᓗ ᑕᐃᒃᑯᖓ ᐊᒥᓲᓛᖑᖃᑕᐅᔪᓄᑦ ᐃᓕᓐᓂᐊᕕᒻᒥ ᐱᔭᕇᖃᑕᐅᔪᓂᑦ ᐱᖃᑕᐅᔪᓐᓇᓚᐅᕐᒥᒐᓐᓄᒃ 
ᑕᕝᕙᓂ ᐊᕐᕌᒍᑦᑎᓐᓂᑦ. 34-ᖑᓚᐅᖅᑐᑦ ᐊᖏᔪᖅᑳᖏᑦ ᖃᑕᓐᖑᑎᖏᓪᓗ ᐃᓚᖏᓪᓗ ᐅᐸᖃᑕᐅᓯᒪᓪᓗᑎᑦ 
ᐊᓕᐊᓇᐃᒍᓱᒋᐊᖅᑐᖅᑐᑎᑦ ᐱᔭᕇᖅᑐᓂᑦ ᐃᓕᓐᓂᐊᖅᑕᒥᓂᒃ. 
 
ᐅᖃᖅᑏ, ᐅᑯᐊ ᐃᕚᓐ, ᑑᓂ ᐊᓚᕋᓚᒃ, ᐋᑕᓂ ᐋᓐᑐᕉᔅ, ᑐᐊᑎ ᐊᓄᕙᐃ, ᓗᐊᕋ ᐊᓇᐅᑕᓕᒃ, ᐋᓐ ᕉᔅ ᐊᐅᓚᑦᔪᑦ, 
ᓕᐊ ᐃᓅᔭᖅ, ᒑᕕᓐ ᒋᐸᓐᔅ, ᑖᓂ ᐃᓕᖓᔪᖅ, ᐅᖅᑯᖅ, ᓵᓐ ᖃᑉᓗᑦᓯᐊᖅ, ᔫ ᔫᓂᐅ ᖃᕆᑕᖅ, ᐊᒫᓐᑕ ᑭᒋᑦᓱᓐᓈᖅ, 
ᔪᓖᓐ ᑭᒋᑦᓯᓐᓈᖅ, ᒫᑕ ᑯᒪᒃ, ᓴᐃᒪᓐ ᑯᒪᒃ, ᐋᑎ, ᒪᒡᒐ, ᕌᐴᑦ ᐅᑦᔪᓐᓇᖅ, ᕉᔅᒥᐅᕆ ᐅᑦᔪᓐᓇᖅ, ᑐᕇᓴ 
ᓄᑕᐅᒃᓱᖑᔭᖅ, ᐋᕗᕆ, ᐊᐃᒥ, ᕕᐊᑎ ᓵᒥ, ᔪᐊᑕᓐ ᓴᐃᓐᑦᔮᓐ, ᑎᐅᕆᓐᔅ, ᒫᓇᓯ ᑖᒻᓴᓐ. ᑲᐃᑦᓚᓐ, ᑲᐃᓚᑉ ᐅᓚᔪᒃ 
ᐊᒻᒪ ᓯᐴᓚ ᐅᓴᒃ. 
 
ᐅᖃᖅᑏ, ᑖᒃᑯᐊ ᐅᐱᒋᔪᒪᓪᓗᒋᑦ ᐱᔭᕇᖅᑐᑦ ᐊᓂᒍᐃᔪᐊᐱᐅᒻᒪᑕ ᐃᓕᓐᓂᐊᖅᑕᒥᓂᒃ. ᓄᓇᕗᑦᒥᐅᓄᑦ 
ᐅᐱᒋᔭᐅᑦᑎᐊᖅᐳᓯ. ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᓐᓇᖓᓄᑦ, ᒥᔅᑕ ᑰᓕ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 291 - 3(2): ᐃᓅᔪᓐᓃᕐᓂᕆᓚᐅᖅᑕᖓ ᕕᓕ ᑕᐃᒪᓐ (ᑰᓕ) 
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. ᓂᑯᕕᔾᔪᑎᒋᔭᕋ ᐆᒥᖓ ᓂᑉᓕᕈᒪᓪᓗᖓ ᑕᐃᒃᑯᐊ ᑐᓵᔪᓕᒫᓄᓪᓗ 
ᖃᐅᔨᒪᔭᐅᓪᓗᓂ ᑕᒪᓐᓇ. ᑐᓵᓂᓚᐅᖅᑕᕋᓗᐊᕗᑦ ᑭᓯᐊᓂ ᑲᓇᑕ ᐊᓯᐊᔨᖅᑲᐅᒐᑦᑕ ᖃᓂᖃᑦᑎᓪᓚᕆᐊᓗᒻᒥᒃ 
ᒫᓐᓇᓵᖑᖅᑲᐅᔪᖅ. 
 
ᓂᑯᕕᔾᔪᑎᒋᔭᕋ ᐅᖃᖅᑏ, ᐃᓕᑕᕆᔪᒪᓪᓗᒍ, ᐅᐱᒋᔪᒪᓪᓗᒍ ᑖᓐᓇ ᖃᓂᖃᑦᑎᓪᓚᕆᐅᓚᐅᖅᑐᖅ ᑯᒃᓴᓱᒍᓐᓇᕋᓂᓗ 
ᒍᕌᓐᑦ ᑯᕇ, Nation Leader. Leader-ᖑᔪᖅ ᖃᓂᖃᑦᑎᒻᒪᕆᒃ James Bay-ᒦᖔᖅᓯᒪᓪᓗᓂ ᕕᓕ ᑕᐃᒪᓐ 
ᐃᓅᔪᓐᓃᓚᐅᕐᒪᑦ ᓯᑎᕚ ᐊᑐᓕᓵᖅᑎᓪᓗᒍ.  
 
ᐅᖃᖅᑏ, ᐅᖃᕈᓐᓇᖅᑐᖓ ᑖᓐᓇ ᖃᓂᖃᑦᑎᓪᓚᕆᐅᓚᐅᖅᑐᖅ ᓄᓇᑦᑕ ᓇᒻᒥᓂᖅᑖᕋᓱᐊᖅᑐᓄᑦ James Bay 
Cree. ᑕᐅᓇᓂ ᑕᐃᒃᑯᐊ ᓄᓇᖓ ᐱᓕᕆᐊᖑᔪᓪᓚᕆᐊᓘᓕᕐᒪᑦ ᑰᓪᓗ ᓯᒥᑦᑐᖅᑕᐅᓕᖅᖢᑎᒃ ᐊᖑᓇᓱᒃᕕᖏᑦ. 
ᑖᓐᓇ ᕕᓕ ᑕᐃᒪᓐ ᐃᓄᑑᔮᓚᐅᖅᓯᒪᔪᖅ ᓂᑯᕕᑦᖢᓂ ᐃᓄᖁᑎᓂ ᑕᐃᒪᓐᓇᐃᓕᐅᖅᑕᐅᔾᔮᖏᑦᑐᑦ. ᓂᑯᕕᖓᓕᕐᒪᑦ 
ᑕᐃᒪᓐᓇ ᓄᖅᑲᑦᑎᓚᐅᖅᓯᒪᔭᖏᑦ ᐃᖅᑲᑦᑐᐃᕕᒃᑰᕆᐊᖅᖢᓂ Hydro Project James Bay, 1970’s 
ᐊᑐᓕᓵᖅᑎᓪᓗᒋᑦ. ᑖᓐᓇ ᑕᐃᒪᐃᓕᐅᕐᓂᖓᓄᑦ ᓄᓇ ᓇᒻᒥᓂᖅᑖᕈᓐᓇᖅᓯᓚᕿᓚᐅᖅᑐᑦ James Bay Cree ᐊᒻᒪ 
ᐃᓄᐃᑦ ᒪᓕᒃᓴᖅᖢᑎᒃ ᐊᑕᐅᑦᑎᒃᑰᑦᑎᐊᒐᓚᒻᒪᕆᒃ. 
 
ᑖᓐᓇ ᐱᑦᔪᑎᒋᓪᓗᒍ, ᐅᖃᖅᑏ, ᐃᓕᑕᕆᖃᑕᐅᔪᒪᒐᑦᑎᒍ ᐃᑲᔪᕐᓂᕆᓚᐅᖅᑖ ᖁᒃᓴᓱᓐᖏᓐᓂᖓᓄᑦ ᐊᒻᒪᓗ 
ᑕᑯᓪᓗᒍ ᖃᐅᔨᓇᓚᐅᕐᒪᑦ ᐅᓇ ᖃᓂᖃᑦᑎᓪᓚᕆᐊᓗᒃ. ᑕᑯᖃᑦᑕᖅᓯᒪᒐᒃᑯ ᐊᒥᓱᐃᖅᖢᒍ. ᐃᓅᔪᓐᓃᓐᓂᐊᕐᓕᕋᒥ 
ᐃᕐᓂᕐᒥᓄᑦ ᐅᖃᓚᐅᖅᑐᖅ ᓱᓇᐅᕝᕙ ᒫᓐᓇᓵᕈᓗᒃᑯᑦ ᐃᓅᔪᓐᓃᓛᕐᓂᐊᕐᓕᕐᓂᖅᖢᓂ. ᐃᓅᔪᓐᓃᕈᓂᒎᖅ ᐃᓗᕕᖓ 
ᐃᒪᐃᑦᑐᒥᒃ ᑎᑎᖅᑲᒥᒃ ᐃᓪᓕᕆᔭᐅᓛᖅᐳᖅ ᑲᑎᒪᔭᖅᑐᖅᑐ, ᐅᑎᕐᓂᐊᕐᒥᔪᕉᖅ. 
 
(ᑐᓵᔨᒃᑯᑦ) ᐃᕐᓂᕐᒥᓂᖏᓛᒃ ᐅᖃᐅᔾᔨᓚᐅᖅᓯᒪᒻᒪᑦ ᑐᖁᓐᓂᕈᓂᒎᖅ ᐃᒪᐃᓕᖓᔪᒥᒃ ᑎᑎᕋᖅᓯᒪᖁᔨᓐᓂᕐᖓᑦ, 
‘ᑲᑎᒪᔭᖅᑐᖅᓯᒪᒻᒪᑦ ᐅᑎᓛᕐᒥᔪᖅ ᒫᓐᓇᒫᒃᑯᑦ” ᑕᐃᒪ ᕿᓚᓈᕆᕙᕋ ᑕᑯᓛᕐᓂᖓᓂᒃ. ᖁᔭᓐᓇᒦᒃ, ᐅᖃᖅᑏ. 
 



ᐊᐃᑉᐱᖅ, ᐅᑐᐱᕆ 19, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

>>ᐸᑦᑕᑐᖅᑐᑦ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᑰᓕ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᖁᑦᑎᑦᑐᒧᑦ ᒪᓕᒐᓕᐅᖅᑎ, ᒥᔅᑕ 
ᐃᐊᓕᐊᑦ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 292 - 3(2): ᐃᖅᑲᐅᒪᑦᑎᓂᖅ ᑲᑎᒪᒋᐊᒃᑲᓂᕐᑎᓪᓗᒋᑦ (ᐃᐊᓕᐊᑦ) 
 
ᐃᐊᓕᐊᑦ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ ᓇᓪᓕᒍᓱᓐᓂᕆᔭᓐᓂᒃ ᐅᖃᕈᒪᔪᖓ ᔫᑕᔅ ᐅᕿᑦᑐᕐᒧᑦ, 
ᐃᕐᓃᓚᐅᕐᓂᖓᓄᑦ ᐹᐱᒥᒃ, ᐃᒃᐱᐊᕐᔪᒻᒥ. ᐃᓱᒪᒋᕙᑦᓯ, ᑐᒃᓯᐅᑎᕙᑦᓯᓗ ᐊᒃᓱᕈᓐᓇᑐᒃᑰᑎᓪᓗᓯ. 
 
ᐅᖃᖅᑏ, ᖁᕕᐊᑉᐳᖓ ᐅᑎᕆᐊᔅᓴᖅ ᑲᑎᒪᓂᑦᑎᓐᓄᑦ ᐊᐅᔭᖃᑦᑎᐊᓚᐅᖅᑎᓪᓗᑕ. ᓯᕗᓪᓕᖅᐹᒥ ᑲᑎᒪᑎᓪᓗᑕ 
ᐅᖃᐅᓯᖃᕈᒪᒐᒪ ᑎᑎᕋᖅᑕᐅᓯᒪᔪᒥᒃ ᓈᒻᒪᓈᖅᑑᔮᖅᑐᖅ ᐅᓪᓗᒥᒧᑦ. 
 
ᐅᖃᖅᑏ, ᑕᐃᒪ ᒪᓕᒐᓕᐅᖅᑎᐅᓕᕋᑦᑕ ᐊᕐᕌᒎᓐᓂᒃ ᒪᕐᕉᓐᓂᒃ ᐃᓛᓐᓂᑯᓪᓗ ᐃᒫᒃ ᐊᑲᐅᓂᖅᐹᖑᕙᒻᒥᔪᖅ 
ᐃᓱᒪᔅᓴᖅᓯᐅᖅᑐᓂ ᕿᒥᕐᕈᑐᐃᓐᓇᖅᑐᓂᓗ ᐊᒻᒪᓗ ᕿᒥᕐᕈᓛᖅᑎᓪᓗᑕ ᓯᕗᓂᒃᑎᓐᓂ. ᓈᒻᒪᓈᓐᓂᐊᖅᑐᖃᐃ, 
ᐅᖃᖅᑏ, ᐅᖃᓕᒫᕈᒪᒻᒥᔪᖓ ᕌᐴᑦ ᕘᒐᓐᒥᒃ ᐊᑎᖃᑦᑐᖅ ᐃᓕᒋᐊᖃᓚᐅᖅᑕᒃᑲ ᒥᑭᓂᖅᐹᓃᑦᑐᖓ ᐃᓕᓚᐅᖅᑕᒃᑲ. 
ᖃᐅᔨᒪᔭᕆᐊᖃᓪᓚᕆᑦᑕᒃᑲ ᐃᓅᓇᓱᓐᓂᕐᒧᑦ, ᖃᓄᐃᒋᐊᖃᕐᓂᕐᒧᑦ ᐃᓕᓚᐅᖅᑕᒃᑲ ᐃᓕᓐᓂᐊᕐᕆᐊᖓᕋᒪ. ᓯᓚᑐᓂᖅ 
ᓯᕗᓪᓕᖅᐸᐅᓚᐅᖏᑦᑐᖅ ᑭᓯᐊᓂ ᐃᓚᒋᓚᐅᖅᑕᖓ ᓈᑎᐅᖑᔭᒥ ᐃᓕᓐᓂᐊᑎᓪᓗᑕ ᐅᑯᐊ ᐃᓕᓚᐅᖅᑕᒃᑲ 
ᑲᑐᔾᔨᖃᑎᖃᕐᓗᑕ, ᐃᓚᐃᓐᓈᖏᓪᓗᑕ, ᐋᓐᓂᖅᓯᖃᑦᑕᖏᓪᓗᑕ, ᓇᓂᔭᕗᑦ ᐅᑎᖅᑎᐸᓪᓗᒋᑦ, ᓴᖢᒻᒪᓴᕐᓗᑎᑦ, 
ᐃᕝᕕᑦ ᐱᒋᓐᖏᑕᑎᑦ ᐱᓐᖏᓪᓗᒋᑦ, ᒪᒥᐊᖃᑦᑕᕐᓗᑎᑦ ᐋᓐᓂᖅᓯᒍᕕᑦ, ᐊᒡᒐᑎᑦ ᐅᐊᓴᖅᐸᓪᓗᒋᑦ 
ᓂᕆᓚᐅᓐᖏᓂᕐᓂᑦ, ᑯᕕᑎᑦᑎᓗᑎᑦ, ᓯᕙᐅᔭᐃᑦ ᐃᒻᒧᓪᓗ ᐱᐅᔪᑦ, ᓈᒻᒪᑦᑐᒥᒃ ᐃᓅᓯᖃᕐᓗᑎᑦ, ᐃᓕᑉᐸᓪᓕᐊᓗᑎᑦ, 
ᐃᓱᒪᔅᓴᓯᐅᕐᓗᑎᑦ, ᐊᒥᐊᕆᓗᑎᓪᓗ, ᒧᒥᕐᓗᑎᑦ, ᐃᓐᖏᕐᓗᑎ, ᐱᓐᖑᐊᕐᓗᑎ, ᐃᖅᑲᓇᐃᔭᕐᓗᑎ, ᐅᓐᓄᓴᒃᑯᑦ 
ᓯᓂᑉᐸᓪᓗᑎᑦ, ᖃᐅᔨᒪᓇᓱᐊᑦᑎᐊᖃᑦᑕᕆᑦ ᐃᖏᕐᕋᔪᓂᑦ, ᑕᓯᐅᕐᓗᑎ, ᑲᑐᔾᔨᖃᑎᒌᓪᓗᓯ, ᖃᐅᔨᒪᓗᓯ 
ᐱᐅᔪᐋᓘᓂᖓᓂ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᓇᑦᑎᓕᒃᒧᑦ, ᒥᔅ ᐅᒡᔪᖅ.  
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 293 - 3(2): ᖁᔭᓕᓂᖅ ᑕᓗᕐᔪᐊᕐᒥᐅᑕᓂᑦ ᐊᖑᓇᓱᑦᑎᓂᑦ (ᐅᒡᔪᖅ) 
 
ᐅᒡᔪᖅ: ᖁᔭᓇᖅᐳᑎᑦ ᐅᖃᖅᑎᑦᑎᔩ. ᓇᑦᓯᓕᖕᒥᐅᑕᐃᑦ ᐅᑉᓗᒃᑰᖅᐸᒃᑲᓐ ᑐᓗᕐᔪᐊᕐᒥᐅᑕᓪᓗ ᐅᖅᓱᖅᑑᕐᒥᐅᑕᓐᓂᓪᓗ. 
ᐅᑉᓗᑰᖅᐸᔅᓯ.  
 
ᐃᑭᓐᖑᐊ ᐆᒪᔪᓕᕆᔩ ᖁᔭᓕᔪᒪᓪᓗᒋᑦ ᑕᓗᕐᔪᐊᕐᒥᐅᑕ ᐆᒪᔪᓕᕆᔨ ᑐᑦᑐᓂᑦ ᐊᕙᑎᓂᑦ ᑎᓴᒪᓂᓪᓗ ᐅᑭᐊᔅᓵᖅ 
ᑐᑦᑐᑎᑦᑎᒻᒪᑕ ᑕᑉᐸᐅᖓ ᖁᑦᓯᑦᑐᒧᑦ Resolute Bay-ᒧᑦ ᑐᔫᑕᐅᓪᓗᑎᑦ ᑕᐃᑲᓐᖓᑦ ᐆᒪᔪᓕᕆᔨᖏᓐᓂ 
ᓂᐅᕕᐊᖑᔪᑦ. ᑖᒃᑯᐊ ᐃᑭᓐᖑᐊᒃᑯᑦ ᐆᒪᔪᓕᕆᔨᑦ ᑲᒪᓱᑦᑎᐊᑐᒻᒪᕆᐅᒻᒪᑕ ᑐᑦᑐᑕᐅᔪᑦ ᖃᑎᒐᐃᓪᓗ ᒥᒥᓗ 
ᐊᐅᒋᐊᖃᕆᐊᖃᓐᖏᒻᒪᕆᖅᖢᑎᒃ ᑕᐃᒪᓐᓇ ᑲᒪᓱᑦᑎᒋᑦᑎᐊᖅᑐᑦ ᐊᖑᓇᓱᐊᖅᑏᑦ ᑕᐃᑲᓂ ᑐᓗᕐᔪᐊᕐᒥ.  
 
ᑖᒃᑯᐊ ᓇᓐᖓᕈᒪᓪᓗᒋᑦ ᑐᑦᑐᓯᐅᖃᑦᑕᖅᑐᑦ ᑐᓗᕐᔪᐊᕐᒥᐅᑕᑦ ᐅᖃᐅᓯᕆᔪᒪᔭᒃᑲ ᐅᑉᓗᒥ. ᑲᒪᓱᑦᑎᐊᒻᒪᑕ 
ᓄᓇᕗᒻᒥᐅᖃᑎᒥᓂᓪᓗ ᐊᕿᐊᑦᑐᕐᕕᐅᒐᒥ ᑐᔪᐃᒍᓐᓇᓯᒻᒪᑕ ᐅᕙᓂ ᑖᓐᓇ ᑐᔪᐃᓵᕐᒪᑕ ᑐᑦᑐᓂᒃ. ᑖᒃᑯᐊ 
ᖃᐅᔨᒪᔭᐅᖁᓪᓗᒋᑦ ᓄᓇᕗᒻᒥᐅᓄᑦ. ᖁᔭᓐᓇᒦᒃ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᓇᓄᓕᒻᒧᑦ, ᒥᔅᑕ ᓂᖏᐅᖓᓐ.  
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 294 - 3(2): ᑲᑎᒪᑦᑎᐊᓚᐅᕐᓂᖏᑦ ᑭᕙᓪᓕᕐᒥᑦ ᒪᐃᔭᐃᑦ (ᓂᖏᐅᖓᓐ) 

ᓂᖏᐅᖓᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᓇᖏᖅᓯᔪᖓ ᐅᑉᓗᒥ ᐅᐱᒍᓱᒍᒪᓪᓗᖓ 
ᐅᓐᓂᖅᓯᐅᕈᒪᓪᓗᖓ ᑕᕝᕗᖓ ᒪᓕᒐᓕᐅᕐᕕᒻᒧᑦ ᑲᖏᖅᖠᓂᕐᒥ. ᑭᕙᓪᓕᕐᒥᐅᑕᐃᑦ ᒪᐃᔭ ᑲᑎᒪᑎᓪᓗᒋᑦ 
ᑲᔪᓯᑦᑎᐊᖅᑐᐋᓘᓚᐅᕐᒪᑦ.  
 
ᐅᖃᖅᑎᑦᑎᔩ, ᐃᓚᐃᑎᒍᓪᓗ ᑕᕝᕙᓂ ᒪᓕᒐᓕᐅᕐᕕᒻᒥ ᒪᐃᔭᐅᖃᑦᑕᖅᓯᒪᓂᑰᓪᓗᑕ ᐅᕝᕙᓘᓐᓃᑦ ᕼᒻᒪᓚᒃᑯᓐᓂ 
ᑲᑎᒪᔨᐅᖃᑦᑕᖅᓯᒪᓂᑰᒐᑦᑕ ᐊᒻᒪ ᐅᔾᔨᕆᓪᓗᑕ ᖃᐅᔨᒪᓪᓗᑕᓗ ᑕᒪᒃᑯᐊ ᐊᑲᐃᓪᓕᐅᕈᑕᐅᕙᑦᑐᓪᓗ 
ᐋᖅᑭᒋᐊᕆᐊᖃᖅᑐᐃᑦ ᓄᓇᓕᓐᓂ ᒐᕙᒪᒋᔭᐅᔪᓂᑦ ᐱᒻᒪᕆᐅᔪᖁᑎᒋᔭᐅᖃᑦᑕᒻᒪᕆᒻᒪᑕ ᐊᒻᒪ ᑲᔪᓯᔭᕆᐊᖃᖅᖢᑎᑦ 
ᑖᒃᑯᓄᖓ ᓄᓇᖃᖅᑎᐅᔪᓂᑦ ᐃᑲᔪᖅᑐᐃᔾᔪᑕᐅᓂᐊᖅᑐᑎᑦ.  
 
ᐱᓇᓱᐊᕈᓯᐅᓚᐅᖅᑐᒥ ᑲᖏᖅᖠᓂᕐᒥᑦ ᑲᑎᒪᓪᓗᑕ ᒪᐃᔭᐅᖃᑎᒌᑦᑐᐃᑦ ᐋᔩᖃᑎᒌᓐᓂᒃᑯᑦ ᐅᖃᖃᑎᒌᓐᓂᑯᓪᓗ 
ᐱᔭᖃᒻᒪᕆᓚᐅᕐᒪᑕ ᒥᓂᔅᑕᐃᓪᓗ ᖃᐃᖁᔭᐅᓯᒪᔪᐃᑦ ᒪᓕᒐᓕᐅᖅᑏᓪᓗ ᑕᐃᑲᓂ ᐃᓚᐅᖃᑕᐅᓗᑎᐅᔪᓐᓇᓚᐅᕐᒪᑕ 
ᐊᒻᒪ ᐊᐱᖅᓱᖅᑕᐅᔪᓐᓇᖅᖢᑕ ᑖᔅᓱᒪ ᑭᕙᓪᓕᐅᑉ ᒥᔅᓵᓅᓕᖓᔪᓂᑦ ᐊᒻᒪ ᓄᓇᓕᒋᔭᐅᔪᐃᑦ ᑕᕝᕙᓂ.  
 
ᐃᓚᖏᓪᓗ ᑕᒪᒃᑯᐊ ᐅᖃᐅᓯᐅᓗᐊᓚᐅᖅᑐᐃᑦ ᐊᒃᑐᐃᓂᖃᓗᐊᖅᓯᒪᔪᐃᑦ ᐱᔾᔪᑎᖃᓗᐊᖅᑐᒥ ᐃᖏᕐᕋᔪᓕᕆᓂᕐᒧᑦ 
ᐊᒻᒪ ᐱᕙᓪᓕᐊᔪᓕᕆᓂᕐᒧᑦ. ᑕᒪᒃᑯᐊ ᐃᓚᐅᔪᑦᑕᐅᖅ ᑕᕝᕗᖓ ᑲᑎᒪᓂᕐᒧᑦ ᑐᑭᓯᕚᓪᓕᖃᑎᒃᑲᓐᓂᓚᐅᖅᑐᑦ ᑕᒪᒃᑯᐊ 
ᐊᒥᓱᑦ ᓱᓕ ᖃᓄᖅᑑᕈᑕᐅᔭᕆᐊᖃᖅᑐᐃᑦ ᓯᕗᓂᔅᓴᕆᔭᑎᓐᓄᑦ ᐋᖅᑭᒋᐊᕆᐊᖃᕐᓂᖏᓐᓂ.  
 
ᐅᖃᖅᑎᑦᑎᔩ, ᒫᓐᓇᓗ ᒥᓂᔅᑕᐅᔪᓂᑦ ᖃᐃᖁᔭᐅᓯᒪᔪᓂᑦ ᐅᓂᒃᑳᕐᓂᐅᓚᐅᖅᑐᐃᑦ ᐊᐱᖅᓱᖅᑕᐅᓂᐅᓚᐅᖅᑐᓪᓗ 
ᑕᒪᒃᑯᐊ ᐱᔾᔪᑎᒋᓪᓗᒋᑦ ᓅᒃᓯᒋᐊᕈᑕᐅᓯᒪᔪᓂᓪᓘᓐᓃᑦ ᒫᓐᓇ ᓂᕆᐅᒋᔭᖃᕐᓂᐊᕋᑦᑕ ᑕᕝᕗᖓ ᐅᖃᐅᑕᐅᔪᒫᖅᑐᓂᑦ 
ᓴᖅᑭᑕᐅᔪᒫᖅᑐᓂᓪᓘᓐᓃᑦ ᑖᒃᑯᓂᖓ ᒥᓂᔅᑕᓂᑦ ᐅᐸᒍᑎᓯᒪᓚᐅᖅᑐᓂᑦ. ᑕᒪᓐᓇ ᓂᕆᐅᒋᖃᑕᐅᓂᐊᕋᒃᑯ ᐊᒻᒪ 
ᑐᑭᓯᒋᐊᕈᑎᖃᑦᑕᕈᒫᕐᓂᐊᕐᓗᒍ ᑖᒃᑯᐊ ᒪᐃᔭᐅᔪᐃᑦ ᑭᕙᓪᓕᕐᒥᑦ ᑲᑎᒪᓂᕆᓚᐅᖅᑕᖓᑕ ᐃᓗᓕᖁᑎᐊᓃᑦᑐᐃᑦ 
ᓅᒋᐊᖅᑕᐅᓂᑯᐃᓪᓘᓐᓃᑦ.  
 
ᑕᒪᓐᓇ ᐱᔾᔪᑎᒋᓪᓗᒍ ᐅᐱᒍᓱᑦᑎᐊᖅᐳᖓ ᑐᓐᖓᓱᑦᑎᑕᐅᑦᑎᐊᓚᐅᕋᑦᑕᓗ ᑕᐃᑲᓂ ᑲᑎᒪᑎᓪᓗᒋᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᐃᖃᓗᐃᑦ 
ᐱᖓᓐᓇᖓᓄᑦ, ᒥᔅᑕ ᐅᑲᓕᖅ.  
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 295 - 3(2): ᒪᑐᐃᖓᓂᖅ ᒥᑦᑎᒪᑕᓕᒻᒥᐅᓄᑦ ᑭᒡᒐᑐᖅᑕᐅᔪᓄᑦ (ᐅᑲᓕᖅ) 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪᓗ ᑖᒃᑯᐊ ᓂᕈᐊᖅᑕᐅᖃᑎᒋᓯᒪᔭᒃᑲ ᑐᓐᖓᓱᑦᑎᐊᕆᔅᓯ ᑕᒪᐅᖓ 
ᓄᓇᑯᓗᒃᑎᓐᓄᑦ ᑐᑎᑲᐃᓐᓇᕐᒥᒐᔅᓯ.  
 
ᑕᐃᒪᓕ ᓇᓗᓇᐃᖅᓯᓗᐊᕈᒪᔪᖓ ᑕᐃᓐᓇ ᐃᓚᕗᑦ ᑕᒫᓃᒍᓐᓇᖏᒻᒪᑦ ᐋᓐᓂᐊᒧᑦ, ᐊᕐᕚᓗᒃ, ᒥᑦᑎᒪᑕᓕᒃᒥᑦ 
ᑭᒡᒐᑐᖅᑐᖅ. ᐅᖃᖃᑎᒋᓚᐅᖅᓯᒪᒐᒃᑯ ᑕᐃᒫᒃ ᐊᑯᓂᑲᓪᓛᓂᐊᖅᑑᔮᕐᖓᑦ ᐃᓱᒫᓗᖁᓇᒍᑦ ᐃᖅᑲᓇᐃᔮᒥᓂᒃ ᑖᓐᓇ 
ᑎᒍᒥᐊᕋᓱᓐᓂᐊᖃᒃᑲ ᑖᒃᑯᐊ ᑭᒡᒐᖅᑐᕋᓱᓪᓗᒋᑦ ᑭᒡᒐᑐᖅᑕᖁᓗᒋᑦ. ᖃᐅᔨᒪᑎᒍᒪᕙᒃᑲ ᑖᒃᑯᐊ ᒥᑦᑎᒪᑕᓕᒃᒥᐅᑦ 
ᐅᕙᓐᓄᑦ ᑐᕌᖃᑦᑕᕈᓐᓇᕐᖓᑕ ᑕᕝᕙᓂ ᑲᑎᒪᕕᑦᑎᓐᓂᒃ ᐊᓚᒃᑲᐃᔪᒪᑉᐸᑕ ᑭᓱᑐᐃᓐᓇᕐᒥᒃ. 
 
ᑕᕝᕗᖓ ᐅᖄᓚᐅᑎᓐᓄᑦ ᐅᖄᓚᔪᓐᓇᖅᑐᑎᒃ 979-5807 ᐃᓛᓪᓘᓐᓃᑦ ᑐᐊᕕᓐᓇᑐᒃᑯᑦ ᑎᑎᕋᖅᓯᒪᔪᓂᒃ 
ᑐᔪᐃᔪᒪᓐᓂᖅᑲᑕ 979-2226. ᑕᐃᒃᑯᐊ ᓇᓕᐊᑐᐃᓐᓇᖅ ᐅᖄᓚᔪᒪᓐᓂᖅᑲᑦ ᐊᑐᐃᓐᓇᐅᒍᓐᓇᓂᐊᕐᒥᔪᖓ ᐊᒻᒪᓗ 
Email-ᑯᑦ ᑐᔪᐃᔪᒪᓐᓂᖅᑲᑕ pokalik@assembly.nu.ca ᑕᕝᕘᓇ ᑎᑎᕋᖅᕕᐅᔪᓐᓇᕐᒥᔪᖓ. ᖃᐅᔨᒪᔪᐃᓐᓇᐅᔪᒍᑦ 
ᐃᓚᑯᓗᑉᐳᑦ ᐊᕐᕚᓗᒃ ᑕᒫᓃᒃᑲᔭᕐᒥᔫᒐᓗᐊᖅ ᐱᔪᓐᓇᕈᓂ ᑭᓯᐊᓂ ᐊᔪᓐᓇᖅᑐᒦᑲᐃᓐᓇᕐᖓᑦ ᒫᓐᓇ ᐊᒻᒪᓗ 
ᐅᖃᐅᑎᓚᐅᖅᓯᒪᒐᒃᑯ ᐃᒫᒃ ᓇᒻᒥᓂᒃ ᐃᓱᒫᓗᖁᓇᒍᑦ ᑖᒃᑯᓂᖓ ᐱᔭᔅᓴᕆᓂᐊᖅᑕᑎᓐᓂᒃ ᓇᒻᒥᓂᖅ 

ᖃᑕᓐᖑᑎᑯᓗᖏᓐᓂᒃ ᐃᓚᖃᑦᑎᐊᑐᐃᓐᓇᕐᓕ. ᑕᐃᒫᒃ ᐃᖅᑲᐅᒪᖃᑎᒋᑦᑎᐊᕐᓂᐊᖅᑲᓯ ᐊᒻᒪᓗ ᖃᓄᑐᐃᓐᓇᖅ 
ᒥᓂᔅᑑᔪᑦ ᐊᐱᕆᒍᑦᓯ ᑕᐃᒃᑯᓄᖓ ᑭᒡᒐᑐᕋᓱᕖᓐᖓᓐᓂᐊᕋᒃᑭᓐ ᒥᑦᑎᒪᑕᓕᒃᒥᐅᑕᐃᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒪᓕᒐᓕᐅᖅᑎᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᖃᒪᓂᖅᑐᐊᕐᒧᑦ, ᒥᔅᑕ 
ᐊᐅᐸᓗᒃᑐᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 296 - 3(2): ᐃᓕᓐᓂᐊᖅᑐᓕᕆᓂᐅᑉ ᐱᒻᒪᕆᐅᓂᖓ (ᐊᐅᐸᓗᒃᑐᖅ) 
 
ᐊᐅᐸᓗᒃᑐᖅ: ᒪ’ᓇᐅᔪᑎᑦ, ᐅᖃᖅᑎᑦᑎᔩ. ᖃᒪᓂᖅᑐᐊᕐᒥᐅᑕᐃᑦ ᑕᕝᕙᐅᕗᑏᖅᐸᒃᑲ, ᐊᓈᓇᒐᓗ, ᐃᓐᓇᐃᓪᓗ, 
ᐃᓅᕼᐅᒃᑐᓪᓗ ᑕᐃᒃᑯᐊ ᖃᒪᓂᖅᑐᐊᕐᒦᑦᑐᑦ.  
 
ᖁᕕᐊᓇᑯᓂ ᐅᑎᖅᕼᐃᒪᓕᕋᑦᑕ ᐊᕼᐃᐊᓂᒃ ᐅᖃᐅᓯᒃᓴᖃᓐᓂᐊᓕᕋᒪ ᒪᑭᔾᔪᑎᒋᕙᕋ ᑖᓐᓇ ᐃᕼᐅᒪᒋᑉᓗᒍ ᒥᓂᔅᑐ 
ᓯᐅᑦᓴᒃ ᐅᖃᕌᖓᒥ ᑕᐃᒃᑯᐊ ᐊᕐᕕᐊᓂ ᐃᓕᓐᓂᐊᖅᑐᑦ ᐃᓕᓐᓂᐊᒐᓂᒃ ᖁᕕᐊᕼᐅᖃᑎᒋᕙᒃᑲ ᐊᒻᒪᓗ 
ᒪᓕᒐᓕᐅᖅᑎᐅᔪᒍᑦ ᑕᒫᓂ ᐅᑉᐱᕈᕼᐅᒻᒫᖅᑐᑕ ᑖᒃᑯᐊ ᐃᓕᓐᓂᐊᕐᓂᖅ ᐱᓪᓗᐊᕕᐅᒐᒥ.  
 
ᐆᑦᑑᑎᒋᒻᒫᓚᐅᕐᓗᒍᑦᑕᐅᖅ ᐅᐱᓐᖔᒃᑯᑦ ᑖᓐᓇ ᒥᔅᑐ ᓂᖏᐅᖓᓐ ᐅᖃᐅᕼᐃᕆᓚᐅᕐᒪᒍ ᐃᓕᓐᓂᐊᖅᕕᒃ 
ᐱᓪᓗᐊᕕᐅᒐᒥ ᐃᑲᔪᕆᐊᖃᕋᑉᑎᒃᑯ ᑐᓐᖓᕝᕕᒋᒋᐊᖃᕋᑉᑎᒃᑯᑉᑕᐅᒃ. ᑕᐃᒪ ᐊᖏᔪᖅᑳᖑᔪᑦᑕᐅᖅ ᒫᓐᓇ 
ᓄᓇᕗᑦᒦᑦᑐᑦ ᓄᑕᖅᑲᑎᓐᓂᑦᑕᐅᖅ ᑐᐸᐅᑦᑎᒋᐊᖃᑦᑕᕐᓗᑎᑉᓗ, ᓂᕿᓕᐅᕆᐊᖃᑦᑕᕐᓗᑎᓪᓗ 
ᐃᓕᓐᓂᐊᕈᑎᒥᓂᒃᑕᐅᖅ ᐃᑲᔪᖅᑕᐅᒋᐊᖃᑦᑕᕐᓗᑎᑉᓗ.  
 
ᑖᓐᓇ ᓇᖏᖅᕼᐃᒍᑎᕙᕋ, ᐅᖃᖅᑎᑦᑎᔩ ᑖᓐᓇ ᕼᐅᓕ ᐃᑉᐱᒋᒻᒫᖅᑐᒍᑦᑕᐅᖅ ᑖᓐᓇ ᐃᓕᓐᓂᐊᕐᓂᖅ 
ᑐᓐᖓᕕᒋᔭᐅᒋᐊᖃᓪᓗᐊᕕᒻᒪᑦ ᓄᓇᕗᑦᒥᐅᑕᓂᒃ ᐱᓕᕆᐊᒃᓴᖃᑦᑎᐊᕐᓂᐊᕐᓗᑎᒡᓗ. ᑕᐃᒃᑯᐊ ᐃᕼᐅᒪᒋᕙᒃᑲᑦᑕᐅᖅ 
ᑕᐃᒃᑯᐊ ᐱᓗᐊᖅᑐᒥᒃ ᓄᓇᕗᑦ ᓯᕗᓂᒃᓴᕗᒻᒥ ᐃᓕᓐᓂᐊᖅᑐᑦ ᐊᒻᒪᓗ ᕼᐃᓚᒃᑐᕕᒃᓴᒥᒃ ᐃᓕᓐᓂᐊᖅᑐᑦᑕᐅᖅ 
ᑕᐃᒃᑯᐊ Ontario, Winnipeg, Edmonton-ᒥ ᑕᐃᒃᑯᓂᖓᓗᒃᑖᖅ ᐃᓕᓐᓂᐊᓗᒃᑖᑐᑦᑕᐅᖅ ᐃᕼᐅᒪᒋᕙᒃᑲ, 
ᐃᓕᓐᓂᐊᑦᑎᐊᖁᕙᒃᑲ ᐊᓂᒍᑦᑎᐊᓂᐊᖅᐳᑦ ᐊᒃᓱᕈᖁᓪᓗᒋᑦ ᓄᖅᑲᑦᑕᐃᓕᓗᑎᒃ.  
 
ᑖᓐᓇ ᐅᖃᐅᕼᐅᑐᐃᓐᓇᕆᐊᖃᑉᓗᐊᓂᐊᕐᒪᑦ ᒪᓕᒐᓕᐅᖅᕕᐅᑉ ᐃᓗᐊᓂ ᐃᓕᓐᓂᐊᕐᕕᒃ 
ᑐᓐᖓᕝᕕᒋᔭᐅᒋᐊᖃᓪᓗᐊᕕᒻᒪᑦ ᓄᓇᕗᑦᒥᐅᑕᓗᒃᑖᓄᑦ ᑖᓐᓇ ᐃᕼᐅᒪᒋᔭᐅᖁᓪᓗᒍ. ᖃᒪᓂᖅᑐᐊᒥᐅᑕᓄᑦᑕᐅᖅ 
ᑐᕌᖓᑎᑦᑎᖃᑕᐅᓕᖅᐸᕋᑦᑕᐅᖅ. ᐃᓕᓐᓂᐊᑎᑦᑎᕗᑦ ᐃᑲᔪᖅᑐᐃᕙᒃᑲ ᐊᒻᒪᓗ ᑖᒻᓇ ᐆᑦᑑᑎᒋᓗᒋᑦ 
ᑐᓐᖓᕕᒋᔭᕆᐊᖃᕋᑉᑎᒃᑯ ᑖᑉᓇ ᐅᖃᐅᕼᐄᑦ, ᐊᒻᒪ ᒥᐊᓂᕆᒋᐊᖃᕋᑉᑎᒃᑯᑦ ᑖᒃᑯᐊ. 
 
ᐊᖓᔪᖅᑳᖑᔪᓗᒃᑖᑦ ᐃᑲᔪᖅᑐᐃᑲᓐᓂᑉᐸᒃᑲ ᑖᒃᑯᓂᖓ ᓄᑕᖅᑲᓂᒃ ᐃᓕᓐᓂᐊᕐᑎᑦᑎᖁᔨᒃᑲᓂᖁᔨᕗᖓ. ᑖᓐᓇ 
ᐳᐃᒍᕆᐊᖃᖏᓇᑉᑎᒃᑯ ᑖᓐᓇ ᐅᖃᐅᕼᐃᒋᐊᓪᓚᑲᓐᓂᕼᐅᐊᓚᐅᖅᐸᕋ. ᒪ’ᓇᐅᔪᑎᑦ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑐ ᐊᐅᐸᓗᒃᑐᖅ. ᒪᓕᒐᓕᐅᖅᑎ ᐸᖕᓂᖅᑑᒧᑦ, ᒥᔅᑐ ᖁᒻᒧᐊᑦᑐᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 297 - 3(2): ᐃᒡᓗᓕᕆᔨᖅᔪᐊᒃᑯᑦ ᑮᓇᐅᔭᓂᑦ ᐊᒥᒐᖅᓯᓂᖓᑕ ᐊᑦᑐᐃᓂᖏᑦ 

(ᖁᒻᒧᐊᑦᑐᖅ) 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪᓗ ᖁᔭᓐᓇᒦᒃ ᒪᓕᒐᓕᐅᖅᑎᐅᖃᑎᒃᑲ ᑕᒫᓃᓕᕐᒥᒐᑦᑕ. ᐅᓪᓗᒥᑦᑕᐅᖅ 
ᓂᓪᓕᕈᒪᔪᖓ ᑖᒃᑯᐊ ᓄᓇᖅᑲᑎᒃᑲ ᐸᖕᓂᖅᑑᒥ ᑕᕝᕙᐅᕗᑏᖅᑐᒋᑦ ᐃᖅᑲᐅᒪᔭᒃᑲ, ᐳᐃᒍᔾᔮᖏᒻᒥᔭᒃᑲ.  
 
ᑖᓐᓇᓗ ᓯᕗᓪᓕᖅᐹᒥᒃ ᐱᒋᐊᓪᓚᕆᓚᐅᖏᓂᓐᓂ ᓂᓪᓕᐅᑎᒋᖅᑳᕈᒪᓪᓗᒍ ᑕᒫᓂ ᓄᓇᑦᑎᓐᓂᒥᐅᑕᕐᒥᒃ 
ᐃᓕᓐᓂᐊᖅᑐᑯᓗᒻᒥᒃ ᓄᓇᕗᑦ Arctic College. ᐃᓅᓱᒃᑐᒥᒃ ᐃᓅᔪᓐᓃᖅᑐᖃᓚᐅᕐᒪᑦ ᑕᑉᐹᓂ ᓄᓇᑦᑎᓐᓂ 
ᓯᕙᑖᖅᕕᐅᑎᓪᓗᒍ ᐃᓕᔭᐅᓕᑕᐃᓐᓇᓚᐅᖅᑐᓂᒃ. ᑕᐃᒃᑯᐊ ᐃᖅᑲᐅᒪᔭᕗᑦ ᓇᒻᒥᓂᖏᑦ, ᖃᑕᓐᖑᑎᖏᑦ 



ᐊᐃᑉᐱᖅ, ᐅᑐᐱᕆ 19, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓄᓇᑦᑎᓐᓂᒥᐅᑕᓕᒫᓂᓛᒃ ᑕᐃᒪᐃᑦᑐᒥᒃ ᐊᕐᕌᒍᑭᑦᑐᑯᓗᒻᒥᒃ ᐃᓚᓐᖓᕋᐃᒐᑦᑕ ᐅᐊᖅᐹᓗᒃ ᐃᓚᓐᖓᐸᒃᑲᑦᑕ 
ᐊᖏᔪᒥᒃ. ᓄᓇᑦᑎᓐᓂᒥᐅᑕᓗ ᐃᖅᑲᐅᒪᔪᐃᓐᓇᐅᓕᖅᑐᑕ, ᓄᓇᕗᒻᒥᐅᑕᐃᓪᓗ ᐊᑕᖏᖅᑐᑎᒃ ᐃᓛᓐᓂᒃᑯᑦ 
ᑐᓴᖅᐸᑲᑦᑕ. ᑕᐃᒪᐃᑦᑐᒃᑰᖁᓇᖅᐸᖏᑦᑑᒐᓗᐊᖅ ᓇᒥᓕᒫᖅ ᑭᓯᐊᓂ ᐊᑐᐃᓐᓇᕆᐊᖃᒻᒥᒐᑦᑎᒍ. 
 
ᐅᖃᖅᑏ, ᐅᓪᓗᒥᓕ ᓇᖏᖅᓯᔪᖓ ᐃᓚᖓᒍᑦ ᑖᓐᓇ ᓄᓇᑦᑎᓃᑦᑐᖓ ᑐᓴᓪᓗᐊᑕᖃᑦᑕᓚᐅᖅᑕᕋ 
ᐊᖏᓂᖅᐹᖑᖃᑕᐅᓚᐅᖅᑐᖅ ᐃᓪᓗᓕᕆᔨᖅᔪᐊᒃᑯᑦ ᑕᐃᒃᑯᐊ ᑮᓇᐅᔭᒥᒃ ᑐᓂᔭᐅᓯᒪᑦᑎᐊᓚᐅᕋᑦᑕ ᒫᓂ 2006 ᐊᒻᒪ 
2009 ᐃᓪᓗᓕᐅᕈᑎᔅᓴᓂᑦ ᒫᓂᒥᐅᑕᕐᓄᑦ ᐊᖏᕐᕋᓕᐅᕈᑎᔅᓴᐅᓂᐊᖅᑐᓂᑦ. ᑭᓯᐊᓂ ᐃᓚᖓᒍᑦ ᑐᑭᓯᓯᒪᓕᕋᑦᑎᒍ 
ᑕᐃᒪᓐᖓᓂᑦ ᐊᐃᐳᕈᒥᑦ ᑐᓴᖅᑎᑕᐅᔪᒐᑦᑕᓂᑦ ᐃᒪᓐᓇᑲᓪᓚᓐᓂᑦ ᐃᓚᒃᑲᓂᕐᓗᒋᑦ ᑭᓯᐊᓂ ᑖᒃᑯᐊ ᐃᓪᓗᐃᑦ 
ᒪᑭᑕᐅᔪᓐᓇᑎᐊᕐᓂᐊᖅᑐᑦ ᐃᓯᖅᑕᐅᔪᓐᓇᖅᓯᓗᑎᓪᓗ.  
 
ᓇᓗᓇᕈᓐᓃᕐᖓᑦ ᑕᒫᓂ ᐊᕐᕌᒍᒥ ᐊᒻᒪᓗ ᐊᕐᕌᒎᓂᐊᖅᑐᒥᖃᐃ ᐊᕐᕌᒍᒋᓂᐊᖅᑕᑎᓐᓂ ᐃᓚᖓᒍᑦ ᒐᕙᒪᒃᑯᑦ 
ᐊᐅᓚᓂᖏᑦ ᐊᑦᑐᖅᑕᐅᓯᒪᓂᐊᖅᑐᑦ ᑖᓐᓇ ᑲᔪᓯᑦᑎᐊᖁᓪᓗᒍ. ᑮᓇᐅᔭᑲᓪᓛᓘᒻᒪᑕ ᑖᒃᑯᐊ $110 ᒥᓕᐊᓐ 
ᑕᑯᓐᓇᖅᑐᒋᑦ.  
 
ᓄᓇᑦᑎᓂᑦᑕᐅᖅ ᐃᓚᖓᒍᑦ ᐱᕈᖅᐸᓪᓕᐊᓯᒪᒐᑦᑕ ᑖᒃᑯᐊ ᑮᓇᐅᔭᐃᑦ ᑐᓂᔭᐅᓐᓂᖅᑲᑕ ᖃᐅᔨᒪᒐᑦᑎᒍᓕ ᒥᕝᕕᕗᑦ 
ᐊᐅᓪᓛᕈᓐᓇᑦᑎᐊᕈᓐᓇᕋᔭᖅᑐᖅ ᖃᓂᓐᖏᑦᑐᒧᑦ ᑖᒃᑯᐊ ᑮᓇᐅᔭᑦ ᐊᑐᕐᓗᒋᑦ. ᐱᓐᖑᐊᕐᕕᕗᓪᓗ ᓄᑖᕈᕐᓗᓂ, 
ᕼᐋᑭᕐᕕᕗᑦ ᓄᑖᕈᕐᓗᓂ, ᐃᑭᑦᑎᕕᑦᑖᕐᓗᑕᓗ ᐊᒻᒪᓗᖃᐃ ᐃᓪᓗᓂᑦ ᓱᓕ ᓴᓇᔪᖃᒃᑲᓂᐊᕐᔪᒻᒪᕆᓪᓗᓂ 
ᐊᖏᕐᕋᔅᓴᐅᒐᔭᖅᑐᓂᑦ. ᑖᒃᑯᐊ $110-ᒥᓕᐊᓐ ᓄᓇᑦᑎᓄᓪᓕ ᐊᑑᑎᖃᕈᓐᓇᓚᑦᑖᓚᐅᖅᑐᐃᑦ ᐃᒫᒃ 
ᓵᖅᑮᔪᓐᓇᔪᐊᖅᑐᑦ ᓇᒥᓕᒫᖅ ᓄᓇᓕᓐᓂ ᑕᐃᒪᐃᑉᐸᓪᓕᐊᔫᒐᓗᐊᑦ.  
 
ᑐᑭᓯᑎᑕᐅᖅᑲᐅᔪᒍᑦ ᑕᒪᓐᓇ ᑕᒫᓃᓐᓂᓯᓐᓂ ᐊᒻᒪᓗ ᐅᑭᐅᖑᓂᐊᖅᑐᖅ ᑕᒪᐅᓐᖓᑲᓐᓂᕈᑦᑕ ᖃᓄᖅ ᑖᒃᑯᐊ 
ᑮᓇᐅᔭᐃᑦ ᓇᑭᓪᓚᑦᑖᖅ ᐱᔭᐅᔭᕆᐊᖃᕐᓂᐊᕐᒪᖔᑕ ᑐᑭᓯᑎᑕᐅᓂᐊᖅᑐᒍᒡᒎᖅ. ᑭᓯᐊᓂ ᓄᓇᕗᒻᒥᐅᑕᐃᑦ 
ᐅᑕᖅᑮᓇᕐᖓᑕ ᓄᓇᖅᑲᑎᕗᑦ ᑕᒪᓐᓇ ᑐᑭᓯᔭᐅᔪᒪᑦᑎᐊᕋᓗᐊᕐᖓᑦ ᓱᒻᒪᑦ ᑕᐃᒪᐃᓯᒪᒻᒪᖔᑦ ᐊᒻᒪᓗ ᐅᕙᒍᑦ 
ᒪᓕᒐᓕᐅᖅᑎᐅ…. 
 
ᐅᖃᖅᑎ: ᒥᔅᑐ ᖁᒻᒧᐊᑦᑐᖅ. ᒪᒥᐊᓇᐅᒐᓗᐊᖅ, ᒥᔅᑐ ᖁᒻᒧᐊᑦᑐᖅ ᑖᒃᑯᐊ ᐅᖃᐅᓯᔅᓴᑎᑦ 
ᐅᖃᐅᓯᕆᔭᕇᕈᒪᓂᐊᕈᕕᒋᑦ ᑖᒃᑯᓇᓐᖓᑦ ᐊᐱᖅᓱᕆᐊᖃᕋᕕᑦ ᓂᕈᐊᖅᑕᐅᓯᒪᖃᑎᑦᑎᓐᓂᒃ. ᒥᔅᑐ ᖁᒻᒧᐊᑦᑐᖅ.  
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᕆᔪᒪᔭᒃᑲ ᒪᓕᒐᓕᐅᖅᑎᐅᖃᑎᒃᑲ ᓇᐃᑦᑐᑯᓘᓕᖅᑑᒐᓗᐊᖅ 
ᐱᔭᕇᑦᑎᐊᒻᒪᕆᒍᒪᓪᓗᖓ. ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ, ᒥᔅᑐ ᖁᒻᒧᐊᑦᑐᖅ. ᐅᖃᐅᓯᔅᓴᒥᓐᓂᒃ ᐱᔭᕇᕈᓐᓇᕈᒪᒻᒪᑦ. ᐋᒡᒑᖅᑐᖃᖅᐸ? ᐋᒡᒑᖅᑐᖃᓐᖏᒻᒪᑦ 
ᐱᔭᕇᕈᓐᓇᖅᐸᑎᑦ. ᒥᔅᑐ ᖁᒻᒧᐊᑦᑐᖅ.  
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪᐃᓕᒋᐊᕋᑖᕋᒪ ᑕᐃᒪ ᑐᓴᖅᑎᑕᐅᖅᑲᐅᒐᑦᑕᐃᓛᒃ ᑕᒫᓃᓐᓂᓯᓐᓂ 
ᐊᒻᒪᓗ ᐅᑭᐅᖑᓂᐊᖅᑐᕉᖅ ᑐᑭᓯᑎᑕᐅᒃᑲᓂᑦᑎᐊᕐᓂᐊᕋᑦᑕ ᑖᒃᑯᐊ ᓇᑭᑦ ᑮᓇᐅᔭᐃᑦ ᓇᓂᔭᐅᓂᐊᕐᒪᖔᑕ 
ᐱᔭᕇᕈᓐᓇᖁᓪᓗᒋᑦ ᑖᒃᑯᐊ ᐃᓪᓗᐃᑦ. ᑖᓐᓇ ᐅᑕᖅᑭᑎᐊᕐᓂᐊᖅᑕᕗᑦ ᐊᒻᒪᓗ ᐊᐱᖅᓱᖃᑦᑕᓂᐊᕐᒥᔪᒍᑦ 
ᑕᒫᓃᓐᓂᑎᓐᓂ ᑕᒪᑐᒪ ᒥᔅᓵᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᖁᒻᒧᐊᑦᑐᖅ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᐱᑕᖃᕈᓐᓃᖅᐸᑦ. ᑲᑎᒪᔾᔪᑎᑦᑕ 
ᑎᓴᒪᖓᓐᓅᕐᓗᑕ. (ᑐᓵᔨᑎᒎᓕᖅᑐᖅ) ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ. ᓈᓴᐅᑎᓕᒃ 5. ᐃᓕᓴᕆᔭᐅᓂᖏᑦ 
ᒪᓕᒐᓕᐅᕐᕕᓕᐊᖅᓯᒪᔪᑦ. (ᑐᓵᔨᑎᒎᕈᓐᓃᖅᑐᖅ) ᐃᓕᓴᖅᓯᓂᖅ ᒪᓕᒐᓕᐅᕐᕕᒻᒥ. ᒥᔅᑐ ᑕᑉᑑᓇ.  
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᓕᓴᖅᓯᒍᒪᔪᖓ ᓄᓕᐊᕋ ᔫᐊᓐ ᑕᑉᑑᓇ, 
ᖁᕐᓗᖅᑑᕐᒥᐅᖅ ᐅᕙᓃᑦᑐᖅ. ᖁᔭᓐᓇᒦᒃ, ᐅᖃᖅᑏ. 

>>ᐃᓪᓚᖅᑐᑦ 
 
>>ᐸᑦᑕᑐᖅᑐᖅ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᓕᓴᕆᔭᐅᓂᖏᑦ ᒪᓕᒐᓕᐅᕐᕕᓕᐊᖅᓯᒪᔪᑦ. 6. ᐅᖃᐅᓯᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑕ ᓯᐊᓪ.  
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 429 - 3(2): ᓄᓇᕘᒥ ᐃᒡᓗᓕᕆᓂᕐᒧᑦ ᐸᐸᑦᑎᔨᒃᑯᑦ ᖃᓄᐃᓕᖓᓕᕐᓂᖏᑦ (ᓯᐊᓪ) 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᖅᑯᑎᒋᔪᒪᔭᕋ ᓄᑖᖑᔪᖅ ᐃᓪᓗᓕᕆᔨᖅᔪᐊᒃᑯᓐᓄᑦ. ᐊᑏ 
ᐊᑦᑐᖏᖅᓯᒪᑦᑎᐊᓕᕆᑦ ᒥᓂᔅᑕ. ᔫᓐ 1 ᑕᒫᓂ ᒪᓕᒐᓕᐅᖅᑏᑦ ᐅᖃᐅᔾᔭᐅᓚᐅᕐᖓᑕ ᓄᓇᕗᒻᒥ 
ᐃᓪᓗᓕᕆᔨᖅᔪᐊᒃᑯᑦ ᐱᓕᕆᑎᑦᑎᓂᐊᕐᓂᕋᑦᑐᑎᑦ Deloitte and Touche ᖃᐅᔨᓴᕐᓂᐊᕐᓗᑎᑦ ᓄᓇᕗᒻᒥ 
ᐃᓪᓗᓕᐅᕈᑎᔅᓴᐅᓂᐊᖅᑐᓂᑦ.  
 
ᑕᐃᓐᓇ ᐱᔭᕇᖅᑕᐅᓯᒪᓕᕐᒫᑦ ᐊᑐᐃᓐᓇᐅᓗᓂᓗ ᖃᕋᓴᐅᔭᒃᑯᑦ ᑐᑭᓯᒋᐊᕐᕕᒃᑯᑦ. ᐃᓱᒫᓗᒍᑎᖃᕋᒪ 
ᑎᑎᕋᖅᓯᒪᓚᐅᕐᖓᑦ ᐃᒪᐃᓕᖓᓪᓗᓂ, ᑖᒃᑯᐊ ᐱᓕᕆᐊᕗᑦ ᖃᐅᔨᓴᕐᓂᐅᖏᑦᑐᑦ ᑐᑭᓕᐅᖅᑕᐅᓯᒪᒻᒪᑕ ᑲᓇᑕᒥ 
ᖃᐅᔨᓴᖅᑎᐅᔪᑦ ᑮᓇᐅᔭᓕᕆᓂᕐᒧᑦ. ᑭᓯᐊᓂᓕ ᑖᒃᑯᐊ ᐅᖃᓐᖏᒻᒥᔪᑦ ᖃᐅᔨᓴᖅᑎᐅᔪᑦ ᐃᓱᒪᒋᔭᖏᓐᓂ ᐊᒻᒪᓗ 
ᑖᒃᑯᐊ ᐱᓕᕆᐊᕆᔭᕗᑦ ᐊᑐᖅᑕᐅᒍᓐᓇᖏᑦᑐᑦ ᑕᐃᒃᑯᓄᖓᓕᒫᖅ ᑕᒻᒪᖅᓯᒪᔪᓄᑦ.  
 
ᒥᓂᔅᑕᐅᔪᖅ ᓇᓗᓇᐃᖅᓯᒍᓐᓇᖅᑳ ᑖᓐᓇ ᕿᒥᕐᕈᓂᐅᔪᖅ ᒪᓕᒃᑎᐊᓚᐅᕋᓗᐊᕐᒪᖔᑦ ᒐᕙᒪᒃᑯᑦ 
ᓂᕆᐅᒋᓚᐅᖅᑕᖓᓂᒃ ᖃᐅᔨᓴᖅᑕᐅᓂᖓᑕ ᐅᓂᒃᑳᖓᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᓯᐊᓪ. ᒥᓂᔅᑕ ᐃᓪᓗᓕᕆᔨ6ᔪᐊᑯᓐᓄᑦ, ᒥᔅᑕ ᑕᒑᖅ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. ᐳᐃᒍᖅᑕᕕᓂᕋᓂᒃ ᐃᖅᑲᐃᑎᒃᑲᓐᓂᕋᑖᕐᒫᖓ. 
ᐳᐃᒍᖅᓯᒪᓇᓱᒋᓕᖅᖢᒍ ᑕᒪᐅᖓᖅᑲᐅᒐᓗᐊᖅᑐᖓ ᐳᐃᒍᓐᓂᖏᑖᓗᒋᒻᒪᒍ ᑭᐅᓗᒍ ᑭᓯᐊᓂᐅᓕᕐᒪᑦ.  
 
ᐅᖃᖅᑏ, ᑕᐃᓐᓇ ᐅᖃᐅᑎᒋᔭᖓ ᐊᐱᖅᑯᑎᒋᔭᖓ ᐃᒻᒪᖄ ᑭᐅᓂᐊᓵᕐᓂᕋᓂ ᐅᖃᕈᓐᓇᖅᑐᖓ ᑕᐃᒃᑯᐊ reports 
audit-ᖑᔪᑦ ᒪᕐᕉᓚᐅᕐᒪᑎᖓᐃ. ᐱᖃᑖ ᓯᕗᓪᓕᖅ ᑮᓇᐅᔭᐃᑦ ᐃᓕᖅᑯᓯᖏᑦ ᑲᒪᒋᔭᐅᑦᑎᐊᓚᐅᕋᓗᐊᕐᒪᖔᑕ. ᑖᓐᓇ 
ᓯᕗᓪᓕᐅᓚᐅᖅᑐᖅ ᑯᐊᐳᕋᐃᓴᓐ ᑕᒪᒃᑯᐊ ᐊᑐᖃᑦᑕᖅᑕᖏᑦ ᑮᓇᐅᔭᓕᕆᔾᔪᑎᑦ ᓈᒪᒻᒪᖔᑕ. ᑕᐃᓐᓇᓕ 
ᓯᕗᓪᓕᐅᓪᓗᓂ ᐊᓂᓚᐅᖅᑐᖅ ᑕᐃᒃᑯᐊ standards ᐊᑐᖃᑦᑕᖅᑕᖏᑦ ᒪᓕᒃᑐᒋᒡᒎᖅ ᖃᓄᐃᖏᑦᑐᑦ 
ᑮᓇᐅᔭᓕᕆᔾᔪᑎᖏᑦ. ᑖᓐᓇ ᓇᓗᓇᐃᖅᓯᒫᓂᑦᑐᖅ ᑕᐃᓐᓇᑦᑕᐅᖅ ᐅᖃᓕᒫᖅᑕᐅᖁᒻᒥᔭᕋᓗᐊᕗᑦ 
ᑕᐅᕙᓂᕐᒥᐅᓕᒫᓄᑦ. 
 
Minister of Finance committee hearing-ᑎᓪᓗᒋᑦ ᐅᖃᐅᑎᒋᓚᐅᖅᑕᖓ ᓇᓗᓇᓐᖏᑦᑐᖅ ᓴᖅᑭᒻᒪᑦ. ᐊᒻᒪᓗ 
ᑖᓐᓇ ᑭᖑᓪᓕᖅ management report ᑖᓐᓇ ᐅᖃᐅᓯᕆᔭᖓ ᐅᖃᖅᖢᒍ ᓂᕆᐅᒃᑲᓐᓂᓚᐅᕋᓗᐊᖅᑐᒍᑦ 
ᐱᑕᖃᕐᓂᐊᕐᒪᖔᑦ ᐅᓗᕆᐊᓇᖅᑐᓂᒃ, ᖁᐊᖅᓵᓇᖅᑐᓂᒃ ᓇᓂᓯᕚᑦ, ᐱᑕᖃᑉᐹ, ᑕᒪᒃᑯᓂᖓ 
ᕿᒥᕐᕈᔭᐅᒃᑲᓐᓂᕆᐊᓕᓐᓂᒃ. ᑭᓯᐊᓂ ᑖᓐᓇ member ᑭᐅᒻᒪᒋᑦ ᑕᐃᒪᐃᑦᑐᓂᒎᖅ ᓇᓂᓯᒃᑲᓂᓐᖏᒻᒪᖓᑕ 
ᑕᐅᓄᖓᓗᒃᑖᖅ ᐅᔭᕋᓕᒫᖅ ᒪᖅᐱᖃᑦᑕᖅᖢᒋᑦ ᕿᓂᖅᐸᓚᐅᖅᑲᐅᔫᒐᓗᐊᑦ ᑭᓯᐊᓂ ᑕᐃᒪᐃᖏᒻᒪᑦ. ᑖᓐᓇ ᑕᕝᕗᖓ 
ᒫᓐᓇ ᑕᕝᕙᓃᔾᔪᑎᒋᔭᕗᑦ ᐃᑲᔪᕆᐊᒃᑲᓂᕐᓂᖅ ᒫᓐᓇ ᐊᔪᖅᑑᔮᖅᑕᕋ. ᐳᐃᒍᖅᐸᒍ ᐱᐅᓂᖅᓴᐅᖅᑰᓕᖅᑐᖅ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᓯᐊᓪ. 

ᓯᐊᓪ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐳᐃᒍᔾᔮᕙᓪᓕᐊᖏᑕᕗᑦ ᐃᓛᒃ ᐃᓱᒪᒋᔭᔅᓴᑦᑎᐊᕚᓘᒻᒪᑦ. ᑖᒃᑯᐊ 
ᐅᓂᒃᑳᖑᔪᑦ ᓇᓗᓇᐃᖅᓯᓚᐅᕐᒪᑕ ᑖᒃᑯᐊᒎᖅ ᐊᐱᖅᓱᓚᐅᕐᖓᑕ ᐃᓪᓗᓕᕆᔨᖅᔪᐊᒃᑯᑦ ᐃᖅᑲᓇᐃᔭᖅᑎᖏᓐᓂᒃ 
ᐃᓚᒋᔭᐅᖃᑦᑕᖅᑐᓂᒃ ᐊᖏᔪᖅᑳᖃᕝᕕᒻᒥ ᐊᓪᓚᒡᕕᖏᓐᓂ ᐊᒻᒪᓗ ᐊᕕᑦᑐᖅᓯᒪᔪᓂ. 
 
ᒥᓂᔅᑕᐅᔪᖅ ᐅᖃᕈᓐᓇᖅᐹ ᑕᐃᒃᑯᐊ ᓄᓇᕗᒻᒨᖃᑦᑕᓚᐅᕐᒪᖔᑕ ᐊᐱᖅᓱᕆᐊᖅᑐᖅᑐᑎᒃ ᐅᕝᕙᓘᓐᓃᑦ 
ᐅᖄᓚᐅᑎᒃᑯᑦ ᐊᐱᖅᓱᖃᑦᑕᓚᐅᖅᑲᑦ ᖃᕋᓴᐅᔭᒃᑯᓪᓘᓐᓃᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᓯᐊᓪ. ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᒃᑯᑦ): ᐄ, ᑕᒻᒪᓐᓂᕈᒪ ᑕᐃᒪᓕ ᑐᑭᓯᐅᒪᔭᒃᑯᑦ ᐅᖄᓚᐅᑎᒃᑯᑦ 
ᐊᐱᖅᓱᖃᑦᑕᓚᐅᖅᑐᑦ ᐊᒻᒪᓗ ᐊᖓᔪᖅᑳᖃᕝᕕᐅᔪᑦ ᐃᖅᑲᓇᐃᔭᖅᑎᖏᓐᓂᒃ. ᑐᑭᓯᐅᒪᔭᒃᑯᓪᓖᓛᒃ 
ᐃᖏᕐᕋᖃᑦᑕᓚᐅᖏᑦᑐᑦ ᐊᐅᓚᖃᑦᑕᓚᐅᖏᑦᑐᑦ ᑭᓯᐊᓂ ᑐᑭᓯᐅᒪᓂᖃᑦᑎᐊᓚᐅᖅᑐᑦ ᐊᐅᓚᓂᕆᔭᖏᓐᓂᒃ 
ᐃᖅᑲᓇᐃᔭᖅᑎᖏᑦ ᐊᐱᖅᓱᖅᑐᓂᒋᑦ. ᑖᓐᓇᓕ ᑐᑭᓯᓚᐅᖅᑕᕋ ᑕᐃᒫᒃ. ᖁᕕᐊᓱᒃᑲᔭᕆᓪᓗᖓᓗ ᑐᓂᓯᒋᐊᒃᓴᖅ 
ᑖᓐᓇ ᐱᔾᔪᑎᖃᓗᐊᓚᐅᖅᑐᖅ ᐊᖏᔪᖅᑳᖃᕝᕕᐅᔪᓂᒃ ᐊᐱᖅᓱᖃᑦᑕᓚᐅᖅᑐᖅ ᐅᖄᓚᐅᑎᒃᑯᑦ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᐊᐃᑉᐸᖓᓂᒃ ᐃᓚᒋᐊᕈᑦ, ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒪᓕᑦᑐᒋᑦ ᑐᓴᕋᔅᓴᐅᖃᑦᑕᖅᓯᒪᔪᑦ ᒥᓂᔅᑕᐅᔪᖅ ᐅᖃᖅᓯᒪᓂᕋᖅᑕᐅᒻᒪᑦ 7-
ᖑᔪᓂᒃ ᑮᓇᐅᔭᓕᕆᔨᐅᒐᔭᖅᑐᓂᒃ ᓄᓇᕗᑦᒥ ᐃᓪᓗᓕᕆᔨᖅᔪᐊᑯᓐᓂᑦ ᐊᕐᕕᐊᒻᒥ ᐊᖓᔪᖅᑳᖃᕝᕕᖓᓂ 
ᓄᑦᑎᖅᑕᐅᒐᔭᕐᖓᑕ ᐃᖃᓗᓐᓄᑦ. 
 
ᒪᓕᒐᓕᐅᖅᑎᐅᓪᓗᖓ ᕿᑭᖅᑖᓘᑉ ᓂᒋᐊᓄᑦ ᓱᖅᑯᐃᓱᑦᑎᐊᕋᒪ ᒐᕙᒪᒃᑯᑦ ᓄᑦᑎᕆᓕᕐᖓᑕ ᓄᓇᕗᑦᒥ 
ᐱᓕᕆᕕᓐᓄᑦ ᐊᑭᓕᒃᓴᓂᕝᕕᐅᔪᒥ ᐃᖃᓗᓐᓂ ᑭᓐᖓᓐᓂ ᐃᖃᓗᓐᓄᑦ ᑖᓐᓇ ᐊᖏᖅᑕᐅᓚᐅᖅᑐᖅ ᒥᓂᔅᑕᐅᔪᓂᒃ. 
ᒥᓂᔅᑕᐅᔪᑦ ᐅᖃᕈᓐᓇᖅᐸᑦ ᖃᑦᑎᐅᔪᑦ ᐃᓪᓗᓕᕆᔨᖅᔪᐊᑯᓐᓂ ᐃᖅᑲᓇᐃᔭᖅᑏᑦ ᓅᖃᑕᐅᒐᔭᕐᒪᖔᑕ ᐃᖃᓗᓐᓄᑦ. 
ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᓯᐊᓪ. ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ. ᑕᐃᒪ ᐅᑎᕈᓐᓇᐸᓪᓚᐃᔪᒍᑦ ᐆᑦᑑᑎᐅᖃᑦᑕᖅᓯᒪᔪᑦ ᐊᑐᕐᓗᒋᑦ 
ᐊᕕᑦᑐᖅᓯᒪᔪᓂ ᓄᓇᓕᓐᓂ ᓯᐊᒻᒪᖅᑎᕆᕙᓪᓕᐊᑎᓪᓗᒋᑦ ᐃᒫᒃ ᐃᓕᔭᐅᓪᓚᕆᓪᓗᑎᒃ ᓅᓐᓂᐊᕈᓐᓃᕐᓗᑎᒃ 
ᐱᔭᐅᓚᐅᖅᓯᒪᖏᒻᒪᑕ. ᑭᓯᐊᓂᓕ ᑖᒃᑯᐊ ᑮᓇᐅᔭᓕᕆᓂᕐᒧᑦ ᐃᖅᑲᓇᐃᔭᖅᑐᑦ ᑕᕝᕙᓂ ᓄᓇᓕᓐᓃᓚᐅᖅᓯᒪᒻᒪᑕ 
ᑭᓯᐊᓂ ᐃᓱᒪᒋᓪᓗᒋᑦ ᑮᓇᐅᔭᑎᒍᑦ ᖃᓄᐃᓕᖓᓂᕆᔭᖓ 1990-ᖏᓐᓂ 2000 ᐱᒋᐊᓕᖅᑎᓪᓗᒍ 
ᑕᒻᒪᖅᓯᒪᔪᖅᓯᐅᖅᑎᐅᔪᖅ ᐊᑲᐅᓐᖏᓕᐅᕈᑎᒐᓵᓗᓐᓂ ᖃᐅᔨᓚᐅᖅᓯᒪᒻᒪᑦ.  
 
ᑕᐃᒃᑯᐊ ᓄᑦᑎᖅᑕᐅᔭᕆᐊᖃᓚᐅᖅᑐᑦ ᐊᖏᔪᖅᑳᖃᕐᕕᒻᒧᑦ ᑖᒃᑯᐊ ᒥᓂᔅᑕᐅᔪᑦ ᐃᓱᒪᓕᐅᖅᓯᒪᓐᖏᑦᑐᑦ. 
ᑐᓂᓯᓯᒪᒐᓗᐊᖅᑐᒍᑦ ᑐᑭᓯᒋᐊᕈᑎᔅᓴᐅᔪᓂᑦ ᑭᓯᐊᓂ ᐃᓱᒪᓕᐅᓪᓚᑦᑖᖅᓯᒪᓐᖏᑦᑐᒍᑦ ᑭᓯᐊᓂ ᐅᖃᖅᓯᒪᒐᓗᐊᖅᑐᒍᑦ 
ᑖᓐᓇ ᐅᖃᐅᓯᕆᕋᑖᖅᑕᖓ ᒪᓕᒐᓕᐅᖅᑎᐅᑉ ᑕᕝᕘᓇᖃᐃ ᓴᓐᖐᒍᑎᒋᕙᒻᒥᔭᕗᑦ ᑖᒃᑯᐊ ᑮᓇᐅᔭᓕᕆᔨᐅᖃᑦᑕᖅᑐᑦ 
ᐊᖏᔪᖅᑳᖃᕐᕕᖏᓐᓃᖏᑦᑐᑎᑦ. ᑕᐃᒪ ᒫᓐᓇᒫᒃᑯᖅᑲᐃ ᑖᒃᑯᐊ ᒥᓂᔅᑕᐅᔪᑦ ᑕᒪᔅᓱᒧᖓ ᑲᒪᒋᐊᒃᑲᓐᓂᕈᒪᓛᖅᑐᑦ 
ᐊᒻᒪᓗ ᖃᖓᓪᓚᕆᐅᒐᔭᕐᒪᖔᖅ ᑭᓯᐊᓂ ᐋᖅᑭᓯᒪᓐᖏᑦᑐᖅ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᐱᖓᔪᐊᓐᓂ ᐃᓚᒋᐊᕈᑦ ᑭᖑᓪᓕᖅᐹᖑᓪᓗᓂᓗ. ᒥᔅᑕ ᓯᐊᓪ.  
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᐃ ᑕᒫᓂ ᐊᕐᕌᒍᒥ ᑐᓴᖅᑎᑕᐅᓚᐅᕐᖓᑕ ᒪᓕᒐᓕᐅᖅᑎᐅᔪᑦ 
ᐊᖏᔪᖅᑳᖑᔪᒥᑦ ᐃᓪᓗᓕᕆᔨᖅᔪᐊᑯᓐᓂ ᐊᐅᓚᑦᑎᔩᑦ ᑲᑎᒪᔨᕋᓛᖏᓐᓄᑦ ᐃᒫᒃ 
ᑕᒻᒪᖅᓯᒪᓐᖏᓂᖅᓴᐅᖃᑦᑕᓂᐊᕐᖓᑕ ᑭᖑᕙᖅᓯᒪᓐᖏᓪᓗᑎᑦ ᑐᓴᕋᔅᓴᐅᔪᖅ. ᒥᓂᔅᑕᐅᔪᖅ ᐅᖃᕈᓐᓇᖅᑐᖅ ᑭᓇ 
ᑎᒃᑯᐊᖅᑕᐅᓯᒪᒻᒪᖔᖅ ᓄᓇᕗᒻᒥ ᐃᓪᓗᓕᕆᔨᖅᔪᐊᒃᑯᑦ ᐊᐅᓚᑦᑎᔨᖏᑕ ᑲᑎᒪᔨᕋᓛᖏᓐᓄᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓯᐊᓪ. ᒥᓂᔅᑕ ᑰᓕ.  



ᐊᐃᑉᐱᖅ, ᐅᑐᐱᕆ 19, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᐅᖃᖅᑏ, ᑖᓐᓇ ᖃᐅᔨᒋᐊᖅᑳᕆᐊᖃᕐᓂᐊᖅᑕᕋ. ᑕᐃᓐᓇ ᐃᓚᒋᔭᐅᔪᖅ 
ᐊᑎᖃᖅᐸᓪᓚᐃᔪᖅ ᐊᐅᓚᑦᑎᔨᐅᖃᑕᐅᔪᖅ ᑲᑎᒪᔨᕋᓛᓄᑦ ᑐᖏᓕᕆᔭᖓ ᓄᓇᓕᓐᓂ ᒐᕙᒪᒃᑯᓄᓪᓗ ᐱᔨᑦᑎᖅᑏᑦ, 
ᑳᑕᓖᓐ ᓚᐅᔅᒪᓐ, ᒥᓂᔅᑕᐅᑉ ᑐᖏᓕᕆᔭᖓ ᑎᓕᔭᐅᓯᒪᔪᖅ ᑕᐃᒃᑯᓄᖓ ᐃᓪᓗᓕᕆᔨᖅᔪᐊᒃᑯᓐᓄᑦ 
ᐊᐅᓚᑦᑎᔨᖏᓐᓄᑦ ᑲᑎᒪᔨᕋᓛᖏᓐᓄᑦ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᐃᑦ ᐱᖓᓐᓇᖓᓄᑦ, ᒥᔅᑕ ᐅᑲᓕᖅ.  
 
ᐊᐱᖅᑯᑦ 430 - 3(2): ᓄᓇᕘᒥ ᐃᒡᓗᓕᕆᓂᕐᒧᑦ ᐸᐸᑦᑎᔨᒃᑯᑦ ᖃᓄᐃᓕᖓᓕᕐᓂᖏᑦ (ᐅᑲᓕᖅ) 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᐊᐱᕆᔪᒪᓕᕐᒥᔭᕋ ᓯᕗᓕᖅᑎ. ᑕᒫᓂ ᔪᓚᐃ ᓄᓐᖑᖏᓐᓂ ᑖᒃᑯᐊ 
ᓄᓇᕗᑦ ᒐᕙᒪᒃᑯᑦ ᓚᐃᓴᒥᑦ ᑐᓂᓯᓚᐅᖅᓯᒪᒻᒪᑕ ᑖᒃᑯᓄᖓ ᒐᕙᒪᑐᖃᒃᑯᑦ ᑲᔪᓯᒍᓐᓇᖁᓪᓗᒋᑦ ᑕᑉᐹᓂ ᕿᑭᖅᑖᓘᑉ 
ᐅᐊᓐᓇᖅᐸᓯᐊᓂ ᐃᒪᖓᓂ ᐳᓪᓚᒃᑯᑦ ᖃᐅᔨᓴᕈᓐᓇᖁᓪᓗᒋᑦ. ᖃᐅᔨᒪᔪᐃᓐᓇᐅᓪᓗᑕ ᑕᒪᒃᑯᐊ ᐃᓄᐃᑦ 
ᑕᑉᐹᓂᒥᐅᑕᐃᑦ ᓄᓇᒦᑦᑐᓂᑦ ᐆᒪᔪᖃᓗᐊᓐᖏᑦᑐᑦ ᑕᕆᐅᕐᒦᖔᖅᑐᓂᑦ ᓂᕿᖃᕕᔾᔪᐊᖅᑐᑎᑦ.  
 
ᑕᐃᒪᐃᒻᒪᑦ ᑖᒃᑯᐊ ᕿᑭᖅᑕᓂ ᐃᓄᐃᑦ ᑲᑎᔾᔨᖃᑎᒌᖏᑦ ᐃᖅᑲᖅᑐᐃᕕᒃᑯᑦ ᓄᖅᑲᑎᑦᑎᒐᓱᓕᓚᐅᖅᓯᒪᒻᒪᑕ 
ᐃᓱᒫᓗᑦᑐᑎᑦ ᑕᒪᑐᒥᖓ ᖃᐅᔨᓴᕐᓂᕐᒥᑦ. ᖃᐅᔨᒪᓕᕆᓪᓗᑕ ᑖᒃᑯᐊ ᐃᓚᒋᔭᐅᓕᑐᐃᓐᓇᓚᐅᕆᓪᓗᑎ ᒐᕙᒪᒋᔭᕗᑦ 
ᑖᒃᑯᓄᖓ ᒐᕙᒪᑐᖃᒃᑯᓐᓂ ᑕᒪᓐᓇ ᑲᔪᓯᑎᒐᓱᑦᑐᑎᑦ ᖃᐅᔨᓴᕐᓂᕐᒥᑦ.  
 
ᑕᐃᒪᐃᒻᒪᑦ ᑖᓐᓇ ᐊᐱᕆᔪᒪᓕᖅᑕᕋ ᒐᕙᒪᒃᑯᑦ ᓯᕗᓕᖅᑎᖓ ᓱᒻᒪᑦ ᑖᒃᑯᓂᖓ ᒐᕙᒪᑐᖃᒃᑯᓐᓂ 
ᐃᓚᒋᔭᐅᓇᓱᑐᐃᓐᓇᓚᐅᖅᑭᓯ ᑕᒪᒃᑯᐊ ᐃᓄᐃᑦ ᓄᓇᓕᑦᑎᓃᑦᑐᑦ ᐃᓱᒫᓗᕕᔾᔪᐊᑎᓪᓗᒋᑦ? ᖁᔭᓐᓇᒦᒃ, 
ᐅᖃᖅᑎᑦᑎᔩ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐅᑲᓕᖅ. ᓯᕗᓕᖅᑎ ᓄᓇᕗᒻᒧᑦ, ᐄᕙ ᐋᕆᐊᒃ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪᓗ ᖁᔭᓐᓇᒦᖅᐸᕋ ᑖᓐᓇ ᓂᕈᐊᖅᑕᐅᖃᑎᒋᓯᒪᔭᕋ 
ᑖᔅᓱᒥᖓ ᐊᐱᖅᑯᑎᒥᒃ.  
 
ᑖᓐᓇᐃᓛᒃ ᐅᓄᖅᑐᒻᒪᕆᓐᓂᑦ ᐅᖃᐅᑕᐅᓚᕐᒪᑦ ᒐᕙᒪᑐᖃᒃᑯᓐᓂ ᐱᓕᕆᐊᖑᓯᒪᔪᖅ ᑖᒃᑯᐊ ᑕᑯᓂᐊᓚᐅᖅᓯᒻᒪᑕ 
ᒐᕙᒪᒋᔭᕗᑦ ᑕᕝᕙᓂ ᓄᓇᕗᑦ ᒐᕙᒪᒃᑯᖏᑦ ᑕᒪᑐᒪ ᒥᔅᓵᓄᑦ ᒪᓕᒃᖢᑎᒃ ᑕᐃᒫᒃ ᐱᒋᐊᖁᔭᐅᔪᓂᑦ 
ᐊᖏᓚᐅᖅᓯᒪᒻᒪᑕ ᑖᒃᑯᓇᓐᖓᑦ ᐊᕙᑎᓕᕆᔨᒃᑯᓐᓂ ᖃᐅᔨᒪᔾᔪᑎᓂᑦ ᐱᑎᑕᐅᓚᐅᖅᑎᓪᓗᑕ. ᖁᔭᓐᓇᒦᒃ, 
ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ ᓯᕗᓕᖅᑎ. ᓯᕗᓪᓕᖅᐹᒥ ᐃᓚᒋᐊᕈᑦ. ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪᐃᑦᑎᓪᓗᒎᒐᓗᐊᖅ ᐃᒫᒃ ᒐᕙᒪᐅᓪᓗᑕ, ᒐᕙᒪᒦᑦᑑᓪᓗᑕ ᐃᓄᐃᑦ 
ᓄᓇᓕᑦᑎᓐᓃᑦᑐᑦ ᑭᒡᒐᖅᑐᒐᓱᒋᐊᖃᕋᑦᑎᒍ ᑎᒥᓄᑦ ᐊᐅᓚᑕᐅᓐᖏᓇᑦᑕ ᓯᓚᑎᑦᑎᓃᑦᑐᓄᑦ.  
 
ᑕᐃᒪᐃᑎᓪᓗᒍ ᐃᓄᐃᑦ ᑭᒡᒐᑐᖅᑕᕗᑦ ᓄᓇᕗᒻᒥᐅᑕᐃᑦ ᐃᓱᒫᓗᕐᔪᐊᖅᑎᓪᓗᒋᑦ. ᓱᒻᒪᓪᓕ ᑎᒥᐅᔪᒧᑦ ᐃᒫᒃ 
ᓂᕈᐊᖅᑕᓯᒪᓐᖏᑦᑐᒧᑦ, ᑖᒃᑯᐊ ᒐᕙᒪᒋᔭᕗᑦ ᐊᐅᓚᑕᐅᓕᓚᐅᖅᑲᑦ?  
 
ᐃᒫᒃ, ᑖᒃᑯᐊ ᑎᒥᐅᔪᑦ ᓯᓚᑎᑦᑎᓐᓃᑦᑐᑦ ᐃᒫᒃ, ᐃᓇᑦᑎᑐᐃᓐᓇᓲᖑᑎᓪᓗᒋᑦ ᐱᖁᒐᔭᖅᑕᕋᓗᐊᒥᓂᒃ. 
 
ᑖᒃᑯᐊᓕ ᒐᕙᒪᒃᑯᑦ ᓚᐃᓴᒥᑦ ᑐᓂᓯᓐᓂᓚᐅᕐᖓᑕ ᐃᓱᒫᓗᓗᐊᖅᑑᔮᕋᑎᒃ ᐃᓄᐃᑦ ᑭᒡᒐᑐᖅᑕᖏᓐᓂᑦ. ᓱᒻᒪᑦ 
ᑖᔅᓱᒥᖓᐃᓐᓇᖅ ᑎᒥᐅᔪᒥᑦ ᓴᐳᑎᖃᕋᓱᑉᐸᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᓯᕗᓕᖅᑎ ᓄᓇᕗᒻᒧᑦ, ᐋᕆᐊᒃ. 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓄᓇᕗᑦ ᒐᕙᒪᒃᑯᖏᑦ ᓇᓗᓇᓐᖏᑦᑐᖅ ᐃᓄᓕᒫᓂᒃ 
ᐃᓚᐅᑎᑦᑎᓂᕐᒧᑦ ᐊᒃᓱᕉᑎᓖᑦ, ᑕᒪᓐᓇ ᐅᑉᐱᕆᑦᑎᐊᖅᑕᕗᑦ ᑕᐃᒪᓐᖓᓕᒫᖅ, ᐃᓄᐃᑦ ᐃᓱᒪᒋᔭᖏᓐᓂᑦ. 
 
ᑕᐃᒫᓪᓗ ᐊᓯᖏᓐᓂᑦ ᐃᓄᓐᓄᑦ ᐊᑦᑑᑎᖃᕐᓂᐊᖅᑐᓂᒃ ᓴᖅᑭᖅᑐᖃᕐᓂᐊᕌᖓᑦ ᖃᐅᔨᖅᑕᐅᓲᑦ.  
 
ᑕᐃᒃᑯᐊᑦᑕᐅᖅ, ᖃᐅᔨᓴᕐᓂᖅᑕᖃᓚᐅᕐᒥᒻᒪᑦ ᐊᕙᑎᓕᕆᓂᕐᒨᖓᔪᓂᒃ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ ᑕᐃᒃᑯᓂᖓᓗ 
ᒪᓕᑦᑐᑎᒃ ᑕᐃᒪᓐᓇ ᐊᖏᕈᑎᖃᓚᐅᖅᑐᖅ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑎ. ᐊᐃᑉᐹᓂ ᐃᓚᒋᐊᕈᑦ. ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒃᑯᐊ ᖃᐅᒪᔭᒃᑲ ᑕᑉᐹᓂᒥᐅᑕᑯᓗᐃᑦ ᐃᒫᒃ, ᐅᕿᓪᓕᐅᒥᓚᐅᕐᖓᑕ 
ᐃᖅᑲᖅᑐᐃᔨᒃᑯᑦ ᑐᓴᖅᑕᓐᖑᐊᖅᑕᖅᓯᓇᕐᖓᑕ. ᑖᒃᑯᐊ ᒐᕙᒪᒋᔭᖏᓐᓄᑦ ᑭᒡᒐᑐᖅᑕᐅᓗᐊᕈᓐᓃᓚᐅᕐᖓᑕ. 
ᐃᖅᑲᖅᑐᐃᕕᒃᑯᑦ ᓵᒋᐊᖃᓕᓚᐅᕐᖓᑕ ᐃᓱᒫᓗᒋᔭᖏᑦ ᑐᓴᖅᑕᐅᖁᓪᓗᒋᑦ. ᖁᔭᓕᓚᐅᖅᑐᑎᓪᓗ ᑖᒃᑯᓄᖓ 
ᐃᖅᑲᖅᑐᐃᔨᕐᔪᐊᒃᑯᓐᓄᑦ.  
 
ᑕᒪᒃᑯᐊ ᐃᓱᒫᓗᒋᔭᖏᑦ ᑐᓴᖅᑕᐅᔪᓐᓇᕐᖓᑕ ᑕᒪᓐᓇ ᖃᐅᔨᓴᕐᓂᖅ ᓄᖅᑲᖅᑎᑕᑲᐃᓐᓇᖅᑐᓂ. ᑕᐃᒪᐃᑎᓪᓗᒍ 
ᑕᕝᕙ ᓄᖅᑲᖓᑎᑕᐅᒻᒪᑦ ᐃᖅᑲᖅᑐᐃᔨᕐᔪᐊᒃᑯᑦ. ᑖᒃᑯᐊ ᓱᓕᖃᐃ ᒐᕙᒪᒋᔭᕗᑦ ᐃᑲᔪᕋᓱᓐᓂᐊᖅᑲᑦ ᒐᕙᒪᑐᖃᒃᑯᓐᓂᑦ 
ᓯᕗᓂᑦᑎᓐᓂᑦ, ᑕᐃᒫᒃ ᖃᐅᔨᓴᒃᑲᓐᓂᕈᒪᑉᐸᑕ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᓯᕗᓕᖅᑎ, ᐋᕆᐊᒃ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᒪᒃᑯᐊ ᐃᓄᐃᑦ ᐊᑦᑐᖅᑕᐅᓂᐊᖅᑎᓪᓗᒋᑦ ᓄᓇᕗᑦ 
ᓄᓇᖏᓐᓂ ᐃᒪᖏᓐᓂᓘᓐᓃᑦ ᐱᒻᒪᕆᐅᑎᒋᔭᕗᑦ ᖃᐅᔨᓇᓱᖃᑦᑕᕐᓂᐅᑉ ᒥᒃᓵᓄᑦ, ᑐᓴᕋᓱᖃᑦᑕᕐᓂᐅᑉ ᒥᒃᓵᓄᑦ 
ᐃᓄᒋᔭᖏᓐᓄᑦ, ᑕᒪᓐᓇ ᐊᒃᓱᕉᑎᒋᓪᓚᕆᑦᑕᕗᑦ ᐊᒻᒪᓗ ᑲᔪᓯᓂᐊᖅᑐᓂ ᑕᒪᓐᓇ ᖃᐅᔨᓇᓱᖃᑦᑕᕐᓂᖅ 
ᐃᓅᖃᑎᑦᑎᓐᓂᑦ ᓄᓇᕗᒻᒥᐅᓂᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑏ. ᐱᖓᔪᐊᑦ ᑭᖑᓪᓕᖅᐹᖑᓪᓗᓂᓗ ᐃᓚᒋᐊᕈᑎ. ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᓱᓖᓛᒃ ᐃᓄᐃᑦ ᑕᑉᐹᓂ ᖁᑦᑎᑦᑐᒥᐅᑕᐃᑦ ᐱᓗᐊᖅᑐᒥᑦ, ᓱᓕ 
ᐃᓱᒫᓗᒻᒪᑕ. ᑕᒪᓐᓇ ᒐᕙᒪᒋᔭᑦᑎᓐᓄᑦ ᐊᐅᓚᑕᐅᓯᓐᓈᖅᑐᓂ ᖃᐅᔨᓴᕐᓂᖅ ᓚᐃᓴᒃᑯᑦ ᑐᓂᓯᔪᓐᓇᕐᖓᑕ.  
 
ᑕᐃᒫᒃ ᐃᖅᑲᖅᑐᐃᕕᒃᑯᓐᓄᑦ ᓄᖅᑲᖅᑎᑕᐅᑲᐃᓐᓇᖅᓯᒪᒐᓗᐊᕐᖓᑦ. ᑖᒃᑯᐊᖃᐃ ᒐᕙᒪᒋᔭᕗᑦ 
ᐃᑲᔪᒃᑲᓐᓂᑐᐃᓐᓇᕐᓂᐊᖅᑲᑦ ᒐᕙᒪᑐᖃᒃᑯᓐᓂᑦ ᐃᓛᓪᓘᓐᓃᑦ ᓄᓇᓕᓐᓂᑦ ᑭᒡᒐᑐᕐᔫᒥᓇᓱᓐᓂᐊᕋᓗᐊᖅᑲᑦ 
ᓯᕗᓂᑦᑎᓐᓂᑦ ᑕᒪᑐᒪ ᒥᔅᓵᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔨ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᓯᕗᓕᖅᑎ ᐋᕆᐊᒃ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓄᓇᕗᑦ ᒐᕙᒪᒃᑯᑦ ᐱᒻᒪᕆᐅᒍᓱᑉᐳᑦ ᑐᓴᕋᓱᓐᓂᕐᒥᒃ 
ᐃᓄᓕᒫᓂᒃ ᓄᓇᕗᒻᒥᐅᑕᕐᓂᑦ. ᐊᒻᒪᓗ ᑭᓱᓂᒃ ᐃᓱᒪᒻᒪᖔᑕ ᖃᐅᓇᓱᖃᑦᑕᕐᓂᕐᒥᒃ ᑕᒪᑐᒥᖓ 
ᓄᖅᑲᐅᑎᔾᔮᓐᖏᑦᑐᒍᑦ ᖃᐅᔨᓇᓱᖃᑦᑕᐃᓐᓇᕐᓂᐊᖅᑐᑦ. ᐱᓗᐊᖅᑐᒥᑦ ᐃᓄᖏᑦ, ᐃᒪᖏᑦ ᐊᒻᒪᓗ ᓄᓇ ᑕᒪᓐᓇ 
ᐊᑦᑐᖅᑕᐅᓂᐊᖅᑎᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑏ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᓇᓄᓕᒻᒧᑦ ᒥᔅᑕ ᓂᖏᐅᖓᓐ. 
 
ᐊᐱᖅᑯᑦ 431 - 3(2): ᖃᓄᐃᓕᖓᓕᕐᓂᖏᑦ ᑐᓴᐅᒪᑎᑦᑎᔨᒃᓴᐅᓂᐊᖅᑐᒥᒃ ᓄᓇᓕᓐᓂ (ᓂᖏᐅᖓᓐ) 
 
ᓂᖏᐅᖓᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒋᔭᕋ ᑖᒃᓱᒧᖓ ᓯᕗᓕᖅᑎᒧᑦ ᑕᕝᕙᓂ ᐊᕐᕌᒍᒥ 
ᒪᓕᒐᓕᐅᖅᑎᒃᑯᑦ ᐊᖏᕈᑎᖃᓚᐅᕐᒪᑕ $2 ᒥᓕᐊᓂᑦ ᓄᑖᓂᑦ ᑮᓇᐅᔭᓂᑦ ᐊᑐᖅᑐᒃᓴᓂᑦ. 

ᐊᐅᓚᒃᓯᔩᑦ ᑲᑎᒪᔨᖏᑦ ᒐᕙᒪᐅᖃᑎᒌᑦᑐᓕᕆᔨᒃᑯᓪᓗ ᑐᓴᐅᒪᑎᑦᑎᔨᑖᕐᓂᐊᖅᖢᑎᒃ ᐊᒻᒪᓗ ᓄᓇᓕᓐᓂ 
ᑐᓴᐅᒪᑎᑦᑎᔨᑖᕐᓂᐊᕐᓗᑎᑦ. ᐃᖅᑲᐅᒪᒐᒪ ᒐᕙᒪᒃᑯᑦ ᐸᕐᓇᐅᑎᖃᓚᐅᖅᓯᒪᒻᒪᑕ ᓄᓇᓕᓐᓂ ᓲᕐᓗ 
ᑐᓴᐅᒪᑎᑦᑎᔨᑖᕐᓂᐊᖅᖢᑎᑦ ᒐᕙᒪᖃᕐᕕᐅᓐᖏᑦᑐᓂᑦ. 
 
ᑕᐃᒪ ᓇᓗᓇᐃᓵᓚᐅᖅᐳᖅ ᒐᕙᒪᒃᑯᑦ ᐃᖅᑲᓇᐃᔭᖅᑎᑖᕈᒪᓯᒪᒻᒪᑕ ᑐᑭᒧᐊᖅᑎᑦᑎᔨᐅᓂᐊᖅᑐᒥᒃ. ᓯᕗᓕᖅᑎ 
ᐅᖃᕈᓐᓇᖅᑳ ᐅᓪᓗᒥ ᑕᐃᒪᓐᓇᒃ ᑐᓴᐅᒪᑎᑦᑎᔨᒃᓴᐅᓂᐊᖅᑐᒥᒃ ᓄᓇᓕᓐᓂ ᓯᐊᒻᒪᕐᕕᐅᓯᒪᓐᖏᑦᑐᓂ 
ᐱᑕᖃᕐᓂᐊᕐᒪᖔᖅ ᑕᕝᕙᓂ ᐊᕐᕌᒍᒥ? ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓂᖏᐅᖓᓐ. ᓯᕗᓕᖅᑎ ᐄᕙ ᐋᕆᐊᒃ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐅᖃᖅᑎᑦᑎᔩ. ᐄ, ᑕᐃᓐᓇ ᑕᑯᒃᓴᐅᓚᐅᖅᑐᖅ ᐊᐅᓚᑦᑎᔨᐅᒐᔭᖅᑐᖅ 
ᑖᒃᑯᓄᖓ ᒐᕙᒪᒃᑯᑦ ᑭᒡᒐᖅᑐᖅᑎᐅᔪᓄᑦ ᐃᓄᓐᓄᑦ ᐃᖅᑲᓇᐃᔮᒃᓴᖅ ᒫᓐᓇ ᓴᖅᑭᔮᓕᕐᒪᑦ ᖁᕕᐊᓱᒻᒪᕆᑉᐳᖓ. 
ᖁᕕᐊᓱᒻᒪᕆᒍᑎᒋᔭᕋ ᑕᒪᓐᓇ ᐱᒋᐊᓕᕐᒪᑦ ᐊᑯᓂ ᐅᑕᖅᑭᔭᐅᔪᖅ ᓄᓇᓕᓐᓂ ᑕᒪᓐᓇ GLO ᐃᓂᒋᔭᖓ. 
 
ᑕᒪᒃᑯᐊ ᐸᕐᓇᓂᐊᖅᑎᓪᓗᑎᒍᑦ ᓯᕗᓪᓕᐅᔾᔨᔭᕆᐊᖃᕋᑦᑕ ᐊᖓᔪᖅᑳᕆᓂᐊᖅᑕᖓᓂᒃ. ᑖᓐᓇᓕ 
ᐊᖓᔪᖅᑳᕆᓂᐊᖅᑕᖏᑦ ᑖᒃᑯᐊ ᐋᖅᑭᒃᓱᐃᓂᐊᕐᒪᑕ ᐊᑖᓂ GLO ᖃᓄᐃᑦᑐᓂᑦ ᐱᓕᕆᐊᖃᖃᑦᑕᕐᓂᐊᕐᒪᖔᑕ. 
ᑖᒃᑯᐊ ᐃᖅᑲᓇᐃᔭᖅᑎᖏᑦ ᐊᓪᓕᐅᓂᖅᓴᐃᑦ ᐃᖅᑲᓇᐃᔭᖅᑎᓕᖅᑳᓚᐅᕐᓗᒋᑦ ᐊᖓᔪᖅᑳᔅᓴᖓᓂᒃ ᐱᑐᐃᓐᓇᕐᓗᓂ 
ᑭᓪᓗᕐᒨᕋᔭᕋᑦᑕ ᑕᑉᐹᓐᖓᑦ ᐊᖓᔪᖅᑳᔅᓴᖓᓂᒃ ᑕᐅᓄᖓ ᐋᖅᑭᒃᓱᖅᓯᒪᔪᓂᒃ ᑐᖏᓕᕇᒃᑐᓂᒃ ᐋᖅᑭᒃᓱᓇᓱᒃᑲᑦᑕ. 
 
ᐊᒻᒪᓗᒃᑕᐅᖅ ᑕᕝᕙᓂ 2011-2012-ᒥ ᑖᒃᑯᐊ ᑕᒪᕐᒥᒃ ᐃᖅᑲᓇᐃᔭᓕᓛᖅᑐᐃᑦ 2011-ᒥᒃ ᐱᒋᐊᕐᓗᑎᒃ ᑕᒪᑐᒪᓂ 
2010 ᓄᖑᓚᐅᓐᖏᓐᓂᖓᓂ ᐱᒋᐊᕐᓗᓂ 2011 ᑕᐃᒃᑯᐊ ᓯᐊᒻᒪᖅᑎᕐᕕᐅᓯᒪᓐᖏᑦᑐᓂᑦ ᐱᒋᐊᖅᑳᕐᓗᑎᒃ. 
ᑕᐃᒃᑯᐊᓕ ᐱᔭᕇᖅᐸᑕ ᓯᐊᒻᒪᖅᑕᕐᕕᐅᓯᒪᔪᑦ ᐃᖅᑲᓇᐃᔭᖅᑎᑖᓛᕆᓪᓗᑎᒃ ᑭᖑᓂᐊᒍᑦ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ ᓯᕗᓕᖅᑏ. ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑐ ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᐊᐅᓚᔨᒐᒪ ᐅᐱᕐᖔᖅ ᐅᑭᐊᒃᓵᒃᑯᓪᓗ ᐊᒃᑑᐸᖑᓕᖅᐸᑦ 
ᑕᒪᒃᑯᐊ ᐱᔪᒥᓵᕈᑎᓄᑦ ᐱᓕᕆᕝᕕᒃᓴᒧᑦ ᑕᑯᒃᓴᐅᔪᖃᓕᕈᒫᖅᑐᖅ ᓄᓇᓕᓐᓂ. ᑕᒪᓐᓇ ᑕᑯᓚᐅᓐᖏᑦᑐᒍ 
ᐅᔾᔨᕆᔭᐅᖁᓪᓗᒍ. 
 
(ᑐᓵᔨᑎᒍᑦ) ᐋᕐᓗᒃ ᑖᒃᑯᐊ ᖃᐅᔨᒪᑎᒋᔭᐅᔪᑦ ᑳᓐᑐᕌᒃᑖᖅᑎᐅᓚᐅᕐᒪᑕ ᑕᕝᕙᓂ ᐊᕐᕌᒍᒥ ᐃᒪᓐᓇᒃ ᕿᒥᕐᕈᓂᕐᒧᑦ 
ᐊᐅᓚᑦᑎᔩᑦ ᐊᒻᒪᓗ ᒐᕙᒪᐅᖃᑎᒌᑦ ᐱᔾᔪᑎᒋᓪᓗᒋᑦ ᑕᒪᒃᑯᐊ ᒐᕙᒪᒃᑯᑦ ᓄᑖᒥᒃ ᑐᓴᐅᒪᑎᑦᑎᔨᖏᑦ 
ᓴᖅᑭᑎᑕᐅᖁᓪᓗᒋᑦ ᓄᓇᓕᓕᒫᓂ. 
 
ᐊᒻᒪᓗᑦᑕᐅᖅ ᑕᒪᒃᑯᐊ ᐱᔨᑦᑎᕋᖅᑎᐅᔪᑦ ᐊᓪᓚᕝᕕᒻᒥ ᐊᐅᓚᑦᑎᔩᑦ ᒐᕙᒪᐅᖃᑎᒌᓪᓗ ᑮᓇᐅᔭᓕᕆᔨᒃᑯᓂᑦ ᖃᓄᖅ 
ᖃᐅᔨᒍᑎᖃᓚᐅᖅᓯᒪᕕᓯ ᐊᒻᒪᓗ ᑖᓐᓇ ᓯᕗᓕᖅᑎ ᓴᖅᑭᑎᑦᑎᒍᓐᓇᖅᐹ ᑕᕝᕗᖓ ᒪᓕᒐᓕᐅᕐᕕᐅᑉ ᐃᓗᐊᓄᑦ? 
ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ ᒥᔅᑐ ᓂᖏᐅᖓᓐ. ᓯᕗᓕᖅᑎ ᐋᕆᐊᒃ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐅᖃᖅᑎᑦᑎᔩ. ᑖᓐᓇ ᐃᓚᒋᖅᑰᔨᓐᖏᑕᕋᓗᐊᖓ ᐊᐱᖅᑯᑎᒋᔭᖓ 
ᑭᐅᓂᐊᖅᐸᕋ. 
 
ᐊᒻᒪᓗ ᐅᖃᖃᑖᕐᒪᑦ ᐊᒃᑑᐸᒥᒎᖅ ᐊᕐᕌᓂ ᐅᖃᓚᐅᕋᑦᑕ ᑕᑯᒃᓴᕈᖅᑎᑦᑎᓂᐊᖅᑐᒍᑦ ᐱᔪᒪᔾᔪᑎᓂᑦ. 
ᖁᕕᐊᓱᒻᒪᕆᑉᐳᖓ ᐊᓱᐃᓪᓛᒃ ᐊᒃᑑᐸᒥ ᑕᑯᒃᓴᕈᖅᑐᖃᖃᑖᕐᒪᑦ ᑕᐃᒃᑯᓄᖓ GLO-ᑯᓐᓄᑦ ᑲᒪᔨᐅᓂᐊᖅᑐᓂᑦ. 
ᑕᒪᔾᔭ ᐱᒋᐊᕈᑎᒋᔭᖓ ᑕᑯᓚᐅᖅᑕᐃᑦ ᑕᐃᓐᓇ ᐃᖅᑲᓇᐃᔮᒧᑦ ᐱᔪᒥᓲᑦ ᖁᕕᐊᓱᑉᐳᖓ ᑕᒪᓐᓇ ᐱᒋᐊᖅᓯᒪᓕᕐᒪᑦ 
ᑲᔪᓰᓐᓇᕐᓂᐊᕐᒪᓪᓗ. 

ᐊᒻᒪᓗ ᑖᓐᓇ ᑭᖑᓪᓕᕐᒥ ᖃᓄᓪᓚᑦᑖᖅ ᐊᐱᕆᒻᒪᖔᖅ corporate services-ᓕᕆᓂᖓ ᑕᐃᒃᑲᓐᓂᓚᐅᑲᓪᓕᐅᒃ. 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ ᓯᕗᓕᖅᑏ. ᑖᓐᓇ ᒫᓃᑦᑐᒍᑦ ᑐᑭᓯᒐᑦᑎᒍ GLO-ᒥ ᐅᖃᐅᓯᖃᒃᑲᓐᓂᕐᒪᑦ ᐊᐱᖅᑯᓯᕆᔭᖓ 
ᐃᓚᒋᐊᕈᑎᖓ ᑐᑭᓯᓇᖅᑎᑦᑎᒋᐊᒃᑲᓐᓂᕈᓐᓇᖅᐱᐅᒃ, ᒥᔅᑐ ᓂᖏᐅᖓᓐ? 
 
ᓂᖏᐅᖓᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. Aarluk Consulting-ᑯᑦ ᑖᒃᑯᐊ ᑳᑦᑐᓛᒃᑖᖅᑎᑕᐅᓚᐅᕐᒪᑕ 
ᑕᕝᕙᓂ ᐊᕐᕌᒍᒥ ᓄᓇᕗᑦ ᒐᕙᒪᒃᑯᓐᓄᑦ ᑕᐃᒪᓐᓇ ᕿᒥᕐᕈᑎᑕᐅᓂᐊᕐᓗᑎᒃ ᑖᒃᑯᐊ ᐊᐅᓚᑦᓯᔩᑦ ᒐᕙᒪᐅᖃᑎᒌᓪᓗ 
ᐱᑦᔪᑎᒋᓪᓗᒋᑦ. ᑖᒃᑯᐊ ᒐᕙᒪᒃᑯᑦ ᓄᑖᓂᒃ ᑐᓴᐅᒪᑎᑦᑎᔨᐅᒐᔭᖅᑐᓂᒃ ᓴᖅᑭᑎᑦᓯᖁᓪᓗᒋᑦ ᓄᓇᓕᓕᒫᓂ 
ᐊᒻᒪᓗᒃᑕᐅᖅ ᑖᓐᓇ ᐅᑎᖅᑎᑕᐅᖁᓪᓗᒍ ᐱᔨᑦᓯᕋᖅᑎᑦᑎᔨ ᐱᓕᕆᐊᕐᕆᔭᖏᑦ ᐊᐅᓚᑦᓯᔩᑦ ᒐᕙᒪᐅᖃᑎᒌᓪᓗ 
ᐱᓕᕆᐊᕐᕆᔭᐅᓕᕐᓗᓂ ᑮᓈᐅᔭᓕᕆᔨᒃᑯᓐᓄᑦ. ᑖᓐᓇ ᒐᕙᒪᒃᑯᓐᓄᑦ, ᐃᓛᒃ ᖃᓄᖅ ᑕᒪᓐᓇ ᖃᐅᔨᒍᑕᐅᓚᐅᖅᐸ, 
ᓯᕗᓕᖅᑎᓗ ᓴᖅᑭᑎᑦᓯᓂᐊᖅᐸ ᑖᒃᑯᓂᖓ ᑎᑎᕋᖅᑕᐅᓯᒪᔪᓂᒃ ᖃᐅᔨᓴᕈᑕᐅᓚᐅᖅᑐᓂᒃ. ᖁᔭᓐᓇᒥᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. Madam Premier. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪ ᖁᔭᓐᓇᒦᕆᕙᕋ ᑖᓐᓇ ᓂᕈᐊᖅᑕᐅᖃᑎᒋᓯᒪᔭᕋ. 
ᓇᓗᓇᕆᑦᑎᐊᑲᓐᓂᕐᒪᑦ ᑕᒪᓐᓇ ᖃᐅᔨᓴᖅᑕᐅᓪᓚᕆᑦᑐᖅ ᑕᐃᑲᓂ ᑮᓇᐅᔭᓕᕆᔨᒻᒦᑎᓪᓗᒋᑦ ᑕᒪᒃᑯᓄᖓ 
Corporate Services ᑕᐃᒃᑯᐊ ᓈᒻᒪᓂᖅᓴᐅᒐᔭᕐᓂᖏᑦ ᓇᓗᓇᐃᖅᓯᒪᓕᓚᐅᖅᓯᒪᒻᒪᑕ EIA-ᒦᓕᖅᐸᑕ. ᑕᒪᓐᓇ 
ᐱᓕᕆᐊᖑᔪᖅ ᐊᒻᒪᓗ ᖁᕕᐊᓱᑦᑎᐊᕐᓂᐊᖅᐳᖓ ᐱᔭᕇᖅᑕᐅᑉᐸᑕ ᓇᓗᓇᐃᕈᑎᒋᓗᒋᑦ ᐃᓕᒃᓯᓐᓄᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑎ. ᐊᐃᑉᐹᓂ ᐃᓚᒋᐊᕈᑦ, ᒥᔅᑕ ᓂᖏᐅᖓᓐ. 
 
ᓂᖏᐅᖓᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᐃᖅᑲᓇᐃᔭᖅᑎᑖᕐᓗᓂ ᓄᓇᓕᓐᓂ 
ᑐᓴᐅᒪᑎᑦᑎᔨᐅᒐᔭᖅᑐᓂ ᓄᓇᓕᓐᓂ ᒐᕙᒪᒃᑯᑦ ᓇᓗᓇᐃᖅᓯᒋᐊᖃᕐᓂᐊᕐᒪᑕ ᐊᒡᓚᕕᒃᓴᐅᒐᔭᖅᑐᓂᒃ 
ᑐᓴᐅᒪᑎᑦᑎᔨᓄᑦ ᐃᖅᑲᓇᐃᔭᖅᕕᐅᒐᔭᖅᑐᓂᒃ. ᑕᒪᒃᑯᐊ ᓯᐊᒻᒪᑎᑕᐅᓯᒪᔪᑦ ᓄᓇᓕᓐᓂ ᑕᐃᒪᓐᓇ 
ᐃᖅᑲᓇᐃᔭᖃᑦᑕᕐᒪᑕ ᓄᓇᕗᒃᑯᑦ ᒐᕙᒪᒃᑯᖏᑦᑕ ᐊᓪᓚᒡᕕᖏᑦᑕ ᖃᓄᖅ ᒐᕙᒪᒃᑯᑦ ᕿᓂᕐᓂᐊᖅᐸᑦ ᑕᒪᒃᑯᓇᓂ 
ᓯᐊᒻᒪᑎᖅᕕᐅᓯᒪᖏᑦᑐᒥ ᐊᓪᓚᒡᕕᖃᕈᓐᓇᖁᓪᓗᒋᑦ ᑐᓴᐅᒪᑎᑦᑎᔨᐅᓂᐊᖅᑐᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. ᓯᕗᓕᖅᑎ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᒪᓐᓇ ᐸᕐᓇᓐᓂᐅᔫᑉ ᐃᓗᐊᓃᑦᑐᖅ. ᓇᒥ ᐊᓪᓚᒡᕕᖃᓪᓗᑎᒃ 
ᑖᒃᑯᐊ ᓯᐊᒻᒪᑎᖅᓯᒪᖏᑦᑐᓂᒃ ᐃᓂᖃᕋᔭᖅᖤᒻᒪᖔᑕ ᐊᒻᒪᓗ ᓇᓗᓇᓐᖏᑦᑐᖅ ᐊᒥᖅᑳᕈᓐᓇᕋᔭᕐᒪᑕ ᐱᕕᒃᓴᖃᕈᑎᒃ 
ᓇᒥ ᑎᑎᕋᖅᕕᒃᓴᒥᒃ. ᑕᒪᓐᓇ ᕿᓂᖅᕕᐅᔭᕆᐊᖃᕐᓂᐊᖅᑐᖅ ᐊᒡᓚᕕᒃᓴᐅᒐᔭᖅᑐᖅ. ᕼᐋᒻᓚᒃᑯᓂᓘᓐᓃᑦ 
ᐅᕝᕙᓘᓐᓃᑦ ᐊᓯᖏᓐᓂ ᐱᑕᖃᑉᐸᑦ ᑕᒪᓐᓇ ᑕᐃᒪ ᐃᖅᑲᓇᐃᔭᖅᑎᑖᑦᑎᐊᕐᕈᑦᑕ ᑕᒪᓐᓇ 
ᐱᓕᕆᐊᖑᓪᓚᕆᓕᕐᓂᐊᖅᑐᖅ, ᖃᓄᐃᓕᖓᓪᓚᕆᓪᓗᑎᒃ ᐃᓂᖃᕋᔭᕐᒪᖔᑕ. ᐱᒻᒪᕆᐅᒻᒪᑦ ᐃᓂᖃᑦᑎᐊᖅᖢᓂ 
ᑭᓯᐊᓂ ᐃᖅᑲᓇᐃᔮᒥᒃ ᐱᓕᕆᓇᓱᐊᖅᖢᓂ ᐱᓕᕆᑦᑎᐊᓇᕐᒪᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᐱᖓᔪᐊᑦ ᑭᖑᓪᓕᖅᐹᖑᓪᓗᓂᓗ ᐃᓚᒋᐊᕈᑦ. ᒥᔅᑕ ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓇ ᐊᐱᖅᑯᑦ ᓴᖅᑭᓗᐊᑲᐃᓐᓇᕋᒃᑯᑦ Premier-ᒧᑦ ᑖᒃᑯᐊ ᓄᓇᓖᑦ 
ᒐᕙᒪᒃᑯᑦ ᐃᖅᑲᓇᐃᔭᖅᑎᑦᓯᔾᔪᑎᖏᑦ ᑐᓂᔭᐅᓯᒪᖏᓂᖅᓴᐅᔪᐃᑦ ᐊᕐᕕᐊᕈᑎᖄᓂᒻᒪᑕ ᑎᑎᕋᖅᕕᒃᓴᒐᓚᓐᓂᒃ 
ᐊᒥᒐᖅᓯᐊᓂᒻᒪᑕᐃᓛᒃ. ᑕᒪᓐᓇ ᐃᓱᒪᒋᔭᐅᑦᓯᐊᕐᓂᐊᕐᕋᓗᐊᖅᐳᖃᐃ ᓄᓇᓕᕋᓛᖑᓂᖅᓴᐃᑦ ᑎᑎᕋᖅᕕᒃᓴᓂᒃ 
ᐊᔪᖅᓴᓂᖅᓴᐅᓪᓚᕆᖃᑦᑕᕐᒪᑕ. ᖁᔭᓐᓇᒦᒃ, ᐅᖃᖅᑎᑦᑎᓰ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. ᓯᕗᓕᖅᑎ. 
  
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒃᓱᓪᓕᖃᐃ, ᑕᒪᓐᓇ ᐃᓱᒪᒋᔭᐅᑦᑎᐊᕐᓂᐊᖅᑐᖅ 
ᐊᒻᒪᓗᒃᑕᐅᖅ ᐃᓱᒪᒋᔭᐅᕙᒋᓯᒪᒌᖅᑐᖅ ᐃᓛᒃ ᐃᓱᒫᓘᑎᒋᔭᐅᕈᔪᑦᖢᓂ ᐸᕐᓇᒃᑐᓂᒃ ᐱᖃᑦᑕᓚᐅᖅᑐᑦ ᓲᖃᐃᒻᒪᑦ 



ᐊᐃᑉᐱᖅ, ᐅᑐᐱᕆ 19, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

19

ᐊᑲᑐᐃᓐᓇᐅᔪᐃᓐᓇᐅᖏᓐᓂᖏᓐᓂᒃ ᑕᒪᓐᓇ ᐱᒻᒪᕆᐅᑎᑕᕗᑦ ᐊᓪᓚᒡᕕᖃᑦᑎᐊᕆᐊᖃᕐᓂᖏᑦ ᐊᒻᒪᓗ ᑕᒪᓐᓇ 
ᐱᓕᕆᐊᕐᕆᓪᓚᕆᓐᓂᐊᖅᑕᕗᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᖃᒪᓂᖅᑐᐊᕐᒧᑦ ᒪᓕᒐᓕᐅᖅᑎ, ᒥᔅᑕ ᐊᐅᐸᓗᒃᑐᖅ. 
 
ᐊᐱᖅᑯᑦ 432 - 3(2): ᖃᒪᓂᑦᑐᐊᒥᑦ ᐊᔅᓯᕕᖓ (ᐊᐅᐸᓗᒃᑐᖅ) 
 
ᐊᐅᐸᓗᒃᑐᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᒋᓂᐊᖅᑕᕋ ᒥᓂᔅᑕᖓᓄ ᓄᓇᓕᕆᔨᒃᑯᑦ 
ᒐᕙᒪᒃᑯᓂᓪᓗ ᐱᔨᑦᓯᑎᒃᑯᓐᓄᑦ, ᓗᐊᓐ ᑯᓱᒐᕐᒧᑦ. September-ᑎᓪᓗᒍ 22-ᒥ ᖃᒪᓂᖅᑐᐊᕐᒥᒎᖅ ᓱᕈᐊᓗᐃᑦ 
ᑎᒥᒧᑦ ᓱᕈᓐᓇᑦᑐᑦ ᐃᒋᑕᐅᖃᑦᑕᕐᒪᑕ ᐊᑦᑕᖅᕕᒻᒧᑦ. ᑕᐸᐃᓐᓇᑎᐊᖅᑐᑎᒃ ᖃᒪᓂᖅᑐᐊᑉ ᐊᒃᓯᕕᖓᓄᑦ. ᐊᒻᒪᓗ 
ᑖᓐᓇ ᑰᒐᓛᓐᓂᖓᓄᑦ ᐊᒃᓯᕕᒻᒥ ᖃᒪᓂᖅᑐᐊᕐᒧᑦ ᑰᒐᓛᑉᐸᒻᒪᑦ.  
 
ᐅᖃᖅᑏ, ᑖᒃᑯᐊ ᖃᒪᓂᑦᑐᐊᕐᒥᐅᑦ ᐃᒪᖃᓪᓚᑖᕐᒪᑕ ᑖᔅᓱᒥᖓ ᑰᓐᓂᖓᓂ. ᓱᕈᕐᓇᖅᑐᐃᑦ ᑰᖏᓐᓄᑦ ᕿᓂᖅᑐᑦ 
ᑰᒐᓛᑎᓪᓗᒋᑦ ᐃᒥᖃᑦᑕᕋᑦᑎᒍ ᑎᒥᑦᑐᓐᓄᐊᑲᑕᑦᑐᓂᑦ ᐋᓐᓂᐊᓕᕈᑕᐅᕙᑦᑐᓂᑦ ᐅᕝᕙᓘᓐᓃᑦ 
ᐱᖅᑯᓗᐊᕿᔾᔪᑕᐅᔪᓐᓇᖅᑐᓂᑦ ᑎᒥᑦᑎᓐᓄᑦ. ᖃᓄᐃᓕᐅᖅᑲ ᒥᓂᔅᑕ ᑕᒪᑐᒧᖓ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐊᐅᐸᓗᒃᑐᖅ. ᓄᓇᓕᕆᔨᒃᑯᑦ ᒐᕙᒪᓕᕆᔨᒃᑯᓪᓗ ᐱᔨᑦᓯᖓᓄᑦ, ᓗᐊᓐ 
ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᑉᓱᒥᖓ ᐊᐱᕆᒐᕕᑦ. ᑖᒃᑯᐊ 
ᐊᑦᑕᑯᓕᕆᓂᖏᓛᖅ ᕼᐊᒻᒪᓚᓗᑦᑖᓂᑦ ᓄᓇᓕᓐᓂ ᓄᓇᕗᑦ ᐃᓗᐊᓂ ᐊᐅᓚᑕᐅᒻᒪᑦ ᕼᐊᒻᒪᓚᓐᓄᑦ ᕼᐊᒻᒪᓚᒃᑯᑦ 
ᐊᑦᑕᑰᖅᑎᐅᑉᓗᑎᑦ ᐊᑦᑕᕐᕕᓐᓂᓪᓗ ᒥᐊᓂᖅᓯᔨᐅᒻᒪᑕ ᑖᒃᑯᐊ ᐃᓂᖏᓐᓅᑎᑦᓯᐊᕆᐊᖃᕐᓂᖏᓐᓂ ᑕᐃᒪᓐᓇ 
ᐅᖃᐅᑎᔪᓐᓇᖅᐸᕋ.  
 
CGS-ᑯᑦ ᐊᑦᑕᑰᖅᑎᐅᖏᒻᒪᑕ ᕼᐊᒻᒪᓚᒃᑯᑦ ᑕᒪᑐᒥᖓ ᐱᓕᕆᐊᖃᖅᑐᑦ ᑭᓯᐊᓂ ᐅᖃᒃᑲᓐᓂᕈᓐᓇᖅᖢᖓ ᑖᒃᑯᐊ 
ᕼᐊᒻᒪᓚᖏᑦ ᐱᓕᕆᖃᑎᒌᒍᓐᓇᕈᑦᑎᒍ ᐱᓕᕆᖃᑎᒋᖃᑦᑕᖅᑕᕗᖏᓛᒃ ᑕᒪᑐᒧᖓ ᒥᔅᓵᓄᑦ ᐃᑲᔪᖅᑕᐅᔪᒪᔭᕌᖓᑕ. 
ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥ ᐃᓚᒋᐊᕈᑦ, ᒥᔅᑕ ᐊᐅᐸᓗᒃᑐᖅ.  
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᓯᒪᒐᒪ ᓄᓇᕗᑦ ᒐᕙᒪᒃᑯᖏᑦ ᐊᕙᑎᓕᕆᔨᒃᑯᑦ 
ᖃᐃᖁᔭᐅᔪᓐᓇᕐᒪᑕ ᓄᓇᓖᑦ ᐊᔅᓯᕕᖏᓐᓂ ᐊᑦᑕᕐᕕᖏᓐᓂ ᖃᐅᔨᓴᖁᔭᐅᓗᑎ. ᒥᓂᔅᑕ ᐅᖃᕈᓐᓇᖅᑳ 
ᖃᒪᓂᑦᑐᐊᕐᒥ ᖃᖓ ᐊᑦᑕᕐᕕᖓ ᖃᐅᔨᓴᖅᑕᐅᓚᐅᖅᓯᒪᒻᒪᖔᖅ ᖃᓄᕐᓗ ᐋᖅᑭᒋᐊᖁᔭᐅᓐᓂᕐᒪᖔᖅ 
ᐋᖅᑭᒋᐊᕆᐊᖃᕐᓂᖅᐸᑦ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᖃᖓᒃᑯᑦ ᐊᐱᕆᕋᑖᕐᖓᑦ ᐊᕙᑎᓕᕆᔨᒃᑯᑦ 
ᒥᓂᔅᑕᖓ ᖃᐅᔨᓴᓚᐅᖅᓯᒪᒻᒪᖔᖅ, ᒥᓂᔅᑕ ᐊᕙᑎᓕᕆᔨᒃᑯᑦ ᒥᓂᔅᑕᕆᒻᒪᖔᒪ. ᑕᕝᕙᑦᑕᐅᑎᒋ 
ᖃᐅᔨᒪᒐᔭᓐᖏᑎᐊᖅᑕᕋ ᖃᖓ ᖃᐅᔨᓴᖅᑕᐅᓚᐅᕐᒪᖔᖅ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐊᐅᐸᓗᒃᑐᖅ. (ᑐᓵᔨᑎᒎᕈᓐᓃᖅᑐᖅ) ᐊᐱᖅᑯᑏᑦ 
ᑐᑭᓯᓇᖅᓯᑎᒋᐊᒃᑲᓐᓂᕈᓐᓇᖅᐱᐅᒃ ᑐᑭᓯᔭᐅᑦᑎᐊᖅᑰᖏᒻᒪᑦ ᒥᓂᔅᑕᒧᑦ. ᑕᐃᒃᑯᐊ ᐊᐱᖅᑯᓯᕆᕋᑖᖅᑕᑎᑦ 
ᑐᓴᖅᑕᐅᑲᓐᓂᕐᓗᑎᑦ. ᒥᔅᑕ ᐊᐅᐸᓗᒃᑐᖅ.  
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᑉᓱᒥᖓ ᓇᓗᓇᖏᑦᑑᒐᓗᐊᖅ ᐊᕙᑎᓕᕆᓂᕐᒥᒃ ᑖᒃᑯᐊ 
ᖃᐅᔨᓴᖅᑖᕆᐊᕈᒻᒫᕋᓗᐊᕐᖓᑎ ᑭᓯᐊᓂ ᑖᒃᑯᓂᓐᖓᑦ ᕼᐊᒻᒪᓚᒃᑯᑦᑕᐅᖅ ᑲᒪᒋᔭᐅᑦᑕᕆᐊᖃᕋᓗᐊᖅᑐᓂ ᑖᒃᑯᓂᖓ 
CGS-ᑯᓐᓂᑦᑕᐅᖅ ᑖᑉᓱᒥᖓ ᐊᐱᕆᓚᐅᖅᐳᖓ.  



ᐊᐃᑉᐱᖅ, ᐅᑐᐱᕆ 19, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᕆᓗᐊᒐᐅᖅᐳᖓ ᐅᖃᖅᑎᑦᑎᔩ, ᒥᓂᔅᑕ CGS-ᑯᓐᓂ ᐅᖃᖅᑑᓪᓗᐊᕐᒪᖔᑦ ᑖᑉᓱᒥᖓ ᐊᑦᑕᑯ 
ᖃᐅᔨᓴᖅᑕᐅᑦᓯᐊᓚᐅᕐᒪᖔᑦ ᐊᒻᒪᓗ ᐊᐱᕆᒍᐊᓚᐅᖅᐳᖓ ᑖᒃᑯᓂᖓ ᐱᒋᐊᖃᖅᑐᓂᑦ Recommendations-
ᑕᖃᓚᐅᕐᒪᖔᕐᓘᓐᓃᑦ. ᐊᐱᕆᒍᐊᓚᐅᖅᐳᖓ ᑖᒃᑯᓂᖓ ᕼᐊᒻᒪᓚᒃᑯᓐᓂ ᒥᐊᓂᖃᑦᑕᖅᑐᑦ CGS-ᖑᓂᕋᖅᑕᐅᔪᓂᑦ. 
ᒪᑦᓇᐅᔪᑎᑦ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᐅᐸᓗᒃᑐᖅ. ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ. ᒥᐊᓂᕆᖃᑦᑕᖏᓐᓇᑉᑎᒍ ᐃᒻᒥᓂ ᐊᐅᓪᓛᕐᒪᑕ ᕼᐊᒻᒪᓚᑦ ᑖᒃᑯᐊ 
ᐊᑦᑕᑯᓕᕆᓂᕐᒧᑦ ᒪᓕᒐᖅᑕᖃᐅᖅᖢᑎᓪᓗ ᐊᑦᑕᑰᖅᑎᓗᑦᑖ ᕼᐊᒻᒪᓚᒃᑯᓐᓄᑦ ᐱᓕᕆᒻᒪᑕ. ᐃᑲᔪᖅᑕᐅᔪᒪᔭᕌᖓᑕ 
ᐃᑲᔪᖃᑦᑕᖅᐸᕗᑦ ᐊᑉᑕᑰᕐᓂᐅᑉ ᒥᔅᓵᓐᓄᑦ. ᓱᓇᓗᑦᑖᓄᑦ ᐃᑲᔪᕆᐊᖃᕌᖓᑎ ᐃᑲᔪᖅᑕᐅᔪᒪᔭᕌᖓᑕᓗ 
ᐃᑲᔪᕆᐊᓲᕆᒐᑦᑎᒍ. ᑭᓯᐊᓂ ᐊᑉᑕᕐᕕᓐᓂᑦ ᐊᑦᑕᑯᓂᑦ ᐊᐅᓚᑦᓯᓂᖅ ᑖᒃᑯᓄᖓ ᓄᓇᓕᖏᓐᓄᑦ ᐊᐅᓚᑕᐅᔪᖅ 
ᐃᑲᔪᖅᑕᐅᔪᒪᓂᖅᑕᖃᕐᓂᖅᐸᑕ ᐃᑲᔪᕋᔭᖅᑐᑎᒍ.  
 
ᐃᒻᒪᖃ ᑐᑭᓯᕚᓪᓕᑲᓐᓂᕋᔭᖅᐳᖅ ᐃᒪᓐᓇ ᐅᖃᕈᒪ, ᑕᒪᑐᒥᖓ ᐃᑲᔪᕋᓱᓐᓂᐅᑉ ᐃᓗᐊᓂ ᐊᑦᑕᒃᑯ, ᑕᐃᑲᓂ 
ᖃᒪᓂᑦᑐᐊᕐᒥ ᐱᔪᑑᓐᖏᒻᒪᑕ, ᐊᑦᑕᑯᐃᑦ ᓄᓇᕗᓗᑦᑖᒥ ᐃᓱᒫᓘᑎᓐᖑᖅᐸᓪᓕᐊᒻᒪᑕ. ᑕᐃᒪᓐᓇ ᖃᐅᔨᒪᓪᓗᑎᒍ 
ᐱᓕᕆᖃᑎᒋᕙᕗᑦ ᑖᒃᑯᐊ ᐊᕙᑎᓕᕆᔨᒃᑯᑦ ᐅᕙᒍᓪᓗ ᖃᓄᖅ ᐸᕐᓇᐃᕙᓪᓕᐊᓕᖅᓂᕐᒥᑦ ᐃᒪᓐᓇ ᐊᑦᑕᑯᑦ 
ᐱᓕᕆᐊᖑᔭᕆᐊᖃᖅᐳᑦ ᐃᒪᓐᓇ ᐅᓗᕆᐊᓇᓐᖏᑦᑐᒥᑦᑕᕆᐊᖃᖅᐳᑦ ᐅᑯᐊ ᓄᓇᓖᑦ ᐊᑦᑕᑯᖏᑦ ᐃᒪᓐᓇ 
ᐋᖅᑭᒋᐊᖃᕐᓂᕆᔭᖏᓐᓂ. ᑕᐃᒪᓐᓇ ᕿᒥᕐᕈᓂᕐᒥᑦ ᐱᓕᕆᐊᖃᕐᓂᐊᖅᑐᒍᑦ, ᓴᖅᑭᑦᑐᒥᓇᕐᓂᐊᖅᐳᕐᓗ ᓄᓇᓖᑦ 
ᐊᑐᕈᓐᓇᕐᓂᐊᕐᒪᔾᔪᑦ, ᓄᓇᓖᑦ ᐊᐅᓚᑦᑎᖕᒪᑕ ᐊᒃᑐᖅᑕᖏᓐᓂᑦ. 
 
ᐊᒻᒪᓗ ᖃᐅᔨᒪᓪᓗᒍ ᖃᒪᓂᑦᑐᐊᕐᒥ ᐱᓕᕆᔨᒋᔭᕗᑦ, ᐃᑲᔪᖅᑕᐅᔭᕆᐊᖃᖅᐸᑕ ᖃᒪᓂᑦᑐᐊᕐᒥᐅᑕᕐᓂᒃ ᑖᒃᑯᐊ 
ᐅᓗᕆᐊᓇᖅᑐᖏᑦᑕ ᒥᒃᓵᓄᑦ ᐃᑲᔪᕈᓐᓇᑦᑎᐊᖅᑕᕗᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᒥᓂᔅᑕ ᑯᓱᒐᖅ. ᐊᐃᑉᐹᓂᑦ ᐃᓚᒋᐊᕈᑦ. ᒥᔅᑕ ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᐊᐱᖅᑯᑎᒋᓗᐊᓐᖑᐊᖅᑲᐅᔭᕋ ᒥᓂᔅᑕᖓᓐᓄᑦ 
ᓄᓇᓕᓕᕆᔨᒃᑯᑦ ᒐᕙᒪᓕᕆᔨᒃᑯᓪᓗ. ᓇᓗᓇᓐᖏᒻᒪᑦ ᓄᓇᓖᑦ ᒐᕙᒪᖓ ᑲᒪᖃᑦᑕᖅᑑᒐᓗᐊᖅ ᐊᑦᑕᕐᕕᓐᓂᑦ 
ᓄᓇᒥᓐᓂᑦ. 
 
ᑭᓯᐊᓂ ᓯᐲᓯᒃᑯᓐᓄᑦ ᐅᖃᐅᓯᐅᓚᐅᖅᑐᑦ ᓯᑎᐱᕆ 22-ᖑᑎᓪᓗᒍ ᑖᓐᓇ ᐅᖃᐅᑕᐅᓚᐅᕐᒪᑦ ᓱᕈᕐᓇᖅᑐᐊᓗᐃᑦ 
ᖃᒪᓂᑦᑐᐊᕐᒥ ᑕᐸᐃᖅᑕᐅᓚᐅᖅᑐᑦ ᖃᐅᔨᓴᖅᑎᒧᑦ.  
 
ᐃᒪᓕᐃᖓᔪᖃᕐᒪᑦ, ᑖᒃᑯᐊ ᓇᒻᒥᓂᖅ ᐊᐅᓚᑦᑎᒐᓗᐊᖅᑐᑎᒃ ᐊᑦᑕᕐᕕᒥᓂᑦ ᒐᕙᒪᒃᑯᑦ ᒪᓕᒐᖏᓐᓂᑦ ᒪᓕᓪᓗᑎᒃ, 
ᒪᓕᒐᖃᐅᕐᒪᑕ ᒐᕙᒪᒃᑯᑦ. 
 
ᑕᐃᒪᐃᓐᓂᖓᓄᑦ ᐊᐱᖅᑯᑎᒋᖅᑲᐅᕙᕋ ᒪᓕᒐᕐᓂᒃ ᑐᑭᓯᒋᐊᕈᒪᓪᓗᖓ ᖃᓄᐃᓕᖓᒻᒪᖔᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᐅᐸᓗᑦᑐᖅ. ᑖᓐᓇ ᐅᖃᐅᓯᑐᐃᓐᓇᐅᖕᒪᑦ ᒫᓐᓇ. ᐅᖃᐅᓯᒃᑯᑦ ᐊᐱᖅᓱᕐᓃᑦ. 
ᒪᓕᒐᓕᐅᖅᑎ ᖁᑦᑎᑦᑐᕐᒧᑦ, ᒥᔅᑕ ᐃᐊᓕᐊᑦ.  
 
ᐊᐱᖅᑯᑦ 433 - 3(2): ᐊᑐᖅᑎᑕᐅᓂᖏᑦ ᓄᓇᕗᒻᒥ ᐊᑦᑐᖅᑕᐅᓂᖓᓄᑦ ᕿᒥᕈᔩᑦ ᑲᑎᒪᔨᖏᑦ (ᐃᐊᓕᐊᑦ) 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᒋᓂᐊᖅᑕᕋ ᓯᕗᓕᖅᑎᒧᑦ, ᐊᐱᖅᑯᑎᐅᖅᑲᐅᔪᖅ ᒥᔅᑕ 
ᐅᑲᓕᕐᒧᑦ. ᑕᐃᒃᑯᐊ ᖃᐅᔨᓴᖃᑦᑕᓚᐅᖅᑐᐃᑦ ᐊᐅᔭᖅ ᐊᑭᐊᔪᒃᑯᑦ ᐃᖅᑲᖓᓂ ᖃᐅᔨᓴᖃᑦᑕᓚᐅᕐᒪᑕ. 
 
ᑖᒃᑯᐊ ᑕᑎᒋᔭᐅᓪᓚᕆᖃᑦᑕᕐᒪᑕ ᓄᓇᕗᒻᒥ ᖃᓄᐃᓕᐅᖅᑐᖃᕐᓂᐊᖅᑎᓪᓗᒍ ᑲᑎᒪᔩᑦ ᕿᒥᕐᕈᐊᖃᑦᑕᖅᑐᑦ ᓅᑉᑯᑦ 
ᐅᖃᖃᑎᒋᕙᑦᑐᓂᒋᑦ ᒐᕙᒪᒃᑯᑦ.  

ᑖᓐᓇᓕ ᖃᐅᔨᓴᖅᑐᖃᖅᑎᓪᓗᒍ ᓄᓇᕗᑦ ᓅᑉᑯᑦ ᓄᓇᓕᓐᓂ ᐅᖃᖃᑎᖃᓚᐅᕐᒪᑕ ᑕᐃᒃᑯᐊᒎᖅ ᑲᔪᓯᖁᔨᓐᓂᕐᒪᑕ 
ᓄᓇᓖᑦ.  
 
ᐊᒻᒪᓗ ᕿᑭᖅᑕᓂᑦ ᐃᓄᐃᑦ ᑲᑐᔾᔨᖃᑎᒌᖏᑦ ᐃᖅᑲᖅᑐᐃᕕᒃᑯᓐᓄᑦ ᓴᖑᑎᑦᑎᓚᐅᕐᒪᑕ ᑕᐃᒪᐃᓕᐅᖁᔨᒍᓐᓃᖅᓱᑎᒃ. 
ᑕᐃᒪᐃᓕᖓᓚᐅᖅᑎᓪᓗᒍ ᐃᖅᑲᖅᑐᐃᕕᒃᑯᑦ, ᐋᖅᑭᑦᑕᐅᓚᐅᖅᑎᓪᓗᒍ ᓯᕗᓂᐊᒍᓪᓕ ᖃᓄᐃᓕᖓᔪᕕᓂᐅᒻᒪᑕ 
ᖃᐅᔨᓴᕈᔨᔪᕕᓃᑦ ᓄᓇᓖᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᓯᕗᓕᖅᑎ ᓄᓇᕗᒻᒧᑦ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᐃᓗᓕᖓᓐᓂᒃ ᐱᓕᕆᓂᖅᓴᐅᒻᒪᑦ ᐊᕙᑎᓕᕆᓂᕐᒧᑦ 
ᒥᓂᔅᑕᐅᔪᒧᑦ ᑐᕌᖅᑎᖔᕈᓂ ᐊᑲᐅᓂᖅᓴᐅᓇᓱᒋᒐᒃᑯ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᓯᕗᓕᖅᑎ. ᐊᕙᑎᓕᕆᔨᒃᑯᓐᓄᑦ ᒥᓂᔅᑕ. ᑖᓂᐅᓪ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ):ᖁᔭᓐᓇᒦᒃ, ᐅᖃᖅᑎᑦᑎᔩ. ᑐᑭᓯᑦᑎᐊᕈᒃᑯ ᐊᐱᖅᑯᑎᖓ, ᑖᓐᓇ 
ᐃᓱᒪᓕᐅᕈᑕᐅᕙᓪᓕᐊᓚᖓᔪᖅ ᒐᕙᒪᒃᑯᓐᓄᑦ, ᒫᓐᓇ ᓱᓕ ᑲᒪᒋᔭᐅᒻᒪᑦ. ᑖᓐᓇᓕ ᐱᐅᓯᕆᓚᐅᖅᑕᖓᑦ ᓄᓇᕗᑦ 
ᐊᖏᕈᑎᖓ ᒪᓕᑦᑕᐅᑦᑎᐊᓚᐅᖅᑐᖅ ᐊᒻᒪᓗ ᓅᑉᑯᑦ ᓄᓇᕗᒻᒥ ᖃᓄᐃᓕᐅᖅᑐᖃᕐᓂᐊᖅᑎᓪᓗᒍ ᕿᒥᕐᕈᔩᑦ 
ᐱᔪᓐᓇᐅᑎᑖᖅᑎᑦᑎᖃᑦᑕᕐᒪᑕ ᕿᒥᕐᕈᐊᖅᑕᐅᓯᒪᓪᓗᑎᒃ.  
 
ᐊᒻᒪᓗ ᓅᑉᑯᑦ ᑭᒡᒐᖅᑐᐃᔨᐅᒻᒪᑕ ᐊᔾᔨᒌᓐᖏᑦᑐᓂᒃ ᑎᒥᓂᑦ, ᑎᓴᒪᐅᔪᑦ ᓄᓇᕗᑦ ᑐᓐᖓᕕᒃᑯᓃᓐᖔᖅᑐᑦ, ᒪᕐᕉᒃ 
ᒐᕙᒪᑐᖃᒃᑯᓐᓂᑦ ᑎᒃᑯᐊᖅᑕᐅᓯᒪᔫᒃ ᐊᒻᒪᓗ ᒪᕐᕉᒃ ᑲᑎᒪᔩᑦ ᓄᓇᕗᑦ ᒐᕙᒪᒃᑯᖏᓐᓂᑦ.  
 
ᐊᒻᒪᑦᑕᐅᖅ ᒪᕐᕉᑦᑕᐅᖅ ᒪᑭᕕᒃᑯᓃᓐᖔᖅᓯᒪᔪᓂᒃ ᑭᒡᒐᖃᕆᓪᓗᑎᒃ. ᑖᒃᑯᐊ ᑭᒡᒐᖅᑐᐃᔩᑦ ᑲᑎᒪᔨᖏᑦ ᑭᒡᒐᑐᖅᑐᒋᑦ 
ᑕᐃᒃᑯᐊ ᑎᒥᓕᒫᑦ ᑕᑯᓐᓇᕐᓗᒋᑦ ᐃᓱᒪᓕᐅᕈᑎᖏᑦ ᓈᒪᒋᓚᐅᕋᒃᑯ ᐃᓄᖁᑎᒥᓂᒃ ᑭᒡᒐᖅᑐᐃᒻᒪᑕ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥᑦ ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃᑕᐅᖅ ᑖᓐᓇ ᑭᐅᒐᕕᐅᒃ, ᑭᐅᔭᐅᑎᕋᑖᕋᕕᐅᒃ 
ᒥᓂᔅᑕᒧᑦ ᐊᕙᑎᓕᕆᔨᒃᑯᓐᓄᑦ ᓇᓗᓇᐃᖁᓪᓗᒍ. ᐃᓛᒃ, ᒐᕙᒪᒃᑯᑦ ᓄᓇᕗᑦ ᒐᕙᒪᒃᑯᖏᓐᓂᒃ ᐃᑲᔪᖅᑐᐃᕕᓰᑦ 
ᓅᑉᑯᑦ ᐃᓱᒪᓕᐊᕆᓚᐅᖅᑕᖏᓐᓂᑦ ᐊᓯᔾᔨᕆᐊᖃᓐᖏᑦᑑᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓯᐅᑦᓴᒃ.  
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᒐᕙᒪᒃᑯᑦ ᐃᑲᔪᖅᑐᐃᓯᐊᖅᑐᑦ 
ᐱᐅᓯᕆᓚᐅᖅᑕᖓᓂᒃ ᓄᓇᕗᑦ ᐊᖏᕈᑎᖓᑕ ᐃᓗᓕᖏᓐᓃᑦᑐᓂᒃ. ᖃᓄᖅ ᐊᑐᐊᕆᐊᖃᒻᒪᖔᑕ ᐊᖏᕈᑏᑦ 
ᒪᓕᓪᓗᒍ ᒪᓕᑦᓯᐊᖅᑐᑦ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒥᔅᑕ ᐃᐊᓕᐊᑦ. ᐅᖃᐅᓯᒃᑯᑦ ᐊᐱᖅᑯᑏᑦ. ᕿᑭᖅᑖᓘᑉ ᓂᒋᐊᓄᑦ, ᒥᔅᑕ ᓯᐊᓪ. 
 
ᐊᐱᖅᑯᑦ 434 - 3(2): ᐊᐅᓚᓂᖓ ᓄᓇᕗᒻᒥ ᐃᒥᐊᓗᓕᕆᔨᒃᑯᑦ (ᓯᐊᓪ) 
 
ᓯᐊᓪ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᑮᓇᐅᔭᓕᕆᔨᒃᑯᑦ ᒥᓂᔅᑕᖓᓐᓄᑦ, ᐃᒥᐊᓗᓕᕆᔨᒃᑯᓐᓂᑦ ᑲᒪᒻᒪᑦ 
ᑲᑎᒪᔨᖏᓐᓂᒃ, ᑲᒥᓴᒃᑯᓐᓂ.  

ᐅᓪᓗᒥ ᐅᖃᖅᑐᖃᖅᑲᐅᒻᒪᑦ ᖃᖓᑕᓲᓕᕆᔩᑦ ᐃᑉᐱᒍᓱᑦᑎᐊᓂᖅᓴᕆᐊᖃᓕᕐᖓᑕ ᐃᓅᖃᑎᒌᑦ ᓄᓇᓕᓐᓂᒃ 
ᐱᑦᔪᑎᒋᓪᓗᒍ ᐃᒥᐊᓗᒃ. ᒪᑯᐊ ᒥᑭᑦᑑᑕᐅᓂᖅᓴᐃᑦ ᓲᕐᓗ ᑭᓐᖓᐃᑦ ᐃᒥᐊᓗᖕᒥᑦ ᐊᑕᐅᑦᓯᒃᑯᑳᓪᓛᓗᒃ 
ᑎᑭᕝᕕᐅᖃᑦᑕᖁᓇᒋᑦ ᐊᑕᐅᑦᑎᒃᑯᐊᓘᖅᑕᐅᓗᑎᒃ.  
 
ᑖᓐᓇ ᒥᓂᔅᑕ ᖃᐅᔨᒪᒻᒪᑦ ᒪᕐᕈᐃᓱᖅᖢᑎᒃ, ᒪᕐᕈᐃᓂᒃ ᐃᒥᐊᓗᓐᓂᒃ ᑎᑭᓴᐅᔪᒥᓂᕐᓂᒃ ᐊᒥᓲᓪᓗᑎᒃ ᖃᖓᑕᓲᒃᑯᑦ 
ᐊᑕᐅᑦᓯᒃᑯᑦ ᑎᑭᒍᑕᐅᓐᓂᓚᐅᕐᒪᑕ ᐱᕐᕈᓗᐊᕿᔪᖃᕐᓂᖅᑐᓂ. ᖃᐅᔨᒋᐊᕈᓐᓇᖅᐹ ᑖᓐᓇ ᐃᒥᐊᓗᓕᕆᔨᒃᑯᓐᓄᑦ 
ᑲᒪᒋᔭᐅᔪᓐᓇᕐᒪᖔᑦ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᓯᐊᓪ. ᑮᓇᐅᔭᓕᕆᔨᒃᑯᓐᓄᑦ ᒥᓂᔅᑕ ᑮᑦ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᒥᔅᑕ ᓯᐊᓪ ᐊᐱᕆᕋᑖᕋᕕᑦ. ᑕᐃᒃᑯᐊ 
ᑭᓐᖓᕐᒥᐅᑕᐃᑦ ᒪᒥᐊᕝᕕᒋᖅᑳᕈᒪᓪᓗᒋᑦ ᑕᐃᒃᑯᐊ ᐱᕐᕈᓗᐊᕿᔪᖃᓚᐅᕐᒪᑦ ᑖᕙᓂ ᐊᒻᒪ 
ᐊᓂᒍᐃᑦᓯᐊᖁᓇᕋᓗᐊᖅᐳᑦ.  
 
ᐊᒻᒪ ᐃᒥᐊᓗᓕᕆᓂᕐᒧᑦ ᑲᑎᒪᔩᑦ ᑲᒥᓴᖏᑦ ᖃᖓᑕᓲᓕᕆᔨᓂᒃ ᐅᖃᖃᑎᖃᖃᑦᑕᖅᓯᒪᔫᒐᓗᐊᑦ ᐊᒥᓱᐃᖅᓱᖅᑐᑎᒃ 
ᐅᖃᖃᑎᒌᕙᓪᓕᐊᖏᓐᓇᕐᒥᔭᕗᑦ ᑕᒪᓐᓇ ᐱᑦᔪᑎᒋᓪᓗᒍ. ᐊᒻᒪ ᐃᒥᐊᓗᓕᕆᓂᕐᒧᑦ ᐱᖁᔭᖅ ᑕᐃᒃᑯᓄᖓ 
ᖃᐅᔨᓴᖅᑐᓄᑦ ᐱᖁᔭᔅᓴᒥᒃ, ᐱᖁᔭᒥᒃ ᖃᓄᖅᑑᕈᑎᖃᓛᖁᓪᓗᒋᑦ.  
 
ᖃᖓᑕᓲᒃᑯᑦ ᑎᑭᒋᐊᖃᑉᐸᑦᑐᐃᑦ ᐃᒥᐊᓗᐃᑦ ᐊᑕᐅᑦᑎᒃᑯᑳᓪᓛᓗᒃ ᑎᑭᑎᑕᐅᖃᑦᑕᖁᓇᒋᑦ. ᑎᑭᓴᐃᔪᖃᖅᐸᒻᒪᑦ 
ᑎᑭᓴᐃᓚᐅᕋᓗᐊᖅᖢᑎᒃ ᓄᐊᑕᐅᓕᖅᖢᑎᒃ ᑎᑭᓴᐃᔾᔪᑏᑦ ᐊᒥᓲᓕᕐᖓᑕ ᐊᑕᐅᑦᓯᒃᑯᑦ ᑭᓯᐊᓂ 
ᑎᑭᑎᑕᐅᓕᑕᐃᓐᓇᖅᑐᑎ-ᖑᓲᖑᒻᒪᑕ.  
 
ᐄ, ᑕᒪᓐᓇ ᐊᑲᐃᓪᓕᐅᕈᑎᓪᓚᕆᐊᓘᕙᒻᒪᑦ ᓄᓇᓕᓐᓄᑦ ᐊᑕᐅᑦᑎᒃᑯᐊᓗᒃ ᐃᒥᐊᓗᐃᑦ ᑎᑭᓵᕕᓃᑦ ᑲᑎᒻᒪᑕ 
ᑎᑭᑉᐸᒻᒪᑕ. ᑲᑎᑕᐅᓪᓗᑎᒃ ᑎᑭᑉᐸᒻᒪᑕ ᐊᑕᐅᑦᑎᒃᑯᑦ ᐃᒥᓕᖅᓱᑎᒃ. ᑖᓐᓇ ᖃᐅᔨᓴᖅᑕᐅᑎᓐᓂᐊᖅᑕᕗᑦ 
ᐃᒥᐊᓗᓕᕆᔨᒃᑯᓐᓄᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᒃᑯᑦ): ᖁᔭᓐᓇᒦᒃ. ᒫᑦᓯᖑᑎᓪᓗᒍ ᐸᓖᓯᒃᑯᑦ ᐃᒥᐊᓗᓐᓂᒃ ᓂᐅᕐᕈᑎᖃᑉᐸᑦᑐᓂᒃ ᐃᖃᓗᓐᓂ 
ᑎᒍᓯᓚᐅᕐᒪᑕ. 2,800-ᓂᒃ ᐊᓕᒍᕐᓂᒃ ᓇᓂᓯᓚᐅᖅᑐᑦ ᐸᓖᓯᒃᑯᑦ.  
 
ᑖᒃᑯᐊ ᒪᓕᒐᕐᓂᒃ ᓯᖁᒥᑦᓯᓪᓚᕆᑦᑐᑎᒃ ᐱᔪᓐᓇᐅᑎᖃᕋᑎᒃ ᐊᓕᒍᖅᑖᖃᑦᑕᕐᒪᑕ ᐃᒥᐊᓗᖕᒥᑦ ᐊᖓᔮᓐᓇᖅᑐᓂᒃ. 
ᑕᐃᒪᓐᓇᑎᒋᐊᓗᒃ ᑎᑭᓴᐃᑎᓪᓗᒋᑦ ᐃᓄᒻᒧᑦ ᐊᑕᐅᓯᕐᒧᑦ ᐱᔭᐅᔾᔮᖏᒻᒪᑕ.  
 
ᑖᒃᑯᐊ ᒥᓂᔅᑕ ᐅᖃᕈᓐᓇᖅᐹ ᓄᓇᕗᑦ ᐃᒥᐊᓗᓕᕆᔨᖏᓐᓄᑦ ᐸᓖᓯᒃᑯᓐᓂᑦ ᐱᓕᕆᖃᑎᖃᕋᓗᐊᕐᒪᖔᑕ ᑖᒃᑯᐊ 
ᓂᐅᕐᕈᑎᖃᑉᐸᑦᑐᑦ ᐱᔪᓐᓇᐅᑎᖃᕋᑎᒃ ᓄᖅᑲᑦᑎᑕᐅᓇᓱᐊᕐᓂᖏᓐᓂᒃ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᓯᐊᓪ. ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᒥᔅᑕ ᓯᐊᓪ ᖁᔭᓐᓇᒦᒃ ᐊᐱᕆᒐᕕᑦ. ᐸᓖᓯᒃᑯᑦ 
ᐅᓂᒃᑳᖃᑦᑎᓪᓗᒋᑦ ᑖᒃᑯᓂᖓ ᐱᖃᑕᐅᓚᐅᕐᕋᒪ. ᑎᒍᔭᕕᓂᕐᓂᒃ ᐊᓕᒍᕐᓂᒃ.  
 
ᑕᐃᒃᑯᐊ ᐊᑦᔨᓕᐅᖅᑕᐅᓐᓂᓚᐅᖅᑐᑦ ᐃᒥᐊᓗᒐᓵᓗᐃᑦ ᑕᑯᓚᐅᖅᑕᔅᓴᕆᔭᓯ ᐊᒻᒪ ᐊᕐᓇᖅ ᐅᖃᖅᑐᖃᒻᒪᕆᓚᐅᖅᑐᖅ 
ᐊᑕᐅᓯᖅ ᐊᓕᒍᖅ ᑐᖁᕋᐃᔪᖅ ᐃᓄᒻᒥᒃ ᐃᒪᐃᓕᓪᓗᓂ, ᑐᖁᑦᓯᔪᖅ ᐃᓄᒻᒥᒃ.  
 
ᑕᒪᒃᑯᐊ ᐃᒥᐊᓗᖕᒥᑦ ᓂᐅᕐᕈᑎᖃᑉᐸᑦᑐᑦ ᑕᒫᖓᑐᐃᓐᓇᖅ ᑮᓇᐅᔭᓕᐅᖅᑐᕐᔪᐊᒻᒪᕆᐊᓘᒻᒪᑕ ᐊᒃᓱᕈᖅᑐᓂᒃ. 
ᐅᒡᒍᓇᖅᑑᒐᓗᐊᖅ ᑕᒪᓐᓇ ᐊᑐᖅᑕᐅᓕᖃᑦᑕᕐᒪᑦ ᐃᓅᖃᑎᒌᓄᑦ ᑕᒫᖓᑐᐃᓐᓇᖅ ᓂᐅᕕᖃᑦᑕᕐᓂᖅ.  

ᖃᓄᖅᑑᖃᑎᒌᒐᓱᒃᑲᓗᐊᖅᑐᒍᑦ ᑕᐃᒃᑯᐊ ᐱᖃᑎᒋᓪᓗᒋᑦ ᖃᓄᖅ ᑕᒪᓐᓇ ᓄᖅᑲᕐᔫᒥᔪᓐᓇᕐᒪᖔᑦ ᐊᒻᒪ ᐃᒻᒪᖃ 
ᐃᓅᖃᑎᒌᑎᒍᑦ ᓇᒻᒥᓂᖅ ᖃᐅᔨᒃᑲᖅᑕᐅᒍᑎᒃ ᐸᓖᓯᒃᑯᑦ ᓂᐅᕐᕈᑎᖃᖃᑦᑕᖅᑐᒥᒃ ᓄᓇᓕᓐᓂ ᑭᓇᑐᐃᓐᓇᕐᒥᒃ 
ᑕᒫᓐᖓᑐᐃᓐᓇᖅ ᖃᐅᔨᒃᑲᖅᑕᐅᒐᐃᒍᑎᒃ ᖃᐅᔨᒋᐊᖅᑕᐅᕙᓪᓗᑎᒃ. ᓇᓗᓇᓐᖏᒻᒪᓂᓛᒃ ᑲᖐᓱᒃᑯᑎᒃ ᐸᓖᓯᒃᑯᑦ.  
 
ᑖᓐᓇ ᐃᓄᒃ ᐃᖅᑲᓇᐃᔭᕋᓂ ᑮᓇᐅᔭᓕᐅᖅᑐᖅ ᐃᒥᐊᓗᖕᒧᑦ ᓇᓗᓇᖃᑦᑕᖏᒻᒪᑦ. ᐊᒻᒪ ᐱᒻᒪᕆᐊᓘᒻᒪᓂᓛᒃ ᑕᒪᓐᓇ 
ᐊᒃᓱᕈᓐᓇᕕᔾᔪᐊᖅᑐᖅ ᐃᒥᐊᓗᖕᒥᑦ ᓂᐅᕐᕈᑎᖃᖃᑦᑕᖅᑐᑦ ᑕᒫᓐᖓᑐᐃᓐᓇᖅ.  
 
ᑕᐃᒃᑯᐊ ᖃᐅᔨᓴᖅᑐᑦ ᐋᖅᑭᒃᓱᐃᓂᐊᖅᑐᑦ ᐱᖁᔭᔅᓴᒥᒃ ᐃᒥᐊᓗᓕᕆᓂᕐᒧᑦ ᕿᒥᕐᕈᔭᐅᖁᓂᐊᖅᑕᕗᑦ 
ᖃᓄᖅᑑᕈᑕᐅᒍᓐᓇᕐᒪᖔᑕ ᓂᐅᕐᕈᑎᖃᖅᐸᑦᑐᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᐃᑉᐹ ᐃᓚᒋᐊᕈᑦ, ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒋᓂᐊᓕᕐᒥᔭᕋ ᑖᓐᓇ ᑕᕝᕙᓂ ᒪᓕᒐᓕᐅᕐᕕᒻᒥ 
ᐅᖃᐅᓯᐅᓚᐅᖅᑐᖅ ᐱᖁᔨᕗᖔᓚᐅᖅᓯᒪᒐᑦᑕ ᓄᓇᕗᑦ ᒐᕙᒪᒃᑯᖏᑦ ᓄᖅᑲᖓᑎᑦᑎᖁᓪᓗᒋᑦ ᐃᒃᑯᐊ ᐃᒥᐊᓗᖕᓂᒃ 
ᔫᕈᑉᒥᒃ ᐃᒪᐅᑉ ᐊᑭᐊᓂᒃ ᑎᑭᑎᑕᐅᖃᑦᑕᖅᑐᓂᒃ.   
 
ᑕᐃᒃᑯᐊ ᕿᓯᓂᒃ ᓄᖅᑲᖓᑎᑦᑎᔪᑦ ᔫᕈᑉᒥᐅᑕᐃᑦ ᐃᒪᐅᑉ ᐊᑭᐊᓂ ᓂᐅᕐᕈᑎᒋᕙᑦᑕᑎᓐᓂᒃ 
ᓂᐅᕕᖔᖃᑦᑕᕈᒪᒍᓐᓃᖅᓱᑕᑦᑕᐅᖅ ᐃᒥᐊᓗᖕᒥᑦ. ᑕᐃᒪᐃᓕᐅᖅᓯᒪᓕᖅᑭᓰ ᒐᕙᒪᐅᓪᓗᓯ? 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᓯᐊᓪ. ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᓪᓗ ᒥᔅᑕ ᓯᐊᓪ, ᐊᖏᕐᓗᒍ ᐋᒡᒐᕐᓗᒍᓘᓐᓃᑦ. 
ᓇᓗᓇᐃᖅᓯᓪᓚᕆᓪᓗᖓ ᑭᓯᐊᓂ ᑕᐃᒃᑯᐊ ᑲᒪᖃᑦᑕᖅᑐᑦ ᒪᓕᖁᔭᐅᑦᑎᐊᕐᓚᐅᖅᑑᒐᓗᐊᑦ ᑕᒪᑉᓱᒥᖓ. 
ᒪᓕᒐᓕᐅᕐᕕᒻᒥ ᒪᓕᖁᔭᐅᔪᒥᒃ ᒪᓕᓚᐅᖅᑐᑦ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᖁᔭᓐᓇᒦᒃ, ᒥᔅᑕ ᓯᐊᓪ. ᐅᖃᐅᓱᒃᑯᑦ ᐊᐱᖅᑯᑎᑦ. ᓇᑦᑎᓕᒻᒧᑦ 
ᒪᓕᒐᓕᐅᖅᑎ, ᒥᔅ ᐅᒃᔪᖅ. 
 
ᐊᐱᖅᑯᑦ 435 - 3(2): ᐃᕐᓂᓱᒃᓰᕕᒃ ᕿᑎᕐᒥᐅᓂᑦ (ᐅᒡᔪᖅ) 
 
ᐅᒡᔪᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐊᐱᕆᔪᒪᔭᕋ ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ ᒥᓂᔅᑐᑖ, ᑕᒑᖅ ᑰᓕ. ᐊᕐᓇᐃᑦ 
ᓂᐱᖏᑦ ᑲᑎᒪᑦᑕᕌᒪᑕ ᒫᓐᓇ ᐃᖃᓗᖕᓂ. ᑖᑉᓇ ᐅᖃᕈᑕᐅᓪᓗᐊᕋᓗᐊᕐᒪᑦ ᐃᓐᓂᕼᐅᒃᑐᓕᕆᓂᖅ. ᐊᕐᓇᖅᑯᐊᒃᓵᖅ 
ᑕᐃᓐᓇᖅ.  
 
ᑕᐃᓐᓇ ᑎᑭᕋᔾᔪᐊᕐᒥᐅᑕᖅ ᐅᖄᓪᓚᒃᑲᓗᐊᕐᒪᑦ ᐃᓐᓂᕼᐅᓐᓂᖅ ᐋᓐᓂᐊᖑᖏᒻᒪᑦ. ᕼᐅᒻᒪᑦ ᕼᐃᖓᐃᔪᑦ 
ᐊᐅᓪᓛᒪᒃᓵᖃᑦᑕᕆᐊᖅᓴᐃᑕ ᐊᐱᖅᑯᑎᒋᖃᑦᑕᕐᒪᒍᒎᖅ ᒐᕙᒪᒃᑯᓐᓄᑦ ᐅᑭᐅᓂᒃ ᐊᒥᕼᐅᓂᒃ. ᐋᓐᓂᐊᖑᖏᑎᓪᓗᒍ 
ᐊᐅᓚᖅᑎᑕᐅᖃᑦᑕᖅᖢᑎᒃ ᑖᑉᑯᐊ ᕼᐃᖓᐃᔪᑦ ᐱᓇᕼᐊᕈᕼᐃᓐᓂᒃ ᐊᒥᕼᐅᓂᒃ ᐃᓚᒥᖕᓂᒃ ᕿᒪᐃᓪᓗᑎᒃ.  
 
ᑖᓐᓇ ᖃᓄᖅ ᐃᕼᐊᖅᕼᐃᒋᐊᕈᓐᓇᕆᐊᒃᕼᐊᒃ ᐊᐱᖅᑯᑕᐅᖃᑦᑕᕋᓗᐊᕐᒪᑦ ᑕᐃᑲᓂ ᑲᑎᒪᑎᓪᓗᑕ. ᑖᑉᑯᐊ 
ᕿᑭᖅᑖᓗᒻᒥᐅᓪᓗ, ᑭᕙᓪᓕᕐᒥᐅᓪᓗ ᐋᓐᓂᐊᕐᕕᒻᒥᓄᑦ ᐃᕐᓂᔭᖅᑐᖃᑦᑕᓕᖅᑐᑦ ᐱᖏᖕᓇᖏᓐᓂᖏᑦ ᐅᕙᒍᑦ ᑖᕙᓂ 
ᕿᑎᕐᒥᐅᓂ ᕼᐅᓕ ᐋᓐᓂᐊᕐᕕᖃᕋᓗᐊᖅᑐᒍᑦ ᑎᐊᒪᐃᑦᑐᒥᑦ ᕼᐅᓕ ᐊᑐᓕᓐᖏᓇᑦᑕ.  
 
ᖃᑯᒍᓕᑭᐊᖅ ᐃᖃᓗᒃᑑᑦᑎᐊᕐᒧᑦ ᕿᑎᕐᒥᐅᑦ ᐃᕐᓂᔭᖅᑐᖃᑦᑕᓂᐊᖅᐸᑦ. ᑕᐃᒪᓐᓇ ᕼᐃᕗᓂᒃᓴᖃᖅᐸᑦ, 
ᕼᐃᕗᓂᒃᓴᖃᖏᑉᐸᑦ ᑐᑭᕼᐃᒍᒪᔪᖓ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑑᔪᖅ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ, ᑕᒑᖅ ᑰᓕ. 

ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐊᐱᖅᑯᑎᒋᔭᐃᑦ ᑐᑭᓯᑦᑎᐊᖅᖢᒍᑦ ᐃᓄᒃᑎᑐᑦ 
ᐅᖃᓪᓚᑎᓪᓗᑎᑦ. ᐊᒻᒪ ᐅᖃᖅᑏ, ᖃᐅᔨᑎᑦᑐᒪᓪᓗᒍ ᑕᐃᒃᑯᐊ ᐃᖃᓗᒃᑑᑦᑎᐊᕐᒥ ᑕᐃᓐᓇ 
ᐅᒃᑯᐃᖅᐸᓪᓕᐊᓕᓚᐅᕐᒪᑦ.  
 
ᑕᐃᒃᑯᐊ ᐃᕐᓂᓱᓐᓂᕐᒧᑦ ᑕᑉᐹᓂ ᐃᕐᓂᐊᖑᕙᓪᓕᐊᔪᑦ ᑖᕙᓂ ᐱᔪᓐᓇᖅᐸᓪᓕᐊᖁᓪᓗᒋᑦ ᐊᒻᒪᓗ ᑖᓐᓇ 
ᒪᓕᒐᖅᑕᖃᓕᖅᖢᓂᐅᒐᓗᐊᖅ ᑕᒪᒃᑯᓂᖓ ᐃᕐᓂᓱᖕᓂᕐᒧᑦ ᑕᐃᒃᑯᐊ ᓚᐃᓴᓐᑖᕈᓐᓇᕋᔭᖅᑐᑦ 
ᐃᓕᓐᓂᐊᖅᑎᑕᐅᕌᓂᒃᓯᒪᔪᑦ.  
 
ᐅᖃᕈᓐᓇᖅᖢᖓ ᑕᐃᒪ ᓄᓇᕗᑦ ᓯᓚᑦᑐᖅᓴᕐᕕᒃ ᖁᓕᓂᒃ ᐃᓕᓐᓂᐊᕌᓂᒃᓯᒪᔪᓂᒃ ᐱᑕᖃᓕᖅᑑᒐᓗᐊᖅ ᑭᓯᐊᓂ 
ᓱᓕ ᓚᐃᓴᓐᓯᖏᑦ ᐱᐊᓂᓐᖏᐊᕐᔪᖕᒪᑕ. ᑖᒃᑯᐊ ᒪᓕᒐᓕᕆᔨᒃᑯᑦ, ᐋᖅᑭᒃᓱᕆᐊᖃᕐᒪᒋᑦ ᒪᓕᒐᐃᑦ.  
 
ᑕᐃᒃᑯᐊ ᐱᐊᓂᒃᐸᓪᓕᐊᔪᑦ ᐊᐅᓪᓚᖃᑦᑕᕐᓂᐅᑉ ᒥᒃᓵᓄᑦ ᐆᒥᖓ ᖃᐅᔨᒪᖁᓪᓗᒋᑦ ᑕᐃᒃᑯᐊ ᑐᓵᔪᑦ. 
ᐊᐅᓪᓚᖅᑎᑕᐅᓲᖑᖕᒪᑕ ᓇᑦᔨᔪᑦ, ᓯᖓᐃᔪᑦ ᐅᓗᕆᐊᓇᖅᑐᒦᖁᔭᐅᓐᖏᖦᖢᑎᑦ ᐃᓚᖏᑦ ᐅᕙᒍᑦ 
ᓘᒃᑖᖑᓐᖏᑦᑐᒎᒐᓗᐊᖅ ᑭᓯᐊᓂᓕ ᑕᐃᒃᑯᐊ ᑲᒪᔨᐅᔪᑦ ᐊᐅᖏᓪᓗ ᐃᓚᖏᑦ ᖁᑦᑎᓗᐊᖃᑦᑕᖅᑎᓪᓗᒍ 
ᖃᐅᔨᓴᖅᑕᐅᖃᑦᑕᖅᖢᑎᑦ.  
 
ᐅᓗᕆᐊᓇᓐᖏᓂᖅᐹᖓ ᒪᓕᑦᑕᐅᓪᓗᓂ ᐊᐅᓪᓚᕆᐊᖃᓕᓲᖑᖕᒪᑕ ᑕᖅᑭᒐᓴᐅᑎᓪᓗᒋᑦ ᐊᑯᓂᐅᓗᐊᖅᑑᒐᓗᐊᖅ 
ᐃᓚᖏᓐᓄᑦ ᑐᑭᓯᓇᑦᑎᐊᖅᖢᓂ.  
 
ᑭᓯᐊᓂ ᖃᐅᔨᒪᑎᑦᑐᒪᕙᒃᑲ ᑖᒃᑯᐊ ᐃᓄᐃᑦ ᑐᓵᔪᓪᓗ ᑕᒪᓐᓇ ᐃᖢᐊᖅᓯᒋᐊᕈᓐᓇᕈᑦᑎᒍ ᓇᐃᒡᓕᕚᓪᓕᕈᓐᓇᖅᐸᑦ 
ᖃᐅᔨᒋᐊᕐᓂᐊᖅᐸᕗᑦ ᑭᓯᐊᓂ ᓯᕗᓪᓕᖅᐹᖅ ᑖᓐᓇ ᓄᑕᕋᖅᑖᕈᒫᖅᑐᖅ ᐅᓗᕆᐊᓇᖅᑐᒦᖁᓐᖏᑎᐊᕐᓂᖅ 
ᐱᔭᐅᓪᓗᓂ ᐊᐅᓪᓚᖅᑎᑕᐅᓵᓕᓲᖑᖕᒪᑕ ᐊᒥᓱᓂᑦ ᓄᑕᕋᖃᖅᑎᓪᓗᒋᑦ. ᑖᓐᓇ ᐃᒃᐱᓇᖅᑑᒐᓗᐊᖅ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥ ᐃᓚᒋᐊᕈᑦ, ᒥᔅ ᐅᒡᔪᖅ.  
 
ᐅᒡᔪᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᑕᐃᒪ ᓚᐃᓴᑖᕐᓂᐊᖅᑐᒋᒐᒃᑭᑦ ᖃᑯᒻᒪᕆᑭᐊᖅ ᑖᓐᓇ ᓂᕆᐅᓇᕐᓂᐊᖅᑐᖅ 
ᐃᕐᓂᕼᐅᑦᑐᓕᕆᓂᐅᑉ ᒥᔅᓵᓄᑦ ᑕᐃᑲᓂ ᐃᖃᓗᒃᑑᑦᑎᐊᕐᒥ? ᖁᔭᓐᓇᒦᒃ, ᐅᖃᖅᑎᑦᓯᔩ.  
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑰᓕ.  
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. ᑕᐃᑲᓂᓕ ᐃᖃᓗᒃᑑᑦᑎᐊᖅ ᑕᐃᓐᓇ ᑖᓐᓇ ᒪᓕᒐᓕᐅᖅᑎ 
ᐃᖃᓗᒃᑑᑎᐊᕐᒧᑦ ᐅᑭᐅᖅ ᑎᑎᕋᕐᕕᒋᓚᐅᖅᑕᖓ ᖁᕕᐊᒋᔭᒻᒪᕆᐊᓗᒎᖅ ᐊᓕᐊᓇᐃᒋᔭᐅᑦᑎᐊᖅᖢᓂᓗ ᐊᒻᒪ 
ᑕᐃᓐᓇ ᑲᖏᖅᖠᓂᕐᒦᖃᑦᑕᓚᐅᕆᓪᓗᓂ ᐊᖓᔪᖅᑳᕆᔭᐅᔪᖅ ᐃᓕᓐᓂᐊᖅᑎᑦᑎᓪᓗᓂᓗ. ᑕᐃᑲᓃᖦᖢᓂ ᓇᔭᓐᖑᐊᖅ.  
 
ᐊᒻᒪ ᒫᓐᓇᒧᑦ ᑎᑭᑦᑐᒍ ᑖᓐᓇ ᓯᑎᕝᕙᒥ ᐅᒃᑯᐃᕐᖓᑦ ᐃᖃᓗᒃᑑᑦᑎᐊᕐᒥ ᐅᒃᑯᐃᕐᒪᑦ ᐅᑭᐊᖅᓵᒃᑯᑦ 2009, 7-ᓂᑦ 
ᒫᓐᓇᒧᑦ ᑎᑭᖦᖢᒍ ᐃᕐᓂᔪᖃᖅᓯᒪᓕᖅᑐᖅ ᑕᐃᑲᓂ ᐃᖃᓗᒃᑑᑦᑎᐊᕐᒥ.  
 
ᐃᒻᒪᖃ ᑕᐃᒃᑯᐊ ᖃᐅᔨᒋᐊᕐᓂᐊᖅᐸᒃᑲ ᐃᖅᑲᓇᐃᔭᕐᕖᑦ ᑕᒪᒃᑯᐊ ᓄᓇᓖᑦ ᐊᓯᖓᓐᓃᖔᖅᑐᑦ 
ᑕᐃᑯᓐᖓᖃᑦᑕᖅᐸᓪᓕᐊᒍᒫᕐᒪᖔᑕ ᐊᔪᕐᓂᖏᑉᐸᑕ ᑕᕝᕙᓂ ᑲᑎᒪᕝᕕᐅᑉ ᐃᓗᐊᓂ ᐅᖃᒃᑲᓐᓂᕈᓐᓇᕐᓂᐊᖅᑐᖓ. 
ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. (ᑐᓵᔨᑎᒎᓕᖅᑐᖅ) ᐊᐃᑉᐸᖓᓂ ᐃᓚᒋᐊᕈᑦ, ᒥᔅ ᐅᒡᔪᖅ.  
 
ᐅᒡᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑲᑎᒪᓗᑕ ᐊᐅᔭᖅ ᐊᕐᓇᐃᑦ ᓂᐱᖏᑦ ᑕᒫᓂ ᑲᑎᒪᑎᓪᓗᒋᑦ ᐃᖃᓗᖕᓂ ᑖᓐᓇ 
ᐅᖃᒻᒪᑕᐅᓪᓗᐊᖃᑦᑕᕐᒪᑦ ᑕᐅᕙᓂ ᐅᕙᒍᑦ ᓄᓇᒋᔭᑉᑕ ᒥᒃᓵᓂ ᑭᖑᓪᓕᐅᖃᑦᑕᕋᑦᑕ ᓯᕗᓂᔅᓴᒥᓪᓕ ᑕᐅᑐᒍᒪᕗᖓ 
ᐊᑕᐅᑦᓯᒃᑰᒋᐊᖃᑦᑕᕐᓗᑕ ᐱᕕᒃᓴᖃᖅᐸᑦ.  
 



ᐊᐃᑉᐱᖅ, ᐅᑐᐱᕆ 19, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᐃᒪᓐᖓᑦ ᒐᕙᒪᐅᓕᕋᑦᑕ ᑭᖑᓪᓕᐅᖏᓐᓇᖅᖢᑕ ᐱᔭᐅᖃᑦᑕᕋᑦᑕ ᑕᐅᕙᓂ ᕿᑎᕐᒥᐅᓂ ᐊᕕᒃᑐᖅᓯᒪᔪᓂᑦ 
ᑕᐅᑐᒍᒪᖃᑦᑕᖏᑦᑑᒐᓗᐊᑦ ᑭᓯᐊᓂ ᑎᐊᑦᓇᐃᖏᓐᓇᕐᒪᑦ ᑭᖑᓪᓕᐅᔭᐅᕐᓗᑕ ᓯᕗᕙᖃᑕᐅᔪᓐᓇᖅᖢᑕ 
ᐊᔪᓐᖏᑎᐊᕐᓂᕗᑦ ᑕᐅᕙᓂ.  
 
ᑕᐃᒪ ᐃᕐᓂᕼᐅᒃᑐᓕᕆᓂᕐᒥᑦ ᐅᖃᒪᑎᓪᓗᒋᑦ ᑕᐃᓐᓇ ᐃᖅᑲᐅᒪᒐᓗᐊᕋᒃᑯ ᓇᑲᓱᒃ ᐃᖅᑲᐅᒪᒐᓗᐊᕋᑉᑯ 
ᐃᖃᓗᒃᑑᑦᑎᐊᕐᒥᐅᑕᖅ ᐊᖑᑕᐅᓪᓗᓂ ᓄᑕᕋᕐᒥᓂᒃ ᐃᕐᓂᓱᒃᓰᕼᐃᒪᓕᕐᒪᑦ ᑖᒃᑑᖏᒃᑲᓗᐊᖅᖢᓂ. ᑕᐃᒪᓐᓇ ᐃᓄᐃᑦ 
ᐊᔪᓐᖏᒻᒪᑕ ᖃᐅᔨᒪᔭᐅᖁᓪᓗᒋᑦ. ᑖᒻᓇ ᐅᖃᐅᕼᐃᕆᔪᒪᕙᓪᓛᖅᑕᕋ. ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ, ᒥᔅ ᐅᒡᔪᖅ. ᑖᓐᓇ ᐅᖃᐅᓯᑐᐃᓐᓇᐅᒥᒻᒪᑦ. ᑐᓴᖅᑕᐅᑎᐊᖅᑐᓂᓗ. ᐅᖃᐅᓯᒃᑯᑦ 
ᐊᐱᖅᑯᓱᕐᓂᖅ. ᒪᓕᒐᓕᐅᖅᑎ ᐸᖕᓂᖅᑑᒧᑦ, ᒥᔅᑕ ᖁᒻᒧᐊᒃᑐᖅ.  
 
ᐊᐱᖅᑯᑦ 436 - 3(2): ᓯᓚᑦᑐᓴᕐᕕᒻᒥ ᐃᓕᓐᓂᐊᖅᑏᑦ ᑮᓇᐅᔭᖃᖅᑎᑕᐅᓂᖏᑦ (ᖁᒻᒧᐊᑦᑐᖅ) 
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᒋᔪᒪᔭᕋᓕᐅᓇ ᒥᓂᔅᑕᒧᑦ ᑲᒪᕚᓪᓗᑦᑐᒧᑦ ᓯᓚᑦᑐᓴᕐᕕᒻᒧᑦ. 
ᓯᐅᓪᓴᒃ ᑕᑯᕙᓪᓚᐃᔪᖅ.  
 
ᑕᐃᒪ ᑕᒪᐅᖓ ᐃᖃᓗᓐᓄᑦ ᐃᓕᓐᓂᐊᕆᐊᒃᑲᓂᖅᐸᓪᓕᐊᔪᑦ ᑖᒃᑯᓄᖓ ᓯᓚᑦᑐᓴᕐᕕᒻᒧᑦ ᑕᒫᓂ 
ᐱᒋᐊᒃᑲᓐᓂᓚᐅᕐᖓᑕ ᐅᓪᓗᖓᖃᐃ ᓯᑎᕝᕙ 7-ᒐᓚᖑᑎᓪᓗᒍ. ᑕᒪᐅᖓ ᐃᖃᓗᓐᓄᑦ ᐊᒻᒪᓗ ᓇᒧᑐᐃᓐᓇᖅ 
ᓄᓇᓕᓐᓄᑦ ᐊᓯᖏᓐᓄᑦ. ᐅᐸᒋᐊᓕᒻᒥᓅᖅᑲᓕᓚᐅᕐᒥᒻᒪᑕ ᐱᒋᐊᕐᓂᐊᓕᕐᒥᒐᒥ.  
 
ᐅᓪᓗᒥ ᐊᒃᑐᕝᕙ 19-ᖑᓕᖅᑐᖅ ᑕᖅᑭᐅᓗᐊᖅᑐᖅ ᑕᐃᒪᓐᖓᓂᑦ ᐱᒋᐊᓚᐅᖅᓯᒪᒻᒪᑕ ᐃᖏᕐᕋᓕᖅᑐᑦ. ᑕᕝᕙ 
ᑭᓯᐊᓂ ᓄᓇᑦᑎᓐᓂᒥᐅᑕᕐᒧᑦ ᐊᒻᒪᓗ ᐃᓪᓗᓕᒥᐅᑕᒧᑦ ᐅᖃᐅᔾᔭᐅᖅᑲᐅᒐᒪ.  
 
ᑕᐃᒪᓐᖓᑦ ᐱᒋᐊᓚᐅᕋᓗᐊᕐᖓᑕᒎᖅ ᓂᕆᔾᔪᑎᔅᓴᒥᒃ ᐃᓅᔾᔪᑎᔅᓴᑲᓐᓂᐊᕐᔪᒻᒥᖏᓛᒃ ᐃᑲᔪᖅᑕᐅᓚᐅᓐᖏᑦᑎᐊᕋᒥ 
ᑖᒃᑯᓄᖓ ᐊᐅᓚᑦᑎᔨᖏᓐᓅᐸᒃᑲᓗᐊᖅᑐᑎᒃ ᓯᓚᑦᑐᖅᓴᕐᕕᒻᒥ ᑭᓯᐊᓂᒎᖅ ᑖᒃᑯᐊ ᐊᐅᓚᑕᐅᒻᒪᑕ ᑕᐅᕙᓐᖓᑦ 
ᐊᕐᕕᐊᕐᒥᑦ ᐊᑐᐃᓐᓇᐅᔭᐅᓇᑎᑦ ᑕᒫᓐᖓᑦ. ᑕᕝᕗᖓ ᐊᐳᕈᑎᖃᖃᑦᑕᕐᓂᕋᖅᑲᐅᒻᒪᑕ.  
 
ᐊᐱᕆᔪᒪᔭᕋᓕ ᒥᓂᔅᑕ, ᑖᓐᓇ ᖃᐅᔨᒋᐊᕈᓐᓇᕐᒪᖔᒍ, ᑕᐃᒪᐃᓕᖓᑉᐸᑦ ᐋᖅᑭᒋᐊᖅᑕᐅᖁᓪᓗᒍᓕ ᐃᓕᓐᓂᐊᖅᑏᑦ 
ᐱᕕᑦᑐᑎᑦ ᑕᒪᐅᓐᖓᖃᑦᑕᕐᖓᑕ ᐃᖅᑲᓇᔮᔅᓴᖅᑖᕈᒪᒐᒥᒃ ᑕᒫᓃᑯᑖᓚᐅᖅᑐᑎᑦ. ᓇᐅᒃᑯᑦ ᐱᒡᒐᓇᓐᖏᓂᖅᓴᒃᑯᑦ 
ᐱᔭᕆᐊᑐᓐᖏᑲᓐᓂᑐᒃᑯᑦ ᐋᖅᑯᑎᖃᖅᑎᒐᓱᒋᐊᖃᕋᓗᐊᕋᑦᑎᒍ.  
 
ᑖᓐᓇ ᐊᐱᕆᔪᒪᔭᕋ ᒥᓂᔅᑕ ᖃᐅᔨᒋᐊᑦᑎᐊᕈᓐᓇᕐᒪᖔᒍ ᑖᓐᓇ ᑕᐃᒪᐃᓕᖓᓂᖓ, ᑕᐃᒪᐃᓕᖓᒻᒪᖔᑦ ᐊᒻᒪᓗ 
ᑕᐃᒪᐃᓕᖓᑉᐸᑦ ᐋᖅᑭᒋᐊᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ. ᒥᔅᑕ ᖁᒻᒧᐊᒃᑐᖅ. (ᑐᓵᔨᑎᒎᓕᖅᑐᖅ) ᒥᓂᔅᑕ ᑲᒪᔪᖅ ᓯᓚᑦᑐᓴᕐᕕᒻᒥ ᓄᓇᕗᒻᒥ, ᒥᓂᔅᑕ 
ᓯᐅᑦᓴᒃ.  
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᐊᐱᕆᒐᕕᑦ.  
 
ᑖᓐᓇ ᖃᐅᔨᒋᐊᓪᓚᕆᓐᓂᐊᖅᑕᕋ. ᖃᐅᔨᒪᒻᒪᑕ ᓯᓚᑦᑐᓴᕐᕕᒻᒥ ᐃᓕᓐᓂᐊᖅᑐᑦ ᑮᓇᐅᔭᑎᒍᑦ ᐃᑲᔪᖅᑕᐅᒍᒪᒻᒪᑕ 
ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᓐᓂ ᒥᓂᔅᑕᐅᔪᒧᑦ ᑲᒪᒋᔭᐅᒻᒪᑦ. ᑕᐃᒪ ᑖᓐᓇ ᖃᐅᔨᒃᑲᓐᓂᑐᐊᕈᒃᑯ 
ᖃᐅᔨᒋᐊᑦᑎᐊᕈᓐᓇᖅᑕᕋ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥ ᐃᓚᒋᐊᕈᑦ, ᒥᔅᑕ ᖁᒻᒧᐊᑦᑐᖅ.  
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪᓗ ᖁᔭᓐᓇᒦᒃ, ᒥᓂᔅᑕ. ᑖᒃᑯᐊᑑᕙᓪᓚᐃᖏᑦᑎᐊᕐᖓᑎᒃ 
ᐅᖃᐅᓯᕆᕋᑖᖅᑖᒃᑲ ᐊᒥᓱᒐᓚᐅᕙᓪᓚᐃᒻᒪᑕ ᑕᐃᒫᒃ ᐊᔪᖅᓯᐅᖅᑲᔫᔮᖅᑐᑦ. ᐃᓚᖏᑦ ᐊᕐᕌᓂ 
ᑕᒫᓃᓚᐅᕋᓗᐊᕆᓪᓗᑎᑦ ᑖᒃᑯᐊ ᑭᓱᑐᐃᓐᓇᖏᑦ ᐸᐃᑉᐹᖏᓪᓗ ᐃᖏᕐᕋᓯᑐᐃᓐᓇᕆᐊᖃᖅᑑᔮᓚᐅᕋᓗᐊᕐᖓᑦ 

ᑭᓯᐊᓂ ᐃᓚᖓᒍᑦ ᑕᕝᕙᓃᓯᒪᓐᖏᑎᐊᖅᑑᔮᕋᓗᐊᖅᑐᑎᒃ ᐱᒡᒐᓇᖅᑐᖅᓯᐅᕈᓘᔭᓪᓚᕆᒻᒪᑕ. ᑖᒃᑯᐊᓗ ᐊᐅᓚᑦᑎᔪᑦ 
ᑕᒫᓂ ᓵᓐᖓᔭᐅᕙᓕᕆᓪᓗᑎᒃ.  
 
ᐃᑲᔪᖅᑕᐅᔪᒪᒐᓗᐊᕐᖓᑕ ᑖᒃᑯᐊ ᐃᓚᒥᓂᓪᓗ ᐊᒻᒪᓗ ᐱᖃᑎᒥᓂᒃ ᐃᑲᔪᖅᑕᐅᕙᑦᑐᑦ ᖁᕕᐊᓇᖅᑐᖅ ᑕᐃᒫᒃ 
ᖃᐅᔨᒪᑐᐃᓐᓇᖅᑐᖃᖃᑦᑕᖏᒻᒪᑦ. ᑕᕝᕙ ᑭᓯᐊᓂ ᑲᔪᓯᑦᑎᐊᓂᐊᖅᑲᑕ ᑕᒪᒃᑯᓂᖓ ᐃᓕᓐᓂᐊᖅᑕᖏᓐᓂ ᓇᐅᒃᑯᑦ 
ᐱᒡᒐᓇᓐᖏᓂᖅᓴᒃᑯᓂᓛᒃ ᕿᓂᕆᐊᖃᕋᓗᐊᕋᑦᑕ.  
 
ᖁᔭᓐᓇᒦᑐᐃᓐᓇᓕᖅᑐᒍ ᒥᓂᔅᑕ, ᑕᐃᒪ ᐅᖃᕋᑖᕐᖓᑦ ᖃᐅᔨᒋᐊᑦᑎᐊᓂᐊᖅᑐᕉᖅ ᐊᒻᒪᓗ ᑖᒃᑯᐊ ᐃᓕᓐᓂᐊᖅᑏᑦ 
ᑐᓴᐅᒪᓂᐊᕐᖓᑕ ᑖᔅᓱᒥᖓ ᑐᓴᖅᑕᐅᓂᐊᖅᑯᖅ ᐅᖃᐅᓯᖓ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᖁᒻᒧᐊᒃᑐᖅ. ᑖᓐᓇ ᐅᖃᐅᓯᑐᐃᓐᓇᐅᖕᒪᑦ ᒫᓐᓇ. ᑐᓴᖅᑕᐅᑎᐊᖅᑐᖅ ᓇᓗᓇᓐᖏᑦᑐᖅ. 
ᑭᐅᔪᒪᕖᑦ ᒥᔅᑕ ᓯᐅᑦᓴᒃ?  
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  
 
ᑭᐅᕌᕐᔪᒍᒪᔪᖓ, ᑐᑭᓯᑎᑦᑎᐊᖅᑐᒍᑦ ᖃᐅᔨᒪᓪᓗᑕᓗ ᐃᓕᓐᓂᐊᕐᓂᐅᔪᖅ ᐱᒻᒪᕆᐅᒻᒪᑦ ᓄᓇᕗᒻᒥ ᐊᒻᒪᓗ 
ᓯᓚᑦᑐᓴᕐᕕᓐᓂ ᐃᓕᓐᓂᐊᐸᑦᑐᑦ ᐊᑑᑎᖃᒻᒪᕆᒻᒪᑕ ᑖᓐᓇᓗ ᐃᓕᓐᓂᐊᕆᐊᖃᕐᖓᑕ 
ᑮᓇᐅᔭᖃᖅᑎᑕᐅᑦᑎᐊᕆᐊᖃᖅᑐᑎᓪᓗ.  
 
ᑖᓐᓇ ᐱᓐᖑᐊᖑᔫᑎᒋᓐᖏᑦᑎᐊᕋᒃᑯ ᑕᐃᒪ ᑐᑭᓯᑎᒃᑲᓐᓂᕈᓐᓇᕐᓂᐊᖅᑲᖓ ᑖᔅᓱᒪ ᒪᓕᒐᓕᐅᖅᑎᐅᔫᑉ ᑭᓯᐊᓂ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ ᒥᓂᔅᑕᐅᔪᖅ ᐱᓕᕆᖃᑎᒋᔪᒪᔭᕋ ᑕᐃᒃᑯᐊ ᐊᑐᐃᓐᓇᐅᓂᖅᓴᐅᔪᓐᓇᖁᓪᓗᒋᑦ 
ᑮᓇᐅᔭᒃᑯᑦ ᐃᑲᔪᕈᑕᐅᕙᑦᑐᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᖁᔭᓐᓇᒦᒃ, ᒥᔅᑕ ᖁᒻᒧᐊᑦᑐᖅ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐃᖃᓗᐃᑦ ᐱᖓᓐᓇᖓᓄᑦ, ᒥᔅᑕ ᐅᑲᓕᖅ.  
 
ᐊᐱᖅᑯᑦ 437 - 3(2): ᑮᓇᐅᔭᖃᖅᑎᑕᐅᓃᑦ ᐊᑦᑕᑯᓄᑦ ᐃᑭᑦᑎᕕᒻᒥᑦ (ᐅᑲᓕᖅ) 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᑖᓐᓇ ᐊᐱᕆᔪᒪᓕᕐᒥᔭᕋ ᓄᓇᓕᓐᓄᑦ ᒐᕙᒪᖏᓐᓄᑦ ᒥᓂᔅᑑᔪᖅ. 
ᑕᒫᓃᓛᒃ ᐃᖃᓗᓐᓂ ᐃᑦᑎᕕᐊᓗᑉᐳᑦ ᑖᓐᓇ ᑕᖅᑭᕈᕆᐊᖅᑐᓕᕐᖓᑦ ᐃᑯᐊᓚᐃᓐᓇᖅᑐᓂ ᐳᔫᖏᓐᓇᖅᑐᓂ. 
ᑖᒃᑯᐊᓗ ᑐᓴᕐᓇᖅᓯᒪᓪᓗᑎᑦ ᓄᓇᓕᓐᓂ ᒐᕙᒪᒐᓚᐃᑦ ᐊᒡᒍᖅᓯᒪᔪᑦ ᐃᓇᑦᑎᓯᒪᒐᓗᐊᕐᖓᑕ ᑖᒃᑯᓂᖓ ᒐᕙᒪᒃᑯᓐᓂ 
ᖃᓄᖅ ᐃᑭᑦᑎᕕᑦᑎᐊᕙᒻᒥ ᐸᕐᓇᓯᒪᑦᑎᐊᖅᑐᓂ ᐋᖅᑭᔅᓱᐃᖁᔨᓪᓗᑎᑦ.  
 
ᑖᓐᓇ ᒥᓂᔅᑑᔪᖅ ᑕᒪᒃᑯᓂᖓ ᖃᐅᔨᕙᓪᓕᐊᓯᒪᒻᒪᖔᖅ ᖃᐅᔨᒋᐊᕐᕕᒋᖅᑳᑲᐃᓐᓇᕈᒪᔭᕋ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒥᓂᔅᑑᔪᖅ ᓄᓇᓕᓐᓄᑦ ᒐᕙᒪᓕᕆᓂᕐᒧᑦ ᐊᒻᒪᓗ ᒐᕙᒪᒃᑯᑦ 
ᐱᔨᑦᑎᕋᕐᓂᖏᓐᓄᑦ, ᐅᐱᓐᓇᖅᑐᖅ ᓗᐊᓐ ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐊᑎᕋ ᑕᒃᓯᕙᓪᓕᐊᖑᔭᕐᒪᑦ ᐅᑉᓗ ᐃᖏᕐᕋᑎᓪᓗᒍ. 
ᖁᔭᓐᓇᒦᒃ, ᒥᔅᑕ ᐅᑲᓕᖅ ᐊᐱᕆᑦᑎᐊᕋᕕᒃ ᑖᑉᓱᒥᖓ.  
 
ᐄ ᑖᒃᑯᐊ, ᐅᖃᖅᑲᐅᒐᒪ ᐅᐊᑦᓯᐊᒃᑯ ᒐᕙᒪᒃᑯᑦ ᒫᓐᓇ ᖃᐅᔨᓴᕐᓂᕐᒥᒃ ᐊᑐᕐᓂᐊᖅᑐᖅ ᖃᓄᖅ ᐊᒃᑕᑯᖃᕐᕖᑦ 
ᓄᓇᕗᑦ ᐃᓗᐊᓂ ᐃᖏᕐᕋᑦᓯᐊᓂᖅᓴᐅᔪᓐᓇᕐᒪᖔᑕ ᐊᒻᒪ ᖃᓄᐃᑦᑐᓂᑦ ᐃᑭᑎᑦᓯᕕᓐᓂᑦ ᐱᑕᖃᕋᔭᕐᒪᖔᖅ ᑕᒪᒃᑯᐊ 
ᕿᒥᕐᕈᔭᐅᕙᓪᓕᐊᔪᑦ ᓄᓇᕗᑦ ᐃᓗᐊᓂ ᐊᒃᑕᑯᖃᕐᓂᖅ.  
 
ᖃᓄᖅ ᓴᓗᒻᒪᖅᐹᓪᓕᕈᓐᓇᕐᒪᖔᑦ ᐅᓗᕆᐊᓇᓐᖏᓂᖅᓴᐅᓪᓗᓂᓗ ᓄᓇᕗᒥᐅᑕᓄᑦ. ᖁᔭᓐᓇᒦᒃ, ᐅᖃᖅᑎᑦᓯᔩ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᐅᑲᓕᖅ. 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖃᐅᔨᒪᒐᑦᑕᐃᓛᒃ ᐃᓚᖏᑦ ᓄᓇᓖᑦ ᓯᓚᑎᑦᑎᓃᑦᑐᑦ ᑕᒪᒃᑯᓂᖓ 
ᐃᑭᑎᑦᑎᖃᑦᑕᖅᑐᑦ ᐆᓇᖅᑐᒻᒪᕆᒻᒥᒃ ᑕᒪᒃᑯᐊ ᐃᑭᒋᐊᓖᑦ ᐊᑦᑕᓇᖅᑐᒦᓐᓂᐊ ᖏᒻᒪᑕ ᓄᓇᓕᖁᑎᒥᓂᒃ. ᑕᐃᒫᒃ 
ᑖᒃᑯᐊ ᑕᑯᖃᑦᑕᖅᓯᒪᔭᕗᑦ ᑕᒪᒃᑯᐊᓗ ᐆᓇᖅᑐᐊᓘᒻᒪᑕ.  
 
ᐆᓇᕐᓂᖏᑦ ᐊᑐᖅᑕᐅᓕᖅᑐᑎᒃ ᐅᖅᑰᓴᐅᑎᐅᓕᖅᑐᑎᒃ ᑕᒪᒃᑯᓄᖓ ᐃᓪᓗᐸᓐᓄᑦ. ᐃᓚᖏᓪᓗ ᑕᐃᒃᑯᐊ 
ᓯᓚᑎᑦᑎᓃᑦᑐᑦ ᑕᒪᒃᑯᓂᖓ ᐊᑐᖅᐸᑭᓪᓗᑎᒃ ᖃᐅᒻᒪᖅᑯᑎᓄᑦ ᐊᑐᖅᑕᐅᓕᖅᑐᓂ ᑖᓐᓇ ᐆᓇᕐᓂᖓ.  
 
ᑖᒃᑯᐊ ᒥᓂᔅᑑᔪᖅ, ᑖᓐᓇ ᒥᓂᔅᑑᔪᖅ ᐅᖃᖅᑲᐅᒻᒪᑦ ᕿᒥᕐᕈᕙᓪᓕᐊᓂᕋᖅᑐᓂ. ᑕᒪᒃᑯᓂᖓᖃᐃ ᖃᐅᔨᓴᕋᓗᐊᖅᑲ? 
ᐊᑑᑎᖃᕕᔾᔪᐊᕈᓐᓇᕐᖓᑦ ᓄᓇᕗᑦᒥ ᑕᒪᒃᑯᐊ ᐊᑐᑦᑕᐅᑎᐊᖅᑲᑕ ᐃᑭᑦᑎᕖᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐃ, ᑕᒪᒃᑯᐊ ᐊᐅᔭᕐᓘᓐᓃᑦ ᑕᑯᔭᖅᑐᓚᐅᕋᑦᑕ 
ᑕᐃᒪᓐᓇᐃᑦᑐᓂᒃ ᐃᑯᐊᓪᓚᑎᑦᓯᕕᐅᕙᒃᑐᓂᒃ. ᓱᓇᓗᒃᑖᑦᑎᐊᕐᓂᖏᓛᖅ ᐊᒡᓛᑦ ᓴᕖᑦ ᐃᓚᖏᓐᓂᒃ ᐊᕿᓐᓂᖅᓴᓂᒃ 
ᐊᐅᒃᑎᑦᑎᔪᓐᓇᖅᐸᓵᓲᖑᖕᒪᑕ ᐃᑭᑦᓯᕕᐅᕙᒃᑐᑦ ᐊᒃᑕᑯᓄᑦ.  
 
ᑭᓯᐊᓂ ᐊᒥᓱᑦ ᐊᑦᔨᒌᖏᑦᑐᑦ ᐃᖢᐊᕈᑏᓪᓗ, ᐃᖢᐊᖏᓐᓃᓪᓗ ᑕᒪᔾᔭᐅᓲᖑᖕᒪᑕ. ᑲᓇᑕᒥ ᑕᐃᒪᓐᓇᐃᑦᑐᒻᒪᕆᖕᒥᒃ 
ᐊᐅᓪᓛᖅᑐᖅᑕᖃᕐᒪᖔᑦ ᖃᐅᔨᒪᓇᖓ. ᐊᒥᓲᖏᒻᒪᑕ ᑕᒪᒃᑯᐊ ᐃᓛᒃ ᓄᑖᖑᖕᒪᑕ ᑕᒪᒃᑯᐊ ᑕᐃᒪᓐᓇ 
ᐃᓱᒪᕙᓪᓕᐊᓃᑦ ᐊᒃᑕᑯᓂᒃ ᐃᑭᑎᑦᓯᖃᑦᑕᕐᓂᖅ.  
 
ᑖᒃᑯᐊ ᐃᑭᑉᐸᓪᓕᐊᔪᑦ ᐊᒃᑕᑯᑦ ᐆᓇᕐᓂᖓᓄᑦ ᐆᓇᖅᓯᕙᓪᓕᐊᓗᐊᕐᓂᖓᓄᓪᓗ ᓱᓇᐅᒍᓐᓃᖅᑎᑦᑎᓲᖑᖕᒪᑕ 
ᓱᓇᒥᓂᖅᑕᖃᕈᓐᓃᖅᖢᓂ. ᐅᖃᐅᓯᕆᔭᐃᑐᑦᓯᐊᖅ ᐊᒻᒪ ᐃᓚᖏᑦ ᑕᐃᒪᓐᓇᐃᑐᒃᑯᑦ ᐊᒃᑕᑯᑦ ᐊᒥᒐᖏᒃᑳᖓᑕ 
ᐃᒡᓗᕐᔪᐊᓂᒃ ᐅᖅᑰᑎᑦᓯᔪᓐᓇᖅᐸᓵᓲᖑᖕᒪᑕ.  
 
ᐄ, ᑕᒪᒃᑯᐊ ᕿᒥᕐᕈᔭᕗᑦ. ᐅᖃᕈᓐᓇᖅᐳᖓᓗ ᑖᒃᑯᐊ ᐱᓕᕆᖃᑎᒋᔭᕗᑦ ᐃᖃᓗᐃᑦ ᑲᑎᒪᔨᖓᑦ ᑕᒪᒃᑯᓂᖓ 
ᕿᒥᕐᕈᕙᓪᓕᐊᑎᓪᓗᑕ ᕼᐋᒻᓚᒃᑯᑦ ᑕᒪᐃᓐᓄᑦ ᐅᑯᐊ ᓇᐅᒃᑯᑦ ᐃᖢᐊᕋᔭᕐᓂᖏᓐᓂᒃ ᒫᓐᓇ ᕿᒥᕐᕈᕙᓪᓕᐊᔪᒍᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑕᒫᓂᓛᒃ ᐊᒃᑐᖅᑕᐅᒐᓚᒻᒪᑕ ᐊᓪᓚᒡᕕᓕᒫᑦᑎᐊᓐ 
ᒪᑐᔭᐅᒻᒪᕆᑲᐃᓐᓇᖅᐸᓚᐅᕐᖓᑕ, ᑭᓯᐊᓂ ᑕᒫᓂᑑᖏᒻᒪᑦ ᐃᖃᓗᓐᓂ ᑕᒪᒃᑯᐊ ᓄᓇᓕᓐᓂ, ᓄᓇᕗᓕᒫᐸᓗᑦᑎᐊᒥ 
ᑕᐃᒫᒃ ᖃᐅᑕᒫᖅᓯᐅᑎᖃᑉᐸᒻᒪᑕ ᐃᑭᑦᑎᖃᑦᑕᕐᓂᐊᓗᒻᒥᒃ.  
 
ᑕᒪᓐᓇ ᐊᑦᑕᓇᖅᑐᒦᑎᑦᑎᒐᓚᑉᐸᓪᓚᐃᕙᒻᒪᑦ ᐃᓚᖏᓐᓂᒃ ᑕᐃᒫᒃ ᑕᒪᓐᓇ ᐋᖅᑭᒋᐊᕆᐊᖃᓐᓂᖓ ᑕᑯᒃᓴᐅᓪᓗᓂ. 
ᒥᓂᔅᑕ ᐃᖅᑯᓕᖅᑲᐅᒻᒪᑦ ᖃᐅᔨᓴᖅᐸᓪᓕᐊᓂᕋᖅᑐᓂ.  
 
ᐃᒫᖃᐃ ᐃᖅᑯᓪᓕᕈᓐᓇᖅᑲ ᖃᖓ ᑕᒪᓐᓇ ᖃᐅᔨᓴᖅᐸᓪᓕᐊᓂᒃ ᑕᒪᒃᑯᓂᖓ ᐱᔭᕇᕈᓐᓇᓂᐊᕐᒪᖔᑦ ᑕᒪᒃᑯᐊ 
ᑭᓐᖒᒪᑦᑎᔪᑦ ᐅᑕᖅᑭᑐᐃᓐᓇᓂᐊᖏᒻᒪᑕ ᖃᐅᔨᓴᖅᐸᓪᓕᐊᔪᓂᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ. ᑕᒪᓐᓇ ᖃᐅᔨᓴᖅᑕᐅᓂᕆᔭᖓ ᑕᒡᕙᓂ ᑕᖅᑭᓂ ᖃᐃᔪᓂ ᐅᓇ 
ᐅᓪᓘᓕᖅᐸᑦ ᐊᑐᐃᓐᓇᕈᓐᓂᐊᖅᐳᖅ ᐅᓇ ᐊᔪᑐᐃᓐᓇᖅᐸᒋᑦ. ᑭᓯᐊᓂ ᑕᕝᕙᓂ ᑕᖅᑭᓂ ᖃᐃᔪᓂ 
ᐊᑐᐃᓐᓇᕈᖅᑎᑦᓯᒋᐊᕈᒫᖅᐳᒍᑦ ᓇᓗᓇᐃᖅᓯᒪᔪᒥᒃ ᑕᒪᑐᒪ ᐊᒃᑕᑯᑦ ᒥᒃᓵᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ, ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒫᓐᓇ ᑲᑎᒪᔾᔪᑎᑦᑎᓐᓄᑦ ᐅᑎᕐᓗᑕ. (ᑐᓵᔨᒃᑯᑦ) 
ᑎᑎᕋᖅᓯᒪᔪᒃᑯᑦ ᐊᐱᖅᑯᑏᑦ 7. 8. ᑭᐅᔾᔪᑏᑦ ᑎᑎᕋᖅᓯᒪᔪᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᑎᑎᕋᖅᑎ. 
 

ᑲᑎᒪᔾᔪᑎᒃᓴᖅ 8: ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 
 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᒻᒧᑦ 018-3(2): ᐃᓕᓐᓂᐊᓂᕐᒧᑦ ᐅᐸᖃᑦᑕᕐᓂᐅᔪᑦ ᓄᓇᕘᒥ (ᑎᑎᕋᖅᑎ) 
 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᒻᒧᑦ 019-3(2): ᒐᕙᒪᐅᖃᑎᒌᑦᑐᓕᕆᔨᒃᑯᑦ ᑳᓐᑐᕌᖓ 

ᐃᒻᒥᓃᖅᑕᐃᓕᓕᕆᓂᕐᒧᑦ ᐃᓕᖅᑯᓯᕐᒧᐊᖓᔪᓂᑦ (ᑎᑎᕋᖅᑎ) 
 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᒻᒧᑦ 020-3(2): ᐊᐃᑉᐸᒥᓐᓂ ᐋᓐᓂᖅᑎᕆᕙᑦᑐᓄᑦ ᓄᓇᕗᒻᒥ ᐊᒻᒪ 

ᐱᖅᑯᓯᑐᖃᖅᑎᒍᑦ ᒪᒥᓴᐃᓂᖅ ᐊᑖᓂ ᐃᓚᒌᓄᑦ ᐋᓐᓂᖅᑎᕆᕙᑦᑐᓄᑦ ᒪᓕᒐᕐᒥᑦ (ᑎᑎᕋᖅᑎ) 
 
ᑎᑎᕋᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓴᖅᑭᑎᑦᑎᕗᖓ ᑎᓴᒪᓂᒃ ᐊᐱᖅᑯᑕᐅᓚᐅᖅᓯᒪᔪᓂᒃ ᔫᓐ 2010-ᒥ 
ᑲᑎᒪᑎᓪᓗᑕ ᓇᒻᒪ 18, 19, 20 ᐊᒻᒪᓗ 21. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑭᐅᔾᔪᑏᑦ ᐊᐱᖅᑯᑎᐅᓚᐅᖅᑐᓄᑦ ᑎᑎᕋᖅᓯᒪᔪᒃᑯᑦ. ᓇᒻᒪ 9, ᑭᐅᔾᔪᑏᑦ 
ᐅᖃᐅᓯᕐᖓᐅᑎᕕᓂᕐᓄᑦ. 10, ᑐᒃᓯᕋᐅᑎᑦ ᐊᑎᓕᐅᖅᓯᒪᔪᑦ. 11, ᐅᓂᒃᑳᖏᑦ ᑲᑎᒪᔨᕋᓛᑦ 
ᑲᑎᒪᔨᕋᓛᖑᑲᐃᓐᓇᑐᓪᓗ. 12, ᐅᓂᒃᑳᖏᑦ ᑲᑎᒪᔨᕋᓛᑦ ᕿᒥᕐᕈᓂᖏᓐᓂᑦ ᐱᖁᔭᔅᓴᓂᑦ. 13 ᓴᖅᑭᑎᑕᐅᓂᖏᑦ 
ᑎᑎᖅᑲᐃᑦ. ᒥᔅᑕ ᐊᐅᐸᓗᒃᑐᖅ. 
 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 
 
ᓴᖅᑭᑕᐅᔪᖅ ᑎᑎᖅᑲᒃ 196 - 3(2): ᐊᔾᔨᓕᐅᖅᑕᐅᓯᒪᔪᑦ ᖃᒪᓂᑦᑐᕐᒥ ᐊᔅᓯᕕᒻᒥᒃ (ᐊᐅᐸᓗᒃᑐᖅ) 
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᑕᐃᒪ ᓴᖅᑭᑎᑦᑎᔪ)ᒪᔪᖓ ᒪᕐᕉᖕᓂᒃ ᐊᔾᔨᓐᖑᐊᓂᒃ 
ᖃᒪᓂᑦᑐᐊᕐᒥᒃ ᐊᑦᑕᕐᕕᖕᓂᒃ, ᐊᑦᑕᕐᕕᒋᔭᐅᔪᒥᑦ. ᑖᒃᑯᐊ ᖁᐊᖅᓵᕈᑎᒋᓚᐅᕋᒃᑭᑦ ᑕᑯᓪᓗᒋᑦ, ᑕᐃᒪᓐᓇ ᐊᔾᔩᑦ 
ᑕᑯᓪᓗᒋᑦ ᑕᑯᒃᓴᐅᑎᑦᑎᖕᒪᑕ ᖃᒪᓂᑦᑐᐊᒥᑦ ᐊᒃᑕᕐᕕᒻᒥᑦ.  
 
ᓄᓇᕗᒻᒥᐅᑦ ᑕᐃᒪ ᐃᓱᒫᓗᒍᑎᒋᔭᒥᓐᓂ ᐊᑦᑕᑯᒥᖕᓂ ᓄᓇᓕᖕᓂ ᒐᕙᒪᒃᑯᓐᓄᑦ ᐅᖃᖃᑦᑕᖁᕙᒃᑲ ᐊᒻᒪᓗ 
ᓄᓇᓕᖕᓂ ᐱᔨᑦᑎᕋᖅᑎᒃᑯᓐᓂᓪᓗ; ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐊᐅᐸᓗᒃᑐᖅ. ᓴᖅᑭᑎᑕᐅᓂᖏᑦ ᑎᑎᖅᑲᐃᑦ. ᒥᔅᑕ ᐅᑲᓕᖅ. 
 
ᓴᖅᑭᑕᐅᔪᖅ ᑎᑎᖅᑲᒃ 197 - 3(2): ᑐᓂᔭᐅᔪᖅ ᑲᓇᑕᒥ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᓴᐳᔾᔨᓂᕐᒧᑦ 

ᑲᑐᔾᔨᖃᑎᒌᖏᓐᓂᑦ ᒪᓕᒐᖅ 15, ᑲᒪᒋᔭᐅᓂᖏᑦ ᒪᒥᐊᓂᕐᑉᒧᑦ ᒪᓕᒐᖅ (ᐅᑲᓕᖅ) 
 
ᐅᑲᓕᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎᑦᑎᔩ. ᐅᖃᖅᑏ, ᓴᖅᑭᑎᑦᑎᔪᒪᔪᖓ ᑖᒃᑯᓄᖓ ᑲᑎᒪᔨᕋᓛᓄᑦ 
ᒪᓕᒐᓕᕆᓂᕐᒧᑦ ᐱᖁᔭᒃᓴᖅ 15 ᕿᒥᕈᐅᑎᓪᓗᒍ ᑖᒃᑯᐊ ᒪᓕᒐᐃᑦ ᑖᒃᑯᐊ ᑲᒪᒋᔭᐃᓂᖏᑦ ᒪᒥᐊᓐᓂᐅᑉ ᒥᔅᓵᓄᑦ.  
 
ᑲᓇᑕᒥ ᑖᒃᑯᐊ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᑲᑐᔾᔨᖃᑎᒌᑦ ᑕᐃᒪᓐᓇ ᐅᖃᐅᓯᖃᓚᐅᕐᒪᑕ ᐱᖁᔭᔅᓴᖅ 15 
ᐊᖏᕈᑕᐅᓚᐅᖅᑐᓂᓗ ᒪᓕᒐᓕᐅᕐᕕᒻᒥ ᔫᓐᓂ 10, 2010. ᑭᒐᖅᑐᐃᓪᓗᖓ ᑲᑎᒪᔨᕋᓛᓂᑦ ᑕᐃᒪ ᖁᔭᓐᓇᒦᕈᒪᔭᒃᑲ 
ᑖᒃᑯᐊ ᑲᓇᑕᒥ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᓴᐳᔾᔨᔩᑦ ᑲᑐᔾᔨᖃᑎᒌᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐅᑲᓕᖅ. ᓴᖅᑭᑎᑕᐅᓂᖏᑦ ᑎᑎᖅᑲᐃᑦ. ᒥᔅᑕ ᐲᑕᓴᓐ. 
 
ᓴᖅᑭᑕᐅᔪᖅ ᑎᑎᖅᑲᒃ 198 - 3(2): 2008-2009 ᑮᓇᐅᔭᑦ ᓇᓗᓇᐃᔭᖅᑕᐅᓯᒪᓂᖏᑦ (ᐲᑕᓴᓐ) 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎᑦᑎᔩ. ᐅᖃᖅᑎ, ᑕᐃᒪ ᖁᕕᐊᓱᒃᐳᖓ 2008-09 
ᑖᒃᑯᐊ ᑮᓇᐅᔭᑦ ᓇᓗᓇᐃᔭᖅᑕᐅᓯᒪᓂᖏᓐᓄᑦ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐲᑕᓴᓐ. ᓴᖅᑭᑎᑕᐅᓂᖏᑦ ᑎᑎᖅᑲᐃᑦ. ᒥᔅᑕ ᑖᓐᓂᐅᓪ ᓯᐅᑦᓴᒃ. 
 
ᓴᖅᑭᑕᐅᔪᖅ ᑎᑎᖅᑲᒃ 199 - 3(2): 2008-2009 ᐃᖅᑲᓇᐃᔭᖅᑏᑦ ᐱᔾᔪᑎᒋᓪᓗᒋᑦ ᐊᕐᕌᒍᑕᒫᑦ ᐅᓂᒃᑳᑦ 

(ᓯᐅᑦᓴᒃ) 
ᐊᖓᔪᖅᑳᖅ ᑖᓐᓂᐅᓪ ᓯᐅᑦᓴᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 2008-09 ᐃᖅᑲᓇᐃᔭᖅᑏᑦ ᑖᒃᑯᐊ 
ᐱᔾᔪᑎᒋᓪᓗᒋᑦ ᐅᓂᒃᑳᑦ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓯᐅᑦᓴᒃ. ᓴᖅᑭᑎᑕᐅᓂᖏᑦ ᑎᑎᖅᑲᐃᑦ. ᑎᑎᕋᖅᑎ. 
 
ᓴᖅᑭᑕᐅᔪᖅ ᑎᑎᖅᑲᒃ 200 - 3(2): ᑭᐅᔾᔪᑏᑦ ᐅᖃᐅᓯᒃᑯᑦ ᐊᖅᑯᑎᓄᑦ 399-3(2) ᖃᓄᐃᓕᖓᓕᕐᓂᖓ 

ᓯᐊᒻᒪᖅᕕᐅᓯᒪᖏᑦᑐᓄᑦ ᓄᓇᕗᑦ ᒐᕙᒪᒃᑯᑦ ᖃᓄᐃᓕᖓᓕᕐᓂᖓ ᐸᓐᓂᖅᑑᒥᑦ (ᑎᑎᕋᖅᑎ) 
 
ᓴᖅᑭᑕᐅᔪᖅ ᑎᑎᖅᑲᒃ 201 - 3(2): ᑭᐅᔾᔪᑏᑦ ᐅᖃᐅᓯᒃᑯᑦ ᐊᖅᑯᑎᓄᑦ 416-3(2) 

ᐃᓕᓐᓂᐊᖅᑎᑕᐅᕙᓪᓕᓃᑦ ᐃᒻᒥᓃᖅᑎᑦᑎᑦᑕᐃᓕᒪᓂᕐᒧᑦ (ᑎᑎᕋᖅᑎ) 
ᓴᖅᑭᑕᐅᔪᖅ ᑎᑎᖅᑲᒃ 202 - 3(2): ᑭᐅᔾᔪᑎᑦ ᐊᑎᓕᐅᖅᓯᒪᔪᓄᑦ 004 – 3(2) ᐊᑎᓕᐅᖅᓯᒪᔪᑦ 

ᖃᐅᔨᒋᐊᖁᔨᔪᑦ ᐅᔭᕋᓐᓂᐊᕐᓂᕐᒧᑦ ᓄᖑᔪᐃᑦᑐᒧᑦ ᓄᓇᕗᑦᒥ ᐊᑎᓕᐅᕈᑕᐅᓯᒪᔪᖅ ᐃᓄᓕᒫᑎᒍᑦ 
ᖃᐅᔨᒋᐊᕐᓂᖃᖁᓪᓗᒍ (ᑎᑎᕋᖅᑎ) 

 
ᓴᖅᑭᑕᐅᔪᖅ ᑎᑎᖅᑲᒃ 203 - 3(2): ᑭᐅᔾᔪᑎᑦ ᐊᑎᓕᐅᖅᓯᒪᔪᓄᑦ 005 – 3(2) ᐊᑎᓕᐅᖅᓯᒪᔪᑦ 

ᖃᐅᔨᒋᐊᖁᔨᔪᑦ ᐅᔭᕋᓐᓂᐊᕐᓂᕐᒧᑦ ᓄᖑᔪᐃᑦᑐᒧᑦ ᓄᓇᕗᑦᒥ ᐊᑎᓕᐅᕈᑕᐅᓯᒪᔪᖅ ᐃᓄᓕᒫᑎᒍᑦ 
ᖃᐅᔨᒋᐊᕐᓂᖃᖁᓪᓗᒍ (ᑎᑎᕋᖅᑎ) 

 
ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᑖᒃᑯᐊ ᓴᖅᑭᑦᑎᒍᒪᔭᒃᑲᑦᑕᐅᖅ ᐅᓪᓗᒥ ᓯᕗᓪᓕᖅᐹᖅ 
ᑭᐅᔾᔪᑎᒋᔭᐅᔪᖅ 399-ᒧᑦ ᐊᒻᒪᓗ 446. ᑭᐅᔾᔪᑏᑦ ᓈᓴᐅᑎᖓ 4 ᐊᒻᒪᓗ 5. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓴᖅᑭᑎᑕᐅᓂᖏᑦ ᑎᑎᖅᑲᐃᑦ. 14, ᖃᐅᔨᒃᑲᐃᓂᖅ ᐱᖁᔨᕗᖔᖅᑐᒃᓴᓂᑦ. 15, 
ᖃᐅᔨᒃᑲᐃᓂᖅ ᓯᕗᓪᓕᖅᐹᒥᑦ ᐅᖃᓕᒫᖅᑕᐅᖁᓪᓗᒋᑦ ᐱᖁᔭᒃᓴᐃᑦ. ᒥᓂᔅᑕ ᑮᑦ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᑖᒃᑯᐊ ᓯᕗᓪᓕᖅᐹᒥᑦ ᐅᖃᓕᒫᖅᑕᐅᖁᒐᒃᑭᑦ ᑕᒪᕐᒥ 
ᐅᖃᓕᒫᕐᓂᐊᐸᒃᑲ. 
 
ᐅᖃᖅᑏ, ᖃᐅᔨᒃᑲᐃᕗᖓ ᓯᑕᒻᒥᕐᒥᑦ ᐊᑦᑑᕙ 21, 2010 ᑖᒃᑯᐊ ᑮᓇᐅᔭᑦ ᐱᖁᔭᒃᓴᖏᑦ 2010 ᓯᕗᓪᓕᖅᐹᒥᑦ 
ᐅᖃᓕᒫᖅᑕᐅᖁᓪᓗᒍ.  
 
ᑐᒡᓕᖓᓂ ᐅᖃᖅᑏ, ᓴᖅᑭᑎᑦᓯᕗᖓ ᓯᑕᒻᒥᕐᒥᑦ ᐊᑦᑑᕙ 21, 2010 ᐱᖁᔭᒃᓴᖅ 39 ᐃᓚᒋᐊᕈᑎᑕᐃᑦ ᑮᓇᐅᔭᑦ 
ᐊᐅᓚᓂᕐᒧᑦ ᐋᖅᑭᐅᒪᓂᕐᒧᓪᓗ ᐊᑐᖅᑐᔅᓴᐃᑦ.  
 
3, ᐊᒻᒪᓗ 2003-ᒥᑦ 2010. ᐅᖃᖅᑏ, ᓴᖅᑭᑎᑦᑎᕗᖓ ᓯᑕᒻᒥᕐᒥᑦ ᐊᑦᑑᕙ 21, 2010 ᐱᖁᔭᔅᓴᖅ 40 
ᐃᓚᒋᐊᕈᑎᔅᓴᐃᑦ ᑮᓇᐅᔭᑦ ᐋᖅᑭᐅᒪᓂᕐᒧᑦ ᐊᑐᖅᑐᔅᓴᐃᑦ 2010-2011 ᓯᕗᓪᓕᖅᐹᒥᑦ ᐅᖃᓕᒫᖅᑕᐅᖁᓪᓗᒋᑦ. 
ᓯᑕᒪᖓᑦ, ᖃᐅᔨᒃᑲᐃᕗᖓ.  
 
ᓯᑕᒻᒥᕐᒥᑦ ᐊᑦᑑᕙ 21, 2010. ᐱᖁᔭᔅᓴᖅ 41 ᐃᓚᒋᐊᕈᑎᔅᓴᐃᑦ ᑮᓇᐅᔭᑦ ᐊᑭᑐᔫᑎᓄᑦ ᐊᑐᖅᑐᔅᓴᐃᑦ ᓇᒻᒪ 3 
2010-2011 ᓯᕗᓪᓕᖅᐹᒥᑦ ᐅᖃᓕᒫᖅᑕᐅᖁᓪᓗᒋᑦ.  

ᑕᓪᓕᒪᖓᑦ ᐅᖃᖅᑏ, ᖃᐅᔨᒃᑲᐃᕗᖓ ᓯᑕᒻᒥᕐᒥᑦ ᐊᑦᑑᕙ 21, 2010. ᐱᖁᔭᔅᓴᖅ 42 ᖁᔭᓈᖅᑕᐅᓂᖏᑦ 
ᐊᑭᓕᔅᓴᐃᑦ 2010. ᓇᒻᒪ 2 ᓯᕗᓪᓕᖅᐹᒥᑦ ᐅᖃᓕᒫᖅᑕᐅᖁᓪᓗᒋᑦ.  
 
ᐊᒻᒪᓗ ᑭᖑᓪᓕᖅᐹᖅ ᐅᖃᖅᑏ, ᖃᐅᔨᒃᑲᐃᕗᖓ ᓯᑕᒻᒥᕐᒥᑦ ᐊᑦᑑᕙ 21, 2010 ᐱᖁᔭᔅᓴᖅ 43 
ᖁᔭᓈᖅᑕᐅᖁᓪᓗᒋᑦ ᑖᒃᑯᐊ ᐊᑭᓕᔅᓴᕆᔭᐅᔪᑦ 2010-2011 ᓯᕗᓪᓕᖅᐹᒥᑦ ᐅᖃᓕᒫᖅᑕᐅᖁᓪᓗᒋᑦ. ᖁᔭᓐᓇᒦᒃ 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. ᖃᐅᔨᒃᑲᐃᓂᖅ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᐊᖅᑎᓪᓗᒋᑦ ᒪᓕᒐᒃᓴᐃᑦ. 
16 ᐱᖁᔨᕗᖔᕈᑎᑦ. 17. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᒥᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᑕᐃᒪ ᐊᖏᖅᑕᐅᔪᒪᕗᖓ ᑖᒃᑯᐊ ᒪᕐᕉᒃ ᐅᓪᓘᒃ 
ᓯᕗᓂᐊᒍᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᒍᓐᓇᖁᓪᓗᒍ ᒪᓕᒐᒃᓴᖅ 38, ᑮᓇᐅᔭᐃᑦ ᐊᑐᖅᑐᒃᓴᐃᑦ ᐊᑭᑐᔫᑎᓄᑦ 
2011-2012. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. ᒥᓂᔅᑕ ᐊᖏᖅᑕᐅᔪᒪᒻᒪᑦ ᖁᔭᓈᖅᑕᐅᖁᓪᓗᒍ ᐅᓪᓘᒃ ᒪᕐᕉᓐᓂᒃ 
ᐅᑕᖅᑭᔭᕆᐊᖃᕐᓂᖅ ᒪᓕᒐᒃᓴᖅ 38 ᐅᖃᓕᒫᖅᑕᐅᔪᓐᓇᖁᓪᓗᒍ ᓯᕗᓪᓕᖅᐹᖓᓂᒃ. ᐊᖏᖅᐱᓰ?. 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑲᔪᓯᒋᐊᕆᑦ, ᒥᓂᔅᑕ ᐲᑕᓴᓐ. 
 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 
 
ᒪᓕᒐᒃᓴᖅ 38 - ᑮᓇᐅᔭᓂᑦ ᐃᓚᒋᐊᕈᑦ (ᐊᑭᑐᔪᖅᑐᕈᑎᓄᑦ) ᒪᓕᒐᖅ, 2011-2012 - ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖓ 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᖁᔭᓐᓇᒦᒃ ᒪᓕᒐᓕᐅᖅᑎᐅᖃᑎᒃᑲ. 
ᐱᒋᐊᖅᑎᑦᑎᕗᖓ ᐊᐃᑉᐱᖅᑕᐅᓪᓗᖓ ᒪᓕᒐᓕᐅᖅᑎᒧᑦ ᑲᖏᖅᖠᓂᕐᒧᑦ ᑎᑭᕌᕐᔪᐊᕐᒧᓪᓗ ᒪᓕᒐᒃᓴᖅ 38, 
ᑮᓇᐅᔭᓂᑦ ᐃᓚᒋᐊᕈᑦ ᐊᑭᑐᔪᖅᑐᕈᑎᓄᑦ ᒪᓕᒐᖅ 2011-2012 ᐅᖃᓕᒫᖅᑕᐅᖁᓪᓗᒍ ᓯᕗᓪᓕᖅᐹᒥᒃ. ᖁᔭᓐᓇᒦᒃ 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. ᐱᖁᔨᕗᖔᕈᑦ ᓈᒻᒪᒻᒪᑦ. ᓂᕈᐊᕈᒪᓕᕐᒪᑕ. ᓈᒻᒪᒃᓴᖅᑐᓕᒫᑦ ᐃᓵᒡᓕᑦ. 
ᐊᖏᓐᖏᑦᑐᑦ.  
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐅᖃᖅᑎ (ᑐᓵᔨᑎᒍᑦ):ᐱᖁᔨᕗᖔᕈᑦ ᑲᔪᓯᕗᖅ. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ. ᑲᑎᒪᔾᔪᑎᒃᓴᖅ 18. 
ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ. ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐱᒋᐊᖅᑎᑦᑎᕗᖓ ᐊᐃᑉᐱᖅᑕᐅᓪᓗᖓ 
ᒪᓕᒐᓕᐅᖅᑎᒧᑦ ᑲᖏᖅᖠᓂᕐᒧᑦ ᑎᑭᕌᕐᔪᐊᕐᒧᓪᓗ ᒪᓕᒐᒃᓴᖅ 38, ᑮᓇᐅᔭᓂᑦ ᐃᓚᒋᐊᕈᑦ ᐊᑭᑐᔪᖅᑐᕈᑎᓄᑦ 
ᒪᓕᒐᖅ 2011-2012 ᐅᖃᓕᒫᖅᑕᐅᖁᓪᓗᒍ ᐊᐃᑉᐹᓂᒃ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. ᐱᖁᔨᕗᖔᕈᑦ ᓈᒻᒪᒻᒪᑦ. ᒪᓕᒐᒃᓴᐅᑉ ᑐᑭᓪᓗᐊᖓᓄᑦ. ᓂᕈᐊᕈᒪᓕᕐᒪᑕ. 
ᓈᒻᒪᒃᓴᖅᑐᓕᒫᑦ ᐃᓵᒡᓕᑦ. ᐊᖏᓐᖏᑦᑐᑦ.  
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᑲᔪᓯᕗᖅ ᐊᒻᒪᓗ ᒪᓕᒐᒃᓴᖅ 38 ᓄᑦᑎᖅᑕᐅᓪᓗᓂ ᑲᑎᒪᔩᑦ 
ᑲᑎᒪᑐᐃᓐᓇᕐᓂᒃᓴᖓᓄᑦ. 
 
ᐊᐃᑉᐹᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ. ᑲᑎᒪᔾᔪᑎᒃᓴᖅ 18. ᑲᑎᒪᔾᔪᑎᒃᓴᖅ 19. ᐃᓱᒪᒋᔭᐅᓂᖏᑦ 
ᑲᑎᒪᑐᐃᓐᓇᑎᓪᓗᒋᑦ ᒪᓕᒐᒃᓴᐃᑦ ᐊᓯᖏᓪᓗ. ᒪᓕᒐᒃᓴᖅ 38, ᓴᖅᑭᑕᐅᓯᒪᔪᑦ ᑎᑎᖅᑲᐃᑦ 66-3(2), 99-3(2) 
ᐊᒻᒪᓗ 100-3(2) ᒥᔅᑕ ᓯᐊᓪ ᐃᒃᓯᕙᐅᑕᐅᑎᓪᓗᒍ. ᑲᔪᓯᓚᐅᓐᖏᓂᑦᑎᓐᓂ ᓄᖅᑲᖓᑲᐃᓐᓇᕐᓂᐊᖅᑐᒍᑦ 20 
ᒥᓇᑦᓯᓂᑦ. 
 
ᒪᒥᐊᓇᖅ. ᐃᓕᓴᕆᑲᐃᓐᓇᕐᓂᐊᕋᒃᑯ ᒥᔅᑕ ᑰᓕ. ᐃᖃᓪᓚᓚᐅᐱᓚᒡᓕ ᒥᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᑐᓴᖅᑎᑦᑎᔪᒪᓪᓗᖓ ᒥᓂᔅᑕᐅᓪᓗᑕ ᑖᒃᑯᐊ ᖃᓄᐃᓕᐅᕕᑎᒃᓴᕗᑦ 
ᑕᕝᕙᓃᑦᑐᓗᒃᑖᖑᖏᒻᒪᑕ. ᑕᐃᒪ ᐊᑐᐃᓐᓇᐅᔪᓐᓇᕐᓂᐊᕋᒪ ᓈᒻᒪᒋᐊᖃᕐᓂᐊᕋᑦᑕ ᐱᓕᕆᐊᒃᓴᕗᖅ ᑖᒃᑯᐊ 
ᐱᐊᓂᒃᓯᒪᖏᒻᒪᑕ.  
 
ᐅᖃᖅᑎ: ᖁᔭᓐᓇᒦᒃ ᒥᔅᑕ ᑰᓕ. ᖁᔭᓕᑦᑎᐊᖅᐳᖓ. ᐃᖅᓱᖅᑎ. 
 
>>ᓄᖅᑲᖓᑲᐃᓐᓇᖅᑐᑦ 15:28ᒥ ᑲᔪᓯᒃᑲᓂᖅᑐᑎᓪᓗ 16:00ᒥ 
 
ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ ᒪᓕᒐᒃᓴᐃᑦ ᐊᓯᖏᓪᓗ 

 
ᐃᒃᓯᕙᐅᑕᖅ (ᕗᕆᑦ ᓯᐊᓪ) (ᑐᓵᔨᑎᒍᑦ): ᑲᑎᒪᑐᐃᓐᓇᕆᐊᕈᓐᓇᖅᓯᒻᒥᒻᒪᑕ. ᐅᑯᐊ ᐅᖃᐅᓯᕆᓂᐊᖅᑕᕗᑦ: 
ᓴᖅᑭᑕᐅᓯᒪᔪᑦ ᑎᑎᖅᑲᑦ 60-63(2), 99-3(2), 100-3(2) ᐱᖁᔭᔅᓴᖅ 38. ᒥᔅᑕ ᕋᒻᐴᑦ 
 
ᕋᒻᐴᑦ (ᑐᓵᔨᑎᒍᑦ):ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪ ᓇᓗᓇᐃᖅᓯᒍᒪᒐᑦᑕ ᐊᖏᖃᑎᒌᔅᓯᒪᒐᑦᑕ ᓴᖅᑭᑕᐅᓯᒪᔪᖅ 
ᑎᑎᖅᑲᖅ 66-99 ᐊᒻᒪ 100, ᕿᒥᕐᕈᓚᐅᕋᑦᑎᒍ ᐱᖁᔭᔅᓴᖅ 38 ᐱᒋᐊᕈᒪᒐᑦᑎᒍᑦ, ᐱᒋᐊᕐᕕᒋᓗᒋᑦ ᓄᓇᓖᑦ 
ᒐᕙᒪᒃᑯᓪᓗ ᐱᔨᑦᓯᖅᑎᒃᑯᖏᑦ ᐱᓕᕆᕝᕕᖓᑦ 2011-12-ᒧᑦ ᐊᑐᕈᒫᕐᓂᐊᖅᑐᑦ 6-ᒥ ᐱᔭᕇᕈᑦᑎᒍ 
ᓄᖅᑲᕐᓂᐊᖅᑯᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᓈᒻᒪᓴᖅᐹᑦ ᒪᓕᒐᒃᓴᖅ 38 ᑲᒪᒋᔭᐅᖁᓪᓗᒍ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  
 
ᒪᓕᒐᒃᓴᖅ 38 - ᑮᓇᐅᔭᓂᑦ ᐃᓚᒋᐊᕈᑦ (ᐊᑭᑐᔪᖅᑐᕈᑎᓄᑦ) ᒪᓕᒐᖅ, 2011-2012 - ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖓ - ᑲᑎᒪᔨᕋᓛᓂᑦ ᐃᓱᒪᒃᓴᖅᓯᐅᖅᑕᐅᓂᖓ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᑯᓱᒐᖅ ᒪᑐᐃᖅᓯᒋᐊᕈᑎᖃᕐᒪᖔᖅ ᐅᖃᐅᓯᕐᖓᐅᑎᓂᒃ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, ᐅᓪᓗᒥ ᓵᔅᓯᓐᓂᒃ ᐅᓂᒃᑳᕈᓐᓇᕐᓂᐊᕋᒪ ᑖᒃᑯᓄᖓ ᑮᓇᐅᔭᓂᒃ 
ᐊᑐᕐᓂᐊᖅᑕᑉᑕ ᒥᒃᓵᓄᑦ 2011-ᒥᒃ 2016-ᒧᑦ ᑕᕝᕗᖓ ᐅᑭᐅᓄᑦ ᑕᓪᓕᒪᓄᑦ ᐸᕐᓇᑦᑎᓪᓗᑕ.  
 
ᐅᖃᐅᓯᕆᓗᐊᕐᓂᐊᖅᖢᒋᓪᓕ ᑖᒃᑯᐊ 2011-12-ᒥᑦ ᑮᓇᐅᔭᑦ ᐊᑐᖅᑕᐅᓂᐊᖅᑐᑦ ᐱᖁᑎᕐᔪᐊᓄᑦ ᑕᕝᕙᓐᖓᑦ 
ᓄᓇᓕᖕᓂ ᒐᕙᒪᒃᑯᓐᓄᓪᓗ ᐱᔨᑦᓯᕋᖅᑎᒃᑯᓐᓂᑦ. 
 
(ᑐᓵᔨᑎᒍᑦ): ᐅᖃᓚᐅᕋᑦᑕᐃᓛᒃ ᓄᓇᓕᓐᓂ ᒐᕙᒪᒃᑯᓄᓪᓗ ᐱᔨᑦᓯᕋᖅᑎᒃᑯᑦ ᐊᐅᓚᑦᑎᓚᑦᑖᖃᑦᑕᕐᒪᑕ ᐊᑭᑐᔫᑎᓂᒃ 
ᐊᑐᕈᒫᕐᓂᐊᖅᑐᓂᒃ ᐱᔭᕆᐊᑐᔪᓂᒃ ᐊᐅᓚᔪᓐᓇᐅᑎᓂᓪᓗ ᐃᖅᑲᓇᐃᔭᖅᑎᕗᑦ ᐊᔾᔨᒌᓐᖏᑦᑐᓂᒃ ᐱᔨᑦᓯᖃᑦᑕᕐᒪᑕ 
ᐱᓕᕆᕝᕕᑎᓐᓂᑦ, ᐋᖅᑭᔅᓱᐃᓂᖏᓐᓂᑦ ᐊᑭᑐᔫᑎᓄᑦ ᐊᑐᕉᒪᕐᓂᐊᖅᑐᓂᒃ. 

ᑖᒃᑯᐊ ᐱᔨᑦᑎᕈᑏᑦ ᐊᑐᖅᐸᑦᑕᕗᑦ ᓇᓗᓇᐃᖅᓯᖃᑦᑕᕋᑦᑕ ᑭᓱᓂᒃ ᐊᑐᖅᑐᓂᒃ ᐊᒻᒪᑦᑕᐅᖅ ᐱᓕᕆᐊᔅᓴᓪᓚᑦᑖᑦ 
ᐊᐅᓚᑕᐅᓂᖏᓐᓂᑦ.  
 
ᐊᒻᒪ ᐱᓕᕆᕝᕕᒃ ᐃᑲᔪᕐᓂᐊᖁᓪᓗᒋᑦ ᑲᒪᒋᔭᖃᖅᐸᒻᒥᔪᒍᑦ ᐊᑐᐃᓐᓇᖃᕐᓂᕐᒥᑦ, ᕿᓂᕐᓂᕐᒥᒃ ᑮᓇᐅᔭᕐᓂᒃ ᓄᓇᓖᑦ 
ᐃᓗᐊᓂ ᐱᖁᑎᕐᔪᐊᓂᑦ ᓴᓇᔪᖃᕐᓂᐊᖅᑎᓪᓗᒍ. 
 
ᐊᒻᒪᓗ ᐱᓇᓱᐊᖅᑎᓪᓗᑕ ᑲᑐᔾᔨᖃᑎᒌᑦᑎᐊᕆᐊᖃᖅᑐᒍᑦ ᒐᕙᒪᐅᓪᓗᑕ, ᕼᐋᒻᒪᓚᐅᔪᑦ ᐊᒻᒪᓗ ᐊᓯᖏᑦ 
ᓯᓚᑎᑦᑎᓃᑦᑐᑦ ᑲᑐᔾᔨᖃᑕᐅᔪᑦ.  
 
ᓄᓇᓕᓐᓂ ᒐᕙᒪᒃᑯᓄᓪᓗ ᐱᔨᑦᓯᕋᖅᑎᒃᑯᑦ ᑖᒃᑯᐊ ᓵᓐᖓᒋᐊᖃᖅᐸᑕᖏᑦ ᐊᑭᑐᔫᑎᑦᑎᒍᑦ ᑕᐃᒫᒃ 
ᐊᔾᔨᒌᑦᑎᐊᕋᓱᐊᖅᑐᒋᑦ ᓯᐊᕐᒪᖅᑎᕋᓱᐊᖃᑦᑕᕋᓗᐊᕋᑦᑎᒍ ᐱᔪᓐᓇᐅᓂᐊᕐᒪᑕ ᓇᓕᒧᑦᑎᐊᖅᑐᒥᑦ.  
 
ᓄᓇᕗᒻᒥ ᐱᖁᑎᕐᔪᐊᓂᑦ ᐊᐅᓚᔪᓐᓇᐅᑎᓂᒃ ᕿᒥᕐᕈᔩᑦ ᑲᑎᒪᔨᕋᓛᖏᑦ ᐊᑮᑦᑐᖃᕋᑎᒃ ᐅᖓᑕᐅᔾᔨᓯᒪᒐᑎᓪᓗ 
ᑖᒃᑯᓂᖓ ᑮᓇᐅᔭᖁᑎᖏᓐᓂᑦ ᓄᓇᓕᓐᓂ ᒪᑭᒪᔾᔪᑎᔅᓴᓂᒃ ᐃᓪᓗᕐᔪᐊᓄᑦ ᕿᒥᕐᕈᔨᐅᖃᑦᑕᖅᑐᑦ.  
 
ᐊᑯᓂᐅᓂᐊᖅᑐᒧᑦ ᕿᒥᕐᕈᖃᑦᑕᖅᑐᑕ ᐊᑐᖅᑕᐅᔪᒫᕐᓂᐊᖅᑐᓂᒃ ᐊᑯᓂᐅᓂᐊᖅᑐᒧᑦ ᓄᓇᓕᓐᓂᑦ. ᐊᑐᓂ ᓄᓇᓖᑦ 
ᐅᖃᖃᑎᒋᔭᐅᕙᑦᑐᑦ ᐋᖅᑭᔅᓱᐃᖃᑎᒋᓪᓗᑎᒍ ᐊᕙᑎᑦᑎᓐᓄᑦ ᐃᓕᖅᑯᓯᖅᑎᓐᓄᑦ ᑮᓇᐅᔭᖅᑎᒍᓪᓗ 
ᒪᑭᒪᑦᑎᐊᕈᑕᐅᓂᐊᕐᓗᑎᒃ ᖃᓄᖅᑑᖅᓯᒪᓪᓗᑎᒃ. 
 
ᐊᕐᕌᒍᑦ ᑕᓪᓕᒪᑦ ᐊᕙᑎᓄᑦ ᑎᑭᓪᓗᒍ ᐸᕐᓇᐅᑎᒋᖁᓪᓗᒋᑦ, ᑭᓐᖒᒪᕙᑦᑕᖏᑦ ᐱᔭᕆᐊᓕᖏᓪᓗ ᑲᔪᓯᖁᓪᓗᒋᑦ.  
 
ᑎᓯᐱᕆ 31, 2010 ᐱᔭᕇᓛᖅᑐᑦ ᓄᓇᓖᑦ ᑕᑯᓐᓇᖑᐊᖅᓯᒪᔭᖏᑦ, ᑭᓐᖒᒪᔭᖏᑦ ᐊᑯᓂᐅᓂᐊᖅᑐᖅ 
ᑲᔪᓯᑎᑕᐅᒐᓱᐊᖁᓪᓗᒋᑦ ᓯᕗᓂᑦᑎᓐᓂᑦ. 
 
ᓄᓇᓕᓐᓂᑦ ᐃᑲᔪᖃᑦᑕᖅᑐᒍᑦ ᐊᐅᓚᑦᑎᔨᐅᔪᓂᑦ ᐸᕐᓇᐃᓂᐊᖅᑎᓪᓗᒋᑦ ᐊᐅᓚᔪᓐᓇᐅᑎᑎᒍᑦ ᐱᖁᑎᕐᔪᐊᓂᑦ.  
 
ᐊᒻᒪᓗ ᐸᕐᓇᐃᕙᓪᓕᐊᓂᑦᑎᓐᓂᑦ ᐋᖅᑭᔅᓱᐃᓕᕋᐃᒐᑦᑕ ᒪᑐᐃᖔᑦᑎᖅᑐᑕ ᓴᖅᑭᔮᑦᑎᐊᖅᑐᑕ 
ᐋᖅᑭᔅᓱᐃᒐᓱᐊᖃᑦᑕᖅᑐᒍᑦ ᑮᓇᐅᔭᐃᑦ ᐊᕕᑦᑐᖅᑕᐅᑦᑎᐊᕐᓂᐊᕐᖓᑕ ᓄᓇᕗᒻᒥᐅᓄᑦ. 
 
ᐃᒃᓯᕙᐅᑖᖅ, ᐊᒻᒪ ᑮᓇᐅᔭᓕᕆᔨᒃᑯᑦ ᓄᓇᕗᑦ ᒐᕙᒪᒃᑯᖏᓐᓂᑦ ᐊᑭᑐᔫᑎᓄᑦ ᐸᕐᓇᐅᑎᖏᓐᓂᑦ 
ᐋᖅᑭᔅᓱᐃᖃᑦᑕᕋᑦᑕ ᓯᕗᓂᑐᖄᒍᑦ ᐋᖅᑭᔅᓱᐃᒋᐊᖃᖃᑦᑕᖅᑐᒍᑦ ᑲᑎᖅᓱᐃᓗᑕ ᑐᓴᒐᔅᓴᐃᑦ ᑎᑎᖅᑲᐃᓪᓗ 
ᑕᐃᒫᑦᑎᐊᖅ ᕿᒥᕐᕈᔭᐅᓯᒪᓂᐊᕐᖓᑕ ᐱᓕᕆᔨᑦᑎᓐᓄᑦ ᐊᑭᑐᔫᑎᓄᑦ ᑐᔅᓯᕋᓚᐅᓐᖏᓂᑦᑎᓐᓂᑦ. 
 
ᑕᕝᕙ ᐱᔭᔅᓴᖅᑎᓐᓄᑦ ᐊᑐᖅᑕᐅᔪᔅᓴᒫᓂᑦ ᐋᖅᑭᔅᓱᐃᒐᓱᐊᖅᓯᒪᔪᒍᑦ ᐊᕐᕌᒍᑦ ᑕᓪᓕᒪᓄᑦ ᐊᑭᑐᔫᑎᓄᑦ 
ᐊᑐᕈᒫᕐᓂᐊᖅᑐᓄᑦ. 
 
ᑖᒃᑯᐊ ᐱᔭᔅᓴᖅᑎᓐᓄᑦ ᐸᕐᓇᐅᑎᓕᐊᕆᓯᒪᔭᕗᑦ ᓇᓗᓇᐃᖅᓱᖅᓯᒪᓂᖏᑦ ᖃᐅᔨᓴᕈᑎᒋᓯᓐᓈᕐᓗᒋᑦ 
ᐋᖅᑭᔅᓱᐃᓂᐊᕋᑦᑕ ᕿᒥᕐᕈᔾᔪᑎᔅᓴᓂᒃ ᐱᓕᕆᐊᕆᓕᕇᖅᑕᑎᓐᓂᑦ ᐱᔨᑦᓯᕈᑎᔅᓴᓂᓪᓗ ᐊᒻᒪᓗ 
ᒪᑭᒪᑦᑎᐊᕋᓗᐊᕐᒪᖔᑕ ᖃᐅᔨᓴᕈᑎᔅᓴᓂᒃ. 
 
ᐊᒻᒪᓗ ᑖᒃᑯᐊ ᐱᓕᕆᐊᑦᑕ, ᐱᓕᕆᐊᕗᑦ ᐊᓂᒍᖅᐸᑦᑐᑦ, ᐱᔭᕇᖅᐸᑦᑐᑦ ᑕᒪᒃᑯᓂᖓ ᕿᒥᕐᕈᖃᑦᑕᕐᒥᔪᒍᑦ 
ᐊᐅᓚᑦᑎᔨᕗᑦ ᐱᐅᓯᖏᑦ ᒪᓕᑦᑐᒋᑦ ᐱᓕᕆᐊᔅᓴᐃᑦ ᓇᐅᑦᑎᖅᑐᖅᑕᐅᒍᑎᖏᓐᓂᑦ. ᐊᒻᒪᓗ ᖃᓄᖅ 
ᐋᖅᑭᒋᐊᕆᐊᖃᖅᐸᑕ ᐋᖅᑭᒋᐊᕈᑎᔅᓴᖏᓐᓂᑦ.  
 
ᐊᐅᓚᑦᑎᔾᔪᑏᑦ ᐱᐅᓰᓪᓗ ᓈᒻᒪᓈᖅᑕᖅᓯᒪᓗᑎᒃ ᑲᔪᓯᑎᒐᓱᐊᖃᑦᑕᖅᑕᕗᑦ ᑮᓇᐅᔭᑦ ᐊᑐᕈᒫᕐᓂᐊᖅᑐᑦ ᐊᑐᕐᓗᒋᑦ.  
 



ᐊᐃᑉᐱᖅ, ᐅᑐᐱᕆ 19, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

33

ᐊᒻᒪᓗ ᓄᓇᓕᓐᓂ ᒐᕙᒪᒃᑯᓄᓪᓗ ᐱᔨᑦᓯᕋᖅᑎᒃᑯᑦ ᒫᓐᓇᕋᑖᖑᓚᐅᖅᑐᖅ ᕿᒥᕐᕈᓚᐅᕐᒥᔪᑦ ᒪᑯᓂᖓ 
ᖃᐅᔨᓴᕐᓂᐅᓚᐅᖅᑐᓂᒃ ᕿᑎᕐᒥᐅᑦ ᑕᐅᕙᓂ ᓄᓇᓕᓐᓂ ᒐᕙᒪᒃᑯᓄᓪᓗ ᐱᔨᑦᓯᕋᖅᑎᒃᑯᑦ ᑕᐃᒃᑯᓂᖓ 
ᖃᖅᑯᐊᕈᑎᓂᒃ ᓂᐅᕕᓚᐅᕐᒪᑕ ᑐᐊᓕᐅᕈᒻᒥᑦ ᐊᐅᔭᐅᓚᐅᖅᑐᖅ ᐆᑦᑐᖅᑕᐅᓚᐅᖅᑐᓂ. 
 
ᐊᒻᒪᓗ ᐱᓕᕆᕝᕕᕗᑦ ᖃᐅᔨᓴᐃᓐᓇᕐᓂᐊᖅᑐᖅ ᑕᐃᓐᓇ ᑲᔪᓯᑦᑎᐊᓚᐅᕐᒪᖔᑦ, ᑲᔪᓯᑦᑎᐊᓚᐅᓐᖏᒻᒪᖔᓪᓗ 
ᑐᐊᐸᓕᐅᕈᑎ ᖃᖅᑯᐊᕈᑦ. ᑲᔪᓯᑦᑎᐊᕐᓂᖅᐸᑦ ᐊᓯᖏᓐᓂᑦ ᓄᓇᓕᓐᓂᑦ ᐊᑐᖅᑕᐅᔪᔅᓴᒫᖑᓂᐊᕐᒥᒻᒪᑦ.  
 
ᐊᒻᒪᓗ ᓄᓇᓖᑦ ᐃᒻᒥᓂᒃ ᒪᑭᑉᐸᓪᓕᐊᖁᒍᒥᓇᕐᓂᐊᕐᒪᑕ ᑐᐊᐸᓕᐅᕈᓐᓇᖅᓯᓗᑎᒃ ᓯᕗᓂᕆᓂᐊᖅᑕᑦᑎᓐᓂᑦ.  
 
ᐊᒻᒪᑦᑕᐅᖅ ᓄᓇᕗᑦ ᒐᕙᒪᒃᑯᖏᑦ ᐊᓯᖏᓐᓂᑦ ᓇᓪᓕᐅᒃᑯᒫᖃᕆᐊᓕᓐᓂᑦ ᐱᓕᕆᐊᔅᓴᓂᒃ ᐊᑭᑐᔫᑎᓂᒃ 
ᓇᓪᓕᐅᒃᑯᒫᖃᓯᐅᑎᖃᑦᑕᕐᒪᑕ ᕼᐋᒻᒪᓚᒥᐅᑕᐃᑦ ᓄᓇᓕᓐᓂᑦ ᐃᒻᒥᓂᖅ ᐊᐅᓚᑦᑎᔪᓐᓇᖁᓪᓗᒋᑦ.  
 
ᑖᒃᑯᐊ ᐱᐅᖅᓱᐅᕈᑎᐅᔪᓐᓇᓪᓚᕆᒻᒪᑕ ᒐᕙᒪᒃᑯᓐᓄᑦ ᓄᓇᕗᒻᒥ. ᐊᕐᕌᒍ ᓄᓐᖑᐊᓂ 2010-ᖑᓕᖅᐸᑦ 
ᐱᔭᕇᖅᓯᒪᒍᒪᓛᖅᑕᕗᑦ ᖃᐅᓴᕈᑎᕗᑦ.  
 
ᐊᒻᒪᓗᑦᑕᐅᖅ ᓄᓇᓕᓐᓂ ᐊᑦᑎᕕᓐᓂᑦ ᐊᐅᓚᑦᑎᓂᖅ ᐱᓕᕆᕝᕕᕗᑦ ᑐᔅᓯᕋᖅᓯᒪᓕᕐᒥᔪᑦ ᑕᖅᑲᒃᑯᓇᓐᖓᑦ 
ᑳᓐᑐᕌᑖᕋᓱᐊᕈᒪᔪᓂᒃ ᓄᓇᓕᓐᓂᑦ ᐊᑦᑕᕐᕕᓂᑦ ᐊᐅᓚᑦᑎᖃᑦᑕᕋᔭᖅᑐᓂᒃ, ᑖᓐᓇ ᑎᓯᐱᕆᒥ 2010 
ᐱᔭᕇᖅᑐᔅᓴᒫᖑᓪᓗᓂ. 
 
ᑕᐃᓐᓇ ᖃᐅᔨᒪᔨᑕᖅ ᓄᓇᓕᓐᓄᑦ ᖃᐅᔨᓇᓱᐊᕐᓂᐊᕐᖓᑦ ᐊᐱᖅᓱᑲᑕᓪᓗᓂ ᓄᓇᓕᓐᓄᑦ ᐊᑦᑎᕖᑦ ᒥᔅᓵᓄᑦ, 
ᐊᑦᑕᕐᕖᑦ ᒥᔅᓵᓄᑦ. 
 
ᑖᒃᑯᐊ ᐱᓕᕆᕝᕕᕗᑦ ᐊᑑᑎᖃᕈᓐᓇᕐᔫᒥᔪᓂᑦ ᓄᓇᓕᓐᓂᑦ ᐋᖅᑭᔅᓱᐃᒐᓱᐊᕐᒪᑕ ᖃᓄᖅ ᐊᑲᐅᓛᖑᒻᒪᖔᖅ ᐊᑦᑕᑯᐃᑦ 
ᐊᑦᑎᕕᒻᒧᐊᖅᑕᐅᖃᑦᑕᖅᑐᑦ ᐊᑦᑕᕐᓇᖅᑐᖅ ᐅᓗᕆᐊᓇᖅᑐᑦ ᑎᒥᒧᑦ ᖃᓄᖅᑑᕈᑕᐅᖁᓪᓗᒋᑦ.  
 
ᐊᒻᒪ ᕿᒥᕐᕈᒌᕈᑦᑕ ᖃᐅᔨᓴᕐᓂᐊᖅᑐᒍᑦ, ᖃᐅᔨᓴᓚᐅᕐᓗᑎᒍ ᐃᓱᒪᔅᓴᖅᓯᐅᕈᑕᐅᖁᓛᖅᑕᕗᑦ ᓄᓇᕗᑦ 
ᒐᕙᒪᒃᑯᖏᓐᓄᑦ ᐊᑭᑐᔫᑎᑎᒍᑦ ᑐᔅᓯᕋᐅᑎᒋᓗᑎᒍ.  
 
ᐊᒻᒪ ᒪᑯᐊ ᐃᒪᐃᑦ, ᐃᒥᕐᒧᑦ-ᐃᒥᑦᑎᐊᕙᒻᒥᑦ ᑕᒫᓂ ᖃᐅᔨᓴᑦᑎᐊᖁᓪᓗᑕ ᖁᐱᕐᕈᖃᖁᓇᒍ ᐃᓚᐅᖅᑕᐅᖃᑦᑕᕐᒪᑦ 
ᒪᑯᓂᖓ ᖃᑯᖅᓯᓴᐅᑎᐅᔮᖅᑐᓂᒃ ᑐᖁᔭᐃᔾᔪᑎᓂᒃ ᖁᐱᕐᕈᕈᔪᓐᓂᑦ. 
 
ᐊᒻᒪ ᑖᒃᑯᐊ ᒪᓕᒐᐃᑦ ᒪᓕᑦᑎᐊᕆᐊᖃᕐᒪᑕ ᐊᔾᔨᒌᓕᖅᑎᑕᐅᓯᒪᓗᑎᒃ ᒪᓕᑦᑕᐅᑦᑎᐊᓕᕋᓗᐊᕐᒪᖔᑕ 
ᖃᐅᔨᓴᖅᑕᐅᓂᐊᕐᒪᑕ ᓄᓇᕗᑦ ᒐᕙᒪᒃᑯᖏᑦ ᒪᓕᒐᖏᓐᓂᑦ ᒪᓕᑦᑎᐊᖁᓪᓗᒋᑦ. 
 
ᐱᓕᕆᕝᕕᕗᑦ ᐃᖅᑲᓇᐃᔭᖅᑎᑖᓚᐅᖅᑐᑦ ᑖᓪᕼᐊᐅᓯᒃᑯᑦ ᖃᐅᔨᓴᖅᑎᒃᑯᖏᓐᓂᑦ, ᑭᓪᓕᓯᓂᐊᖅᑐᓂᒃ. ᑖᒃᑯᐊ 
ᓄᓇᓕᓐᓂᑦ ᐊᑦᑕᑯᓂᒃ ᐊᒻᒪᓗ ᖃᓄᖅ ᓴᓗᒻᒪᖅᓴᐃᔾᔪᑎᓂᒃ ᐃᒥᕐᒧᑦ ᖃᐅᔨᓴᖁᓪᓗᒋᑦ.  
 
ᓄᓇᕗᒻᒥᐅᑦ ᑖᒃᑯᐊ ᐅᑭᐅᖅᑕᖅᑐᒥᑦ ᓇᒻᒥᓂᖅ ᑐᕌᒐᕆᔪᒪᔭᕐᒥᓂᒃ ᐊᑦᑎᕕᓕᕆᓂᕐᒧᑦ ᐃᒪᓕᕆᓂᕐᒧᓪᓗ 
ᐱᖃᖁᓪᓗᒋᑦ. ᐊᕐᕌᒍᑦ ᑎᓴᒪᑦ 7-ᓗ ᐃᓗᐊᓂ ᑖᓪᕼᐊᐅᓯᒃᑯᑦ ᐊᑐᖅᑕᐅᔪᔅᓴᓂᒃ ᖃᐅᔨᓴᖁᓂᐊᕋᑦᑎᒍ 
ᖃᓄᖅᑑᕈᑎᖃᕐᓗᑎᒃ.  
 
ᐊᒻᒪᑦᑕᐅᖅ ᐃᓚᖏᑦ ᐋᖅᑭᒋᐊᕆᕙᓪᓕᐊᓕᕇᖅᑐᐃᑦ ᐃᑉᐱᐊᕐᔪᒻᒥᑦ, ᐊᓪᓛᑦ ᑭᒻᒥᕈᕐᒥᑦ ᑕᐃᒃᑯᐊ ᑭᓂᐊᓗᓐᓂᑦ 
ᑯᕕᕕᐅᖃᑦᑕᖅᑐᑦ ᐊᒻᒪ ᒥᓪᓗᐊᕈᑎᐅᖃᑦᑕᖅᑐᑦ ᐊᑐᖅᑕᑦ ᒐᕙᒪᑐᖃᒃᑯᓐᓂᑦ ᑐᔅᓯᕋᕐᓂᐊᕋᑦᑕ ᑖᒃᑯᓄᖓ 
ᐊᑐᖅᑕᐅᔪᔅᓴᓂ ᑮᓇᐅᔭᕗᑦ ᐊᒥᒐᕐᓂᖏᓐᓄᑦ. 
 
ᐊᒻᒪᓗ ᓯᕗᓪᓕᐅᑕᐅᒋᐊᓖᑦ ᐱᓕᕆᐊᔅᓴᐃᑦ ᐱᒋᐊᖅᐸᓪᓕᐊᓯᒪᓕᖅᑐᑦ, ᐊᒻᒪᑦᑕᐅᖅ ᐊᕐᕌᒍᓄᑦ ᑕᓪᓕᒪᓄᑦ 
ᐸᕐᓇᓂᐊᖅᑕᕗᑦ. ᒪᑯᐊ ᑐᖅᑯᖅᑕᐅᒋᐊᓖᑦ ᐱᔾᔪᑎᒋᓪᓗᒋᑦ ᒪᓕᒐᕐᓂᓪᓗ ᐊᔾᔨᒌᓕᖅᑎᑕᐅᓯᒪᔪᓂᑦ ᒪᓕᑦᑎᐊᖁᓪᓗᑕ. 
 



ᐊᐃᑉᐱᖅ, ᐅᑐᐱᕆ 19, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖅᓱᐊᓗᒻᒥᑦ, ᐅᖅᓱᐊᓗᖃᐅᑎᖃᕐᕖᑦ ᐅᖅᓱᐊᓗᖃᐅᑎᖃᕆᐊᖃᕐᓂᕗᓪᓗ ᐊᒥᒐᖅᓯᕙᓪᓕᐊᖃᑦᑕᕐᒪᑕ ᓄᓇᓕᓐᓂᑦ 
ᐊᕐᕌᒍᑦ ᑕᓪᓕᒪᑦ ᐃᓗᐊᓂ ᐊᒃᓱᕈᕐᓇᖅᑐᓂᒃ ᓵᓐᖓᒋᐊᖃᓚᖓᒐᑦᑕ ᐊᕐᕌᒍᑦ ᑕᓪᓕᒪᑦ ᐃᓗᐊᓂ ᒪᑯᐊ ᓄᓇᑦᑎᓐᓂᑦ 
Wᖁᑎᕐᔪᐊᑦ ᐊᐅᓚᔪᓐᓇᐅᑏᑦ ᐱᑐᖃᕈᖅᐸᓪᓕᐊᑎᓪᓗᒋᑦ ᓲᕐᓗ ᐱᓐᖑᐊᕐᕖᑦ, ᐊᓪᓚᕝᕖᑦ ᐊᒻᒪᑦᑕᐅᖅ ᐱᖁᑎᖏᑦ 
ᕼᐋᒻᓚᒃᑯᑦ ᐱᑐᖃᐅᓕᕐᓂᖏᓐᓄᑦ ᐊᒻᒪ ᓄᓇᓖᑦ ᓂᕆᐅᓐᓂᖏᓐᓄᑦ ᐊᓯᔾᔨᐸᓪᓕᐊᒋᐊᖃᕐᖓᑕ. ᐊᒻᒪ ᑲᓇᑕᒥ 
ᐃᓪᓗᕐᔪᐊᓄᑦ ᑮᓇᐅᔭᖅᑖᖅᕕᒃ ᓴᓇᕐᕈᑎᔅᓴᓂᒃ ᑐᒃᓯᕋᖅᕕᒋᓂᐊᕐᕋᑦᑎᒍ. ᓇᓗᓇᓐᖏᑦᑐᖅ ᑖᒃᑯᐊ ᓄᓇᓖᑦ 
ᑭᓐᖒᒪᕙᑦᑕᖏᑦ ᐱᔪᒪᔭᖏᓪᓗ ᐊᖑᒻᒪᑎᓂᐊᕐᕆᐊᔅᓴᖅ ᐱᔪᓐᓇᕐᓂᕗᑦ ᒪᓕᓪᓗᒍ.  
 
ᐊᒻᒪ ᑕᒫᓂ ᐱᖁᑎᕐᔪᐊᓂ ᐃᓪᓗᖃᕝᕕᒃᓴᓂᒃ Recap-ᖑᓂᕋᖅᑕᐅᔪᖅ ᐃᓪᓗᕐᔪᐊᓂᓪᓗ ᑲᑎᖅᓱᐃᕕᒃ ᖃᕋᓴᐅᔭᒃᑯᑦ 
ᑐᑭᓯᒋᐊᖅᕕᐅᖃᑦᑕᓚᖓᔪᖅ ᖃᐅᔨᒋᐊᖅᕕᐅᒍᓐᓇᖃᑦᑕᓂᐊᕐᖓᑦ ᕼᐋᒻᓚᓄᑦ ᐊᒻᒪ ᓄᓇᓖᑦ ᒐᕙᒪᖏᓐᓄᑦ. 
ᑲᑎᖅᓱᐃᕕᒋᓂᐊᖅᑕᕗᑦ ᖃᕋᓴᐅᔭᒃᑯᑦ ᑐᑭᒃᓯᒋᐊᖅᕕᐅᔪᓐᓇᖃᑦᑕᓚᖓᒻᒪᑦ CGS-ᑯᓐᓄᑦ ᐊᒻᒪᑦᑕᐅᖅ ᒐᕙᒪᒃᑯᑦ 
ᐱᓕᕆᕝᕕᓕᒫᖏᓐᓄᑦ. ᖃᐅᔨᖃᑦᑕᓂᐊᕐᖓᑕ ᑐᑭᓯᑲᐅᑎᒋᓗᑎᒃ ᑕᐃᑲᓐᖓᑦ ᑭᒃᑯᑦ ᓴᓇᔭᐅᕙᓪᓕᐊᓕᕐᒪᖔᑕ 
ᐃᓪᓗᖁᑎᖏᑦ ᓴᓇᔭᐅᖁᔨᔪᓪᓗ.  
 
ᑐᑭᓯᔪᒍᑦ ᐃᒃᓯᕙᐅᑖᖅ ᑖᒃᑯᐊ ᐋᖅᑭᒋᐊᕆᐊᓖᑦ ᓴᓇᔭᐅᒋᐊᕆᐊᓖᑦ ᓄᓇᓕᓐᓂ ᑭᓐᖒᒪᒐᓗᐊᖅᑎᓪᓗᒋᑦ 
ᐊᕐᕌᒍᑕᒫᖅᓯᐅᑎᑎᒍᑦ ᐊᑐᕈᒫᓐᓂᐊᖅᑐᓂᒃ ᑕᒪᒃᑭᑕᐃᓐᓇᕆᒍᓐᓇᖃᑦᑕᖏᓐᓇᑦᑎᒍ ᑭᖒᒪᔭᕗᑦ ᐅᕝᕙᓗ 
ᐊᑐᕆᐊᖃᓗᐊᓐᖑᐊᖅᑕᕗᑦ ᑐᓐᖓᕕᒋᖃᑦᑕᕋᑦᑎᒍ ᐊᒥᒐᖅᑎᓪᓗᒋᑦ ᑮᓇᐅᔭᐃᑦ ᐅᕝᕙᓘᓐᓃᑦ ᐱᓕᕆᔾᔪᑎᔅᓴᐃᑦ 
ᐱᒡᒍᑎᒍᒪᒐᓗᐊᖅᑐᒋᑦ ᑕᒪᒃᑭᓪᓗᒋᑦ ᐃᓚᐃᓐᓇᖏᑦ ᑭᓯᐊᓂ ᑲᔪᓯᒍᓐᓇᖃᑦᑕᕐᒪᑕ.  
 
ᐃᒃᓯᕙᐅᑖᖅ, ᑖᒃᑯᐊ ᐅᖃᐅᓯᕆᕋᑖᖅᑕᒃᑲ ᑐᑭᓯᕚᓪᓕᕈᑕᐅᒃᑲᓂᖅᑐᔅᓴᐅᕗᖅ CGS-ᑯᑦ ᓄᓇᓖᑦ ᒐᕙᒪᒃᑯᖏᓐᓂᒃ 
ᐱᔨᑦᓯᑎᒃᑯᑦ ᓵᓐᖓᒋᐊᖃᖃᑦᑕᖅᑕᖏᓐᓂᒃ. ᑖᒃᑯᐊᑦᑕᐅᖅ ᖃᓄᖅᑑᕈᑎᒋᕙᑦᑕᕗᑦ ᐸᕐᓇᐅᑏᑦ ᓯᕗᓂᒃᑎᓐᓂ 
ᐊᑐᓐᓂᐊᑕᑦᑎᓐᓂᒃ ᐃᓂᓪᓚᒃᓴᐃᒍᑎᒋᖃᑦᑕᕋᑦᑎᒍ ᐱᓕᕆᐊᒃᓴᑎᓐᓄᑦ ᖃᓄᓕᒫᑦᓯᐊᕐᓗ ᓄᓇᕗᑦᒥᐅᑦ 
ᐱᒡᒍᑎᒐᓱᐊᕐᓂᐊᕐᕋᓗᐊᖅᑕᕗᑦ ᐱᔪᓐᓇᕐᓂᓕᒫᑦᑎᒍ ᐊᑐᐃᓐᓇᕗᓪᓗ ᒪᓕᓪᓗᒋᑦ. ᖁᔭᓐᓇᒦᒃ, ᐊᐱᖅᑯᑎᔅᓴᖃᕈᑦᓯ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᑯᓱᒐᖅ. ᖃᐃᖁᔨᓯᒪᕖᑦ ᐊᐱᖅᓱᖅᑕᐅᓕᕈᕕᑦ ᑭᐅᔨᐅᓂᐊᖅᑐᓂᒃ? 
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᒃᑯᑦ): ᐄ,  
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᑲᑎᒪᔩᑦ ᖃᓄᐃᔅᓴᖏᒻᒪᖔᑕ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ) ᐃᖅᓱᖅᑏ, ᑕᐃᒃᑯᐊ ᖃᐃᖁᓯᒪᔭᖏᑦ ᑖᕗᓐᖓᕈᓐᓇᕐᒪᖔᑕ. ᐃᖅᓱᖅᑎ. 
 
ᒥᓂᔅᑕ ᑯᓱᒑᖅ ᖃᐃᖁᓯᒪᔭᑎᑦ ᖃᐅᔨᒃᑲᐅᑎᑲᐃᓐᓇᒃᑭᓐ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᕝᕙᓃᖃᑏᒃᑲ ᓴᐅᒥᓐᓄᑦ ᒥᔅ ᑳᑦᓖᓐ ᕌᔅᒪᓐ, 
ᒥᓂᔅᑕᐅᑉ ᑐᒡᓕᐊ ᐱᓕᕆᕝᕕᑎᓐᓄᑦ ᑕᓕᖅᐱᓐᓄᑦ ᕈᐃᑦ ᐅᐃᖕ, ᑐᑭᒧᐊᑦᑎᑦᑎᔨ ᓄᓇᓕᓐᓂ ᒐᕙᒪᒃᑯᓂᓪᓗ 
ᐱᖁᑎᕐᔪᐊᓕᕆᓂᕐᒧᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐅᖃᐅᓯᒃᓴᖃᖅᑳ ᐃᒃᓯᕙᐅᑕᖓ ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ 
ᑲᑎᒪᔨᕋᓛᖏᓐᓄᑦ. ᒥᔅᑕ ᕋᒻᐳᑦ. 
 
ᕋᒻᐴᑦ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᓐᖓᓱᒋᑦᓯ. ᖁᕕᐊᑉᐳᖓ ᒪᑐᐃᖅᓯᒋᐊᕈᑎᓂᒃ ᐅᖃᐅᓯᖃᕈᓐᓇᕋᒪ 
ᓄᓇᓖᑦ, ᓄᓇᓕᓐᓂ ᐱᕙᓪᓕᐊᔪᓕᕆᔨᒃᑯᓂᓪᓗ ᑲᑎᒪᔨᕋᓛᓄᑦ ᐃᓱᒪᔅᓴᖅᓯᐅᕈᑎᖃᓕᕐᒥᑎᓪᓗᑕ 2011-2012 
ᐊᑭᑐᔪᑦᑎᓐᓄᑦ ᐊᑐᕈᒫᓐᓂᐊᖅᑐᓄᑦ. 

ᒪᓕᒐᓕᐅᖅᑏᑦ ᕿᒥᕐᕈᓯᒪᒻᒪᑕ ᑐᒃᓯᕋᐅᑕᐅᓯᒪᔪᖅ $34.022 ᒥᓕᐊᓐ 2011-12 ᐊᕐᕌᒍᖓᓄᑦ ᐊᑐᕈᒫᓐᓂᐊᖅᑐᑦ 
ᐊᒻᒪ ᐱᓕᕆᕝᕕᖓᑕ ᐊᑭᑐᔫᑎᓄᑦ ᐊᑐᕈᒫᓐᓂᐊᖅᑐᖁᑎᖏᑦ $35.954 ᒥᓕᐊᓐᖑᓚᐅᕐᒪᑕ 2010-11-ᒧᑦ 
ᐊᕐᕌᒍᖓᓄᑦ ᐊᒻᒪ ᑮᓇᐅᔭᑦ ᐊᑐᕈᒫᓐᓂᐊᖅᑐᑦ $36.194 ᒥᓕᐊᓐ ᐊᕐᕌᒍᖓᓄᑦ ᐊᑐᓚᐅᖅᑐᑦ 2009-2010.  
 
ᐃᒃᓯᕙᐅᑖᖅ, ᑖᒃᑯᐊ ᐊᐅᓚᓂᖏᓐᓄᑦ ᐊᑐᕋᔅᓴᐃᑦ ᐊᒃᑐᐃᓂᖃᓪᓚᕆᖑᓱᒻᒪᑕ ᓄᓇᕗᑦ ᒐᕙᒪᒃᑯᖏᑕ 
ᑮᓇᐅᔭᖁᑎᖏᓐᓂᒃ ᐊᑭᑐᔫᑎᓄᑦ ᐊᑐᕈᒫᓐᓂᐊᖅᑐᓂᒃ ᒫᓐᓇᕋᑖᖅ ᐅᖃᐅᓯᕆᖃᑦᑕᓚᐅᕋᑦᑎᒍ. ᔫᓐ 7, 2010-
ᖑᑎᓪᓗᒍ ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ ᑲᑎᒪᑐᐃᓐᓇᑎᓪᓗᒋᑦ ᐅᖃᐅᓯᖃᓚᐅᖅᓯᒪᒻᒪᑦ ᐃᓚᒋᐊᕈᑏᑦ 
ᐊᑐᕈᒫᕐᓂᐊᖅᑐᑦ ᐊᑭᑐᔫᑎᓄᑦ ᓈᓴᐅᑎᖓ 1, 2010-2011. ᐅᖃᐅᓯᕐᖓᐅᑎᖏᓐᓄᑦ ᐅᖃᓚᐅᕐᒪᑦ 2009/2010 
ᐊᕐᕌᒍᖓᓂ, ᐊᕐᕌᓂᒥ ᐊᕐᕌᒍᒧᑦ ᐊᐅᓪᓛᖅᑎᑕᒥᓃᑦ $96.5-ᒥᓕᐊᓐ ᐊᕐᕌᒍ ᐊᐃᑉᐹᓂ ᑕᐃᒪᐃᓕᖅᑭᑦᑖᓖᕐᒪᑕ 
ᐊᐅᓪᓛᑎᑦᑎᔪᑦ $13.8-ᒥᐊᓕᓐ ᐊᒥᓱᒃᑲᓂᕐᓂᑦ ᐊᕐᕌᓂᓂᑦ.  
 
ᑖᒃᑯᐊᓗ ᐃᖅᑲᓇᐃᔭᖅᑏᑦ ᑖᒃᑯᓇᓐᖓᑦ 123-ᓂᑦ ᐊᑭᑐᔫᑎᓂᑦ 2010-2011-ᒧᑦ ᑲᔪᓯᖁᔭᐅᓯᒪᔪᑦ. ᑖᒃᑯᐊ 
ᑲᔪᓯᓂᐊᖅᐸᑕ ᐊᑭᑐᔫᑎᓄᑦ ᐸᕐᓇᐅᑎᓕᐊᖑᓂᐊᖅᑐᓄᑦ ᑕᐃᒃᑯᐊ ᑭᖑᕙᖅᓯᒪᔪᑦ 
ᐱᔭᕇᖅᑕᐅᓯᒪᖁᓂᐊᖅᑕᕋᓗᐊᕗᑦ.  
 
ᒥᓂᔅᑕ ᓵᖓᓃᓚᐅᖅᑎᓪᓗᒍ ᑲᑎᒪᔨᕋᓛᑦ, ᒪᓕᒐᓕᐅᖅᑏᑦ ᐅᖃᐅᔾᔭᐅᓚᐅᕐᒪᑕ ᑖᒃᑯᐊᒎᖅ ᐱᔭᕇᕐᕕᖓ 
ᐃᖅᑲᓇᐃᔭᖃᑎᖃᕐᒪᑕ ᑮᓇᐅᔭᓕᕆᔨᒃᑯᓐᓂ ᐋᖅᑭᒋᐊᖅᑕᐅᖁᓪᓗᒍ ᓄᓇᕗᑦ ᒐᕙᒪᒃᑯᖏᑕ ᐊᑭᑐᔫᑎᓄᑦ 
ᐸᕐᓇᐅᑎᖃᕈᓯᖏᑦ.  
 
ᑖᒃᑯᐊ ᖃᓄᖅᑑᖅᓯᒪᓪᓚᑦᑖᕐᓗᑎᑦ ᓯᕗᓂᐊᒍᑦ ᐸᕐᓇᐃᓚᐅᓐᖏᓂᖏᓐᓂ ᐊᐱᖅᓱᖃᑦᑕᕐᓗᑎᑦ ᐱᓕᕆᕝᕕᓐᓂ 
ᑲᑎᖅᓱᐃᖅᑳᓚᐅᕐᓗᑎᑦ ᑐᑭᓯᒋᐊᕈᑎᔅᓴᖏᓐᓂ ᐱᒋᐊᖅᑐᖃᓚᐅᓐᖏᓐᓂᖓᓂ ᖃᓄᑐᐃᓐᓇᖅ ᐊᑭᑐᔫᑎᓄᑦ 
ᐱᔭᔅᓴᓂᑦ.  
 
ᑲᑎᒪᔨᕋᓛᑦ ᓂᕆᐅᒃᐳᑦ ᑐᓴᖅᑎᑕᐅᓂᐊᕆᐊᔅᓴᖅ ᐱᒻᒪᕆᐅᔪᓂᑦ ᐱᒋᐊᖅᑕᐅᓯᒪᔪᓂᑦ ᐊᒻᒪᑦᑕᐅᖅ ᓄᓇᕗᒻᒥ 
ᓄᓇᓖᑦ ᐱᖁᑎᕐᔪᐊᖏᓐᓂ ᐸᕐᓇᐃᔩᑦ ᑲᑎᒪᔨᕋᓛᖏᑦ ᓱᓕ ᐱᓕᕆᖃᑎᖃᐃᓐᓇᓂᐊᖅᑐᑦ ᐋᖅᑭᓱᐃᓂᖏᓐᓂ 
ᐸᕐᓇᐅᑎᔅᓴᓂᑦ.  
 
ᐃᒃᓯᕙᐅᑖᖅ, ᔮᓐᓄᐊᕆ 2009-ᖑᑎᓪᓗᒍ, ᑲᓇᑕᐅᑉ ᒐᕙᒪᒃᑯᖏᑦ ᑐᓴᖅᑎᑦᑎᓚᐅᕐᖓᑕ $500-ᒥᓕᐊᓐᓂ 
ᐱᓐᖑᐊᖅᑐᓕᕆᓂᕐᒧᑦ ᑐᕌᖓᔪᒥᑦ ᐃᓪᓗᕐᔪᐊᓕᐅᕈᑎᔅᓴᓂᑦ ᐊᑐᐃᓐᓇᕈᖅᑎᑦᑎᓂᐊᕐᖓᑕ ᑲᓇᑕᒥᐅᑕᓕᒫᓄᑦ ᐊᒻᒪ 
ᐃᑲᔪᖅᑐᐃᒻᒪᑕ ᑖᒃᑯᓂᖓ ᒪᓕᒐᓕᐅᖅᑏᑦ ᓄᓇᕗᒻᒥ ᐱᓐᖑᐊᖅᑐᓕᕆᕕᑦᑕᖃᕆᐊᖃᕐᓂᖓᓂ ᐊᒻᒪᓗ ᑖᒃᑯᐊ 
ᖃᓄᐃᓐᖏᑲᓐᓂᕈᑕᐅᕙᒻᒪᑕ ᓄᓇᑦᑎᓐᓄᑦ ᐊᓐᓇᐅᒪᔾᔪᑎᑦᑎᐊᕙᐅᓪᓗᑎᑦ ᖃᓄᐃᖏᑲᓐᓂᕈᑕᐅᓪᓗᑎᓪᓗ.  
 
ᓄᓇᕗᑦ ᒐᕙᒪᒃᑯᖏᑦ ᑖᒃᑯᓂᖓ ᖃᐅᔨᒪᑎᑦᑎᖃᑦᑕᖁᔭᐅᔪᑦ ᒐᕙᒪᒃᑯᖃᒃᑯᓐᓂ ᑮᓇᐅᔭᖅᑖᕐᓂᐊᓕᕈᑎᑦ ᐊᒻᒪᓗ 
ᐱᓕᕆᕕᖓ ᐱᖃᓯᐅᔾᔨᓯᒪᔪᖅ ᐊᓐᓂᑭᑦᑐᕕᔅᓴᒥ ᓴᓪᓕᓂ ᐊᕐᕕᐊᓂᓗ ᓴᓇᔭᐅᓂᐊᖅᑐᑎᑦ ᐊᑭᑐᔫᑎᓄᑦ 
ᑐᒃᓯᕌᖑᓂᐊᖅᑐᑎᑦ 2011-2012 ᐊᕐᕌᒍᖓᓂ.  
 
ᑖᒃᑯᐊ ᑕᖅᑮᑦ ᐃᓗᐊᓂ ᐊᑐᖅᑕᐅᒍᓐᓇᖅᑐᑦ ᐊᓐᓂᑭᑦᑐᑦᑐᕐᕖᑦ ᐊᑯᓂᒃᑲᓐᓂᖅ ᐊᑐᖅᑕᐅᔪᓐᓇᖅᓯᒐᔭᕐᖓᑕ 
ᓯᑯᓐᖑᐊᓕᖅᑎᑕᐅᖃᑦᑕᖅᐸᑕ ᐊᒻᒪᓗᑦᑕᐅᖅ ᑖᒃᑯᐊ 2011-2012 ᐊᑭᑐᔫᑎᑦ ᐊᑐᕈᒫᕐᓂᐊᖅᑐᑦ 
ᐱᓐᖑᐊᕕᑦᑖᖅᑲᐅᒧᑦ ᑲᖏᖅᖠᓂᕐᒥ ᑐᓂᔭᐅᓯᒪᒻᒥᔪᑦ ᐊᒻᒪ $100,000 ᐊᑭᑐᔫᑎᑎᒍᑦ ᒥᔅᓴᐅᓯᔭᐅᓯᒪᒻᒥᔪᑦ 2010-
2011-ᒥ.  
 
ᐊᒻᒪ ᑖᓐᓇ ᑮᓇᐅᔭᖅᑐᕈᑎᔅᓴᐃᑦ ᓇᓗᓇᐃᔭᖅᑐᖅᓯᒪᓂᖏᑦ ᐅᖃᖅᓯᒪᒻᒪᑕ ᓇᓗᓇᐃᖅᑐᖅᓯᒪᒻᒪᑕ ᑖᒃᑯᐊ 
ᐊᓐᓂᑭᑦᑐᕕᒻᒥ ᐃᖃᐃᓕᓴᕐᕕᖃᕋᔭᕆᐊᖓ, ᑰᓕᕝᕕᒻᒥ, ᑲᑎᒪᕕᐅᓗᓂ ᐊᒻᒪ ᑲᑎᒪᕕᔾᔪᐊᕐᕕᐅᓗᓂ, 
ᓂᖅᑎᐅᕐᕕᖃᕐᓗᓂ, ᓂᐃᕕᕐᕕᖃᕐᓗᓂᓗ ᐊᒻᒪ ᐳᐃᔾᔪᕋᕐᕕᖃᕐᓗᓂ. ᑕᐃᒪ ᐊᑭᖏᑦ ᖃᑦᓯᑐᕋᔭᕐᒪᖔᑕ 
ᐅᖃᖅᓯᒪᓐᖏᑦᑑᒐᓗᐊᑦ ᐱᓐᖑᐊᕕᑦᑖᖅᑲᐅ. ᒥᓂᔅᑕ ᐅᖃᓚᐅᕐᒪᑦ ᑲᑎᒪᔨᕋᓛᓄᑦ ᐊᑭᖓ ᒪᓕᓐᓂᐊᕐᒥᔪᖅ 
ᐊᖏᓂᖓ ᐃᓪᓘᑉ ᒪᓕᓪᓗᒍ.  

ᒫᓐᓇᕋᑖᖅ ᐱᓕᕆᕕᖓ ᑐᒃᓯᕋᕋᑖᓚᐅᕐᒥᔪᑦ ᖃᓄᑎᒋ ᒪᑭᑕᑦᑎᐊᖅᑎᒋᒐᔭᕐᒪᖔᖅ ᖃᐅᔨᓴᖁᔨᓪᓗᑎᑦ ᑲᖏᖅᖠᓂᕐᒥ 
ᐱᓐᖑᐊᕕᔅᓴᒥᑦ. 
 
ᑲᑎᒪᔨᕋᓛᑦ ᓄᑖᒥᑦ ᐱᓐᖑᐊᕕᒻᒥ ᐊᑐᐃᓐᓇᖃᖁᔨᑐᐃᓐᓇᖅᑐᑦ ᑭᓯᐊᓂ ᑖᓐᓇ ᐱᓕᕆᐊᖑᓂᖓ 
ᐃᓱᒪᔅᓴᖅᓯᐅᑦᑎᐊᖅᓯᒪᓪᓗᓂ ᐊᒻᒪᑦᑕᐅᖅ ᐊᑭᓕᕈᓐᓇᕐᓗᒍ. ᓄᓇᓖᑦ ᐊᓕᐊᓇᐃᒍᓱᓐᓂᐊᒥᒻᒪᑕᐃᓛᒃ 
ᐱᓐᖑᐊᕕᓐᓂᒃ.  
 
ᑲᑎᒪᔨᕋᓛᑦ ᐃᓱᒪᔅᓴᖅᓯᐅᖁᔨᑦᑎᐊᓂᐊᖅᑐᑦ ᑖᓐᓇ ᓯᕗᒧᐊᑉᐸᓪᓕᐊᓂᖓᓂ ᐊᑭᖏᓪᓗ 
ᓇᓗᓇᐃᖅᔭᖅᑐᖅᓯᒪᑦᑎᐊᕐᓗᑎᑦ.  
 
ᒫᑦᓯ 19, 2009-ᖑᑎᓪᓗᒍ ᑲᑎᒪᔨᕋᓛᑦ, ᐅᑭᐅᖑᓚᐅᖅᑑᑉ ᑲᑎᒪᓂᖃᖅᑎᓪᓗᑕ, ᒥᓂᔅᑕ ᐅᖃᓚᐅᖅᓯᒪᒻᒪᑦ 
ᑕᐃᔅᓱᒪᓂ ᒪᐃᔭᐃᑦ ᑲᑎᒪᓂᖃᖅᑎᓪᓗᒋᑦ ᐃᓱᒫᓘᑎᖃᕐᓂᕋᖅᑐᓂ ᐃᓪᓗᑐᖄᓗᓐᓂᑦ ᐱᖁᑎᑐᖄᓗᓐᓂᓘᓐᓃᑦ 
ᑕᐃᒃᑯᓂᖓᓗ ᖃᖅᑯᓛᕈᑎᓂᑦ ᑐᐊᐸᓕᕆᔾᔪᑎᓂᑦ.  
 
ᐃᒃᓯᕙᐅᑖᖅ, ᖁᕕᐊᑉᐳᖓ ᑐᓴᖅᑎᑦᑎᒍᓐᓇᕋᒪ 2011/2012 ᐊᑭᑐᔪᓄᑦ ᐊᑐᕈᒫᖅᑕᖏᓐᓂᒃ ᐱᓕᕆᕝᕕᖓᑦᑕ 
ᓄᓇᓕᖕᓄᑦ ᒐᕙᒪᒃᑯᓐᓄᓪᓗ ᐱᔨᑦᓯᖅᑎᒃᑯᑦ.  ᑲᑎᒪᔨᐅᖃᑕᐅᔪᑦ ᐅᔾᔨᕈᓱᒃᐳᑦ ᐱᓕᕆᕝᕕᐅᔪᖅ ᐊᕈᒫᖅᑕᒃᓴᖃᕐᒪᑦ 
$34.022 ᒥᓕᐊᓐᓂᒃ ᐊᕐᕌᒍᐊᓄᑦ 2011-2012. ᐱᓕᕆᕝᕕᐅᑉ ᐊᒃᑐᔪᓄᑦ ᐊᑐᕈᒫᖅᑕᖏᑦ $35.954 ᒥᓕᐊᓐᖑᔪᑦ 
ᐊᕐᕌᒍᐊᓄᑦ 2010-2011 ᐊᒻᒪ ᐊᑐᕈᒫᖅᑕᖃᓚᐅᖅᓯᒪᔪᑦ $36.194 ᒥᓕᐊᓐᓂᒃ ᐊᕐᕌᒍᐊᓄᑦ 2009-2010. 
 
ᐃᒃᓯᕙᐅᑖᖅ, ᑖᑦᓱᒪ ᐱᓕᕆᕝᕕᐅᑉ ᐊᐅᓚᔾᔪᑎᖏᑦ ᐊᒃᓱᐊᓗᒃ ᐊᒃᑐᐃᓂᖃᓕᕐᒪᑕ ᓯᕗᒧᐊᖕᓂᕆᔭᖓᓂᒃ ᓄᓇᕗᑦ 
ᒐᕙᒪᒃᑯᖏᑕ ᐊᑭᑐᔪᓄᑦ ᐸᕐᓇᐅᑎᓕᐅᕐᓂᕐᒧᑦ ᐃᖏᕐᕋᓂᖓᓄᑦ. ᐊᕐᕌᒍᓂ ᐊᓂᒍᕋᑖᖅᑐᓂ, ᑲᑎᒪᔨᐅᖃᑕᐅᔪᑦ 
ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᐅᖃᐃᓐᓇᖃᑦᑕᖅᓯᒪᖕᒪᑕ ᐃᓱᒫᓗᒍᑎᒥᖕᓂᒃ ᐱᔾᔪᑎᒋᓪᓗᒋᑦ ᐱᓕᕆᐊᑦ 
ᒥᐊᓂᕆᔭᐅᓂᖏᓐᓄᑦ ᐊᒻᒪ ᐊᑭᑐᔪᖅᑐᕈᑎᒃᓴᑦ ᐊᕐᕌᓂᓴᐃᑦ ᐊᑐᖏᓐᓂᑯᑦ ᐊᕐᕌᒍᒧᑦ ᓄᑖᒧᑦ 
ᓄᒃᑎᖅᑕᐅᖃᑦᑕᕐᓂᖏᓐᓂᒃ. 

 
ᔫᓂ 7, 2010-ᖑᑎᓪᓗᒍ, ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ ᓵᖓᓄᐊᓚᐅᖅᑐᑦ ᑲᑎᒪᑐᐃᓐᓇᖅᑎᓪᓗᒋᑦ 
ᐃᓱᒪᒃᓴᖅᓯᐅᕈᑎᖃᖅᑎᓪᓗᒋᑦ ᐃᓚᒋᐊᕈᑎᓂᒃ ᑮᓇᐅᔭᖅᑐᕈᑎᒃᓴᓄᑦ (ᐊᑭᑐᔪᑦ) ᐱᖁᔭᕐᔪᐊᖅ ᓈᓴᐅᑎᖓ 1, 2010-
2011. ᒪᑐᐃᖅᓯᔾᔪᑎᖏᓐᓂ, ᒥᓂᔅᑕ ᐅᖃᓚᐅᖅᑐᖅ ᐃᒪᓐᓇ “2009-2010-ᒧᑦ ᐱᓕᕆᕝᕕᐅᑉ ᐊᑭᑐᔪᖅᑐᕈᑎᒃᓴᑦ 
ᐊᑐᖏᓐᓂᑯᖏᑦ ᓄᒃᑎᖅᑕᐅᖁᔭᐅᓪᓗᑎᒃ ᑐᒃᓯᕋᖅᑕᐅᔪᑦ $96.5 ᒥᓕᐊᓐᖑᖕᒪᑕ ᐅᓄᖅᓯᕙᓪᓕᖅᓯᒪᔪᑦ ᑐᒡᓕᐊᓂ 
ᐊᕐᕌᒍᒥ, ᒫᓐᓇ $13.8 ᒥᓕᐊᓐᓂᒃ ᐅᓄᕐᓂᖅᓴᐅᔪᑦ ᐊᕐᕌᓂᓂᑦ. 
 
ᑲᑎᓪᓗᒋᑦ 123-ᖑᔪᑦ ᐊᑭᑐᔪᓄᑦ ᐱᓕᕆᐊᒃᓴᐅᔪᑦ ᑐᒃᓯᕋᐅᑎᒋᔭᐅᕗᑦ ᐅᕝᕙᓗ ᓄᒃᑎᖅᑕᐅᖁᔭᐅᓪᓗᑎᒃ 
ᐊᑐᖏᓐᓂᑯᑦ ᐊᕐᕌᒍᒧᑦ 2010-2011-ᒧᑦ.  ᑖᒃᑯᐊ 24-ᓂᑦ ᐅᓄᕐᓂᖅᓴᐅᔪᑦ ᐊᕐᕌᓂᓂᑦ.  ᐃᖅᑲᓇᐃᔭᖅᑎᑭᒃᓴᕐᓂᖅ 
ᐊᒻᒪ ᑐᓂᔭᐅᔭᕆᐊᖃᖃᑦᑕᕐᒪᑕ ᐊᑕᖏᑦᑎᐊᕐᖢᒋᑦ 100 ᐳᓴᓐᒥᒃ ᑲᓇᑕᐅᑉ ᐱᕈᖅᓴᐃᔾᔪᑎᒃᓴᖏᓐᓂᓐᖔᖅᑐᓂᒃ 
ᑮᓇᐅᔭᓂᒃ ᐱᓕᕆᔾᔪᑎᒃᓴᓂᒃ ᑐᓂᔭᐅᑦᓴᐅᑎᒋᖃᑦᑕᕐᓂᖏᓐᓄᑦ ᑕᐃᒪᓐᓇ ᐊᕐᕌᓂᓴᐃᑦ ᐊᑐᖏᓐᓂᑯᑦ 
ᐅᓄᕐᓂᖅᓴᐅᕗᑦ.  ᑕᐃᒪᓕ ᐊᑭᑐᔪᖅᑐᕈᑎᒃᓴᐅᔪᑦ ᐊᑐᖏᓐᓂᑯᑦ ᐊᕐᕌᒍᒧᑦ ᓄᑖᒧᑦ ᓄᒃᑎᕆᐊᖃᖅᑐᑦ 
ᐅᓄᕈᓐᓃᖅᐸᓪᓕᖁᓪᓗᒋᑦ, ᒐᕙᒪᒃᑯᑦ ᐱᐅᖅᓱᐊᖅᓯᒪᔪᓂᒃ ᐊᑐᕆᐊᖃᖅᑐᑦ ᐊᒡᒋᖅᑐᒥ ᐊᑭᑐᔪᓄᑦ 
ᐸᕐᓇᐅᑎᓕᐅᓕᕈᑎᒃ, ᑕᐃᒪᓐᓇ ᑭᖑᕙᖅᓯᒪᖃᑦᑕᕐᓂᐊᖏᒻᒪᑕ ᐱᓕᕆᐊᒃᓴᐅᔪᑦ ᐃᖅᑲᓇᐃᖅᑕᐅᔭᕆᐊᖃᖅᑐᑦ.” 
 
ᒥᓂᔅᑕ ᓵᖓᓄᐊᖅᓯᒪᑎᓪᓗᒍ ᑲᑎᒪᔨᕋᓛᑦ, ᑲᑎᒪᔨᐅᖃᑕᐅᔪᑦ ᑐᓴᖅᑎᑕᐅᓚᐅᖅᑐᑦ ᐱᓕᕆᕝᕕᒃ 
“ᐃᖅᑲᓇᐃᔭᖃᑎᖃᓕᕐᓂᖏᓐᓂᒃ ᐊᖓᔪᖅᑲᐅᑎᖏᓐᓂᒃ ᐱᓕᕆᕝᕕᖓᓐᓂᒃ ᑮᓇᐅᔭᓕᕆᔨᒃᑯᑦ 
ᐊᓯᔾᔨᖅᑕᐅᖁᔭᐅᓪᓗᑎᒃ ᐱᓕᕆᔾᔪᓯᕆᔭᐅᔪᑦ ᓄᓇᕗᑦ ᒐᕙᒪᒃᑯᖏᑕ ᐊᑭᑐᔪᖅᑐᕈᑎᒃᓴᓄᑦ 
ᐸᕐᓇᐅᑎᓕᐅᕐᓂᕆᕙᒃᑕᖓᑦ ᓴᖅᑭᑦᑎᓗᑎᒃ ᐊᒃᓱᕈᕐᓇᕐᓂᖅᓴᓂᒃ ᓯᕗᕐᖓᒍᑦ ᐸᕐᒃᓇᐃᓂᐅᑉ 
ᐅᐸᓗᖓᐅᔭᐅᑎᓕᐅᕆᐊᖃᕐᓂᖏᓐᓂᒃ ᐱᔨᑦᓯᖅᑕᐅᔪᑦ ᐱᓕᕆᕝᕕᐅᔪᑦ ᓄᐊᑦᑎᓂᖅᓴᐅᓗᑎᒃ ᑐᓴᒐᒃᓴᓂᒃ. 
 
ᑕᒪᒃᑯᐊ ᐃᓘᓐᓇᖏᑦ ᐊᐅᓚᔾᔭᒃᑕᐅᒋᐊᖃᖅᑐᑦ ᐱᓕᕆᔭᐅᑦᑎᐊᕐᓗᑎᒃ ᕿᒥᕐᕈᓇᒃᑕᐅᔪᓐᓇᕐᓂᐊᕐᒪᑕ 
ᓴᖅᑭᑦᑎᓚᐅᖏᓐᓂᖏᓐᓂᒃ ᐊᑭᑐᔪᖅᑐᕈᑎᒃᓴᓄᑦ ᐃᓱᒪᒃᓴᖅᓯᐅᕈᑕᐅᓂᐊᖅᑐᓂᒃ.  ᑲᑎᒪᔨᕋᓛᑦ ᓂᕆᐅᒃᐳᑦ 
ᑐᓴᖅᑭᑕᐅᖃᑦᑕᕐᓂᐊᕐᓂᕐᒥᖕᓂᒃ  ᐊᑯᓚᐃᑦᑐᒃᑯᑦ ᐱᓕᕆᕝᕕᐅᔪᑦ ᐱᓕᕆᐊᕆᔭᖏᓐᓂᒃ ᐱᓪᓗᒋᑦ ᑕᒪᒃᑯᐊ 



ᐊᐃᑉᐱᖅ, ᐅᑐᐱᕆ 19, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᒻᒪᕆᐅᔪᑦ ᐱᒋᐊᖅᑕᐅᔪᒃᓴᑦ ᐊᒻᒪ ᑎᓕᐅᕆᕗᑦ ᓄᓇᕗᒥ ᓄᓇᓕᖕᓄᑦ ᐱᖁᑎᕐᔪᐊᓕᕆᓂᕐᒧᑦ ᐅᖃᐅᔾᔨᒋᐊᖅᑎᑦ 
ᑲᑎᒪᔨᕋᓛᖏᑦ ᑲᔪᓯᖁᓪᓗᒋᑦ ᐱᓕᕆᐊᕆᔭᖏᑦ ᓴᓇᒐᓱᐊᕐᓂᐅᔪᑦ ᑲᑎᑕᐅᓗᑎᒃ ᓄᓇᓕᖕᓂ ᐱᖁᑎᕐᔪᐊᖑᔪᑦ 
ᓄᖑᑦᑎᕙᓪᓕᐊᖏᓪᓗᑎᒃ ᐸᕐᓇᐅᑎᓕᐅᕐᓂᕐᒥᒃ ᓴᓇᓗᑎᒃ ᐊᒻᒪ ᐆᒃᑐᕋᐅᑎᖃᕈᓐᓇᖅᓯᓗᑎᒃ ᓯᕕᑐᔪᒧᑦ ᐃᓗᐃᒃᑐᓂᒃ 
ᐸᕐᓇᐅᑎᐅᔪᓂᒃ ᐊᑐᓂ ᓄᓇᕗᒥ ᓄᓇᓕᖕᓄᑦ ᐊᑐᖅᑕᐅᓂᐊᖅᑐᓂᒃ. 
 
ᐃᒃᓯᕙᐅᑖᖅ, ᔮᓐᓄᐊᕆ 2009-ᖑᑎᓪᓗᒍ ᑲᓇᑕᐅᑉ ᒐᕙᒪᒃᑯᖏᑦ ᑮᓇᐅᔭᖅᑐᕈᑎᒃᓴᖏᓐᓂᒃ ᑐᓴᖅᑎᑦᑎᑎᓪᓗᒋᑦ 
ᓴᖅᑭᑦᑎᓚᐅᕐᒪᑕ ᐱᓐᖑᐊᕕᓕᕆᔾᔪᑎᒃᓴᓂᒃ ᑮᓇᐅᔭᓂᒃ ᑐᓂᓯᓂᐊᕐᓗᑎᒃ $500 ᒥᓕᐊᓐᓂᒃ “ᐊᕐᕌᒎᒃ ᒪᕐᕉᒃ 
ᐃᓗᐊᓂ ᐃᑲᔪᖅᑐᐃᔾᔪᑕᐅᓂᐊᖅᑐᓂᒃ ᓴᓇᔾᔪᑕᐅᓗᑎᒃ ᓄᑖᓂᒃ ᓄᓇᓕᖕᓂ ᐱᓐᖑᐊᕐᕕᒃᓴᓂᒃ ᐊᒻᒪ 
ᓄᑖᕈᕆᐊᖅᓯᔾᔪᑕᐅᓂᐊᖅᑐᓂᒃ ᐱᓐᖑᐊᕐᕕᖁᑎᒋᔭᐅᔪᓂᒃ ᑲᓇᑕᐅᑉ ᐃᓗᐊᓂ.” 
 
ᑲᑎᒪᔨᐅᖃᑕᐅᔪᑦ ᐃᑲᔪᖅᑐᐃᔪᑦ ᐱᒋᐊᕈᑎᒃᓴᓂᒃ ᐱᐅᓯᒋᐊᕈᑕᐅᓂᐊᖅᑐᓂᒃ ᐱᓐᖑᐊᕐᕕᖁᑎᖏᓐᓄᑦ ᓄᓇᕗᒥ, 
ᐱᒻᒪᕆᐅᖕᒪᑕ ᐋᓐᓂᐊᖏᓐᓂᖅᓴᐅᖁᓪᓗᒋᑦ ᖃᓄᐃᖏᓐᓂᖅᓴᐅᖁᓪᓗᖏᓪᓗ ᓄᓇᖅᑲᑎᒋᔭᕗᑦ.  ᑲᑎᒪᔨᐅᖃᑕᐅᔪᑦ 
ᑕᑯᔪᒪᑦᑎᐊᖅᑐᑦ ᑐᓴᐅᒪᑎᑕᐅᑦᑎᐊᕈᒪᓪᓗᑎᒃ ᓄᓇᕗᑦ ᒐᕙᒪᒃᑯᖏᑕ ᓯᕗᒧᐊᒃᐸᓪᓕᐊᓂᕆᔭᖓᓂᒃ ᖃᓄᖅ ᓄᓇᕗᑦ 
ᒐᕙᒪᒃᑯᖏᑦ ᐊᑭᓕᖅᑐᐃᓂᕆᔭᖏᓐᓂᒃ ᑲᓇᑕᐅᑉ ᒐᕙᒪᒃᑯᖏᓐᓂᑦ ᑮᓇᐅᔭᖃᖅᑎᑕᐅᓪᓗᑎᒃ.  ᑲᑎᒪᔨᕋᓛᑦ 
ᖁᕕᐊᓱᒃᐳᑦ ᑕᑯᔭᕆᐊᒃᓴᖅ ᐱᓕᕆᕕᒃ ᐱᖃᓯᐅᔾᔨᓯᒪᓕᕐᓂᖏᓐᓂᒃ ᓯᐊᕐᕆᔮᕐᕕᑦ ᓄᑖᕈᕆᐊᖅᑕᐅᔾᔪᑎᒃᓴᖏᓐᓂ 
ᓄᓇᓕᖕᓄᑦ ᓴᓪᓕᕐᓂ ᐊᒻᒪ ᐊᕐᕕᐊᓂ ᐃᓗᐊᓂ ᐊᕐᕌᒍᐊᑕ 2011-2012 ᐆᒃᑐᕋᐅᑎᓕᐊᓂ ᐊᑭᑐᔪᓄᑦ 
ᐊᑐᕈᒫᖅᑐᓂ. ᑖᒃᑯᐊ ᓄᑖᕈᕆᐊᖅᓯᔾᔪᑎᐅᓂᐊᖅᑐᑦ ᓄᓇᓖᑦ ᓯᑯᓐᖑᐊᓕᐅᕈᓐᓇᕐᓂᐊᕐᒪᑕ ᐊᑯᓂᐅᓂᖅᓴᕐᓗ 
ᓯᐊᕐᕆᔮᕐᕕᖃᕈᓐᓇᕐᓂᐊᕐᓗᑎᒃ.  ᑲᑎᒪᔨᐅᖃᑕᐅᔪᑦ ᐊᑐᓕᖁᔭᓕᐅᖅᐳᑦ ᐱᓕᕆᕝᕕᒃ ᕿᓂᖁᓪᓗᒍ ᐱᕕᒃᓴᐅᔪᓂᒃ 
ᐃᓘᓐᓇᖏᓐᓄᑦ ᓄᓇᕗᒥᐅᑦ ᓄᓇᓕᖏᓐᓂ ᐱᐅᓯᒋᐊᕈᑎᒃᓴᖏᓐᓂᒃ ᐱᓐᖑᐊᕐᕕᖁᑎᒋᔭᐅᔪᓄᑦ 
ᐅᓄᖅᓯᕙᓪᓕᖁᓪᓗᒋᑦ ᑕᖅᑭᑦ ᐊᑐᖅᑕᐅᔪᓐᓇᖅᑐᑦ ᐊᕐᕌᒍᑉ ᐃᓗᐊᓂ. 
 
ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᖄᒃᑲᓐᓂᐊᒍᑦ $100,000-ᓂᒃ ᑐᓂᓯᓯᒪᓕᕐᒪᑕ ᐱᓕᕆᕝᕕᐅᑉ ᑐᒃᓯᕋᐅᑎᖏᓐᓄᑦ 2011-
2012 ᐊᕐᕌᒍᐊᓂ ᐊᑭᑐᔪᖅᑐᕈᑎᒃᓴᓂᒃ ᐃᑲᔪᖅᑐᐃᔾᔪᑕᐅᓂᐊᖅᑐᓂᒃ ᐸᕐᓇᐃᔾᔪᑎᖃᓕᖅᐸᑕ ᓄᑖᒧᑦ 
ᐱᓐᖑᐊᕐᕕᒃᓴᒧᑦ ᑲᖏᕐᖠᓂᕐᒥ. ᐱᓕᕆᕝᕕᐅᑉ 2010-2011-ᒧᑦ ᐊᑭᑐᔪᖅᑐᕈᑎᒃᓴᖏᑦ ᓴᖅᑭᑦᑎᓚᐅᕐᒥᔪᑦ 
$100,000-ᓂᒃ ᑕᒪᑐᒧᖓ ᐱᓕᕆᐊᒃᓴᒧᑦ.  ᐱᓕᕆᕝᕕᐅᑉ ᓇᓗᓇᐃᖅᓯᔾᔪᑎᖏᑦ ᑎᑎᕋᖅᓯᒪᔪᑦ ᐱᓕᕆᐊᒃᓴᒧᑦ 
ᑕᒪᑐᒧᖓ ᓇᓗᓇᐃᖅᓯᓚᐅᖅᑐᑦ ᐃᓗᓕᖏᑦ ᐊᓯᔾᔨᖅᓯᒪᓕᕐᒪᑕ ᑕᒪᑐᒧᖓ ᐱᓕᕆᐊᒃᓴᐃᑉ ᓯᐊᕐᕆᔮᕐᕕᒃᓴᑐᐃᓐᓇᕐᒥᑦ 
ᐱᓐᖑᐊᕐᕕᒃᓴᒧᑦ ᐃᓗᓕᖃᖅᑐᒧᑦ ᐊᔾᔨᒌᖏᑦᑐᓂᒃ, ᐱᓐᖑᐊᕐᕕᖃᕐᓗᓂ, ᑰᓕᒡᕕᖃᕐᓗᓂ, 
ᐃᖃᐃᓕᓴᐃᕕᖃᕐᓗᓂ/ᐅᖁᒪᐃᑦᑐᓂᒡᓗ ᓴᓐᖏᒃᑎᓴᐃᕕᖃᕐᓗᓂ, ᑲᑎᒪᕝᕕᖃᕐᓗᓂ ᓂᕿᓕᐅᕐᕕᖃᕐᓗᓂᓗ ᐊᒻᒪ 
ᓂᕿᓂᒃ ᓂᐅᕕᕐᕕᖃᕐᓗᓂ ᐊᒻᒪ ᐊᖏᔪᐊᓗᖕᒥᒃ ᐳᐃᔾᔪᕌᕐᕕᖃᕐᓗᓂ.  ᑲᑎᒪᔨᐅᖃᑕᐅᔪᑦ ᐅᔾᔨᕈᓱᒃᐳᑦ 
ᓇᓗᓇᐃᖅᓯᔾᔪᑎᖏᓐᓄᑦ ᑎᑎᕋᖅᓯᒪᔪᑦ ᐱᖃᐅᓯᐅᔾᔨᓯᒪᖏᒻᒪᑦ ᑲᑎᓪᓗᒋᑦ ᐊᑭᒋᒐᔭᖅᑕᖏᓐᓂᒃ ᑖᑦᓱᒪ ᓄᑖᑉ 
ᐱᓐᖑᐊᕐᕕᒃᓴᐅᑉ. 
 
ᒥᓂᔅᑕ ᓵᖓᓃᓯᓪᓗᒍ ᑲᑎᒪᔨᕋᓛᑦ, ᑲᑎᒪᔨᐅᖃᑕᐅᔪᑦ ᐅᖃᐅᔾᔭᐅᓚᐅᖅᑐᑦ ᐱᓕᕆᕝᕕᒃ ᐅᑕᖅᑭᓕᕐᓂᖓᓂᒃ 
ᑭᓐᖒᒪᔭᐅᔪᑦ ᕿᒥᕐᕈᓇᒃᑕᐅᔾᔪᑎᖏᓐᓂᒃ ᑕᒪᑐᒧᖓ ᐱᓕᕆᐊᒃᓴᒧᑦ ᐊᒻᒪᓗ ᐊᑭᒃᓴᖏᓐᓂᒃ ᐱᓕᕆᐊᒃᓴᐅᑉ 
ᒪᓕᒃᓯᓯᒪᓂᐊᖅᑐᑦ ᐊᖏᓂᕆᔭᖓᓂᒃ ᐱᓐᖑᐊᕐᕕᒃᓴᐅᑉ.  ᑲᑎᒪᔨᐅᖃᑕᐅᔪᑦ ᐅᔾᔨᕈᓱᓚᐅᕐᒥᔪᑦ ᐱᓕᕆᕝᕕᐅᔪᖅ 
ᓴᖅᑭᑦᑎᕋᑖᓚᐅᕐᓂᖏᓐᓂᒃ ᑐᒃᓯᕋᐅᑎᓂᒃ ᐱᔪᒪᓇᓱᒍᑎᓂᒃ ᑮᓇᐅᔭᓕᐅᕈᑕᐅᔪᓐᓇᕐᒪᖔᑦ ᖃᐅᔨᓴᐃᔾᔪᑎᒥᒃ ᐃᒡᓗᑉ 
ᐃᓗᐊᓂ ᐱᓐᖑᐊᕐᕕᒃᓴᒥᒃ ᑲᖏᕐᓕᓂᕐᒥ.  ᑲᑎᒪᔨᕋᓛᑦ ᐃᑲᔪᖅᑐᐃᒐᓗᐊᖅᑎᓪᓗᒋᑦ ᓄᑖᓂᒃ 
ᐱᓐᖑᐊᕐᕕᒃᑖᖅᑎᑦᑎᓂᕐᒧᑦ ᓄᓇᕗᒥ, ᐱᒻᒪᕆᐅᕗᖅ ᐱᓕᕆᐊᒃᓴᑦ ᐱᓪᓚᑦᑖᖁᓪᓗᒋᑦ ᐊᒻᒪᓗ ᐊᑭᑐᓗᐊᖁᓇᒋᑦ.  
ᐱᒻᒪᕆᐅᒋᕗᖅ ᓄᓇᓕᓕᒫᖑᔪᑦ ᑕᐃᒪᓐᓇ ᐱᓐᖑᐊᕐᕕᖃᖅᑐᐃᓇᐅᔭᕆᐊᖃᕐᓂᖏᓐᓂᒃ.  ᑲᑎᒪᔨᕋᓛᑦ 
ᐃᓱᒪᒃᓴᖅᓯᐅᕈᑎᖃᕐᓂᐊᖅᑐᑦ ᑕᒪᑐᒥᖓ ᐅᔾᔨᖅᓱᑦᑎᐊᕐᓗᑎᒃ ᓯᕗᒧᐊᒃᐸᓪᓕᐊᑎᓪᓗᒍ ᐊᒻᒪ ᐊᑭᒋᔭᖏᑦ 
ᓇᓗᓇᐃᖅᐸᓪᓕᐊᑎᓪᓗᒋᑦ. 
 
ᒫᔾᔨ 19, 2009-ᖑᑎᓪᓗᒍ, ᓵᖓᓃᑎᓪᓗᒍ ᑲᑎᒪᑐᐃᓐᓇᖅᑎᓪᓗᒋᑦ, ᒥᓂᔅᑕ ᐅᖃᓚᐅᖅᓯᒪᔪᖅ ᐃᒪᓐᓇ “ᓄᓇᓕᖕᓂ 
ᑐᓴᕋᓱᐊᕐᓂᖃᖅᑎᓪᓗᑕ ᐅᑭᐅᖑᕋᑖᖅᑐᖅ ᐊᒻᒪ ᐱᓕᕆᕝᕕᐅᔪᑦ ᐃᓚᐅᓚᐅᖅᑎᓪᓗᒋᑦ ᐊᒡᒍᖅᑐᖅᓯᒪᓂᕐᒥ ᒪᐃᔭᐃᑦ 
ᑲᑎᒪᓂᖏᓐᓄᑦ, ᐃᓱᒫᓗᒍᑎᐅᔪᑦ ᓴᖅᑭᑕᐅᓚᐅᖅᑐᑦ ᐱᓪᓗᒋᑦ ᐊᓯᔾᔨᖅᑕᐅᔭᕆᐊᖃᓕᕐᓂᖏᓐᓂᒃ 
ᐱᑐᖃᕈᖅᐸᓪᓕᐊᔪᑦ ᓄᓇᓯᐅᑎᐅᔪᑦ ᐊᒻᒪ ᑐᐊᐸᐃᕈᓕᕐᓂᖏᓐᓂᒃ.” 
 



ᐊᐃᑉᐱᖅ, ᐅᑐᐱᕆ 19, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑖᖅ, ᑲᑎᒪᔨᐅᖃᑕᐅᔪᑦ ᖁᕕᐊᓱᒃᑐᑦ ᐅᔾᔨᕈᓱᒃᑲᒥᒃ ᐱᓕᕆᕝᕕᐅᑉ ᑐᒃᓯᕋᐅᑎᖏᓐᓂ 2011-2012-ᒧᑦ 
ᐊᑭᑐᔪᖅᑐᕈᑎᒃᓴᖏᑦ ᐱᖃᓯᐅᔾᔨᓯᒪᖕᒪᑕ ᑮᓇᐅᔭᖅᑐᕈᑎᒃᓴᖏᓐᒃᓂ ᑐᐊᐸᓕᕆᓂᕐᒧᑦ ᐱᓕᕆᐊᒃᓴᓄᑦ ᐊᕐᕕᐊᓂ 
ᐊᒻᒪᓗ ᐃᒡᓗᓕᒑᕐᔪᖕᒥ.  ᑲᑎᒪᔨᐅᖃᑕᐅᔪᑦ ᑐᓴᖅᑎᑕᐅᕙᓪᓕᐊᑦᑎᐊᕈᒪᓂᐊᖅᑐᑦ ᑕᒪᑐᒧᖓ ᐱᓕᕆᐊᖅ ᐱᓪᓗᒍ.  
 
ᑲᑎᒪᔨᐅᖃᑕᐅᔪᑦ ᖁᕕᐊᓱᓚᐅᕆᕗᑦ ᐅᔾᔨᕈᓱᒃᑲᒥᒃ ᐱᓕᕆᕝᕕᐅᑉ 2011-2012-ᒧᑦ ᐊᑭᑐᔪᓄᑦ ᐊᑐᕈᒫᖅᑕᖏᑦ 
ᐱᖃᓯᐅᔾᔨᓯᒪᖕᒪᑕ ᑐᐊᐸᑕᕐᕕᒃᓴᐅᑉ ᐱᓕᕆᐊᖑᓂᖓᓂᒃ ᖁᕐᓗᖅᑐᕐᒥ ᑮᓇᐅᔭᖅᑐᕈᑎᒃᓴᖃᕐᖢᑎᒃ $1 ᒥᓕᐊᓐᓂᒃ.  
ᑖᑦᓱᒧᖓ ᐱᓕᕆᐊᖑᔪᖅ ᑐᕌᖓᓂᐊᖅᑐᖅ ᕿᑎᕐᒥᐅᑦ ᓄᓇᓕᓕᒫᖏᓐᓄᑦ ᐊᑐᓂᓗ ᓄᓇᓕᑦ ᓂᐅᕕᕐᓗᑎᒃ ᐅᕝᕙᓗ 
ᐊᑐᕐᓗᑎᒃ ᐱᑕᖃᓕᕇᖅᑐᓂᒃ ᐱᓕᕆᔾᔪᑎᖏᓐᓂᒃ.  ᑲᑎᒪᔨᐅᖃᑕᐅᔪᑦ ᓂᕆᐅᑦᑎᐊᖅᑐᑦ 
ᑐᓴᖅᑎᑕᐅᖃᑦᑕᕐᓂᐊᕐᓂᖏᓐᓂᒃ ᑕᒪᑐᒧᖓ ᐱᓕᕆᐊᒧᑦ ᐆᒃᑐᕋᐅᑕᐅᓪᓗᓂ ᐊᒻᒪᓗ, ᓯᕗᒧᐊᑦᑎᐊᖅᐸᑦ, ᓴᓐᖏᔪᒃᑯᑦ 
ᑎᓕᐅᕆᕗᑦ ᐱᓕᕆᕝᕕᖕᒥᒃ ᑕᐃᒪᓐᓇ ᓴᓇᖁᓪᓗᒋᑦ ᐊᓯᖏᓐᓂ ᐊᒡᒍᖅᑐᖅᓯᒪᓂᐅᔪᓂ. 
 
ᐃᒃᓯᕙᐅᑖᖅ, ᐱᓕᕆᕝᕕᐅᑉ ᑐᒃᓯᕋᐅᑎᖓᑦ 2011-2012 ᐊᑭᑐᔪᖅᑐᕈᑎᒃᓴᖏᑦ ᐱᖃᓯᐅᔾᔨᓯᒪᒃᑲᓐᓂᖅᐳᑦ $7.0 
ᒥᓕᐊᓐᓂᒃ ᑮᓇᐅᔭᖅᑐᕈᑎᒋᓂᐊᖅᑕᖏᓐᓂᒃ ᐃᒪᖃᐅᑎᑦ ᐊᖅᑯᑎᖓᓐᓄᑦ ᖁᕐᓗᖅᑐᕐᒥ.  ᑖᓐᓇ ᐱᓕᕆᕝᕕᖕᒥ 
ᐊᑕᐅᓯᐅᓪᓗᓂ ᐊᖏᓂᖅᐹᖑᔪᖅ ᐊᑭᑐᔪᓄᑦ ᐱᓕᕆᐊᒃᓴᐅᓂᐊᕐᓗᓂ ᐊᕐᕌᒍᐊᓂ 2011-2012. ᐱᓕᕆᕝᕕᒃ 
ᐊᑐᕈᒫᖅᑕᒃᓴᖃᓚᐅᖅᑐᖅ $1.826-ᓂᒃ ᐊᕐᕌᒍᐊᓂ 2010-2011 ᐊᒻᒪᓗ $7.365 ᒥᓕᐊᓐᓂᒃ ᐊᕐᕌᒍᐊᓂ 2009-
2010 ᑕᒪᑐᒧᖓ ᐱᓕᕆᐊᒃᓴᒧᑦ. ᓇᓗᓇᐃᖅᓯᔾᔪᑎᖏᑦ ᑎᑎᖅᑲᑦ ᑖᒃᑯᓄᖓ ᐱᓕᕆᐊᒃᓴᒧᑦ ᓇᓗᓇᐃᖅᓯᓚᐅᖅᑐᑦ 
ᓄᑖᒥᒃ ᑖᓐᓇ ᓄᓇᓕᐅᔪᖅ ᐃᒪᕐᒧᑦ ᓴᓗᒻᒪᖅᓴᐃᔾᔪᑎᑖᓚᐅᕋᓗᐊᖅᑎᓪᓗᒍ 2003-ᖑᑎᓪᓗᒍ, ᖁᕐᓗᖅᑐᕐᒥᐅᑦ 
“ᐃᒪᖓ ᐅᑦᓯᕈᑎᖃᖅᑑᒐᓗᐊᖅ ᓱᓕ ᐊᖑᒻᒪᑎᖏᒻᒪᑦ ᑲᓇᑕᒥ ᐃᒪᖃᑦᑎᐊᕆᐊᖃᕐᓂᕐᒧᑦ ᒪᓕᒐᖏᓐᓂᒃ.” 
 
ᐃᒃᓯᕙᐅᑖᖅ, ᒪᓕᒐᖏᑦ ᐃᒪᖃᑦᑎᐊᕆᐊᖃᕐᓂᕐᒧᑦ ᓄᓇᑦᑎᓐᓂ ᐱᒻᒪᕆᐅᓂᖅᐹᖑᖃᑕᐅᖕᒪᑦ ᐊᐅᓚᑕᐅᓂᖓᓄᑦ 
ᒐᕙᒪᒃᑯᓐᓄᑦ.  ᓇᓗᓇᖅᑐᖅ ᖃᑦᓯᑦ ᓄᓇᕗᒥ ᓄᓇᓕᐅᔪᑦ ᐊᖑᒻᒪᑎᓯᒪᓕᕐᒪᖔᑕ ᑲᓇᑕᐅᑉ ᒪᓕᒐᖏᓐᓄᑦ 
ᐃᒪᖃᑦᑎᐊᕆᐊᖃᕐᓂᕐᒧᑦ ᐊᒻᒪ ᖃᑦᓯᑦ ᒪᓕᒃᓯᒪᖏᒻᒪᖔᑕ.  ᒪᓕᒐᓕᐅᖅᑎᑦ ᑲᑎᒪᔨᖏᑦ 
ᐃᓱᒪᒃᓴᖅᓯᐅᕈᑎᖃᖅᑎᓪᓗᒋᑦ ᐱᓕᕆᕝᕕ 2009-2010 ᑮᓇᐅᔭᓂᒃ ᐊᑭᑐᔫᑎᓄᑦ ᐊᑐᖅᑐᒃᓴᓂᒃ, ᒪᓕᒐᓕᐅᖅᑎᐅᔪᑦ 
ᐊᑐᓕᖁᔨᒃᑲᓐᓂᓚᐅᖅᑐᑦ ᒐᕙᒪᒃᑯᑦ ᐊᖏᖅᓯᒪᓗᑎᒃ ᓴᖅᑮᓂᕐᒧᑦ ᐅᓂᒃᑳᖑᔪᓂᒃ ᐃᒥᑦᑎᐊᕙᐅᓂᖏᓐᓂᒃ ᓄᓇᕗᒻᒥ 
ᓄᓇᓕᐅᔪᓂ ᐊᑐᓂᑦ ᐃᓱᓕᓚᐅᖅᑎᓐᓇᒍ 2009 ᐊᕐᕌᒍ. ᓱᓕ ᑕᐃᒪᐃᓚᐅᖅᓯᒪᓐᖏᒻᒪᑕ ᐊᒻᒪ ᒪᓕᒐᓕᐅᖅᑎᐅᔪᑦ 
ᐃᒪᐃᖁᔨᕗᑦ ᒥᓂᔅᑕᐅᔪᒥᒃ ᐊᖏᖁᓪᓗᒍ ᓴᖅᑮᖁᓪᓗᒍ ᑕᐃᒪᐃᑦᑐᒥᒃ ᐅᓂᒃᑳᖑᔪᒥᒃ ᐱᔪᓐᓇᖅᓯᑐᐊᖅᐸᑦ. 
 
ᑲᑎᒪᔨᕋᓛᖑᔪᑦ ᐅᔾᔨᕈᓱᓚᐅᕐᒥᔪᑦ ᑲᓇᑕᓕᒫᒥ ᖃᓄᖅᑑᕈᑎᒃᓴᐅᔪᖅ ᑲᒪᒋᔭᐅᓂᖓᓄᑦ ᓄᓇᓕᓐᓂ ᑭᓈᓗᒻᒥ 
ᐱᐅᓴᐃᓂᕐᒧᑦ ᐊᖏᖅᑕᐅᓚᐅᖅᑐᖅ ᐊᒥᓱᓄᑦ ᐊᕕᒃᑐᖅᓯᒪᔪᓄᑦ ᑲᓇᑕᒥ. ᒫᑦᓯ 27, 2009, ᒥᓂᔅᑕᐅᔪᖅ 
ᐊᕙᑎᓕᕆᔨᒃᑯᓐᓄᑦ ᓴᖅᑮᓚᐅᖅᑐᖅ ᒪᓕᒐᓕᐅᖅᑎᒃᑯᓐᓄᑦ ᑕᒪᒃᓱᒪ ᒥᒃᓵᓄᑦ. ᒥᓂᔅᑕᐅᔫᑉ ᐅᓂᒃᑳᖓ 
ᓇᓗᓇᐃᖅᓯᓚᐅᖅᑐᖅ ᐃᒫᒃ “ᓄᓇᕗᑦ, ᑯᐸᐃᒃ ᐊᒻᒪ ᓂᐅᕙᓐᓛᓐ ᐊᖏᖃᑎᖃᓐᖏᒻᒪᑕ ᑎᑎᖅᑲᐅᔪᒥᒃ.” 
ᐅᓂᒃᑳᖑᔪᖅ ᐅᖃᖅᓯᒪᒃᑲᓐᓂᓚᐅᕐᒥᔪᖅ “ᓄᓇᕗᑦ ᖃᓄᖅᑐᕈᑎᒃᓴᐅᔪᒥᒃ ᐊᖏᖅᑑᒐᓗᐊᑦ ᑭᓯᐊᓂᓕ 
ᐃᓱᒫᓗᒍᑎᖃᒻᒪᕆᒻᒪᑕ ᐊᑭᖓᓂᒃ ᐊᑐᓕᖅᑎᑕᐅᓂᐊᕐᓂᖓᓄᑦ ᐊᒻᒪ ᓇᑭᑦ ᑮᓇᐅᔭᖃᖅᑎᑕᐅᒐᔭᕐᒪᖔᑕ 
ᓇᓗᓇᕐᓂᖓᓄᑦ. ᓄᓇᕗᑦ ᐃᑲᔪᖅᑐᐃᓪᓚᕆᒃᑲᔭᖅᑐᑦ ᓇᑭᑦ ᑮᓇᐅᔭᖃᖅᑎᑕᐅᓂᐊᕐᒪᖔᑕ ᖃᐅᔨᒪᓇᓪᓚᕆᓕᖅᑲᑦ.”  
 
ᑲᑎᒪᔨᕋᓛᖑᔪᑦ ᐅᔾᔨᕈᓱᑦᑐᑦ ᒫᓐᓇᐅᔪᖅ ᐱᔾᔪᑕᐅᔪᒥᒃ ᑎᑎᕋᖅᑕᐅᓯᒪᓂᖏᑦ ᐅᑭᐅᖅᑕᖅᑐᒥ ᐃᒥᖏᑦ ᐊᒻᒪ 
ᑭᓈᓗᖏᓐᓄᑦ ᑲᑐᔾᔨᖃᑎᒌᖑᔪᑦ ᐃᓗᓕᖃᕐᒪᑕ ᐱᒻᒪᕆᐅᔪᓂᒃ ᖃᐅᔨᔭᐅᓯᒪᔪᓂᒃ ᐱᔾᔪᑎᖃᖅᑐᑦ ᑭᓈᓗᒻᒧᑦ 
ᑲᒪᒋᔭᐅᓂᖏᓐᓄᑦ ᐅᑭᐅᖅᑕᖅᑐᒥ. 
 
ᖃᐅᔨᒪᒃᑲᓐᓂᖁᔨᒻᒥᔪᖓ ᒪᓕᒐᓕᐅᖅᑎᐅᔪᑦ ᐅᖃᐅᔾᔭᐅᓯᒪᒻᒪᑕ ᐊᑭᖏᓐᓂᒃ ᐊᑐᓕᖅᑎᑦᑎᓂᕐᒧᑦ 
ᖃᓄᖅᑑᕈᑎᒃᓴᐅᔪᑦ ᓄᓇᕗᒻᒥ ᐊᑭᖃᕈᓐᓇᕐᒪᑕ $500 ᒥᓕᐊᓂᒃ. ᒪᓕᒐᓕᐅᖅᑎᐅᔪᑦ ᐅᖃᐅᔾᔭᐅᓗᓯᒪᔪᑦ, ᑭᓯᐊᓂ, 
ᓄᓇᓕᓐᓂ ᒐᕙᒪᒃᑯᓐᓄᓪᓗ ᐱᔨᑦᑎᖅᑎᐅᔪᑦ ᐊᒻᒪ ᐊᕙᑎᓕᕆᔨᒃᑯᑦ ᐱᓕᕆᕙᓪᓕᐊᓯᒪᒻᒪᑕ ᓄᓇᓕᓐᓂ 
ᓱᓇᒃᑯᑖᖃᑦᑎᐊᕐᒪᖔᑕ. 
 
ᐃᒃᓯᕙᐅᑖᖅ, ᒪᓕᒐᓕᐅᖅᑎᐅᔪᑦ ᐅᔾᔨᕈᓱᑦᑐᑦ ᑲᑐᔾᔭᐅᓪᓗᑎᒃ ᐅᖃᖅᑐᖃᓚᐅᕐᓂᖓᓂᒃ ᔪᓚᐃ 8 ᑕᒫᓂ ᐊᕐᕌᒍᒥ 
ᑲᓇᑕᒥ ᐊᒻᒪ ᐅᑭᐅᖅᑕᖅᑐᒥ ᒐᕙᒪᐅᔪᓂᒃ ᑮᓇᐅᔭᖃᖅᑎᑦᑎᓂᐊᕐᓂᖏᓐᓄᑦ ᒫᕐᕉᓐᓂᒃ ᐃᒥᕐᒧᑦ ᐊᒻᒪ ᑭᓈᓗᒻᒧᑦ 
ᐱᖁᑎᕐᔪᐊᖑᒐᔭᖅᑐᒥ ᐱᒋᐊᖅᐸᓪᓕᐊᓂᕐᒧᑦ ᑲᖏᖅᖠᓂᕐᒥ. ᒪᓕᒐᓕᐅᖅᑎᐅᔪᑦ ᐅᔾᔨᕈᓱᓚᐅᕐᒥᔪᑦ ᓰᑎᒻᐱᕆ 15 
ᑕᒫᓂ ᐊᕐᕌᒍᒥ, ᑲᑐᔾᔨᓪᓗᑎᒃ ᑲᓇᑕᒥ ᐊᒻᒪ ᓄᓇᕗᒻᒥ ᐅᖃᐅᓯᐅᓚᐅᖅᑐᖅ 6−ᖑᔪᓄᑦ ᐱᖁᑎᕐᔪᐊᓄᑦ 

ᐱᒋᐊᖅᑕᐅᕙᓪᓕᐊᓂᐊᖅᑐᓄᑦ, ᐃᓚᖓ ᓴᓇᔭᐅᓗᓂ ᓄᑖᖑᔪᖅ ᒥᓪᓗᐊᕐᕕᐅᒐᔭᖅᑐᖅ ᐃᒥᕐᒥᒃ ᐱᐅᓴᐃᓂᕐᒧᑦ 
ᖃᒪᓂᑦᑐᐊᕐᒥ. ᒪᓕᒐᓕᐅᖅᑎᐅᔪᑦ ᐅᔾᔨᕈᓱᒻᒥᔪᑦ ᓰᑎᒻᐱᕆ 16−ᒥ ᑕᒫᓂ ᐊᕐᕌᒍᒥ, ᑲᑐᔾᔭᐅᔪᖅ ᑲᓇᑕᒥ ᐊᒻᒪ 
ᓄᓇᕗᒻᒥ ᑐᓴᖅᑎᑎᔾᔪᑎᑕᖃᓚᐅᕐᒪᑦ ᓴᓇᔭᐅᓂᐊᕐᓂᖓᓄᑦ ᑭᓈᓗᖃᕐᕕᒃᓴᐅᔪᒧᑦ ᐊᒻᒪ ᐃᒥᕐᒥ ᐱᐅᓴᐃᕕᒻᒧᑦ 
ᑭᒻᒥᕈᕐᒥ. ᒪᓕᒐᓕᐅᖅᑎᐅᔪᑦ ᕿᓚᓈᖅᐳᑦ ᑐᓴᖅᑎᑕᐅᕙᓪᓕᐊᓂᕆᖃᑦᑕᓂᐊᖅᑕᖏᓐᓂᒃ ᖃᓄᐃᓕᐅᓕᕐᓂᖏᓐᓄᑦ 
ᑕᒪᒃᑯᐊ ᐊᑑᑎᖃᒻᒪᕆᑦᑐᑦ ᐱᓕᕆᐊᖑᔪᑦ. 
 
ᓰᑎᒻᐱᕆ 23−ᒥ, ᑕᒫᓂ ᐊᕐᕌᒍᒥ, ᓄᓇᕗᑦ ᒐᕙᒪᒃᑯᖏᑦ ᓴᖅᑮᓚᐅᕐᒪᑕ ᑐᓴᕈᑎᐅᔪᒥᒃ ᐅᖃᖅᓯᒪᓪᓗᑎᒃ ᐃᒫᒃ 
“ᓄᓇᕗᑦ ᒐᕙᒪᒃᑯᖏᑦ ᐱᔭᕇᓚᐅᕐᒪᑕ ᖃᑦᑕᕐᔪᓛᓄᑦ ᐊᑐᒃᑲᓐᓂᕈᓐᓇᖅᑐᓂ ᐱᓕᕆᓂᕐᒧᑦ ᐊᐅᓚᓂᕆᓚᐅᖅᑕᖓᓂᒃ 
ᐃᖃᓗᓐᓂ, ᑲᖏᖅᖠᓂᕐᒥ ᐊᒻᒪ ᖁᕐᓗᖅᑐᒥ. ᐃᒻᒥᑰᖅᑐᒥ ᖃᐅᔨᓴᓚᐅᖅᑐᑦ ᖃᐅᔨᓂᕆᓚᐅᖅᑕᖏᑦ ᑕᐃᒪᐃᑦᑐᓄᑦ 
ᐱᓕᕆᐊᓄᑦ ᓇᓗᓇᐃᖅᓯᓚᐅᕐᒪᑕ  ᐊᑭᑐᓗᐊᖅᑐᒻᒪᕆᐅᒻᒪᑦ ᑲᒪᓇᓱᐊᕐᓗᓂ ᐊᑐᒃᑲᓐᓂᕈᓐᓇᖅᑐᓕᕆᓂᕐᒥᒃ.” 
 
ᒪᓕᒐᓕᐅᖅᑎᐅᔪᑦ ᖁᕕᐊᒋᔭᖃᓚᐅᓐᖏᑦᑑᒐᓗᐊᑦ ᑕᐃᒪᐃᑦᑐᒥ ᑐᓴᖅᑎᑕᐅᔭᕆᐊᒃᓴᖅ, ᒪᓕᒐᓕᐅᖅᑎᐅᔪᑦ 
ᐅᔾᔨᕈᓱᓚᐅᖅᑐᑦ ᑐᓴᒐᒃᓴᐅᔪᖅ ᐅᖃᖅᓯᒪᒃᑲᓐᓂᓚᐅᕐᒥᒻᒪᑦ “ᐊᕙᑎᓕᕆᔨᒃᑯᑦ ᐊᒻᒪ ᓄᓇᓕᓐᓂ ᒐᕙᒪᒃᑯᓄᓪᓗ 
ᐱᔨᑦᑎᖅᑎᐅᔪᑦ ᐱᓕᕆᖃᑎᒋᒻᒪᑎᒃ ᖃᐅᔨᒃᑲᓐᓂᕋᓱᐊᖅᑐᑎᒃ ᐊᒃᓯᕕᐅᔪᑦ ᑲᒪᒋᔭᐅᖃᑦᑕᕐᓂᖏᓐᓄᑦ ᑕᒪᕐᒥᓕᒫᖅ. 
ᓄᓇᓕᓐᓂ ᐊᒻᒪ ᒐᕙᒪᒃᑯᓐᓄᑦ ᐱᔨᑦᑎᖅᑎᐅᔪᑦ ᓯᕗᒃᑲᑕᖅᑎᐅᓂᐊᖅᑐᑦ ᓴᖅᑮᓂᕐᒧᑦ ᓄᓇᕗᓕᒫᒥ ᐊᒃᓯᕕᓕᕆᓂᕐᒧᑦ 
ᖃᓄᖅᑑᕈᑕᐅᓂᐊᖅᑐᓂᒃ ᐱᖃᓯᐅᔾᔨᒐᔭᖅᑐᑦ ᐊᑕᖏᕐᓗᒋᑦ ᕿᒥᕐᕈᓇᓪᓗᒋᑦ ᒫᓐᓇᐅᔪᖅ ᐊᒃᓯᕕᓐᓄᑦ ᑲᒪᔾᔪᓯᐅᕙᒃᑐᑦ 
ᓄᓇᕗᒻᒥ. 
 
ᖃᓄᖅᑑᕈᑎᒃᓴᐅᔪᖅ ᕿᒥᕐᕈᓂᐊᖅᑐᖅ ᖃᓄᐃᓕᐅᕈᓐᓇᕐᒪᖔᑕ ᐊᒃᓱᕕᐅᔪᑦ ᑲᒪᒋᔭᐅᓂᖏᓐᓄᑦ ᓄᓇᕗᒻᒥ, 
ᐱᖃᓯᐅᑎᓗᒋᑦ ᐊᑐᒃᑲᓐᓂᕈᓐᓇᖅᑐᓕᕆᓂᖅ, ᐃᑭᑦᑎᕕᖃᕐᓂᖅ ᐊᒻᒪ ᐳᓪᓚᕈᖅᑎᑕᐅᔪᓐᓇᕐᒪᖔᑦ.” ᑲᑎᒪᔨᕋᓛᖑᔪᑦ 
ᖁᕕᐊᓱᓚᐅᖅᑐᑦ ᑐᓴᖅᑎᑕᐅᔭᕆᐊᒃᓴᖅ ᑕᒪᒃᑮᒃ ᐱᓕᕆᕕᐅᔪᒃ ᐱᓕᕆᖃᑎᒌᓐᓂᖏᓐᓂᒃ ᐊᒃᓯᕕᓕᕆᓂᕐᒧᑦ ᐊᒻᒪ 
ᕿᓚᓈᕆᔭᖃᖅᑐᑎᒃ ᑐᓴᖅᑎᑕᐅᓯᒪᐃᓐᓇᕐᓂᐊᕐᓂᒥᓐᓂᒃ ᑕᒪᒃᓱᒥᖓ ᐱᒻᒪᕆᐅᔪᒥᒃ. ᒪᓕᒐᓕᐅᖅᑎᐅᔪᑦ 
ᑎᓕᐅᕆᒃᑲᓂᖅᐳᑦ ᑕᒪᒃᑮᓐᓂ ᐱᓕᕆᕕᐅᔫᓐᓂᒃ ᑲᔪᓯᓐᓇᖁᓪᓗᒋᑦ ᐅᒃᐱᕈᓱᓖᓇᓱᐊᖅᑎᓪᓗᒋᑦ ᒐᕙᒪᑐᖃᒃᑯᓐᓂᑦ 
ᑮᓇᐅᔭᖃᖅᑎᑦᑎᓂᕐᒧᑦ ᐱᐅᓯᒋᐊᖅᑕᐅᓂᖏᓐᓄᑦ ᓄᓇᕗᒻᒥ ᐊᒃᓯᕕᐅᔪᑦ ᒪᓕᓐᓂᐊᕐᒪᑖ ᓄᑖᖑᔪᓂᒃ ᒐᕙᒪᒃᑯᓐᓂᑦ 
ᒪᓕᒋᐊᖃᖅᑎᑕᐅᔪᓂᒃ. 
 
ᐃᒃᓯᕙᐅᑖᖅ, ᐱᓕᕆᕕᐅᔪᖅ 2011-2012 ᐊᖏᖅᑕᐅᓯᒪᓐᖏᑦᑐᑦ ᑮᓇᐅᔭᑦ ᐊᑭᑐᔫᑎᓄᑦ ᐊᑐᖅᑐᒃᓴᐃᑦ 
ᑎᑎᕋᖅᓯᒪᓂᖏᑦ ᓇᓗᓇᐃᖅᓯᓯᒪᔪᑦ $2.25 ᒥᓕᐊᓐ ᑐᓂᔭᐅᓂᐊᖅᑐᑦ ᐃᖃᓗᐃᑦ ᓄᓇᓕᐸᐅᔭᒃᑯᖏᓐᓄᑦ 
ᐃᓗᐃᒃᑲᐅᓗᒋᑦ ᑮᓇᐅᔭᖃᖅᑎᑦᑎᓗᑎᒃ ᐅᕘᓴ ᒐᕙᒪᑐᖃᒃᑯᑦ ᒑᓯᒧᑦ ᑖᒃᓯᔭᐃᓂᕐᒧᑦ ᑮᓇᐅᔭᖁᑎᖏᓐᓄᑦ. 
ᒪᓕᒐᓕᐅᖅᑎᐅᔪᑦ ᐊᑎᓕᖁᔨᓚᐅᖅᑐᑦ ᒥᓂᔅᑕᐅᔪᖅ ᓴᖅᑮᓗᓂ ᐊᕐᕌᒍᑕᒫᖅᓯᐅᑎᓂᒃ ᐅᓂᒃᑳᖑᔪᓂᒃ ᑎᓯᒃᑯᑦ 
ᐊᑐᖅᑕᒥᓂᖏᓐᓂᒃ ᑮᓇᐅᔭᓂᒃ ᑖᓐᓇ ᐊᖏᖃᑎᒌᒍᑕᐅᔪᖅ ᐊᑐᕐᓗᒍ, ᑕᐃᒪᓕ ᒪᓕᒐᓕᐅᖅᑎᐅᔪᑦ ᐊᒻᒪ ᐃᓄᐃᑦ 
ᖃᐅᔨᒪᑦᑎᐊᓂᖅᓴᐅᓂᐊᓕᖅᐳᑦ ᖃᓄᓪᓚᕆᒃ ᑮᓇᐅᔭᑦ ᐊᑐᖅᑕᐅᓯᒪᒻᒪᖓᑕ. ᒪᓕᒐᓕᐅᖅᑎᐅᔪᑦ ᑎᓕᐅᕆᒃᑲᓂᖅᑐᑦ 
ᐱᓕᕆᕕᐅᔪᖅ ᐃᓱᒪᒋᐊᕈᓐᓇᕐᒪᖔᖅ ᐊᖏᖃᑎᖃᕋᓱᐊᕐᓗᑎᒃ ᐊᓯᖏᓐᓂᒃ ᓄᓇᓕᐅᔪᓂᒃ 
ᓴᖅᑭᔮᖅᑎᑦᑎᔪᓐᓇᖅᑐᓂᒃ ᑲᒪᔪᓐᓇᕋᔭᕐᒪᖔᑕ ᑕᐃᒪᐃᑦᑐᒥᒃ ᐋᖅᑭᒃᓯᒪᓂᕐᒥᒃ. 
 
ᒪᓕᒐᓕᐅᖅᑎᐅᔪᑦ ᐅᔾᔨᕈᓱᓚᐅᒥᔪᑦ ᐱᓕᕆᕕᐅᔪᑦ ᐊᖏᖅᑕᐅᓯᒪᓐᖏᑦᑐᑦ 2011-2012 ᐊᑭᑐᔫᑎᓄᑦ 
ᒥᒃᓴᐅᓴᒃᓯᒪᔪᑦ ᐱᖃᓯᐅᔾᔨᔪᑦ $5 ᒥᓕᐊᓂᒃ ᑮᓇᐅᔭᓂᒃ ᐊᒥᓲᑎᓄᑦ ᐊᑭᑐᔫᑎᓄᑦ, ᐱᖃᓯᐅᔾᔨᓪᓗᑎᒃ ᐃᒪᐃᑦᑐᓂ 
ᓄᓇᓯᐅᑎᓄᑦ ᓱᓇᒃᑯᑖᓄᑦ ᓴᓇᔾᔪᑎᒃᓴᓄᑦ, ᓄᓇᓕᓐᓂ ᐸᕐᓇᓂᕐᒧᑦ ᖃᐅᔨᓴᕈᑎᓄᑦ, ᐃᓗᐃᒃᑲᐅᔪᑦ ᐊᑭᑐᔫᑎᓄᑦ 
ᐱᓕᕆᐊᓄᑦ, ᑐᐊᐸᔭᑕᕈᑎᒃᓴᓄᑦ ᐱᓕᕆᐊᓄᑦ, ᐊᒻᒪ ᑯᕕᔪᖃᕐᓂᖅᐸᑦ ᓴᓗᒻᒪᓴᐃᔾᔪᑎᒃᓴᓄᑦ. ᒪᓕᒐᓕᐅᖅᑎᐅᔪᑦ 
ᑎᓕᐅᕆᒃᑲᓐᓂᓚᐅᖅᑐᑦ ᐱᓕᕆᕕᐅᔪᒥ ᑎᑎᕋᑦᑎᐊᖅᓯᒪᖁᔨᓪᓗᑎᒃ ᐊᒡᒍᖅᓯᒪᓗᑎᒃ ᑕᒪᒃᑯᐊ ᐱᓕᕆᐊᖑᔪᑦ 
ᐊᕐᕌᒍᑕᒫᖅᓯᐅᑎᓂᒃ ᐊᑭᑐᔫᑎᓄᑦ ᑎᑎᖅᑲᐅᔪᓂᒃ ᓴᖅᑭᑕᐅᓯᒪᔪᑦ ᒪᓕᒐᓕᐅᕐᕕᒻᒥ, ᐃᓱᒪᒋᓪᓗᒋᑦ ᐊᑐᕐᓂᐊᕐᒪᑕ 
15%−ᖏᓐᓂᒃ ᐱᓕᕆᕕᐅᔪᑉ ᑲᑎᑦᑐᒋᑦ ᑮᓇᐅᔭᓂᒃ ᐊᑐᕐᓂᐊᖅᑕᖏᓐᓂᒃ. 
 
ᒪᓕᒐᓕᐅᖅᑏᑦ ᐅᔾᔨᕈᓱᓚᐅᕐᒥᔪᑦ ᐱᓕᕆᕕᐅᔪᑉ ᐊᖏᖅᑕᐅᓯᒪᓐᖏᑦᑐᑦ 2011-2012 ᐊᑭᑐᔫᑎᓄᑦ 
ᒥᒃᓴᐅᓴᒃᑕᐅᓯᒪᔪᑦ ᐱᖃᓯᐅᔾᔨᔪᑦ $440,000 ᑮᓇᐅᔭᑦ ᒥᑭᑦᑑᑎᓄᑦ ᐊᑭᑐᔪᓄᑦ ᐱᓕᕆᐊᖑᓂᐊᖅᑐᑦ 
ᐊᕙᓗᓕᐅᕈᑎᓄᑦ ᐊᐳᒻᒧᑦ ᓄᓇᓕᐅᔪᓂ ᐃᖃᓗᑦᑑᑦᑎᐊᖅ, ᐃᒡᓗᓕᒑᕐᔪᒃ, ᐅᖅᓱᖅᑑᖅ ᐊᒻᒪ ᓇᐅᔮᑦ. 
ᒪᓕᒐᓕᐅᖅᑎᐅᔪᑦ ᕿᓚᓈᖅᐳᑦ ᑐᓴᖅᑎᑕᐅᖃᑦᑕᕐᓂᐊᕆᐊᒃᓴᖅ ᑖᒃᑯᓇᓐᖓᑦ ᐱᓕᕆᐊᖑᔪᓂᑦ. 

ᐃᒃᓯᕙᐅᑖᖅ, ᖃᑯᑎᒃᑯᑦ, ᒪᓕᒐᓕᐅᖅᑎᓕᒫᑦ ᑎᑎᖅᑲᐅᓯᐊᖅᐸᒥᒻᒪᑕ ᒐᕙᒪᒃᑯᓐᓂᑦ ᓇᓗᓇᐃᔭᐃᓯᒪᔪᓂᒃ ᑮᓇᐅᔭᑦ 
ᐊᑐᖅᑐᒃᓴᐃᑦ ᓄᒃᑎᑕᐅᓂᖏᓐᓄᑦ ᑕᒪᒃᑯᓇᓐᖓᑦ ᐊᑭᑐᔫᑎᓂᒃ ᐊᕐᕌᒍ ᐃᓗᐊᓂ ᓄᒃᑎᖅᑕᐅᔪᒥᓂᕐᓂᒃ. ᑕᐃᒪᓕ 
ᒪᓕᒐᓕᐅᖅᑎᐅᔪᑦ ᑐᓴᐅᒪᑎᑕᐅᔭᕆᐊᖃᓪᓚᕆᒻᒪᑕ ᖃᓄᐃᓪᓚᕆᓕᕐᓂᖏᓐᓂᒃ ᐊᑭᑐᔫᑕᐅᔪᑦ ᐱᓕᕆᐊᖑᔪᑦ 
ᐊᑦᑐᖅᑕᐅᓯᒪᓂᖃᖅᑐᑦ ᑕᒪᒃᑯᓇᓐᖓᑦ ᓄᒃᑎᑕᐅᔪᓂᒃ ᐊᒻᒪ ᑎᓕᐅᕆᒃᑲᓂᖅᑐᑎᒃ ᒐᕙᒪᒃᑯᓐᓂᑦ 
ᑐᓴᐅᒪᑎᑦᑎᐊᖃᑦᑕᖁᔨᓪᓗᑎᒃ ᓇᓗᓇᓐᖏᑎᐊᖅᑐᓂᒃ ᑐᑭᓯᒋᐊᕈᑎᒃᓴᐅᔪᓂᒃ ᑕᒪᒃᑯᓂᖓ ᖃᐅᔨᒪᑎᑦᑎᔾᔪᑕᐅᔪᓂᒃ 
ᐱᔾᔪᑎᖃᕐᓗᑎᒃ ᐱᔾᔪᑎᖏᓐᓂᒃ ᖃᓄᐃᒻᒪᑦ ᑮᓇᐅᔭᑦ ᓄᒃᑎᖅᑕᐅᓚᐅᕐᒪᖔᑕ. 
 
ᒪᓕᒐᓕᐅᖅᑎᐅᔪᑦ ᐃᓕᓴᖅᓯᕗᑦ ᐱᓕᕆᕕᐅᔪᒥᒃ ᓇᓗᓇᐃᖅᓯᓯᒪᔭᕆᐊᖃᕐᓂᖏᓐᓂᒃ ᐅᖅᓱᐊᓗᖃᐅᑎᖃᕐᕕᐅᔪᑦ 
ᓄᓇᑦᑎᓐᓂ. ᐊᖏᓪᓕᕙᓪᓕᐊᓂᖏᓐᓂᒃ ᓄᓇᓕᐅᔪᑦ ᐊᒻᒪ ᐱᑐᐃᓐᓇᐅᔪᓐᓃᐸᓪᓕᐊᔪᑦ ᒐᕙᒪᑐᖃᒃᑯᓐᓂᑦ 
ᒪᓕᒋᐊᖃᖅᑎᑕᐅᔪᑦ ᑕᐃᒪᐃᑎᓪᓗᒋᑦ ᐱᓕᕆᕕᐅᔪᑦ ᓄᑖᓐᖑᕆᐊᑲᓐᓂᕆᐊᖃᕐᓂᐊᖅᑐᑦ ᐊᒻᒪ ᐊᖏᓪᓕᒋᐊᕐᓗᑎᒃ 
ᑕᒪᒃᑯᐊ ᐅᖅᓱᐊᓗᖃᐅᑎᖃᐅᑎᖏᑦ. ᐱᐅᓯᒋᐊᖅᑕᐅᓂᖏᑦ ᑕᐃᒪᐃᑦᑐᓂ, ᓯᕕᑐᔪᒃᑯᑦ, 
ᐃᑲᔪᖅᐹᓪᓕᑐᐃᓐᓇᕆᐊᖃᖅᑎᑐᖅ ᓄᓇᓕᓐᓅᖅᓯᖃᑦᑕᕆᐊᖃᕈᓐᓃᕋᔭᕐᒪᑕ ᖃᖓᑕᓲᒃᑯᑦ 
ᑎᑭᑎᑦᑎᒋᐊᖃᕐᓂᕆᕙᒃᑕᖏᑦ ᐅᓱᖅᐊᓗᓐᓂᒃ, ᑕᐃᒪᐃᖃᑦᑕᖅᓯᒪᒻᒪᑕ ᐊᕐᕌᒍᓂ ᐊᓂᒍᖅᑐᓂ. 
 
ᐃᒃᓯᕙᐅᑖᖅ, ᑕᒪᔾᔭ ᒪᑐᐃᖅᓯᔾᔪᑎᒃᑲ ᑖᒃᑯᓄᖓ 2011-2012 ᐊᑭᑐᔫᑎᓄᑦ ᑮᓇᐅᔭᓄᑦ ᐊᑐᖅᑐᒃᓴᓄᑦ ᓄᓇᓕᓐᓄᑦ 
ᐊᒻᒪ ᒐᕙᒪᒃᑯᓐᓄᑦ ᐱᔨᑦᑎᖅᑎᓄᑦ. ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕋᒻᐹᑦ. ᐱᒋᐊᓚᐅᖏᓂᑦᑎᓐᓂ, ᒪᓕᒐᖅ 77(1) 10-ᒥᓂᓯᒥᑦ 
ᐅᖃᕈᓐᓇᕐᕕᖃᕋᔅᓯ. ᒪᓕᒐᕐᓗ 77(2) ᐃᒃᓯᕙᐅᑕᖅ ᐊᖏᕈᓂᐅᒃ ᒪᓕᒐᓕᐅᖅᑎ ᐊᑕᐅᓯᐊᖏᓪᓗᓂ ᐅᖃᕈᓐᓇᖅᑐᖅ 
ᐊᖏᖅᑕᐅᓚᐅᕐᓗᓂ ᒪᓕᒐᓕᐅᖅᑎᓄᑦ. ᐊᐱᖅᑯᑎᓯ ᒪᒃᐱᒐᐃᑦ ᓇᓪᓕᑭᑦᑕᓕᕈᑦᑎᒍ ᒥᔅᓴᐅᓴᔭᐅᓯᒪᔪᑦ ᐊᑭᑐᔫᑏᑦ 
ᐅᖃᐅᓯᕆᖃᑦᑕᓂᐊᕐᓗᓯᐅᒃ. ᒥᔅᑕ ᐅᑲᓕᖅ.  
 
ᐅᑲᓕᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᒥᓂᔅᑕᐅᔪᖅ ᑐᓐᖓᓱᑎᑦᑐᒍ ᐃᖅᑲᓇᐃᔭᖅᑎᖏᓪᓗ. ᑖᒃᑯᐊ 
ᐅᓂᒃᑳᕆᖅᑲᐅᔭᖏᑦ ᓴᓂᓪᓕᑯᓗᒻᒪ ᐅᖃᐅᓯᐅᖅᑲᐅᒻᒪᑕ ᑖᒃᑯᐊ ᑲᖏᖅᓯᓂᕐᒥ ᐱᓐᖑᐊᕕᔅᓴᐅᒐᔭᖅᑐᒧᑦ 
ᑕᑯᓐᓈᖑᐊᖅᑐᒍ ᖃᓄᐊᓗᑭᐊᖅ ᓴᓇᔭᐅᓛᕐᒪᖔᖅ.  
 
ᑕᒫᓂᓕ ᐃᖃᓗᓐᓂ ᐊᐅᓚᔨᒐᒪ ᐊᖏᓪᓕᒐᓛᑐᐊᕋᑦᑕ ᑕᐅᓐ-ᕈᓚᐅᖅᓯᒪᒐᑦᑕ ᐃᑲᔪᖃᑦᑕᓕᖅᑐᑕᓗ ᑕᒪᒃᑯᓄᖓ 
ᐊᑭᑐᔪᖅᓯᐅᑎᓂᑦ ᑖᒃᓰᔭᖅᑐᑕ ᑕᒫᓂᒥᐅᑕᐅᓪᓗᑕ. ᒥᑭᓂᖅᓴᐅᓪᓗᑕᓕ ᑖᔅᓱᒥᖓ ᑲᖏᖅᓯᓂᕐᒥ ᓄᓇᕗᑦ ᓄᓇᒋᔭᕗᑦ 
ᐃᖃᓗᓐᓂ ᑕᒫᓂ ᑖᒃᓰᔭᓕᓚᐅᖅᓯᒪᒐᑦᑕ ᐃᑲᔪᒃᑲᓐᓂᕐᓂᐊᕋᑦᑕ ᐅᕙᒍᑦ ᐱᔪᒪᓪᓚᕆᑦᑕᖏᓐᓂ.  
 
ᑖᒃᑯᐊ ᑲᖏᖅᓯᓂᕐᒥᐅᑕᐃᑦ ᐸᕐᓇᐸᓪᓕᐊᒻᒪᖔᑕ ᖃᐅᔨᒋᐊᖅᑎᑕᐅᔪᒪᒐᓗᐊᖅᑐᖓ ᑖᔅᓱᒧᖓ ᒥᓂᔅᑑᔪᒧᑦ 
ᓄᓇᓕᓐᓄᑦ ᒐᕙᒪᓕᕆᔨᒃᑯᓐᓄᑦ. ᖁᔭᓐᓇᒦᒃ. 
 
ᐃᒃᓯᕙᐅᑖᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒡᓗ ᐊᐱᕆᒐᕕᑦ ᑖᑉᓱᒧᖓ ᑲᖏᖅᖠᓂᖅ 
ᑖᒃᓰᔭᖃᑦᑕᓕᕋᔭᕐᒪᖔᑦ ᓄᓇᓕᒃ ᐃᖃᓗᒃᑎᑐᑦ. ᒫᓐᓇ ᐅᖃᐅᔾᔭᐅᓯᒪᖏᑦᑐᖓ ᖃᓄᖅ ᐸᕐᓇᖕᒪᖔᑕ, ᖃᓄᕐᓗ 
ᐃᓱᒪᖃᕐᒪᖔᑕ ᑕᒪᑐᒧᖓ. ᒫᓐᓇ ᖃᐅᔨᒪᓐᖏᑦᑐᖓ ᐅᖃᐅᔾᔭᐅᓯᒪᓐᖏᓐᓇᒪ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐃᒃᓯᕙᐅᑖᖅ, ᖁᔭᓐᓇᒦᒃ, ᒥᓂᔅᑕ. ᐄ, ᑕᐃᒫᓪᓕ ᕿᓂᕋᓱᒋᐊᖃᕋᑦᑕ ᐃᑲᔪᖃᑎᒌᓪᓗᑕ 
ᐱᔪᒪᔭᐅᓪᓚᕆᑦᑐᓂᒃ. ᑲᖏᖅᓯᓂᕐᓗ ᖁᕕᐊᒋᔭᕋ ᒪᑭᑉᐸᓪᓕᐊᔪᖅ, ᐅᐸᑦᑕᐅᕙᓪᓕᐊᓪᓗᓂ ᑕᒪᒃᑯᓄᖓ 
ᐃᖅᑲᓇᐃᔮᓄᑦ.  
 
ᑕᐃᒪᐃᑎᓪᓗᒍ ᐱᔪᓐᓇᕐᓂᖏᑦ ᐱᕈᖅᐸᓪᓕᐊᒋᐊᖃᕐᖓᑕ ᓄᓇᓖᑦ ᐊᖏᓪᓕᕙᓪᓕᐊᑎᓪᓗᒋᑦ. ᑕᐃᒫᒃ ᑕᒪᓐᓇ 
ᐊᑐᕈᒥᓇᕐᓂᐊᖅᑑᒐᓗᐊᖅᑲᐃ ᓴᓐᖐᕙᓪᓕᐊᑎᓪᓗᒍ ᑮᓇᐅᔭᒃᑯᓪᓗ ᐱᔪᓐᓇᕐᓂᖃᑉᐸᓪᓕᐊᑎᓪᓗᒍ 

ᐃᓐᓇᓵᕈᖅᐸᓪᓕᐊᔫᔮᖅᑐᑎᒍ ᑕᑯᓐᓈᕋᒃᑯᑦ ᑲᖏᖅᓯᓂᖅ ᐱᕈᖅᐸᓪᓕᐊᔪᖅ. ᐃᖃᓗᐃᑦ ᑕᐃᒪᐃᓚᐅᕐᒥᒻᒪᑦ 
ᒪᑭᑉᐸᓪᓕᐊᓪᓗᓂ.  
 
ᓱᓕ ᒪᑭᒪᖏᑦᑎᐊᕋᓗᐊᖅᑐᒍᑦ ᑕᒫᓂ ᐃᖃᓗᓐᓂ ᑭᓯᐊᓂᓕ ᐃᑲᔪᕈᓐᓇᐸᑦᑐᒍᑦ. ᐊᒻᒪᓗ ᐃᑲᔪᕆᐊᖃᕐᖓᑕ 
ᒐᕙᒪᐅᖃᑎᒥᓂᒃ. ᑕᐃᒫᒃ ᑕᑯᓐᓈᖅᑐᒍᑦ ᑲᑉᐱᐊᓇᓐᖏᑦᑐᖅ. ᑭᓯᐊᓂ ᐃᑲᔪᖃᑎᒌᑦᑐᓂ ᐊᒥᓱᒃᑲᓂᕐᓂᒃ 
ᓴᓇᒋᐊᒃᑲᓐᓂᕈᓐᓇᕋᓗᐊᕋᑦᑕ ᑕᒫᓂ ᓄᓇᕗᑦᒥ.  
 
ᑖᓐᓇ ᒥᓂᔅᑕ ᐃᓚᒋᐊᒃᑲᓂᖅᑲᕋ ᖃᓄᒃᑲᓐᓂᖅ ᕿᒥᕐᕈᕙᓪᓕᐊᒍᓐᓇᕐᒪᖔᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ. ᐄᓛᒃ, ᐊᖏᖃᑎᒋᕙᒋᑦ ᑕᒪᒃᑯᐊ ᓄᓇᓕᑦ ᑕᒪᕐᒥᒃ ᓇᐅᒃᑯᑦ 
ᐃᑲᔪᕈᓐᓇᕌᖓᒥᒃ ᐃᑲᔪᖃᑦᑕᕆᐊᖃᕐᓂᖏᑦ, ᐱᕈᖅᐸᓪᓕᐊᓂᖏᓪᓗ ᒪᓕᒃᖢᒋᑦ.  
 
ᑕᒪᒃᑯᐊ ᐃᒻᒥᓂᒃ ᓇᐅᒃᑯᑦ ᑮᓇᐅᔭᓂᒃ ᑲᑎᖅᓯᔪᓐᓇᕐᓂᖏᓐᓂᒃ ᑖᒃᓯᔭᕐᓂᒃᑯᑦ ᐃᒻᒪᖄ ᐊᓯᐊᒍᑦ 
ᕿᒥᕐᕈᕙᓪᓕᐊᔭᕆᐊᖃᕐᓂᖏᑦ ᓇᓗᓇᓐᖏᑦᑐᖅ. ᓄᓇᓕᒃ ᓇᓕᐊᒥᐊᖅ ᐃᓵᖓᑐᐃᓐᓇᕈᒪᓲᖑᖏᒻᒥᖕᒪᑦ ᑕᒪᓐᓇ 
ᐅᖃᐅᓯᕆᔭᐃᑦ ᐊᖏᖃᑎᒋᔭᕋ, ᑐᑭᓯᐊᑦᑐᐊᖅᑐᒍᓗ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑖᓐᓇ ᒥᓂᔅᑑᔪᖅ ᒪᑉᐱᕈᑎᖓᓂ ᐅᓂᒃᑳᖃᐅᒻᒪᑦ ᑕᒪᓐᓇᒎᖅ 
ᖃᐅᒻᒪᖅᑯᑎᓕᕆᓂᕐᒧᑦ ᑐᕌᖅᐸᓪᓕᐊᒐᓱᓐᓂᖅ ᑕᒪᒃᑯᓄᖓ ᐊᑦᑕᐅᑎᓄᑦ ᐃᑭᑉᐸᑦᑐᓄᑦ ᑖᓐᓇᒎᖅ ᖃᐅᔨᒪᔨᑕᕐᒥᒃ 
ᐋᓯᑦ ᐃᓇᑦᑎᓂᐊᕐᖓᑕᒎᖅ ᑖᒃᑯᓄᖓ.  
 
ᖃᖓᓪᓚᕆᒃ ᐊᑐᐃᓐᓇᐅᔪᒥᒃ ᑕᑯᔪᓐᓇᓛᕐᒪᖔᑕ ᐅᓂᒃᑳᕈᔪᑦᑑᔮᖅᑲᐅᓪᓗᓂ ᑖᓐᓇᖃᐃ ᐃᓗᓕᖓ 
ᐅᓂᒃᑳᕆᒋᐊᒃᑲᓐᓂᑲᐃᓐᓇᕈᓐᓇᖅᑲᒍ ᖁᕕᐊᒋᑐᐃᓐᓇᕋᔭᕐᒥᔭᕋᓗᐊᕋ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ. ᑕᒪᓐᓇᐃᓛᒃ ᐊᒃᑕᑯᓕᕆᓂᖅ ᐅᖃᐅᓯᕆᑲᑕᐃᓐᓇᕋᑦᑎᒍᑦ ᓄᓇᓕᖕᓂᓗ 
ᐅᖃᐅᓯᐅᖏᓐᓇᖅᐸᓪᓕᐊᓪᓗᓂ. ᑕᑯᔪᒥᓇᓐᖏᓯᐊᕐᒪᑕ ᐊᒻᒪ ᓄᓇᑦᓯᐊᕚᓗᒃᐳᑦ ᓄᓇᒥ ᐃᓗᒃᑐᖅᑎᕆᑐᐃᓐᓇᕐᓗᑕ 
ᐊᒃᑕᑯᓂᒃ ᐴᖅᑲᐃᕕᒋᑐᐃᓐᓇᕐᓗᒍ ᓴᐅᓗᒋᓪᓗ.  
 
ᑖᓐᓇᓗ ᓴᐅᓯᒪᔪᖅ ᐊᑐᒐᒃᓴᐅᔪᓐᓃᖅᖢᓂᒃ. ᑕᐃᒪᓐᓇᐃᑦᑐᓂᒃ ᑕᑯᔪᒥᓇᓐᖏᒻᒪᑕ ᑕᒫᓂ ᐅᑭᐅᖅᑕᖅᑐᒥ 
ᑕᐃᒪᓐᓇᐃᑦᑐᒧᑦ ᐱᓕᕆᔨ, ᓇᓂᒥᐊᖅ ᒐᕙᒪᒃᑯᓐᓂ ᐅᕙᑦᑎᓐᓂᓘᓐᓃᑦ CGS-ᑯᓐᓂ ᑕᒪᑐᒥᖓ ᖃᓄᖅ 
ᐱᓕᕆᐊᖑᓇᔭᕐᒪᖔᑦ ᖃᐅᔨᒪᔪᓂᒃ ᐱᑕᖃᖏᓐᓂᖓᓄᑦ.  
 
ᑭᓯᐊᓂ ᖃᐅᔨᓴᖅᑎᓄᑦ ᑕᒪᒃᑯᓂᖓ ᓵᓪᓗᑕᐅᓲᖑᖕᒪᑦ. ᑕᐃᒃᑯᐊ ᑕᒪᑐᒥᖓ ᖃᐅᔨᓴᖅᑐᑦ, ᐅᖃᖅᑲᐅᒐᒪ 
ᓇᓗᓇᐃᖅᓯᒪᔪᒥᒃ ᓴᖅᑭᑦᓯᔪᒥᒋᔭᕗᑦ ᓱᓇᓗᒃᑖᑦ ᓈᒻᒪᓈᖅᐸᑕ ᑎᓰᕙ ᑖᓐᓇ ᐅᑭᐅᖅ ᐃᓗᐊᓂ ᑎᓰᕙ ᓄᖑᑉᐸᑦ 
ᓇᓗᓇᐃᕋᔭᕋᓗᐊᖅᖢᒍ. ᖁᔭᓐᓇᒦᒃ, ᐃᒃᓯᕙᐅᑖᖅ ᑐᑭᓯᓇᖅᑐᒃᓴᐅᕗᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᓱᓖᒃᑯᐊ ᓱᓕ ᓴᐅᓯᕙᑦᑐᖅ, ᑕᒫᓂᓕ ᖃᖅᑲᓕᐅᕋᓱᑦᑑᔮᓕᕋᑦᑕ. ᑖᓐᓇ 
ᒥᓂᔅᑑᔪᖅ ᑕᐅᕗᖓ ᐊᑦᑕᕕᑦᑎᓐᓄᑦ ᑕᑯᔭᖅᑐᕈᓐᓇᖅᑲᑦ ᖃᖅᑲᔮᖑᔮᓕᕐᖓᑦ ᑕᐃᓐᓇ ᐱᕈᖅᐸᓪᓕᐊᑐᐃᓐᓇᖅᑐᖅ.  

ᑕᒪᓐᓇ ᑕᑯᒥᓇᓐᖏᒻᒪᑦ ᐊᒻᒪᓗ ᐱᓗᐊᖅᑐᒥᖃᐃ ᑕᒫᓂ ᐅᒥᐊᖅᑐᕋᓱᒃᑐᓂ ᐊᐅᓚᔨᓐᓇᓕᕐᖓᑦ ᑕᒪᒃᑯᐊ 
ᖁᕝᕕᔅᓴᐅᑎᒥᓂᐊᓗᐃᑦ ᑕᐅᕗᓐᖔᖅᑐᑎᑦ ᑎᑦᑕᐅᕙᓕᕐᖓᑕ ᑕᕆᐅᕐᒧᑦ ᐅᒥᐊᖅᑐᖅᓯᒪᓪᓗᓂ ᑕᒪᒃᑯᐊ 
ᖁᕝᕕᔅᓴᒐᓚᐃᑦ ᑕᑯᓇᖅᐸᓕᕐᖓᑕ. 
 
ᑕᒪᓐᓇ ᐋᖅᑭᒋᐊᕆᐊᖃᓪᓚᕆᑦᑑᔮᕐᖓᑦ ᐃᑲᔪᑐᐃᓐᓇᓂᐊᖅᑲᕋ ᑖᓐᓇ ᒥᓂᔅᑑᔪᖅ ᑕᒪᑐᒥᓐᖓ ᐱᔭᕇᓵᖁᓪᓗᒍ ᐊᒻᒪ 
ᖃᓄᒃᑲᓐᓂᖅ ᕿᒥᕐᕈᓵᕆᐊᖃᕐᓂᐊᖅᑑᔮᕋᑦᑕ ᓯᕗᓂᑦᑎᓐᓂ ᑕᒫᓂᑐᐃᓐᓇᐅᓐᖏᑦᑐᖏᓛᖅ ᓄᓇᕘᓕᒫᒥ ᑖᓐᓇ 
ᑐᕌᕈᑎᖃᕈᓐᓇᖅᑐᖅ. ᖁᔭᓐᓇᒦᒃ ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᐄᓛᒃ, ᑕᒪᒃᑯᐊ ᐅᕙᒍᑦ ᓄᓇᕗᒻᒥᐅᑕᐅᔪᑎᒍᓂᓛᒃ ᐊᒃᑕᑯᓂᒃ 
ᐅᔾᔨᖅᑐᑦᑎᐊᕆᐊᖃᕋᑉᑕ ᐊᐅᓚᑦᑐᓐᓇᖅᑕᑉᑎᓐᓂ. ᐊᖏᖃᑎᒋᕙᒋᑦ ᒫᓐᓇ ᑕᐅᑐᒃᖢᒍ ᑭᓐᖔᓘᔮᖅᑐᖅ ᑕᐅᕙᓂ 
ᐊᑭᐊᓂ ᐅᕐᓂᒃᖢᒍ ᐊᒃᑕᑯ ᖁᑦᑎᑦᑐᓯᒪᑦᑎᐊᕐᒪᑦ. 
 
ᐊᕐᕕᐊᓂᓘᓐᓃᑦ ᑭᓐᖓᖅᑕᖃᓐᖏᓚᖅ ᑕᐃᒪᓐᓇᒃ ᐊᖦᖠᑎᒋᓱᒥᒃ ᐳᖅᑐᑎᒋᓯᓯᒪᔪᒥᒃ ᐊᒃᑕᑯᑐᐃᓐᓇᑦᑎᐊᓂᒃ 
ᑕᑖᖅᖢᓂ ᑕᐃᒻᓇ ᐅᖃᐅᓯᕆᔭᐃᑦ ᑐᑭᓯᕙᕋ. ᐅᕙᒍᑦᑕᐅᖅ ᐃᓄᒃᑎᒍᑦ ᑕᒪᒃᑯᓂᖓ ᐊᒃᑕᑯᒥᓂᕐᓂᑦ 
ᐅᔾᔨᕈᓱᒋᐊᖃᖅᑐᒍᑦ.  
 
ᑕᐅᕗᖓ ᓄᓇᒧᑦ ᐊᐅᑉᓚᖅᓯᒪᑉᓗᑕ ᐃᓛᓐᓂᑦ ᑕᑯᓲᖑᒻᒥᒐᑉᑕ ᖁᐃᖏᓕᑖᕕᓂᕐᓂᑦ ᓂᐅᕕᕐᕖᑦ ᐴᕕᓂᖏᓐᓂᑦ 
ᓂᕿᕕᓂᕐᓂᑦ ᕿᒪᒃᑕᐅᑐᐃᓐᓇᖅᓯᒪᔪᓂᒃ. ᑕᒪᓐᓇ ᐊᑐᖁᓐᓇᓐᖏᑦᑑᒐᓗᐊᖅ ᓄᓇᒥ ᐅᕙᒍᑦ ᐊᔾᔭᓚᐅᕐᓗᑎᒍ 
ᑕᑯᑎᔪᓐᓇᕆᐊᖃᕋᑉᑎᒍᑦ. 
 
ᑭᓯᐊᓂ, ᐄ, ᐱᓕᕆᖃᑎᒋᓂᐊᖅᐸᕗᑦ ᑕᒪᒃᑯᐊ ᓄᓇᓖᑦ ᐃᑲᔪᖅᑐᖅᐸᕗᓪᓗ ᑕᒪᑐᒥᖓ ᐊᒃᑕᑯᓂᖏᓛᒃ 
ᑲᒪᑦᑎᐊᕆᐊᖃᕐᓂᑉᑎᓐᓂᒃ. ᖁᕕᐊᓱᒃᐳᖓ ᑖᒻᓇ ᓯᕗᒧᐊᖅᐸᓪᓕᐊᔾᔪᑎᒋᓂᐊᕋᑉᑎᒍᑦ ᐊᒻᒪ ᖁᕕᐊᓱᒻᒫᖅᖢᖓ. 
ᑖᓐᓇ ᑲᑎᒪᔨᐅᖃᑎᒐ ᐊᒻᒪ ᐊᓯᖏᑦ ᑕᒫᓃᑦᑐᑦ ᑲᑎᒪᔨᐅᖃᑎᒃᑲ ᑖᑉᓱᒥᓐᖓ ᐃᑲᔪᑦᑎᐊᓂᐊᕐᒥᒻᒪᑕ ᓇᓗᓇᓐᖏᒻᒪᑦ. 
ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᒪᑉᐱᒐᕐᒥ 8-ᖓᓂ ᐅᖃᐅᓯᒋᖅᑲᐅᔭᖏᓐᓂ ᒪᑐᐃᖅᓯᔾᔪᑎᖏᓐᓂ 
ᐅᖃᖅᑲᐅᒻᒪᑦ ᑕᐃᒃᑯᐊ ᑲᓇᑕᒥ ᐃᒡᓗᓕᐅᕈᑎᒃᓴᐅᔪᑦ ᐊᒻᒪᓗ ᒑᓯᒧᑦ ᑖᒃᓰᔭᓐᓂᕐᒧᑦ ᑐᓴᖃᑦᑕᖅᓯᒪᒐᒪ 
ᐊᔾᔨᒌᓐᖏᑦᑐᓂᑦ. ᑖᒃᑯᐊ ᓄᖅᑲᕕᒃᓴᖃᖅᑲᑦ ᑲᓇᑕᒥ ᐃᒡᓗᓕᐅᕈᑎᒃᓴᐅᔪᓂᑦ ᑮᓇᐅᔭᖃᖅᑎᑦᑎᔨᐅᔪᑦ 123-
ᖑᔪᖅᑲᐃ. ᐃᓚᖏᖅᑲᐃ ᔭᒐᑐᐃᓐᓇᕆᐊᖃᖅᑲᑎᒍᑦ ᑕᐃᒃᑯᐊ ᑮᓇᐅᔭᐃᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᐄ, ᐊᔾᔨᒌᓐᖏᑦᑐᓂᑦ ᑖᒃᑯᐊ ᐃᓱᓕᕝᕕᖃᕐᒥᔪᑦ 
2014-ᒥᒃ 2017-ᒧᑦ. ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᐊᐱᕆᖅᑲᐅᒐᒪ ᑕᐃᑲᓂ ᐊᐅᓱᐃᑦᑐᒥ 11,000 ᐃᓯᒐᓪᓗᐊᑦ 
ᑭᑉᒑᕆᒃᑐᑦ ᐊᖏᓂᓕᒃ ᑕᐃᓐᓇ ᐱᓐᖑᐊᕐᕕᒃ ᑕᕝᕙᓐᖓᑦ ᓴᓇᔭᐅᓛᕐᖓᑦ ᑲᓇᑕᒥ ᐃᒡᓗᓄᑦ ᓴᓇᕐᕈᑎᒃᓴᐅᔪᓄᑦ 
ᑮᓇᐅᔭᖃᖅᑎᑦᑎᔪᓄᑦ.  
 
ᐊᒻᒪᓗᑦᑕᐅᖅ ᒑᓯᒧᑦ ᑖᒃᓰᔭᓂᕐᒧᑦ ᑕᐃᓐᓇ ᖃᐅᓱᐃᑦᑐᒥ ᒥᔅᑕ ᐅᑲᓕᖅ ᐊᐱᖅᓱᖃᑖᕐᒪᑦ. ᐊᐱᕆᔪᒪᔭᕋ ᒥᓂᔅᑕ 
ᐊᐱᖅᓱᖃᑦᑕᓲᕆᒐᒃᑯ ᒥᓂᔅᑕ ᐊᔅᓯᕖᑦ ᒥᔅᓵᓄᑦ ᑕᑉᐱᑲᓂ ᖃᐅᓱᐃᑦᑐᒥ ᓇᓗᓇᐃᖅᓯᕕᐅᓚᐅᖅᓯᒪᔪᖓ 
ᖃᐅᔨᓴᕐᓂᕆᔭᓯ.  

ᑕᐃᓐᓇ. ᑕᐃᒪ ᐅᖃᖅᑮᑦ ᑎᓯᐱᕆᒥ ᐱᔭᕇᓚᕐᒪᑕ ᒪᓐᓇ ᖃᐅᔨᓴᕐᓂᐅᔪᖅ ᑕᐃᒃᑯᐊᓗ ᐊᑐᖅᑕᐅᔪᑦ 
ᓴᓂᕐᕙᒃᑕᐅᓯᒪᔪᑦ ᐊᑐᖅᑕᐅᒐᔭᕐᓗᑎᑦ ᑕᒪᔅᓱᒧᖓ ᐊᔅᓯᕕᒻᒧᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᖁᔭᓐᓇᒦᓪᓗ ᒥᔅᑕ ᐃᐊᓕᐊᑦ ᐃᕝᕕᑦ 
ᐊᐱᖅᑯᑎᖓᓄᑦ. ᑕᐃᓐᓇ ᐊᐅᓱᐃᑦᑐᒥ ᐅᖃᐅᓯᕆᔭᐃᑦ ᐱᔭᕇᕐᕕᔅᓴᖓᓂᒃ ᐱᔭᕇᕋᔭᖅᑐᖅ ᑐᓴᖅᑎᑦᑐᒪᓪᓗᑎᑦ 
ᐊᐃᑉᐸᖓᓂᓪᓗ ᑕᐃᓐᓇ ᑕᐃᑲᓂ ᖃᐅᓱᐃᑦᑐᒥ ᐄᑦᑕᐅᖅ. ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᑕᕝᕙᓂᔅᓴᐃᓐᓇ ᒪᑉᐱᒐᕐᒥᑦ ᐅᖃᖅᑲᐅᒐᒥ ᑕᐃᒃᑯᐊ ᐃᓪᓗᓄᑦ 
ᑎᑎᕋᖅᓯᒪᒐᔭᖅᑐᑦ ᐃᓪᓗᒥᑦ. ᖃᐅᔨᒍᒪᑐᐃᓐᓇᖅᑐᖓ ᑕᐃᒃᑯᐊ ᖃᐅᔨᒪᔨᑕᕆᔭᐅᓚᐅᖅᑐᑦ, 
ᐱᔭᕆᐊᑭᓪᓕᑎᕆᓚᐅᖅᑐᑦ ᐱᖁᑎᒋᔭᐅᔪᓂᑦ ᐃᓪᓗᓂᑦ ᐱᖁᑎᕐᔪᐊᓂᑦ. ᑕᐃᒃᑯᐊ ᐊᑐᖅᑕᐅᓚᐅᖅᑳᑦ 
ᓄᐊᑕᐅᖃᑦᑕᓚᐅᖅᑐᑦ ᑖᒃᑯᓄᖓ ᖃᑦᑎᐅᓕᕐᓂᖏᓐᓄᑦ ᑎᑎᕋᖅᑎᑕᓯ? ᖁᔭᓐᓇᒦᒃ, ᐃᑦᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᖅᑐᒍᓗ ᒪᓕᒐᓕᐅᖅᑎᐅᔪᖅ ᑖᓐᓇ 
ᐃᓚᖓᑦ ᑕᕝᕗᖓ ᐃᓚᓕᐅᑎᒐᔭᖅᑐᖅ ᐱᔭᐅᓚᐅᖅᓯᒪᔪᖅ ᑕᕝᕙᓐᖓᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᐃᐊᓕᐊᑦ.  
 
ᐃᐊᓕᐊᑦ (ᑐᓵᔨᑎᒍᑦ): ᑐᓴᖅᑎᑕᐅᒃᑲᓐᓂᕈᓐᓇᖅᑭᑕᖃᐃ ᑖᔅᓱᒪ ᒥᔅᓵᓄᑦ ᑳᓐᑐᕌᑦᑕᐅᒃᑲᓐᓂᓚᐅᕐᒥᒻᒪᑕ 
ᐱᒍᓐᓇᓚᐅᓐᖏᓇᔅᓰ ᐃᓕᔅᓯ ᐱᓕᕆᕕᖓᓐᓂ ᑕᒪᔅᓱᒥᖓ ᑲᒪᓇᓱᓪᓗᓯ ᐃᓚᓯᒃᑲᓐᓂᕐᓗᓯᓘᓐᓃᑦ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑕᐃᒪᖃᐃ ᑐᖏᓕᕆᔭᕋ ᓇᓗᓇᐃᖅᓯᒋᐊᖁᓂᐊᖅᑲᕋ 
ᑖᔅᓱᒧᖓ ᐊᔪᖅᑎᖏᒃᑯᕕᐅᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᑏ, ᒥᓯᔅ ᓛᒪᓐ.  
 
ᓛᒪᓐ (ᑐᓵᔨᑎᒍᑦ): ᑖᒃᑯᐊ (recap)-ᖑᓂᕋᖅᑕᐅᔪᑦ ᐃᓪᓗᓕᕆᓂᕐᒨᖓᔪᑦ, ᐃᓪᓗᒧᑦ ᐊᔾᔨᒌᓐᖏᑦᑐᓄᑦ ᒐᕙᒪᒃᑯᑦ 
ᓂᐅᕕᓚᐅᖅᓯᒪᕙᓪᓚᐃᔪᑦ 2005-ᖑᑎᓪᓗᒍ. ᐊᒻᒪᓗ ᑲᒪᒋᖃᑦᑕᖅᑕᕗᑦ ᑕᐃᒃᑯᐊ ᑎᑎᕋᖅᓯᒪᓂᕆᔭᖏᑦ ᐊᒻᒪᓗ 
ᓄᑖᓐᖑᖅᑎᕙᓪᓕᐊᖏᓐᓇᖅᑐᒋᑦ. ᐄ, ᑖᓐᓇ ᓄᖅᑲᐅᔾᔭᐅᓚᐅᖅᓯᒪᓐᖏᑦᑐᖅ ᐊᑯᓂᕈᓘᓲᖑᒻᒪᑦ ᑕᒪᒃᑯᓄᖓ 
ᐃᓪᓕᕆᓇᓱᑦᑐᒋᑦ ᐱᖃᓯᐅᑎᓪᓗᒋᓪᓗ ᑕᐃᒃᑯᐊ ᕼᐋᒻᒪᓚᒃᑯᑦ ᐱᖁᑎᒋᔭᖏᑦ. ᖁᔭᓐᓇᒦᒃ, ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓯᔅ ᓛᒪᓐ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ ᓇᓗᓇᐃᖅᓯᒐᕕᑦ. ᑐᖓᓕᖓ ᑐᑭᓯᖅᑲᐅᒐᒃᑯ 
ᐱᓕᕆᐊᖑᓂᕋᖅᑐᒍ. ᑭᓯᐊᓂ ᐊᕐᕌᒍᓄᑦ ᑕᓪᓕᒪᓄᑦ ᐊᐅᓚᓂᖃᓕᕐᖓᑦ. ᑕᓐᓇ ᑲᔪᓰᓐᓇᖅᑐᖅ ᓄᑖᖑᕙᓗᓐᖏᑦᑐᖅ. 
ᑕᐃᒪᓕᑭᐊᕐᖓᐃ ᖃᓄᑎᒋᐅᒐᔭᖅᑯᖅ ᐱᔭᕇᖅᑕᐅᓇᓱᑦᑎᓪᓗᒋᑦ ᑕᒪᒃᑯᐊ ᐱᖁᑎᒋᔭᐅᔪᓕᒫᑦ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᓯᔅ ᓛᒪᓐ. 



ᐊᐃᑉᐱᖅ, ᐅᑐᐱᕆ 19, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓛᒪᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑲᔪᓰᓐᓇᕐᓂᐊᖅᑐᖅ ᐊᕐᕌᒍᑦ ᑕᓪᓕᒪᑦ ᖃᐅᔨᓴᖃᑦᑕᕐᓗᑎᒍ 
ᖃᓄᐃᑦᑑᓕᕐᒪᖔᑦ. ᑕᐃᒃᑯᐊᓗ ᐱᔭᕆᐊᑭᓪᓕᑎᕆᔨᐅᔪᑦ ᓄᓇᓕᓐᓅᖃᑦᑕᓛᖅᑐᑦ ᖃᐅᔨᓴᕐᓗᑎᒃ 
ᖃᓄᐃᓕᖓᓂᖏᓐᓂᑦ ᐱᖁᑎᕐᔪᐊᖑᔪᑦ ᐃᓪᓘᔪᑦ ᒪᑭᒪᔪᓐᓇᕐᓂᐊᕐᒪᖔᑕ ᖃᐅᔨᓴᓚᐅᖅᑐᑦ ᑕᒪᒃᑯᓂᖓ 
ᐱᖁᑎᒋᔭᑦᑎᓐᓂᑦ, ᐃᓗᓕᖏᓪᓗ ᖃᓄᐃᑦᑑᓂᖏᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓯᔅ ᓛᒪᓐ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᑉᐱᒐᖓᓂ 3-ᒥ ᐅᖃᐅᓯᖃᖅᑲᐅᒻᒥᒐᕕᑦ ᓄᓇᕗᒻᒥ ᓄᓇᓕᓐᓂ 
ᐸᕐᓇᒍᑕᐅᔪᓂᑦ, ᓄᓇᓕᓐᓂᑦ ᐱᖁᑎᕐᔪᐊᓄᑦ ᒪᑭᒪᔪᓐᓇᕐᓂᖏᓐᓄᑦ ᐸᕐᓇᒍᑕᐅᔪᑦ. ᐃᑉᐱᐊᕐᔪᒻᒥᑦ 
ᐱᖃᑕᐅᓚᐅᖅᓯᒪᒻᒥᒐᒪ ᓄᓇᓕᐅᔪᑦ ᐃᓱᒪᕙᓪᓕᐊᔪᑦ ᐊᕐᕌᒍᓂᑦ ᑕᓪᓕᒪᓂᑦ ᐊᕙᑎᓄᑦ ᑭᓱᖃᕆᐊᖃᕈᒫᕐᒪᖔᑕ 
ᓄᓇᓕᐅᔪᑦ ᐊᒻᒪᓗ ᖃᖓᒃᑯᑦ ᑕᒪᒃᑯᐊ ᓄᑖᓐᖑᖅᑎᑕᐅᒋᐊᖃᑦᑕᕋᔭᖅᑲᑦ? ᐊᑦᑐᐊᓂᖃᕐᖓᑦ ᑕᕝᕗᖓ ᒑᓯᒧᑦ 
ᑖᒃᓰᔭᕈᑕᐅᔪᒧᑦ ᑕᐃᔅᓱᒧᖓ, ᑖᓐᓇ ᐊᑯᓂᐅᓂᖃᕆᕚ?. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ):ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᑦᑎᐊᕙᒃ. ᑖᓐᓇ ᐱᓕᕆᕝᕕᒃ 
ᐱᓕᕆᐊᕇᓐᓇᓂᐊᖅᑕᕗᑦ ᓄᓇᓕᓐᓂᑦ ᐱᖁᑎᒋᔭᐅᒐᔭᖅᑐᓂᒃ. 
 
ᓂᕆᐅᑦᑎᐊᕋᓗᐊᖅᑯᒍᑦ ᑖᒃᑯᐊ ᓄᓇᓕᐅᔪᑦ ᓄᑖᓐᖑᖅᑎᒋᐊᖅᑏᓐᓇᖃᖅᑕᕐᓗᑎᑦᑕᐅᖅ ᐊᐅᓚᓂᖃᕐᓂᐊᕐᖓᑦ. 
ᑕᐃᒪ ᑲᒪᒋᓪᓗᐊᑕᕋᔭᕐᖓᒍᑦ ᓄᓇᓕᐅᔪᑦ ᑲᔪᓰᓐᓇᕐᓂᐊᕐᓂᖏᓐᓄᑦ. 
 
ᑖᒃᑯᐊ ᐊᕐᕌᒍᑕᒫᑦ ᓄᑖᓐᖑᖅᑎᑕᐅᒋᐊᖃᖅᑕᕋᔭᖅᑐᔅᓴᐅᔪᑦ. ᑭᓯᐊᓂ ᑕᒪᒃᑯᐊ ᓄᓇᓕᐅᔪᑦ ᑲᒪᒋᔭᖓᑦ 
ᓄᑖᓐᖑᖅᑎᑕᐅᖏᐊᖃᖃᑦᑕᕐᓗᑎᓪᓗ ᑕᐃᒪᐃᒋᐊᖃᓕᕋᐃᑉᐸᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ.  
 
ᐃᐊᓕᐊᑦ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑲᑎᒪᓂᑦᑎᓐᓂ ᓴᖅᑭᓚᐅᕐᒥᔪᖅᑕᐅᖅ ᐊᐱᖅᓱᕈᑎᒋᔪᒪᓕᓚᐅᕋᒃᑯ 
ᑖᓐᓇ ᐱᔭᕇᖅᓯᒪᓕᖅᑲᑦ ᐸᕐᓇᒍᑕᐅᔪᖅ ᕼᐋᒻᓚᐅᔪᓂᓛᒃ ᐃᒪᐃᒋᐊᖓ ᐊᐱᕆᔭᐅᓚᐅᖅᓯᒪᒐᓗᐊᕐᖓᑕ ᖁᓕᓂᒃ 
ᓴᖅᑮᖁᔭᐅᓪᓗᑎᒃ ᑭᓱᓂᒃ ᑭᓐᖒᒪᔭᖃᒻᒪᖔᑕ ᓄᓇᖏᓐᓂ.  
 
ᑕᕝᕙᖔᖅᑐᓂᒃ ᓄᓇᕗᒻᒨᖅᑐᓂᒃ ᖃᐅᔨᒪᔨᑕᕆᔭᐅᓂᐊᖅᑐᓂᒃ ᐱᖁᔨᕐᔪᐊᓄᑦ ᑲᑎᒪᔨᕋᓛᓄᑦ. 
ᑕᒪᒃᑯᐊᖑᓕᕐᒥᑎᓪᓗᒋᓪᓕ ᒪᑭᒪᒍᑕᐅᔪᑦ ᐸᕐᓇᒍᑕᐅᔪᑦ ᐃᓱᒪᓕᐅᖃᑦᑕᕆᐊᖃᕐᓂᐊᕐᖓᑕ ᑕᒪᒃᑯᐊ ᒐᕙᒪᒃᑯᓪᓗ, 
ᕼᐋᒻᓚᒃᑯᑦ ᑐᑭᓯᐅᒪᑎᑕᐅᒃᑲᓂᕐᓗᑎᒃ ᖃᓄᖅ ᐊᑭᓖᒋᐊᖃᕋᔭᕐᓂᖏᓐᓂᒃ.  
 
ᑕᒪᒃᑯᐊ ᓯᕗᓪᓕᐅᔾᔭᐅᖁᔭᐅᔪᑦ ᐊᒻᒪᓗ ᓯᕗᓪᓕᐅᔾᔭᐅᖁᔭᐅᖏᑦᑐᑦ ᑭᓱᒥᒃ ᓄᖅᑲᖓᐅᑎᖃᒻᒪᖔᑕ ᓄᓇᕗᑦᒥ 
ᐱᖁᑎᕐᔪᐊᓄᑦ ᓄᓇᓕᓐᓂ ᖃᐅᔨᒪᔨᑕᕆᔭᐅᓂᐊᖅᑐᓂᒃ ᑲᑎᒪᔨᕋᓛᖑᔪᓂᒃ ᐊᒻᒪᓗ ᖃᐅᔨᒪᓇᓂ.  
 
ᖃᓄᖅ ᐃᓱᒪᓕᐅᖃᑦᑕᓂᐊᕐᒪᖔᑕ ᑕᐃᒃᑯᐊ ᓇᓗᓇᐃᖅᓯᓗᐊᕐᓂᖏᒻᒪᑕᖃᐃ ᐱᔭᕆᐊᕿᓪᓕᑎᕆᓚᐅᖅᑐᑦ. ᖃᓄᕐᓕ 
ᖃᐅᔨᓴᕐᓂᖃᕋᔭᖅᑲᑦ. ᖃᓄᖅ ᐃᓱᒪᓕᐅᕋᔭᖅᑲᑦ ᑖᒃᑯᐊ ᒪᓕᒋᐊᖃᑦᑕᖏᑦ ᒪᓕᒃᑐᒋᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᒃᑯᑦ): ᐃᓱᒪᔅᓱᖅᑐᑦ ᑖᒃᑯᐊ ᓄᓇᓕᐅᔪᑦ ᓇᓕᐊᓐᓂ ᓯᕗᓪᓕᐅᔾᔨᖁᔨᒻᒪᖔᑕ. 
ᐅᖃᖅᑲᐅᒐᕕᑦ ᖁᓕᐅᔪᑦ ᐊᕙᑎᓪᓘᓐᓃᑦ, ᓇᓕᐊᓐᓂᒃ ᓯᕗᓪᓕᐅᔾᔨᒍᒪᕙᑦ ᓄᓇᓕᐅᔪᑦ ᐃᓱᒪᓕᐅᕈᓐᓇᕆᐊᖃᑦᑐᑦ 
ᑕᒪᑦᓱᒧᖓ.  

ᐊᒻᒪᓗ ᐃᑲᔪᖅᐹᓪᓕᕋᔭᕐᒥᔪᖅ ᐱᔭᕇᖅᑎᓪᓗᒋᑦ ᓄᑖᖑᔪᑦ ᑲᑎᒪᔨᐅᔪᑦ ᑎᑎᕋᖅᓯᒪᔪᓂᒃ ᐱᓕᕆᔾᔪᑎᖃᓕᕋᔭᕐᒪᑕ 
ᐃᒪᓐᓇᑎᒋ ᐱᖁᑎᖃᒃᑐᒍᑦ ᐱᖁᑎᕐᔪᐊᖑᔪᓂᒃ. ᑕᕝᕗᖓ ᒪᓕᒃᓴᐅᑎᑦᑎᐊᓂᖅᓴᐅᒍᓐᓇᕋᔭᕐᖓᑦ 
ᐱᓕᕆᐊᒃᓴᕆᔭᖏᓐᓄᑦ ᑲᑎᒪᔨᐅᖃᑕᐅᑎᓪᓗᖓ ᑲᖏᖅᖠᓂᕐᒥ ᐊᕐᕌᒍᑕᒫᑦ ᓄᑖᖅᑕᖃᑦᑎᓪᓗᒍ.  
 
ᑕᐃᒃᑯᐊ ᓯᕗᓪᓕᐅᔾᔭᐅᖁᔭᐅᔫᒐᓗᐊᑦ ᐊᓯᔾᔨᑲᑕᐃᓐᓇᖅᑐᐊᓘᖃᑦᑕᔪᒻᒪᑕ ᓂᕈᐊᖅᑕᐅᕋᑖᖅᑐᑦ ᐃᓱᒪᒋᔭᖏᑦ 
ᒪᓕᓪᓗᒋᑦ. ᐃᒪᐃᓕᐅᕈᒪᕗᒍᑦ ᐃᒪᐃᓕᖓᔪᒪᕗᒍᓪᓗ ᑕᑯᒃᓴᓪᓚᕆᒻᒥᒃ ᐊᑦᑕᓇᐃᖅᓯᒪᔪᒥᒃ ᑕᑯᔪᓐᓇᖃᑦᑕᕐᓂᐊᓕᕋᑦᑕ 
ᓂᕆᐅᑦᑐᑕᓗ ᓄᓇᓕᐅᔪᑦ.  
 
ᑕᒪᑦᓱᒥᖓ ᕿᒥᕐᕈᔪᓐᓇᓂᐊᕐᓗᑎᒃ ᓯᕗᓪᓕᐅᔾᔭᐅᖁᔭᖏᓐᓂᒃ ᐋᖅᑭᒃᓯᓯᒪᓗᑎᒃ. ᐊᒻᒪᓗ ᑕᒪᒃᑯᐊ ᓄᓇᓕᐅᔪᑦ 
ᑐᓂᔭᐅᑉᐸᑕ ᐱᖁᑎᕐᔪᐊᓄᑦ ᖃᐅᔨᒪᔨᑕᕆᔭᐅᔪᑦ ᑕᐃᒃᑯᐊ ᒪᓕᒐᖃᒻᒥᒻᒪᑕ ᒪᓕᒋᐊᖃᑦᑕᖏᓐᓂᒃ. 
ᑕᕝᕙᓂᐅᓕᖅᑎᓪᓗᒍᖃᐃ ᑖᒃᑯᐊ ᐊᐱᖅᑯᑎᒋᕋᑖᖅᑕᑎᑦ ᑕᕝᕘᓇ ᐊᑑᑎᖃᓕᕋᔭᖅᑯᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᔅᑕ ᐃᐊᓕᐊᑦ. 
 
ᐃᐊᓕᐊᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ, ᖁᔭᓐᓇᒦᓪᓗ ᑭᐅᒐᕕᑦ. ᑐᑭᓯᑦᑎᐊᕈᒪ ᑖᒃᑯᐊ ᑭᖑᓪᓕᕐᒥ 
ᓴᖅᑭᑕᐅᒻᒥᑉᐸᑕ ᕼᐋᒻᓚᒃᑯᑦ ᑲᒪᔨᐅᒐᔭᖅᑐᑦ ᑳᓐᑐᓛᒃᓯᔪᖃᕋᔭᓐᖏᑦᑑᖅ ᓄᓇᕗᑦ ᒐᕙᒪᒃᑯᖏᓐᓂᑦ 
ᐱᔭᕆᐊᑭᓪᓕᑎᕆᔨᓂᒃ ᑲᒪᓂᐊᖅᑐᓂᒃ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᒃᑯᑦ): ᐅᖃᖅᑲᐅᒐᒪᐃᓛᒃ ᓴᖅᑭᕈᑦᓯᐅᒃ ᑖᒃᑯᐊ ᑎᑎᖅᑲᑦ ᑖᓐᓇ 
ᐆᒪᐃᓐᓇᓕᕋᔭᕐᖓᑦ ᓄᓇᓕᓐᓄᑦ ᓴᖅᑭᑕᐅᑦᓴᐃᓐᓇᕆᐊᖃᕋᔭᓐᖏᑦᑐᖅ. ᐊᑭᑐᔪᕈᓘᓪᓗᑎᒃ ᐊᒻᒪᓗ 
ᐊᑭᑐᓗᐊᕈᑎᒋᓚᐅᖅᑕᖓ ᐱᒋᐊᖅᑕᐅᕙᓪᓕᐊᓂᖓᓄᑦ.  
 
ᑭᓯᐊᓂᓕ ᑎᑎᖅᑲᐅᔪᑦ ᑖᒃᑯᐊ ᐸᐃᑉᐹᑦ ᐱᑕᖃᓕᕐᖓᑕ ᑲᔪᓯᑎᑕᐅᓯᒪᒍᓐᓇᕐᓂᐊᕐᓕᖅᑐᑦ ᑕᕝᕙᓂ ᓄᓇᓕᓐᓄᑦ 
ᐱᒋᔭᐅᓂᐊᖅᑐᓂᒃ ᐊᑐᖅᑕᐅᑦᑎᐊᖃᑦᑕᕋᔭᖅᑐᔅᓴᐅᒐᓗᐊᖅᑯᖅ ᑖᓐᓇᓗ ᐆᒪᑎᑕᐅᓗᓂ ᓴᖅᑭᔮᖅᑎᑕᐅᓗᓂ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ, ᖁᔭᓐᓇᒦᑦᑕᐅᖅ ᑭᐅᒐᕕᑦ. ᐄ, ᑕᐃᒪ ᐅᑯᐊ ᐅᖃᐅᓯᖃᖅᑲᐅᒐᕕᑦ 
ᑕᒪᒃᑯᓂᖓ ᐃᒥᑦᑎᐊᕙᓐᓂᒃ ᓴᓗᒪᔪᓂᒃ. ᐃᒃᓯᕙᐅᑕᖅ ᐅᖃᐅᓯᕆᖅᑲᐅᒻᒪᒍᑦᑕᐅᖅ ᑕᒪᓐᓇ. ᖃᐅᔨᒪᓗᒃᑖᕋᑦᑕ 
ᐊᐅᓱᐃᑦᑐᒥ ᑕᒪᓐᓇ ᓱᓪᓗᓕᒃ ᐃᒪᕐᒧᑦ ᓱᓪᓗᓕᒋᔭᐅᔪᖅ ᖃᐅᔨᓴᖅᑕᐅᖏᓐᓇᕐᒪᑦ.  
 
ᖃᓄᖅᑑᕈᑎᒃᓴᖅᑖᕈᓐᓇᖁᓪᓗᒋᑦ ᓱᓪᓗᓕᒻᒥᑦ ᐃᒪᖃᐅᑎᖃᕐᕕᔅᓴᒥᑦ ᐃᒪᕐᒧᓪᓗ ᐊᖅᑯᑎᒋᔭᐅᒐᔭᖅᑐᒥᑦ. ᕼᐊᒻᒪᓚᒃᑯᑦ 
ᑲᑎᒪᔨᖏᑦ ᑲᑎᒪᔨᕋᓛᖃᕐᒪᑕ ᐅᖃᐅᔾᔪᐃᔨᐅᖃᑦᑕᖅᑐᓂᑦ. ᑖᒃᑯᐊ ᖃᖓ ᖃᐅᔨᓴᕈᑎᒋᔭᐅᔪᑦ ᐱᐊᓂᑦᑕᐅᓛᖅᐸᑦ 
ᐃᓱᒪᓕᐅᕈᑎᒋᔭᐅᓛᖅᐸᓪᓗ ᓄᓇᓕᓐᓄᓪᓗ ᖃᖓ ᑎᑭᑎᑕᐅᓛᖅᐸᑦ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᕿᒥᕐᕈᒐᑦᑕ ᑕᒫᓂ ᕕᕗᐊᕆ ᕿᑎᐊᓂᖃᐃ 
ᐱᐊᓂᒍᒪᓪᓗᑕ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᐃᐊᓕᐊᑦ.  
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ ᑖᒃᑯᐊ ᐊᐱᖅᑯᑎᒋᒍᓐᓇᖅᑲᐅᒐᒃᑭᑦ. ᑖᓐᓇ 
ᐊᐱᖅᑯᑎᒋᒍᒪᖕᒥᔭᕋᑦᑕᐅᖅ ᑕᒪᒃᑯᐊ ᑮᓇᐅᔭᑭᒃᓴᕐᓂᕆᔭᖅᐳᑦ ᓄᓇᕗᑦ ᒐᕙᒪᒃᑯᓐᓂ ᐱᔾᔪᑎᒋᓪᓗᒋᑦ $29-

ᒥᓕᐊᓐᖑᓂᐊᓚᐅᕐᒪᑕ ᐃᒻᒪᖃ $40-ᒥᓕᐊᓐ. ᓇᓪᓕᐊᖕᓂᑦ ᐊᑐᕐᓂᖅᐳᑦ ᒪᓕᓪᓗᒋᑦ ᓲᕐᓗ ᓄᓇᓯᐅᑎᒃᑯᑦ ᓲᕐᓗ 
ᐃᒥᖅᑕᖅᑕᐅᖃᑦᑕᕐᓂᖅ ᖁᕐᕕᒃᑕᖅᑕᐅᓂᕐᓘᓐᓃᑦ.  
 
ᐃᓱᒪᓕᐅᖅᓯᒪᓕᕈᔅᓯ ᕕᕗᐊᕆᒥ ᑕᕝᕙᓂ ᐊᑭᑐᔫᑎᓂᑦ ᐊᑐᖅᑐᒃᓴᓂᑦ ᐱᑕᖃᓐᖏᒻᒪᑦ ᐊᕐᕌᒎᓛᖅᑐᒥ 
ᖃᓄᐃᓕᐅᖅᑕᐅᓂᐊᕐᒪᖔᖅ ᖃᐅᔨᒪᓐᖏᓇᑦᑎᒍ. ᖃᓄᖅ ᑮᓇᐅᔭᓂᑦ ᓇᓂᓯᓂᐊᖅᐱᓯ ᑖᔅᓱᒧᖓ? ᓲᕐᓗ 
ᓱᓪᓗᓕᒃᑯᓪᓘᓐᓃᑦ ᐅᕝᕙᓘᓐᓃᑦ ᓄᓇᓯᐅᑎᒃᑯᑦ ᐊᒡᔭᖅᑕᐅᖃᑦᑕᕈᓐᓇᖁᓪᓗᒍ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᑲᑎᒪᔩᑦ ᖃᐅᔨᒪᖕᒪᑕ ᐃᒪᓐᓇ 
ᓇᓚᐅᑦᑖᕈᓐᓇᖏᓐᓇᑦᑕ ᐅᓂᒃᑳᕆᔭᐅᔪᒥᑦ ᖃᓄᐃᓕᐅᕐᓂᐊᕐᒪᖔᑦᑕ ᐅᓂᒃᑳᕆᔭᐅᔪᑦ ᓱᓕ ᕕᕗᐊᕆᒥ 
ᐱᐊᓂᒃᑕᐅᓕᑕᐃᓐᓇᕐᓂᐊᕐᒪᑕ ᑕᐃᒪᓐᓇ ᑐᑭᓯᓂᖅᓴᐅᔪᓐᓇᕐᓂᐊᖅᑕᕗᑦ ᑎᑎᕋᖅᓯᒪᓕᖅᐸᑕ 
ᐅᓂᒃᑳᓕᐅᖅᓯᒪᓂᐊᖅᑐᑦ ᐃᒪᓕᕆᓂᖅ ᐊᒻᒪᓗ ᖁᕐᕕᒃᑕᓕᕆᓂᖅ ᑕᐃᑲᓂ ᐊᐅᓱᐃᑦᑐᒥ.  
 
ᐃᖅᑲᓇᐃᔭᖅᑎᕗᑦ ᐃᖅᑲᓇᐃᔭᕐᒪᑕ ᒫᓐᓇᐅᔪᖅ ᑖᒃᑯᐊ ᓄᓇᓕᖕᓂ ᐱᖁᑎᒋᔭᐅᔪᑦ ᐃᒥᖅᑕᐅᑎᒐᓚᐃᑦ ᑖᒃᑯᐊ 
ᐱᔾᔪᑎᒋᓪᓗᒋᑦ ᐊᐅᓪᓛᑦᑎᐊᕈᓐᓇᕋᔭᕋᓗᐊᕐᒪᑕ ᐊᕐᕌᒍᓄᑦ ᑕᓪᓕᒪᐅᓂᐊᖅᑐᓄᑦ. ᑕᐃᒪᓐᓇ 
ᕿᒥᕐᕈᔪᓐᓇᕐᓂᐊᕋᑦᑎᒍᓗ ᖃᓄᐃᓕᐅᕆᐊᑲᓐᓂᕋᔭᕐᒪᖔᑕ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᐃᐊᓕᐊᑦ.  
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊᑦᑕᐅᖅ ᐱᔾᔪᑎᒋᓪᓗᒋᑦ ᐱᖁᑎᒃᓴᐃᑦ ᑖᓐᓇ 
ᐊᐱᖅᑯᑎᒋᓚᐅᖅᓯᒪᔭᕋᓗᐊᕋ. ᑕᒪᓐᓇ ᐱᔾᔪᑎᒋᓪᓗᒍ ᑕᒪᒃᑯᐊ ᓄᑖᑦ ᐃᓪᓗᕐᔪᐊᕆᔭᐅᒐᔭᖅᑐᑦ ᓄᓇᓕᖕᓂ 
ᓴᓇᒍᑕᐅᒐᔭᖅᑐᓪᓗ ᑖᒃᑯᐊ ᑮᓇᐅᔭᑦ ᐊᑐᖅᑐᒃᓴᐃᑦ ᑎᑎᕋᖅᑕᐅᓂᐊᓕᖅᐸᑕ ᐊᑭᑐᔫᑎᓂᑦ ᐱᓕᕆᐊᖃᕋᓗᐊᖅᑐᒍᑦ. 
ᑖᒃᑯᐊ ᐊᐅᓚᒍᑎᒃᓴᖏᑦᑕᐅᖅ ᑮᓇᐅᔭᑦ ᓲᕐᓗ ᐃᓕᔭᐅᖃᑦᑕᖅᐹᑦ ᓄᑖᓄᑦ ᐃᓪᓗᕐᔪᐊᕆᔭᐅᓂᐊᖅᑐᓄᑦ? ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑕᐃᒪᓐᓇᐃᓕᐅᖃᑦᑕᖅᑐᒍᑦ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᐃᐊᓕᐊᑦ.  
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪ ᐊᐱᖅᑯᑎᒋᔭᕋ ᑕᒪᓐᓇ ᖃᐅᔨᒪᒐᒃᑯ ᕼᐊᒻᒪᓚᒃᑯᑦ 
ᐃᒃᐱᐊᕐᔪᖕᒥ ᐱᓐᖑᐊᕐᕕᖓᑦ ᐅᒃᑯᐃᖅᑕᐅᓂᐊᓚᐅᕋᓗᐊᕐᒪᑦ ᑎᓯᕝᕙᒧᑦ ᐅᓪᓗᒥᒧᑦ ᑎᑭᓪᓗᒍ 
ᑮᓇᐅᔭᖅᑐᕈᑎᒃᓴᖃᓐᖏᒻᒪᑦ ᐊᐅᓚᒍᑎᒃᓴᖓᓄᑦ. ᐄ, ᑖᓐᓇ ᑐᓴᕈᑎᒋᒐᒃᑯ ᕼᐊᒻᒪᓚᒃᑯᓐᓄᑦ 
ᐅᖃᐅᓯᕆᔪᓐᓇᕐᓂᐊᖅᐸᕋ ᐃᒃᐱᕐᔪᖕᒧᑦ. ᑕᕝᕙ ᐊᐱᖅᑯᑎᒃᓴᑐᐊᒃᑲ, ᐃᒃᓯᕙᐅᑖᖅ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑖᓐᓇ ᐅᖃᐅᓯᕆᔭᖓ ᐱᔾᔪᑎᒋᓪᓗᒍ, 
ᓄᓇᓖᑦ ᖃᐅᔨᒪᖕᒪᑕ. ᒪᐃᔭᐃᓗ ᐊᒻᒪᓗ ᑲᑎᒪᔨᐅᔪᑦ ᑖᒃᑯᐊᓗ ᑎᑎᕋᖅᑎᖏᑦ ᐱᖃᑎᒋᓪᓗᒋᑦ ᐱᓕᕆᖃᑎᒋᒐᑦᑎᒍ 
ᖁᕕᐊᓇᖅ ᑕᒪᓐᓇ ᑐᓴᖅᑎᑦᑎᒍᑎᒋᓂᐊᕋᕕᐅᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᔅᑕ ᖁᒻᒧᐊᑦᑐᖅ. 
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. ᐅᓇᓕ ᑐᑭᓯᒃᑲᓐᓂᕈᒪᑐᐃᓐᓇᕋᒃᑯ ᒫᓐᓇᓖᓛᒃ ᓄᓇᓕᓐᓂ ᓴᓂᑦᑎᓐᓂᒃ 
ᐃᒋᓯᒪᔭᑦᑎᓐᓂᒃ ᖃᓄᖅᑑᑲᓐᓂᐅᑎᖃᕐᓂᖅ ᓄᐊᑦᑎᔪᐊᓗᑐᐃᓐᓇᐅᖃᑦᑕᕋᑦᑕ ᓄᓇᓕᓐᓂ ᐃᑭᑉᐸᑦᑐᒋᓪᓗ 
ᓄᓇᓕᓐᓂ ᑕᐃᒫᒃ ᑭᓯᐊᓂᐅᒻᒪᑦ. ᐃᑭᓐᖏᒃᑲᓗᐊᕈᑎᒍ ᓄᓇᑦᑎᓐᓄᑦ ᐊᓄᕆᑐᓪᓗᓂ ᑕᑉᐹᓐᖓᑦ 



ᐊᐃᑉᐱᖅ, ᐅᑐᐱᕆ 19, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᑎᖅᑕᐅᑎᒋᓂᐅᓴᒻᒪᑕ ᐊᓄᕌᓪᓚᕆᓕᖅᑎᓪᓗᒍ ᐃᑭᓪᓗᒋᑦ ᑭᓯᐊᓂᐅᖃᑦᑕᕋᑦᑕᓕ. ᑖᓐᓇ ᐃᓚᖓᒍᑦ 
ᖁᕕᐊᓇᓐᖏᓪᓚᕆᖃᑦᑕᕐᖓᑦ ᐃᑭᑦᑎᓂᖅ ᓄᓇᑦᑎᓐᓂᓖᓛᒃ ᐱᓗᐊᓐᖑᐊᖅᑐᖅ ᑲᖏᑦᑐᒦᑦᑐᑕ ᐊᕙᑎᒃᑮᒃ 
ᖃᖅᑲᖃᑦᑐᑕ ᐳᖅᑐᔪᓂᒃ.  
 
ᑕᒪᓐᓇ ᐳᔪᖅ ᐅᕙᓂᓕ ᓇᓕᐊᓐᓄᕋᕈᓐᓇᑎᐊᕐᖓᑦ ᖁᕕᐊᒋᒻᒥᔭᕋ ᑭᓯᐊᓂᓕ ᐸᖕᓂᖅᑑᒥ ᑕᐃᒪᐃᒍᓐᓇᖃᑦᑕᖏᒻᒪᑦ 
ᖃᖅᑲᖃᕋᑦᑕ ᓇᒧᒃᑲᓐᓃᕈᓐᓇᐃᓕᖃᑦᑕᕐᖓᑦ ᑕᕝᕙᓂ ᑲᖏᖅᓱᖅᑕ ᐃᓗᐊᓂ ᑭᓯᐊᓂ ᐃᑯᓪᓚᕋᐃᒻᒪᑦ ᐊᓄᕆ 
ᑎᐱᓗᒃᑕᐅᓘᓕᖃᑦᑕᖅᑐᓂ. ᐅᕙᓂ ᓲᔪᕆᓚᐅᕋᒃᑭᓐ ᒪᑐᔭᐅᔭᕇᖃᑦᑕᖅᑐᑦ government offices, 
ᐃᓕᓐᓂᐊᕐᕖᓪᓗ ᒪᑐᔭᐅᔭᕇᖃᑦᑕᖅᑐᑦ. 
 
ᓄᓇᑦᑎᓐᓃᑉᐸᑦ ᑕᐃᒪᐃᓐᓂᐅᓴᓐᖏᒻᒪᕆᒻᒪᑕ ᐃᓕᑦᑐᖅᑕᐅᓯᒪᓕᕐᖓᑦ ᑕᒪᓐᓇ ᐃᓚᖓᒍᑦ ᓇᐃᒪᒐᓗᐊᖅᑐᑎᒃ 
ᑕᒪᒃᑯᐊ ᒪᑐᔭᐅᒍᓐᓇᖏᒻᒪᑕ ᐃᓚᖓᒍᓪᓗ ᐱᖅᑯᓯᑐᐃᓐᓇᕆᔫᔮᓕᕐᖓᒍ ᓄᓇᑦᑕ ᑕᐃᒫᒃ ᓇᐃᒪᓂᖅ 
ᐱᓗᐊᓐᖑᐊᖅᑐᖅ ᐅᓐᓄᒐᐃᒻᒪᑦ ᐳᔫᖅᑎᓪᓗᒍ ᐃᑯᓪᓚᕋᐃᒻᒪᑦ ᐊᓄᕆᖓ. ᐃᓕᖅᑯᓯᖃᒻᒪᑦ ᓄᓇᕗᑦ ᑕᐃᒫᒃ, 
ᐅᓪᓗᒃᑯᑦ ᐊᓄᕌᖅᑕᖅᑯᑦ, ᐅᓐᓄᒐᐃᒻᒪᑦ ᐃᑯᓪᓚᑕᖅᑯᖅ. 
 
ᑕᐃᒪ ᐅᓐᓄᒐᐃᒻᒪᑦ ᐃᑯᐊᓚᔪᒥᓂᐅᓕᖅᑎᓪᓗᒍ ᑕᒪᓐᓇ ᐳᔪᖅ ᐳᔫᕈᓐᓃᖅᑎᑕᐅᔭᖅᑐᖅᓯᒪᒻᒪᑦ ᖃᑦᑎᕆᔨᒃᑯᓐᓂᑦ. 
ᑕᐃᒃᑯᐊ ᖁᔭᓐᓇᒦᖅᑕᕗᑦ ᑕᐃᒪᐃᓲᖑᒻᒪᑕ. ᑕᕝᕙ ᑭᓯᐊᓂ ᐃᓛᓐᓂᒃᑯᑦ ᑕᐃᒪᐃᖏᓐᓇᕋᔅᓴᐅᖏᒻᒪᑦ 
ᖃᒦᓐᓇᕋᔅᓴᐅᖏᒻᒪᑦ. ᖃᐅᔨᔪᒍᑦ ᐅᕙᓂ ᐃᖃᓗᓐᓂ ᑕᐃᒫᒃ ᐳᔫᖃᑦᑕᑎᓪᓗᒍ ᖃᒥᑐᐃᓐᓇᕋᔅᓴᐅᖏᑦᑐᖅ 
ᐃᓛᓐᓂᒃᑯᑦ. ᐳᔫᖅᑎᓪᓗᒍ ᑭᓯᐊᓂ ᐱᔭᕇᖅᑎᓪᓗᒍ ᑭᓯᐊᓂ. 
 
ᑕᐃᒪᐃᖏᓐᓇᕋᑦᑕᓕ ᓄᓇᑦᑎᓐᓂ ᑕᒪᓐᓇᓕ ᐃᑭᑦᑎᕕᕋᓛᖅᑖᕐᓂᖅ ᓄᓇᓕᓐᓄᑦ ᐊᑑᑎᖃᕈᓐᓇᕋᔭᕐᖓᑦ ᐃᓚᖓᒍᑦ 
ᓇᓗᓇᓐᖏᑦᑐᖅ ᐅᖅᑰᓴᕐᓂᖓ, ᐅᖅᑰᓂᖓᐃᓛᒃ ᐃᑭᑦᑎᔾᔪᑎ. ᑐᐊᕕᕆᑦᑎᐊᓕᕋᓗᐊᕋᑦᑎᒍᓕ ᑖᓐᓇ ᓄᓇᕗᑦ 
ᑕᑯᓐᓇᖅᑐᒍ ᐃᒪᐃᑦᑐᒦᖏᓐᓇᕋᑦᑕ. ᑖᓐᓇ ᖃᐅᔨᓴᖅᑕᐅᓂᖓ ᑐᑭᓯᔭᕋ ᑏᓯᕙ 2010 ᑕᒪᓐᓇ 
ᑐᑭᓯᓇᖅᓯᑲᓐᓂᖅᑐᒥᒃ ᐅᓂᒃᑳᓕᐅᖅᑐᖃᓛᖅᑐᖅ. 
 
ᑕᕝᕙ ᑭᓯᐊᓂ ᑖᓐᓇ ᐱᔭᕇᖅᓯᒪᓕᕐᓂᖅᑲᑦ ᐅᓂᒃᑳᓕᐊᒥᓂᖅ ᑕᑯᓇᕇᐸᓗᓛᖅᑭᑕᖃᐃ ᐱᑲᒻᒪᒃᓯᒪᔪᓂᒃ ᖃᓄᖅ 
ᑕᒪᓐᓇ ᓯᕗᓂᒃᑎᓐᓂ ᐃᖏᕐᕋᕙᓪᓕᐊᓂᐊᕐᒪᖔᑦ ᓄᓇᓕᓐᓂ ᐃᑭᑦᑎᕕᑦᑖᑎᑦᑎᓂᖅ ᐅᕝᕙᓘᓐᓂᑦ 
ᐃᑭᑦᑎᑐᐃᓐᓇᕐᓂᖅ ᑲᔪᓯᑐᐃᓐᓇᕐᓂᒐ. ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ  ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑖᓐᓇ ᕿᒥᕐᕈᓂᖅ ᓇᓗᓇᐃᖅᓯᓇᔭᖅᑑᒐᓗᐊᖅ ᖃᓄᖅ 
ᑖᒃᑯᐊ ᐊᔾᔨᒌᖏᑦᑐᑦ ᐃᑭᑦᑎᕕᐅᑉ ᒥᒃᓵᓄᑦ ᐱᓕᕆᐊᖃᕋᔭᕐᒪᖔᑕ. ᑖᓐᓇ ᓴᖅᑭᓚᐅᖅᑎᓪᓗᒍ ᑭᓯᐊᓂ 
ᐃᒪᓐᓈᑐᓐᓂᐊᖅᐳᒍᓕᓵᕈᓐᓇᕐᓂᐊᕋᑦᑕ ᐅᑕᖅᑭᓗᑎᒍ ᑭᓯᐊᓂᐅᒻᒪᑦ. ᑕᐃᓐᓇ ᓴᖅᑭᓚᐅᖅᑎᓪᓗᒍ ᑕᒪᒃᑯᐊ 
ᐊᐱᖅᑯᑎᒋᔭᑎᑦ ᓇᓗᓇᐃᖅᐸᓪᓕᐊᓕᓵᕋᔭᕐᒪᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᔅᑕ ᖁᒻᒧᐊᑦᑐᖅ. 
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐃᔅᓯᕙᐅᑖᖅ ᐊᒻᒪᓗ ᖁᔭᓐᓇᒦᒃ ᒥᓂᔅᑐ. ᐅᓇᓕᒃᑕᐅᖅ ᐊᐱᖅᑯᑎᒋᔪᒪᒃᑲᓐᓂᕆᓪᓗᒍ 
ᑕᕝᕙᓂ ᑲᖏᖅᓯᓂᐅᑉ ᕼᐋᑭᕝᕕᖓᓄᑦ ᐸᕐᓇᐸᓪᓕᐊᓂᖅ. ᐃᓚᖓᒍᑦᑕᐅᖅ ᓄᓇᒐ ᐆᑦᑑᑎᒋᓂᐅᓴᑐᐃᓐᓇᕋᒃᑯᑦ 
ᓄᓇᒋᒐᒃᑯ ᑕᒪᒃᑯᓂᖓᓗ ᐃᓚᖏᓐᓂᒃ ᐋᖅᑭᒋᐊᕆᐊᓕᓐᓂᒃ ᐱᑕᖃᓕᕆᓪᓗᓂ ᐱᓐᖑᐊᖅᕕᐅᓚᐅᖅᑐᒧᑦ. 
ᑕᑉᐱᓇᑦᑕᐅᖅ ᕼᐋᑭᕝᕕᕗᑦ ᖃᐅᔨᒪᒐᑦᑎᒍ ᐸᖕᓂᖅᑑᒦᓛᒃ ᐃᓛᓐᓂᒃᑯᑦ ᒪᑐᐃᖏᓐᓂᐅᓴᖃᑦᑕᒻᒪᕆᓕᕐᒐᑦ ᐅᑭᐅᒃᑯᑦ. 
 
ᐃᒫᒃ ᓂᓪᓚᕈᓐᓇᖏᓐᓂᖓᓄᑦ ᓂᓪᓚᓗᐊᕈᓐᓇᖏᓐᓂᖓᓄᑦ ᓄᓇᑦᑕ ᐅᑭᐅᖑᑎᓪᓗᒍᐃᓛᒃ. ᑕᐃᒫᒃ 
ᐃᓕᖅᑯᓯᖃᓕᕐᖓᓪᓕ. ᑕᐃᒪᐃᓕᖓᑎᓪᓗᒍ ᒪᑐᐃᓐᖐᓇᓛᖅᑐᖅ ᓇᓗᓇᕈᓐᓃᖅᑐᓂ ᖁᐊᓐᖐᓐᓇᓛᖅᑐᖅ. 
ᓯᓚᑖᓂᖔᕐᓕ ᓯᓚᒥ ᕼᐋᑭᕝᕕᑯᓗᒻᒧᒃ ᐃᓛᒃ ᖁᐊᖅᑎᑦᑎᔪᖃᑦᑐᓂ ᐱᔪᖃᖃᑦᑕᓕᓚᐅᕐᖓᑦ ᑕᒪᒃᑯᐊ 
ᐱᓐᖑᐊᕈᒪᔪᑯᓗᐃᑦ.  

ᑖᓐᓇ ᐸᕐᓇᐸᓪᓕᐊᓂᒃ ᑕᐅᕙᓂ ᑕᐃᒪᐃᑦᑐᒥᒃ ᕼᐋᑭᕝᕕᖃᕇᖅᐸᓚᐃᓪᓗᑎᓪᓗ ᐊᒻᒪᓗ artificial ice-
ᖃᕇᖅᐸᓚᐃᓪᓗᑎᒃ. ᓄᓇᓖᑦ ᐊᓯᖏᑦ ᕿᒥᕐᕈᐊᖅᑕᐅᒃᑲᓂᖅᑳᓚᐅᕐᓗᑎᖅᑲᐃᑦ ᑕᐃᒫᓪᓕ ᑕᑯᔪᒪᓂᖅᓴᐅᒐᓗᐊᕋᒪ 
ᐊᔾᔨᒌᔾᔫᒥᔪᓂᒃ ᓄᓇᓖᑦ ᐱᖃᓕᖅᑲᑕ, ᐄ, ᐸᐅᖓᑲᓐᓂᕆᐊᓕᒃ ᐱᐅᓂᖅᓴᒥᒃ ᐱᒋᐊᒃᑲᓂᕐᓗᑕ 
ᑕᑯᓐᓇᕈᒪᒐᓗᐊᕋᒪᓕ ᐊᒻᒪᓗ ᑖᓐᓇ ᐊᕙᓗᐊ ᕼᐋᑭᕐᕕᑦᑕ ᐹᓐᖓ ᖃᖅᑲᐅᑉ ᐊᑖᓃᒃᑲᒥ ᑰᒐᓛᒻᒧᑦ ᑕᐅᓄᖓ 
ᓄᖑᑎᖅᑕᐅᕙᓪᓕᐊᖏᓐᓇᕐᖓ ᑕᐅᓐᓇ ᓴᑭᔮᒻᒪᕆᓕᕐᖓᑦ ᐃᓚᖓ ᓯᓚ, ᑭᓯᐊᓂ 
ᖃᐅᔨᔭᐅᓐᖑᐊᓚᐅᖅᓯᒪᒐᓂᑦᑕᐅᖅ. ᐱᔭᕆᐊᖃᖅᑲᓂᑦᑎᐊᓕᕋᓗᐊᕋᑦᑕ ᑕᑉᐱᑲᓂ. 
 
ᑖᓐᓇᖃᐃ ᐱᓚᐅᖅᑎᓪᓗᒍ ᐱᒐᔭᖅᑭᑕ ᐅᕝᕙᓘᓐᓃᑦ ᑕᒪᓐᓇ ᖃᓄᐃᓕᖓᓪᓚᕆᒻᒪᖔᑦ ᓯᕗᒃᑲᖅᓯᐅᔾᔨᓂᐊᕐᒪᖔᑕ 
ᑕᒪᒃᑯᓂᖓ ᑐᑭᓯᒃᑲᓐᓂᕈᒪᓕᕋᓗᐊᕋᒪ ᑭᓱᒥᑦ ᐊᑐᖅᐸᒻᒪᖔᔅᓯ ᓯᕗᒃᑲᓯᐅᔾᔨᓂᐊᕐᒪᖔᔅᓯ ᑕᒪᒃᑯᓂᖓ. ᖁᔭᓐᓇᒦᒃ 
ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᐅᖃᐅᓯᕆᖅᑲᐅᔭᑎᑦ ᓄᓇᓖ, ᐃᓛᒃ ᑕᑯᓯᒪᔭᕗᓪᓗ 
ᑕᕝᕙᓂ ᑐᒃᓯᕌᕆᓂᐊᖅᑕᑦᑕ ᐃᓗᐊᓂ ᓄᓇᓖᒃ ᒪᕐᕉᒃ ᓯᑯᓵᓕᓐᓂᖅᓴᐅᔾᔪᑎᓂᒃ ᐃᓕᔭᐅᔪᒪᓂᕆᔭᖏᒃ ᐊᕐᕌᒍ, 
ᐊᐅᔭᕐᓗ ᑕᕝᕙᓂ ᐱᐊᓂᑦᑕᐅᕙᓪᓕᐊᓪᓗᑎᒃ ᓯᑯᓵᓕᔾᔪᑎᒃᓴᐃᑦ ᓴᓂᑭᓗᐊᕐᒥ ᐊᒻᒪᓗ ᐃᓪᓗᓕᒻᒥᑦ. 
 
ᑖᒃᑯᐊ ᑲᑎᓪᓗᒋᑦ ᐊᕐᕕᓂᓕᐅᓕᕐᓂᐊᕐᒪᑕ ᑕᕝᕙᓂᓗ ᐅᑭᐅᓂᑦ ᑕᐅᑐᖅᑰᒐᖃᕋᓗᐊᖅᑐᖓᓕ ᑕᒪᓐᓇ 
ᑲᔪᓰᓐᓇᕐᓗᓂ, ᐊᔪᕐᓇᓐᖏᑦᑕᕌᖓᑦ ᒪᕐᕉᒃ ᐱᖓᓱᓪᓘᓐᓃᑦ ᐅᖓᑖᓄᓪᓘᓐᓃᑦ ᑕᐃᒪᓐᓇ ᓯᑯᓴᕋᐃᔾᔪᑎᒃᓴᐅᔪᓂᑦ 
ᐃᓕᖅᑯᐃᕝᕕᐅᔪᓐᓇᖁᓪᓗᒋᑦ ᑕᐃᒃᑯᐊ ᐱᔪᒪᔪᑦ. 
 
ᑕᒪᒃᑯᐊ ᕼᐋᒻᓚᒃᑯᓐᓂᑦ ᐅᑯᐊ ᑕᕝᕙ ᑐᐊᕕᕆᔭᕗᑦ ᐃᒪᓐᓇᐃᑦᑐᒥᑦ ᑕᑯᔪᒪᕘᕈᑎᖏᓐᓃᖃᑦᑕᓱᖓᖅᐸᑕ ᑕᐃᑰᓇ 
ᒪᓕᒐᔭᖅᑐᑎᒍ. ᑖᒃᑯᐊᓗ ᑎᒥᐅᔪᑦ ᓇᓕᐊ ᓱᓇᑖᕆᐊᖃᕐᓂᖏᓐᓂᑦ ᑲᑎᒪᔨᕋᓛᑦ ᑕᐃᒃᑯᑎᒎᓇ ᑕᒪᓐᓇ 
ᐃᑲᔪᖅᓱᖅᑕᐅᑦᑎᐊᕈᓐᓇᕋᔭᖅᑐᖅ. 
 
ᐅᖃᐅᑎᓂᖅ ᐊᔪᖅᐸᒋᖅ ᐊᕐᕌᒍ ᑕᒫᓃᓕᕐᒥᒍᒪ ᓇᓪᓕᐊ ᓄᓇᓕᒃ ᐱᓇᔭᕐᒪᖔᖅ. ᑕᒪᒃᑯᐊᓕ ᐸᕐᓇᑉᐸᓪᓕᐊᓇᔭᕐᒪᑕ 
ᓄᓇᓖᑦ ᐱᔪᒪᓂᖃᖅᑐᑦ ᑕᒪᑐᒥᖓ, ᐃᓛᒃ ᑕᒪᕐᒥᒃ ᑕᐃᒪᐃᓐᓇᐃᑦᑐᒥᒃ ᐱᔪᒪᔪᐃᓐᓇᐅᓐᖏᒻᒥᒻᒪᑕ, ᐃᓚᖏᑦ 
ᕼᐋᑭᖅᑐᓕᕆᓐᖏᑦᑎᐊᒻᒪᕆᑦᑐᑎᒃ ᐃᓚᖏᓪᓗ ᐅᑕᖅᑭᓐᖑᓚᕿᑦᑐᑎᐅᓲᖑᒻᒪᑕ. 
 
ᑕᐃᑰᓇ ᑕᒪᓐᓇ ᒪᓕᓪᓗᒍ ᓯᕗᒨᖅᐸᓪᓕᐊᓇᔭᖅᑐᖅ ᐱᔪᒪᓂᖅᑕᖃᖅᐸᑕ ᐸᓐᓂᖅᑑᕐᒥᐅᑦ ᑕᕝᕘᓇ ᑕᐃᒪᓐᓇ 
ᓄᓇᓕᖏᑦᑎᒍᑦ ᐱᓕᕆᐊᖃᖅᐸᓪᓕᐊᑉᐸᑕ ᑐᒃᓯᕋᐅᑎᑎᒍᑦ ᒪᓕᑉᐸᑦᑕᒥᓐᓂᑦ ᑲᔪᓯᓂᖅᑕᖃᕋᔭᖅᑐᖅ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖁᒻᒧᐊᖅᑐᖅ. 
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐃᔅᓯᕙᐅᑖᖅ, ᐊᒻᒪᓗ ᖁᔭᓐᓇᒦᒃ ᒥᓂᔅᑕ ᑯᓱᒐᖅ. ᑕᕝᕙᓂ ᐃᔅᓯᕚᖏᓐᓇᑲᐃᓐᓇᕈᕕᖅᑲᐃ 
ᑕᒪᒃᑯᐊ ᐱᔭᕆᐊᖃᕐᓂᖏᓐᓂᑦ ᓄᓇᓕᓐᓂᑦ ᒥᓂᔅᑕᐅᖏᓐᓇᕈᕕᖅᑲᐃ ᑕᕝᕙᓂ.  
 
ᐊᐱᖅᑯᑎᒐᓕ, ᐃᓛᒃ ᓴᖑᔪᒪᓕᕆᓪᓗᖓ ᑕᐃᓐᓇ ᑕᒫᓂ ᐃᖃᓗᓐᓂ, ᑲᖏᖅᓯᓂᕐᒥᓗ ᐊᒻᒪᓗ ᖁᓪᓗᖅᑐᕐᒥ ᒪᑯᐊ 
ᒪᑯᓂᖓ ᐃᒥᒐᐅᑎᒥᓂᕐᓂᑦ ᑭᓯᑐᐃᓐᓇᕐᓂᑦ ᓄᐊᑦᑎᓂᐅᕙᓚᐅᖅᑐᖅ ᐊᐅᓪᓚᑎᑦᑎᖃᑦᑕᕐᓂᕐᒧᑦ. ᑖᓐᓇ 
ᓄᖅᑲᖅᑎᑕᐅᓂᐊᖅᐸᓪᓚᐃᓕᓚᐅᕐᖓᑦ ᐊᑭᑐᒋᔭᐅᓪᓗᓂᓗ ᑕᒪᒃᑯᐊ ᓴᓂᕈᓘᔭᐃᑦ ᑭᓱᑐᐃᓐᓇᐃᓂᓛᒃ 
ᓄᓇᑦᑎᓐᓅᖅᑕᓕᖅᑐᑦ ᑕᕝᕗᖓᖔᖅᑎᑕᐅᖃᑦᑕᖅᓯᒪᓕᓚᐅᕋᓗᐊᕐᖓᑕ.  
 
ᑕᒪᓐᓇᖃᐃ ᓄᖅᑲᑎᐊᒻᒪᕆᑉᐹ ᐃᒃᓯᕙᐅᑖᖅ, ᐅᕝᕙᓘᓐᓃᑦ ᓯᕗᓂᕆᓂᐊᖅᑕᑦᑎᓐᓂᑦ ᑕᑯᒃᑲᓐᓂᕈᓐᓇᓂᐊᖅᑭᑕ 
ᑕᐃᒪᐃᑦᑐᑲᓐᓂᕐᒥᑦ?  

ᐱᕙᓪᓕᐅᑎᓚᐅᕋᓗᐊᕐᖓᑦ ᒪᐅᖓᕈᓗᒃ ᓄᓇᒨᖅᓯᑦᑕᐃᓕᒃᑲᓐᓂᕐᓂᕐᒥᑦ ᑕᒪᒃᑯᓂᖓ ᓴᓂᑐᐃᓐᓇᕐᓂᑦ. 
ᑕᑯᒃᑲᓐᓂᕈᒪᒐᓗᐊᖅᑐᒍᓪᓕ ᓇᓗᓇᓐᖏᑦᑐᖅ ᓄᓇᓕᐅᓪᓗᑕ ᐊᖏᓪᓕᒋᐊᖅᑕᐅᖔᕐᓗᓂ 
ᒥᑭᓪᓕᒋᐊᖅᑕᐅᓐᖏᖔᕐᓗᓂ ᑕᐃᒪᐃᑦᑐᓯᐅᓪᓚᕆᑉᐸᑲᑦᑕ ᓄᓇᓕᐅᔪᒍᑦ. ᖁᔭᓐᓇᒦᒃ ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐊᐱᖅᑯᓯᕆᔭᐃᑦ ᑭᐅᔪᓐᓇᓐᖏᓚᕋ ᑖᓐᓇ 
ᐊᐅᓚᑕᐅᒻᒪᑦ ᐊᕙᑎᓕᕆᔨᒃᑯᓐᓄᑦ, ᓄᓇᓕᓐᓂ ᒐᕙᒪᒃᑯᓄᓪᓗ ᐱᔨᑦᑎᖅᑎᒃᑯᓐᓄᑦ ᐊᐅᓚᑕᐅᓐᖏᒻᒪᑦ ᑭᐅᓂᖅ 
ᐊᔪᖅᐸᒋᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑯᓱᒐᖅ. ᒥᔅᑕ ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᒃᑯᐃᖅᓯᔾᔪᑎᒋᖅᑲᐅᔭᖏᑕ ᒥᓂᔅᑕᐅᑉ ᒥᒃᓵᓄᑦ ᐊᐱᕆᒋᐊᓐᖏᓐᓂᖓᓂ 
ᑐᑭᓯᖅᑳᕈᒪᔪᖓ ᐃᓚᐃᑎᒍᑦ ᖃᐅᔨᒪᕈᓘᔭᐃᓐᓇᖅᑲᐅᒐᑦᑕ NAM-ᑯᑦ ᐹᓪᓚᒃᓯᒪᔪᑎᑐᑦ ᐃᓕᖅᑯᓯᖅᑲᐅᔭᖅᑲᐅᒻᒪᑕ. 
ᑐᑭᓯᔪᒪᒐᓗᐊᖅᑐᖓᓕ NAM-ᑯᓐᓃᖔᖅᑐᓂᑦ ᑭᓇᒃᑯᓐᓂ ᑖᒃᑯᐊ Nunavut Community Infrastructure 
Advisory Committee-ᑯᓐᓃᑦᑐᖃᖃᑦᑕᕐᒪᖔᑦ ᐊᒻᒪᓗ ᖃᓄᖅ ᐱᓪᓗᕆᑎᒋᒻᒪᖔᑦ? ᖁᔭᓐᓇᒦᒃ ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᐄ, ᐃᒃᓯᕙᐅᑖᖅ, ᖁᔭᓐᓇᒦᒃ. ᑭᑯᑦ NAM-ᒦᖔᖅᑐᑦ ᑕᐃᑲᓂ ᐃᒃᓯᕙᒻᒪᖔᑖ 
ᐊᑐᐃᓐᓇᐅᖏᒻᒪᑦ ᒫᓐᓇ. ᐊᑐᐃᓐᓇᐅᓕᑐᐊᖅᐸᑦ ᐅᖃᐅᑎᔪᓐᓇᓂᐊᖅᐸᒋᑦ. ᑖᒃᑯᐊ ᐱᖓᓲᒐᓗᐊᑦ ᒪᐃᔭᐃᑦ ᑕᕝᕙᓂ 
ᐃᒃᓯᕙᔪᑦ. ᐅᓇ ᑕᕝᕙ ᒪᐃᔭᕘᕐᓂᖅ ᒫᓐᓇ ᖃᐅᔨᒪᓐᖏᒃᖢᒍ ᓇᓗᓇᕈᓐᓃᑐᐊᖅᐸᑦ ᐅᖃᐅᑎᓂᐊᖅᐸᒋᑦ. ᖁᔭᓐᓇᒦᒃ 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓂᖏᐅᖓᓐ.  
 
ᓂᖏᐅᖓᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᐱᓪᓗᕆᒃᐸᑦ ᓇᓗᓇᓐᖏᑲᐅᑎᒋᒐᔭᖅᑰᕋᓗᐊᕐᒪᑦ ᑭᓇᒃᑰᒻᒪᖔᑕ 
ᑲᑐᔾᔨᖃᑎᒌᑦᑎᐊᕐᕙᓗᖃᑦᑕᕐᒪᑕ ᑖᒃᑯᐊ ᑕᐃᔭᐃᔭᕌᖓᑕᐃᓛᒃ. ᒥᓂᔅᑐ ᐃᓛᒃ ᒥᓂᔅᑐᖑᔪᖅ 
ᖃᐅᔨᒪᒍᓐᓇᖅᑑᔮᑲᐃᓐᓇᕋᓗᐊᕐᒪᑦ ᑭᓇᒃᑰᒻᒪᖔᑕ.  
 
ᑭᓯᐊᓂᓕ ᐅᕙᓂ ᒪᒃᐱᒐᖅ 3-ᒥ, ᑐᑭᓯᒋᐊᒃᑲᓐᓂᕈᑎᖃᕈᒪᔪᖓ ᑖᒃᑯᐊ ᐋᖅᑭᓱᖅᑕᐅᓯᒪᔪᒡᒎᖅ draft-ᓚᔭᐅᔪᖅ 
ᐱᐊᓂᑦᑕᐅᓯᒪᓕᒑᒻᒪᑦ ᑎᓯᕝᕙ 31, 2010. ᑕᐅᑐᖅᑰᑎᑦᑎᔾᔪᑕᐅᑎᒃᑲᓐᓂᕈᓐᓇᓂᐊᕐᓗᓂ ᑖᒃᑯᓄᖓ ᓄᓇᓕᐅᔪᓂᑦ 
ᓯᕗᓂᔅᓴᒧᑦ ᓱᓇᓂᑦ ᐱᖁᑎᓂᑦ ᐅᐸᓗᖓᐃᔭᐃᔾᔪᑎᖃᖅᓯᒪᖃᑦᑕᖅᑐᓪᓗᐊᕈᑎᔅᓴᖓᑦ. ᒫᓐᓇ, ᐃᒃᓯᕙᐅᑖᖅ, 
ᖃᐅᔨᒫᓂᖃᑦᑕᕋᑦᑕ ᓄᓇᓕᒻᒥᐅᑕᐅᔪᑎᒍᑦ ᐊᖑᒻᒪᑎᓐᖏᕈᓘᔭᖅᑐᓂᑦ.  
 
ᒥᓂᔅᑐ ᐱᓕᕆᕕᒋᔭᖓ ᓯᕗᓂᔅᓴᒧᑦ ᑕᐃᑯᖓ ᖃᐃᔪᒧᑦ ᐊᕐᕌᒍ ᑕᓪᓕᒪᓪᓘᓐᓃᑦ ᓈᕌᓂᒃᐸᑕ 
ᓇᓗᓇᕈᓐᓃᑎᑦᑎᕙᓪᓕᐊᓂᐊᕐᒪᖔᑦ ᓇᓪᓕᐊᑦ ᓄᓇᓕᐅᔪᐃᑦ ᓯᕗᓪᓕᐅᔾᔭᐅᕙᓪᓕᐊᓂᐊᕐᒪᖔᑕ ᓱᓇᒧᓪᓗ 
ᓯᕗᓪᓕᐅᔾᔭᐅᕙᓪᓕᐊᒍᑎᖃᕋᔭᕐᒪᖔᑕᖃᐃ ᑕᒪᓐᓇᖃᐃ ᐸᕐᓇᑕᐅᖃᑕᐅᓯᒪᒋᕚ? 
 
ᑕᕝᕙᓂ ᒪᑐᐃᕈᑎᒋᖅᑲᐅᔭᖏᓐᓂ ᐅᖃᖅᓯᒪᖅᑲᐅᒻᒪᑦ ᐃᓚᖓᓂ ᐱᖁᑏᑦ ᓄᑕᐅᓐᖏᓗᐊᓕᒧᑦ 
ᐊᓯᑖᖅᑕᐅᔭᕆᐊᖃᖅᐸᓪᓕᐊᔪᐃᓪᓗ ᑕᒪᒃᑯᐊᖑᓕᒑᒻᒪᖓᑕ ᕼᐋᒻᓚᐅᔪᓪᓗ ᑕᒪᕐᒥᕈᔪᒃ ᑕᐃᒪᐃᑦᑐᐃᓐᓇᕈᔫᓕᖅᖢᑎᑦ. 
ᐋᖅᑭᓯᓯᒪᖅᐸᒌᖅᕈᔪᒃᐱᓯᖃᐃ ᑕᐃᑲᓂ ᐊᑐᖅᑕᐅᒋᐊᓯᒃᐸᑦ ᑕᒪᓐᓇ ᓇᓪᓕᐊᑦ 
ᓯᕗᓪᓕᐅᔾᔭᐅᕙᓪᓕᐊᔪᔅᓴᒨᑕᐅᒐᔭᕐᒪᖔᑦ ᑕᐃᒫᒃ ᑐᒃᓯᕋᓗᕿᓪᓗᑎᓪᓗ ᑭᓯᐊᓂ ᐱᖅᑯᑖᕐᓂᐊᑐᒃᓴᐅᒥᒻᒪᑕ. ᑖᓐᓇ 
ᑐᑭᓯᒍᒪᔭᕋ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ.  

ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ. ᑕᐃᓐᓇ ᑲᑎᒪᔨᐅᔪᑦ ᑖᑉᓱᒧᖓ ᑭᐅᒃᑲᓐᓂᓚᐅᕐᓗᒍ ᑖᓐᓇ 
ᐊᐱᖅᑯᑎᒋᔭᐃᑦ ᑭᐅᒋᐊᕐᓂᐊᖅᐸᕋ.  
 
ᑕᐃᒃᑯᐊ ᑲᑎᒪᔨᕋᓛᒡᒎᖅ ᐅᖃᐅᔾᔭᐅᓵᕋᒪ ᐃᖃᓗᐃᑦ ᒪᐃᔭᖓ, ᑕᕝᕙᓂ ᐃᒃᓯᕙᖃᑕᐅᑦᑕᖅᐳᖅ NAM-ᑯᓐᓂ 
ᑎᒃᑯᐊᖅᑕᐅᓯᒪᔪᓂᑦ, ᑭᕙᓪᓕᕐᒦᓐᖔᖅᖢᓂ ᐃᒡᓗᓕᒑᕐᔫᑉ ᒪᐃᔭᖓ, ᐊᒻᒪ ᕿᑎᕐᒥᐅᓂ ᒫᓐᓇ ᐱᑕᖃᓐᖏᑦᑐᖅ 
ᐅᑕᖅᑭᔪᑦ ᑭᓇᒥᑦ ᑎᒃᑯᐊᖅᓯᓂᐊᕐᒪᖔᑕ ᕿᑎᕐᒥᐅᑦ ᒪᐃᔭᖏᑕ ᑲᑐᔾᔨᖃᑎᒌᖏᑦ, ᑕᐃᑲᓂ ᐃᒃᓯᕙᐅᓚᐅᖅᑑᒐᓗᐊᖅ 
ᐃᒃᓯᕙᖃᑕᐅᔪᓐᓃᕐᒪᑦ ᑕᕝᕙᓂ ᑎᒥᕋᓛᖑᔪᒥ. ᑖᒃᑯᐊᖑᑦᑕᖅᐳᑦ ᑕᕝᕙ.  
 
ᑖᒃᑯᐊ ᐊᐱᖅᑯᑎᒋᔭᕕᓪᓕ ᒥᔅᓵᓄᑦ. ᑖᒃᑯᐊ ᐱᓕᕆᖃᑎᒋᒐᑉᑎᒍᖏᓛ ᑎᒥ ᐅᖃᐅᓯᕆᖅᑲᐅᔭᕗᑦ ᐃᓱᒪᓕᐅᖅᑏᑦ 
ᓇᓕᐊ ᑐᐊᕕᕐᓇᕐᓂᖅᐹᖑᒻᒪᖔ ᓇᓕᐊ ᑮᓇᐅᔭᓕᖅᑕᐅᔭᕆᐊᖃᕐᒪᖔᑦ ᓄᓇᓖᑦ ᐱᔪᒪᓂᕆᔭᖏᓐᓂ. ᑖᓐᓇ ᑎᒥ 
ᐊᑐᕐᓂᐊᖅᑕᕗᑦ ᓱᓕ ᐊᑐᓗᐊᑦᑎᐊᓂᖅᓴᐅᓂᐊᓕᖅᑰᖅᑐᕐᓘᓐᓃᑦ ᑖᒃᑯᐊ ᓄᓇᓖᑦ 
ᓇᓗᓇᐃᖅᓯᑎᐊᖅᓯᒪᓂᖅᓴᐅᓂᐊᕐᒪᑕ ᓇᓕᐊ ᐱᑐᖃᐅᓗᐊᓕᕐᒪᖔᑦ ᐊᓯᔾᔨᕆᐊᖃᓕᕐᒪᖔᑦ ᑕᒪᒃᑯᐊ 
ᓇᓗᓇᐃᖅᓯᒪᓕᖅᑎᓪᓗᒋᑦ.  
 
CGS-ᑯᑦ ᐱᓕᕆᖃᑎᒋᓂᐊᖅᑕᖓ ᑖᓐᓇ ᑎᒥ NCIAC-ᑯᑦ ᖃᓄᖅᑑᖃᑎᒋᓗᑎᒍ ᑕᒪᒃᑯᐊ 
ᐋᖅᑭᑦᑕᐅᔭᕆᐊᖃᕐᓂᖏᑦ ᒪᓕᓪᓗᒋᑦ. ᑐᑭᓯᓇᖅᐳᖃᐃ? ᑕᐃᒃᑯᐊ ᐱᓕᕆᖃᑎᒋᓂᐊᖅᑕᕗᑦ NCIAC-ᑯᑦ 
ᓇᓗᓇᐃᖅᓯᓂᕐᒥᒃ ᖃᓄᖅ ᓄᓇᓕᒃ ᓄᑖᓐᖑᑎᖅᑐᖃᕆᐊᖃᒻᒪᖔᑦ ᖃᓄᖅ ᑕᐃᑯᖓ ᑎᑭᓐᓂᐊᕐᒪᖔᑉᑕ ᓇᓕᐊᒃ 
ᓄᓇᓕᒃ ᓯᕗᓪᓕᐅᔭᕆᐊᖃᑉᐸ ᑖᒃᑯᐊ ᑎᒥᐅᔪᑦ ᑖᓐᓇ ᐱᓕᕆᖃᑎᒋᓂᐊᖅᑕᕗᑦ ᑕᐃᑯᖓ ᐃᓱᐊᓄᑦ ᑎᑭᓚᐅᕐᓇᑕ. 
ᖁᔭᓐᓇᒥᒃ ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᔅᑕ ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇᐃᓛᒃ ᑎᓴᒻᐸ 31, 2010 ᐃᓄᖅᑕᐅᓯᒪᒐᔭᓐᖒᖅᖢᓂ 
ᐅᖃᐅᑕᐅᓯᒪᒻᒪᑦ ᓯᕗᓂᒃᓴᒧᑦ ᑐᑭᒧᐊᒍᑎᔅᓴᑲᓐᓂᐅᒐᔭᖅᑐᖅ. ᑕᐃᑲᓂᓖ ᐱᐊᓂᒃᑕᐅᓯᒪᓕᑐᐊᖅᐸᑦ ᑕᒪᓐᓇ 
ᐊᑐᖅᑕᐅᒋᐊᓕᖅᑑᓪᓗᐊᒍᓐᓇᓂᐊᖅᐹ ᓄᓇᓕᐅᔪᓄᑦ? ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᐄ, ᑖᑉᑯᐊ ᐱᐊᓂᒃᓯᒪᓕᖅᐸᑕ ᓄᓇᓖᓪᓗ ᑖᑉᓱᒥᖓ ᓲᖃᐃᒻᒪ ᑎᒍᒥᐊᕐᓂᐊᕐᒪᑕ, 
ᓄᓇᓖᑦ ᐱᒋᓂᐊᒻᒪᔾᔪᒃ. ᑕᐃᒪᑐᖅ ᓄᓇᓖᑦ ᑕᒪᑐᒥᖓ ᐊᑐᑦᑎᐊᕐᓂᐊᖅᐳᑦ. ᐅᑯᐊ ᑕᕝᕙ ᐱᔾᔪᑎᒋᑉᓗᑎᒍ ᐅᓇ 
ᕿᓄᐃᓵᕈᑎᒋᔭᕘᕈᓐᓇᓂᖅᓴᐅᓕᕐᓂᐊᕐᒪᑕ ᑕᒪᓐᓇ. ᑕᐃᒪᑐᖅ ᐊᑐᕈᓐᓇᖅᓯᑐᐊᕈᓂᔾᔪᒃ ᐊᑐᕆᐊᕐᓂᐊᖅᐸᖓ 
ᐱᕙᓪᓕᐊᔾᔪᑕᐅᓂᖅᓴᐅᔪᓐᓇᓂᐊᕐᒪᑦ ᓱᓇᐅᕝᕚᕈᑕᐅᔪᓐᓇᓂᖅᓴᐅᓗᓂᓗ ᐃᑲᔪᖅᑐᑐᐃᓐᓇᖅᐸᕗᑦ ᑕᐃᒪᓐᓇ. 
ᐃᒃᓯᕙᐅᑖᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᔅᑕ ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ ᐃᒃᓯᕙᐅᑖᖅ. ᐅᐃᕐᖓᕈᔪᖅᑐᑑᕙᓪᓚᐃᒍᓐᓃᕋᒪ ᐃᑭᓐᓇᓵᕈᔪᖃᑦᑕᓕᕐᒪᑕᐅᑯᐊ. ᑕᒪᓐᓇ 
ᐊᓕᐊᓇᐃᒋᓪᓗᒍᐃᓛᒃ ᒥᓂᔅᑕ ᓴᖅᑭᑕᐅᕙᓪᓕᐊᔪᖅ ᐱᔾᔪᑎᒋᓗᐊᖅᖢᒍ ᓄᓇᓖᑦ ᑐᑭᒧᐅᒍᑎᒃᓴᒥᒃ ᐊᕐᕌᒍᓂᒃ 
ᐱᐊᓂᒃᓯᒪᔪᓂᒃ ᑐᓐᖓᕕᖃᓪᓚᑦᑖᖅᑎᓐᓇᒋᑦ ᐱᔪᒪᔭᒃᓴᕆᔭᐅᔪᓐᓇᖅᑐᐃᑦ ᐃᓛᒃ 
ᑐᑭᓯᐊᖃᑦᑕᐅᑎᖃᑎᒌᒍᑕᐅᖏᑐᒻᒪᕆᐊᓘᖃᑦᑕᖅᓯᒪᓂᑰᒻᒪᑕ ᕼᐋᒻᓚᐅᔪᓄᑦ ᐊᒻᒪ ᒐᕙᒪᒧᑦ.  
 
ᐅᑉᐱᕈᓱᒃᑐᖓ ᑕᕝᕙᓂᓗ NAM-ᑯᓐᓂ ᑕᐃᒃᓱᒪᓂᒃᑲᓐᓂᖅ President-ᖑᑎᓪᓗᖓ ᑕᒪᓐᓇ 
ᓴᖅᑭᐸᓪᓕᐊᓕᓚᐅᖅᓯᒪᒐᑦᑎᒍ. ᐃᓕᖅᖢᑎᑉᐸᓪᓕᐊᕋᐅᔭᕐᓂᖓᓂᒃ ᐅᐱᒋᐊᔭᖅᖢᒍ ᑕᐃᒪᐃᓕᐅᖃᑎᒌᓕᖅᐸᑕᓕ 
ᓲᕐᓗ ᐊᑕᐅᓯᕐᒥ ᖃᕆᐊᕐᒦᑦᑐᑎᑐᑦ ᑕᐅᑐᖅᑰᓇᕐᓂᖅᓴᐅᒐᓗᐊᕐᒪᑕ ᑕᒪᓐᓇ ᓂᓪᓕᕈᑎᒍᔪᒪᑐᐃᓐᓇᕋᑖᖅᑕᕋ 
ᐊᐱᖅᑯᑕᐅᖏᑦᑐᖅ. ᖁᔭᓐᓇᒦᒃ ᐃᒃᓯᕙᐅᑖᖅ. ᑕᐃᒪ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᐅᓯᑐᐃᓐᓇᖅ. ᑭᐅᔪᒪᒍᕕᑦ ᒥᔅᑕ ᑯᓱᒑᖅ, ᑭᐅᔪᓐᓇᖅᐳᑎᑦ. 

ᐊᖓᔪᖅᑳᖅ ᓗᐊᓐ ᑯᓱᒐᖅ: ᐃᓛᒃ ᐊᖏᖃᑎᒋᔪᒪᑐᐃᓐᓇᖅᖢᑎᑦ ᑕᒪᒃᑯᐊᖏᓛᒃ ᓄᓇᓕᓐᓂ ᑲᑎᒪᔨᐅᖃᑕᐅᑉᓗᓂ 
ᒪᐃᔭᐅᒐᓚᒃᖢᓂ ᓂᐱᖃᕈᒥᓇᖅᑐᐊᓘᒻᒪᑦ ᑕᑎᖃᓪᓗᓂᓗ ᑕᒪᓐᓇ ᑕᐃᒪᓐᓇ ᐊᑐᖅᑕᐅᔪᓐᓇᖁᓐᓇᖅ 
ᐃᑲᔪᖅᑐᐸᒃᓯᓗ ᑲᑎᒪᔨᐅᔪᓯᒍᑦ ᑕᕝᕙᓂ ᒥᓂᔅᑑᒐᓗᐊᕐᕈᑦᑎ, ᒥᓂᔅᑑᖏᒃᑲᓗᐊᕈᑦᑎᓗ ᓄᓇᓕᓯᑐᖅ ᑕᐃᒪ ᑕᒪᑐᒥᖓ 
ᕿᒥᕐᕈᖃᑎᒋᖃᑦᑕᓂᐊᖅᐸᓯ ᐃᒪᓈᖅᑐᖃᑎᒌᓐᓂᕐᒧᑦ. ᑕᒪᑉᑕ ᐊᑐᕈᓐᓇᓂᐊᖅᑰᕋᑦᑎᒍ ᑖᓐᓇ. ᖁᔭᓐᓇᒦᒃ 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐊᑎᖁᑎᖃᕈᓐᓃᕋᒪ ᐅᖃᐅᓯᒃᓴᓄᑦ. ᑖᒃᑯᐊ ᐱᓕᕆᕝᕕᐅᑦ ᒥᒃᓴᐅᓴᒃᓯᒪᔭᖏᑦ 
H3-ᒥᑦ ᐱᒋᐊᕐᓗᑕ ᓇᓪᓕᒃᑭᑕᕐᓂᐊᕐᕋᑦᑎᒍ. ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᖅᑏᑦ ᐊᑭᑐᔫᑎᓄᑦ ᑲᑎᓪᓗᒋᑦ 
$25,653,000. H-4, H-5-ᒥ ᑎᑎᕋᖅᓯᒪᔪᑦ, ᓇᓗᓇᐃᖅᑐᖅᓯᒪᓂᖏᑦ. ᐊᐱᖅᑯᑎᒃᓴᐃᑦ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. H-4-ᒨᖅᑭᑖ ᐅᕝᕙᓗ, ᖃᓄᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): H-4, H-5, ᓇᓗᓇᐃᔭᖅᑐᖅᓯᒪᒻᒪᑕ. ᐊᐱᖅᓱᕈᓐᓇᖅᑐᑎᑦ. ᒥᔅᑕ ᐃᐊᓕᐊᑦ.  
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. H-4-ᒥ ᖃᐅᓱᐃᑦᑐᖅ ᐊᓐᓂᑭᑦᑐᕐᕕᒃ $674,000 ᓚᒻᒪᑦ. ᒥᓂᔅᑕ 
ᐅᖃᕈᓐᓇᖅᐹ ᑐᓴᖅᑎᑦᑎᒋᐊᕈᓐᓇᖅᐲᑦ ᓈᒻᒪᓈᖅᓯᒪᒻᒪᖔ ᓴᓇᔭᐅᕕᔅᓴᖓ ᑖᓐᓇ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᕕᐊᑦᑐᖓ ᐅᖃᐅᔾᔨᔪᓐᓇᕋᒪ 
ᓈᒻᒪᓈᖅᓯᒪᒻᒪᑦ ᐊᒻᒪ ᑮᓇᐅᔭᐃᑦ ᐊᑐᕈᒫᕐᓂᐊᖅᑯᑦ ᓈᒻᒪᓈᖅᓯᒪᓪᓗᑎᑦ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᐃᐊᓕᐊᑦ.  
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. H-5 ᐊᑖᓂ ᐊᑭᑐᔫᑏᑦ ᐊᑐᕈᒫᕐᓂᐊᖅᑐᑦ ᐃᖃᓗᓐᓄᑦ Recap-
ᒧᑦ $1.4 ᒥᓕᐊᓐᓯᒪᒻᒪᑦ ᐅᖃᐅᓯᕆᖅᑲᐅᔭᐃᑦ? ᐱᖁᔭᕐᔪᐊᑦ ᓈᓴᖅᑕᐅᓂᖏᓐᓂ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): ᐃᒃᓯᕙᐅᑖᖅ, ᐄ, ᓱᓕᔪᖅ ᑕᐃᒫᑦᓯᐊᖅᑐᑎᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᐃᐊᓕᐊᑦ.  
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ 2005-ᒥᓂᑦ ᐊᑐᖃᑦᑕᕋᑦᑎᒍ $1.4-ᒥᓕᐊᓐᓂ ᐊᕐᕌᒍᑕᒫᖅ 
ᐊᑭᖃᖃᑦᑕᖅᑲ ᐊᕐᕌᒍᑕᒫᒃ ᐅᕝᕙᓗ ᓱᒻᒪᑦ ᐊᑭᑐᓗᐊᓐᖑᐊᖅᐸ?  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᒡᓕᕋ ᑭᐅᖁᒐᓗᐊᕋᒃᑯ ᐊᖅᑯᑎᒋᓗᑎᑦ 
ᓇᓗᓇᐃᒃᑲᓂᕐᓂᐊᕐᖓᒍ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ ᓛᒪᓐ.  
 
ᓛᒪᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᐅᔨᒪᔨᑦᑕᓐᓂᑦ ᖃᑦᑎᑲᓪᓚᒻᒪᕆᓐᓂᒃ ᖃᐅᔨᓴᖅᑎᑦᑎᓚᐅᕋᑦᑕ 
ᐃᒡᓗᕐᔪᐊᓄᑦ. ᐃᓪᓗᐃᑦ ᖄᖏᓐᓂᑦ, ᐃᒐᓛᖏᓐᓂ, ᒪᑐᐃᒐᓛᖏᑦ, ᐅᐊᔭᒨᖅᑐᑦ, ᐊᐅᓚᐅᑏᑦ, ᐊᑐᓂ 
ᖃᐅᔨᓴᑦᑎᐊᕆᐊᖃᕐᖓᑕ ᐃᒡᓕᓕᒫᖏᑦ ᐃᓪᓗᐃᑦ.  

ᐊᑭᖏᑦ ᐊᑭᖃᓗᐊᓐᖑᐊᓚᖓᔪᑦ ᐃᖅᑲᓇᐃᔭᖅᑎᓄᑦ ᖃᐅᔨᓴᕐᓂᖏᓐᓂᓪᓗ ᓯᕿᓐᖑᔭᒃᑯᑦ ᐊᒻᒪ ᖃᐅᔨᔭᐅᕙᓪᓕᐊᔪᑦ 
ᑲᑎᖅᓱᐃᕕᒻᒧᑦ ᐊᑕᐅᑦᓯᒧᐊᖅᑕᐅᕙᓪᓕᐊᓂᐊᕐᖓᑕ ᓇᕿᑦᑕᖅᑕᐅᒋᐊᖃᕐᒥᒻᒪᑕ. ᑕᕝᕙ 
ᐊᑭᖃᓗᐊᖑᐊᕈᑎᒋᓂᐊᖅᑕᖏᑦ ᐃᖅᑲᓇᐃᔭᖅᑏᑦ ᐱᓕᕆᓂᖏᓐᓄᑦ ᐃᓪᓗᓂᑦ ᖃᐅᔨᓴᕐᓂᖏᓐᓂ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᐃᐊᓕᐊᑦ.  
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᑭᖏᑦ ᐊᑭᑐᓗᐊᓐᖑᐊᖅᑐᑦ ᖃᕋᓴᐅᔭᐅᑉ 
ᐊᐅᓚᔪᓐᓇᐅᑎᖓᓅᑦ? ᐃᓱᒪᒋᓂᐊᖅᑕᖓᓄᑦ ᑖᒃᑯᐊ ᑲᑎᖅᓱᐃᕕᐅᓂᐊᖅᑐᒧᑦ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᓛᒪᓐ. ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): ᐄ, ᐃᒃᓯᕙᐅᑖᖅ, ᓱᓕᔪ ᒥᔅᑕ ᐃᐊᓕᐊᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᐃᐊᓕᐊᑦ.  
 
ᐃᐊᓕᐊᑦ (ᑐᓵᔨᑎᒍᑦ):  ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᑭᓯᒋᐊᕈᑎᔅᓴᓂᑦ ᐅᕝᕙᓗ ᖃᐅᔨᓴᕐᓂᐅᓂᐊᖅᑐ ᓄᓇᕗᑦ 
ᒐᕙᒪᒃᑯᖏᑕ ᐱᖁᑎᖏᓐᓂ ᐃᓪᓗᕐᔪᐊᓂᓪᓗ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): ᐄ, ᓱᓕᔪᖅ. ᐃᒃᓯᕙᐅᑖᖅ, ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᐃᐊᓕᐊᑦ.  
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᕼᐊᒻᒪᓚᒃᑯᑦ ᐊᑐᐃᓐᓇᖃᖅᑲᑦ ᑖᒃᑯᓂᖓ ᑐᓴᒐᒃᓴᓃᑦ? 
ᐃᒻᒥᓂᑦᑕᐅᖅ ᓈᓴᐃᒋᐊᖃᓚᖓᕚᑦ ᖃᐅᔨᓴᕐᓗᑎᑦ ᐱᖁᑎᕐᔪᐊᒥᓂᑦ ᓄᓇᒥᓐᓂᑦ ᐅᕝᕙᓗ ᑕᐃᒪᓐᖓᓕᒫᖅ 
ᖃᐅᔨᒪᐃᓐᓇᕐᓂᐊᕐᖓᑕ ᓱᓇᖃᓕᕐᒪᖔᕐᒥ ᓄᓇᓕᓐᓂ ᑲᑎᖅᓱᐃᕕᖃᕐᓂᐊᕆᕙᑦ ᑐᓴᖅᑎᑕᐅᓯᒪᕙᑦ ᐅᕝᕙᓗ 
ᓄᓇᕗᑦ ᒐᕙᒪᒃᑯᖏᓐᓄᐃᓐᓇᖅ ᐊᑐᖅᐸ?  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓄᓇᕗᑦ ᒐᕙᒪᒃᑯᖏᓐᓄᑦ 
ᐊᑐᖅᑐᐊᓂᐊᑐᐊᖅᐸᑦ ᓄᓇᓖᑦ ᒐᕙᒪᖏᑦ ᐅᐱᓐᓇᕋᓂ ᐊᑐᐃᓐᓇᖃᕐᓂᐊᕐᒥᔪᑦ ᐱᑐᔅᓯᒪᓂᐊᕐᒥᔪᐃᑦ ᑕᕝᕗᖓ 
ᖃᐅᔨᒋᐊᖃᑦᑕᕈᒪᑐᐊᕈᑎᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑎᖁᑎᖃᕈᓐᓃᕋᒪ. ᐊᑭᑐᔫᑏᑦ, ᐸᕐᓇᐅᑏᑦ. ᒪᑉᐱᒐᖓ 3, 
ᑲᑎᑕᐃᓐᓇᕆᓗᒋᑦ. $25,653.000. ᐊᖏᖅᐱᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑖᒃᑯᐊ ᐅᖅᓱᐊᓗᓕᕆᓂᕐᒧᑦ ᓴᓂᕐᕙᖅᑕᐅᓯᒪᔪᑦ ᑮᓇᐅᔭᐃᑦ ᑲᑎᑕᐃᓐᓇᕆᓗᒋᑦ 
$8,369,000. ᕼ-6, ᒪᑉᐱᒐᖓ, ᕼ-7-ᒥ ᓇᓗᓇᐃᖅᓱᖅᓯᒪᔪᑦ ᐃᓗᓕᖏᑦ. ᐊᐱᖅᑯᑎᔅᓴᖃᖅᐱᓰ? ᒥᔅᑕ ᖁᒻᒧᐊᑐᖅ. 
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓇᓕ ᑐᑭᓯᒃᑲᓐᓂᕈᒪᑐᐃᓐᓇᖅᑕᕋ ᐸᓐᓂᖅᑑᒥ ᑕᐃᒪ ᒫᓐᓇ 
ᓴᓇᔪᖃᕐᖑᓂᓛᒃ ᐅᖅᓱᐊᓗᖃᐅᒻᒥᑦ. ᑖᓐᓇᓗ ᐃᒻᒪᑦᑕᐅᔪᓐᓇᖅᓯᓂᐊᖅᐸᓪᓚᐃᓪᓗᓂ, ᐱᔭᕇᖅᑕᐅᓐᖏᒃᑲᓗᐊᕐᓗᓂ 
ᐊᐅᖅᑭᑕᐅᓂᖓᓕ ᐱᔭᕇᖅᐅᓂᐊᖅᐸᓪᓚᐃᒻᒪᑦ, ᑕᑯᔅᓴᐅᓂᐊᕐᒪᖔᖅ ᖃᐅᔨᒪᓐᖏᑦᑐᖓ ᑭᓯᐊᓂ 
ᐱᔭᕇᕐᓂᐊᖅᑑᔮᕋᓂ ᐊᒥᐊᖅᑕᐅᔾᔮᕙᓪᓚᐃᓐᖏ ᑕᒫᓂ ᐊᕐᕌᒍᒥ. 

ᐅᑯᐊ ᑕᕝᕗᖓ ᑎᑎᖅᓯᒪᔪᑦ $1,910,000 ᐱᔭᕇᕈᑎᔅᓴᑐᐃᓐᓇᐃᑦ ᐅᕝᕙᓘᓐᓃᑦ ᓴᓇᔪᖃᒃᑲᓐᓂᓛᕐᒪᖔᑦ 
ᐅᖅᓱᐊᓗᖃᐅᒻᒥᑦ ᑖᒃᓱᒧᖓ ᑮᓇᐅᔭᒧᑦ ᑐᑭᓯᔪᒪᑦᑕᖅᑯᖓ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᖁᒻᒧᐊᑦᑐᖅ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ ᑖᒃᓱᒥᖓ ᐊᐱᕆᒐᕕᑦ. ᐅᖃᐅᑎᔪᓐᓇᖅᐸᒋᑦ 
ᑖᓐᓇ ᐅᖅᓱᐊᓗᖃᕐᕕᒃ ᐸᓐᓂᖅᑑᒥᑦ ᓴᓇᔭᐅᔪᖅ ᐃᒻᒥᖅᑕᐅᓂᐊᖅᑐᖅ ᐊᑦᑑᕙ 19 ᖃᓂᒋᔮᓂ ᐱᐊᓂᑦᑕᐅᓂᐊᖅᑐᓂ 
ᐅᑭᐊᔅᓵᖅ ᐊᒻᒪ ᐅᒥᐊᕐᒍᔪᐊᖅ ᑎᑭᓐᓂᐊᖅᑐᓂ ᓯᑯᓚᐅᖅᑎᓐᓇᒍ ᐃᒻᒥᖅᑕᐅᔪᓐᓇᕐᓂᐊᓕᖅᑐᓂᓗ ᐅᑭᐊᔅᓵᖅ. 
ᐊᕐᕌᒍᑦᑕᐅᖅ ᓱᓕ ᐊᒻᒪ ᐊᑕᐅᓯᒃᑲᓐᓂᕐᒥᑦ ᓴᓇᓂᐊᖅᑐᑎᐅᒻᒪᑦ, ᑕᐃᒪᓐᓇᐃᑦᑑᕗᖅ ᐃᒃᓯᕙᐅᑖᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑯᓱᒐᖅ. ᒥᔅᑕ ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᕼ-7-ᒥ ᐱᖓᓲᒻᒪᑕ ᓄᓇᓖᑦ ᐃᑉᐱᐊᕐᔪᒃ, ᑭᓐᖓᐃᑦ, ᓴᓂᑭᓗᐊᕐᓗ 
ᐊᑐᓂᑦ $75-ᑕᐅᓴᓐᓂᐊᕐᖓᑕ ᐅᖅᓱᐊᓗᖃᕐᕕᔅᓴᓄᑦ. ᑭᓱᒥᑦ ᐱᓂᐊᖅᑭᑕ $75,000-ᓄᑦ? 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕋᒻᐹᑦ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᐅᔨᓴᕈᑎᐅᓂᐊᖅᑐᑦ ᑖᒃᑯᐊ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑯᓱᒐᖅ. ᐊᓯᖏᑦ ᐊᐱᖅᑯᑎᔅᓴᐃᑦ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᒋᔭᖓᑦᑕᐅᖅ ᒪᓕᔅᓴᑐᐃᓐᓇᕐᒥᓗᒍ ᒥᔅᑕ ᕋᒻᐴᑦ. 
$400,000 2012-16-ᒥ ᐱᓕᕆᐊᖑᓪᓚᑦᑖᓛᖅᑐᖅ ᐅᕝᕙᓗ ᖃᐅᔨᓴᓛᖅᐱᓯ ᓱᓕ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑎᑎᕋᐅᔭᖅᑕᐅᓂᖓᑕ ᐅᖅᓱᐊᓗᖃᐅᑎᔅᓴᐅᑉ 
ᐃᓂᔅᓴᖓᑕᓗ ᐱᓕᕆᔾᔪᑎᔅᓴᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑯᓱᒐᖅ. ᐊᓯᖏᑦ ᐊᐱᖅᑯᑎᔅᓴᐃᑦ. ᐊᑎᖁᑎᖃᕈᓐᓃᕋᒪ.  
 
ᒪᑉᐱᒐᖅ ᑲᑎᓪᓗᒋᑦ $8,369,000. ᕼ-2-ᒧᑦ ᐅᑎᑲᐃᓐᓇᕐᒥᓗᑕ.  
 
ᐱᓕᕆᕝᕕᖓᓐᓄᑦ ᓇᐃᓈᕐᓗᒍ ᑲᑎᑕᐃᓐᓇᕆᓗᒋᑦ, ᐊᑭᑐᔫᑎᓄᑦ ᐊᑐᕈᒫᕐᓂᐊᖅᑐᑦ $34,022,000. ᐊᖏᖅᐱᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔩᑦ ᐊᖏᖅᐹᑦ ᐱᔭᕇᕋᑦᑎᒍ ᓄᓇᓕᓐᓂᑦ ᒐᕙᒪᒃᑯᓂᓪᓗ ᐱᔨᑦᓯᖅᑏᑦ? 
ᖁᔭᓐᓇᒦᕈᒪᕙᒃᑲ ᒥᓂᔅᑕ ᐃᖅᑲᓇᐃᔭᖅᑎᖏᓪᓗ. ᒪᑐᓯᒋᐊᕈᑎᖃᕐᒪᖔᑕ ᒥᓂᔅᑕ? 
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᕕᔾᔪᐊᖅ, ᐃᒃᓯᕙᐅᑖᖅ. ᖁᔭᓕᒐᔭᖅᐳᖓ ᑕᐃᒃᑯᐊ 
ᐅᖃᐅᓯᕐᖓᐅᑎᒥᓃᑦ ᒥᔅᑕ ᕋᒻᐴᑦ, ᐱᑎᑕᐅᖅᑲᐅᖏᓐᓇᒪ ᒪᑐᐃᖅᓯᒋᐊᓕᕐᒪᑦ ᐅᓂᒃᑳᓂᑦ. ᐊᔾᔨᖏᓐᓂᑦ 
ᐱᔪᒪᒐᓗᐊᖅᑐᖓ.  
 
ᐃᒃᓯᕙᐅᑖᖅ, ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᑎᕋᖅᑐᓕᕆᔨᒃᑯᑦ ᓄᓇᓕᓕᒫᑦᑎᐊᓂᒃ ᓴᐱᕐᓇᑲᓵᖅᐸᒃᑲᓗᐊᖅᑐᓂ 
ᐃᓛᓐᓂᒃᑯᑦ ᑭᓯᐊᓂ ᐱᔭᒃᓴᖃᐅᕈᓘᖃᖃᑦᑕᕋᑦᑕ. ᖁᔭᓕᒍᒪᑐᐃᓐᓇᖅᑐᖓ ᐃᓕᒃᓯᓐᓂᒃ ᐃᑲᔪᖅᑕᐅᖃᑦᑕᕋᑦᑕ 
ᐊᒻᒪᑦᑕᐅᖅ ᐅᖃᐅᔾᔭᐅᕙᒃᑐᑕ ᐃᓱᒫᓘᑎᓂᑦ. 

ᒫᓐᓇ ᓄᓇᓕᓐᓂ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑐᓕᕆᔨᒃᑯᓐᓂ ᖁᔭᓕᑦᑎᐊᖅᑐᖓ ᐃᖅᑲᓇᐃᔭᖅᑎᑎᓐᓄᑦ 
ᐊᒃᓱᕈᑦᑎᐊᖅᑐᑎᑦ ᐱᓕᕆᖃᑦᑕᕐᒪᑕ ᓯᐊᒻᒪᑎᖅᓯᒪᑦᑎᐊᖅᑐᑎᓪᓗ ᓄᓇᕘᑉ ᐃᓗᐊᓂ. ᖁᔭᓕᒍᒪᑐᐃᓐᓇᖅᑐᖓ 
ᑕᕝᕙᓃᓐᓂᑎᓐᓂ ᐃᖅᑲᓇᐃᔭᖅᑎᕗᑦ ᐱᓕᕆᕝᕕᑎᓐᓂ ᐊᐅᓚᑦᑎᑦᑎᐊᕋᓱᖃᑦᑕᕐᒪᑕ ᐊᒻᒪᓗ ᓄᓇᓖᑦ ᒐᕙᒪᖏᑦ 
ᐊᐅᓚᑦᑎᐊᓕᕋᓗᐊᕐᒪᖔᑕ ᓇᐅᑦᑎᑐᖅᑎᐅᖏᓐᓇᖅᑐᑎᑦ. ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. ᖁᔭᓕᒍᒪᒋᓪᓗᖓ ᑕᕝᕗᖓᕈᒪᖅᑲᐅᒐᕕᑦ ᑭᐅᒍᓐᓇᖅᑲᐅᒐᕕᑦ. ᐄ, 
ᐋᒡᒑᒐᓚᖅᑲᐅᒐᓗᐊᖅᑐᑎᑦ ᐱᔭᕆᑐᔪᕈᓗᓐᓂᑦ ᐊᐱᖅᓱᖅᑕᐅᕙᖅᑲᐅᒐᕕᑦ. ᒥᓂᔅᑕ ᐃᖅᑲᓇᐃᔭᖅᑎᖏᓪᓗ 
ᐃᑲᔪᖅᑕᐅᑲᐃᓐᓇᕆᑦ ᐊᓂᒋᐊᖃᕐᖓᑕ. 
 
ᑕᐃᒪᓕ ᖃᓄᐃᑦᑐᒪᓕᖅᐸᑦ ᑲᑎᒪᔨᕋᓛᑦ: ᒥᔅᑕ ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᒫᓐᓇ ᓄᖅᑲᕆᐊᕈᒪᓕᖅᑐᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑕᐃᓐᓇ ᐱᖁᔨᕗᖔᖅᑐᖃᕐᖓᑦ ᓄᖅᑲᕆᐊᕈᒪᓕᖅᑐᑎᑦ 
ᐊᐃᕙᔾᔪᑕᐅᔪᓐᓇᖏᑦᑐᖅ. ᓈᒻᒪᓴᖅᑐᑦ. ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑦ ᑲᔪᓯᕗᖅ. ᓂᑯᕕᓐᓂᐊᓕᖅᑯᖓ 
ᓄᖅᑲᕈᑎᑦᑎᓐᓄᑦ ᐅᓂᒃᑳᕐᓗᖓ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᑎᕐᓗᑕ ᑲᑎᒪᔾᔪᑎᒃᓴᑎᓐᓄᑦ. 20. ᐅᓂᒃᑳᖏᑦ ᑲᑎᒪᑐᐃᓐᓇᓚᐅᖅᑎᓪᓗᒋᑦ. 
ᒥᔅᑕ ᓯᐊᓪ. 
 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᑲᑎᒪᔨᕋᓛᖁᑎᑎᑦ ᐃᓱᒪᖅᓴᓯᐅᖅᑲᐅᔪᑦ ᒪᓕᒐᒃᓴᖅ 38 
ᓄᖅᑲᕆᐊᕈᒪᓕᖅᑐᑎᑦ ᐊᒻᒪᓗ ᑖᓐᓇ ᐱᔭᕇᖃᑖᖅᑐᖅ ᓴᖅᑭᖅᑎᑕᐅᓯᒪᔪᖅ 66-3(2), 99-3(2) ᐊᒻᒪᓗ 100-3(2). 
ᐅᖃᖅᑏ, ᐱᖁᔨᕗᖓ ᑖᒃᑯᐊ ᐅᓂᒃᑳᖏᑦ ᐊᖏᖅᑕᐅᖁᓪᓗᒋᑦ ᑲᑎᒪᑐᐃᓐᓇᓚᐅᖅᑎᓪᓗᒋᑦ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓯᐊᓪ. ᐱᖁᔨᕗᖔᖅᑐᖃᕐᒪᑦ ᐊᐃᑉᐲᔪᖃᖅᐹ? ᒥᔅᑕ ᑕᐹᖅᔪᒃ. 
ᐱᖁᔨᕗᖔᕈᑦ ᓈᒻᒪᒻᒪᑦ. ᓈᒻᒪᓴᖅᑐᑦ. ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑦ ᑲᔪᓯᕗᖅ. 
 
21. ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 22. ᑲᑎᒪᔾᔪᑎᒃᓴᐃᑦ. ᑎᑎᕋᖅᑏ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᖅᑲᐃᑎᑦᑎᒋᐊᕐᓗᖓ ᖃᐅᑉᐸᑦ ᑲᑎᒪᓛᖅᑐᑦ 9:00-ᒨᖅᐸᑦ 
ᑲᑎᒪᔪᓕᕆᔩᑦ 10:15 ᓄᓇᓕᓐᓄᑦ ᐱᕙᓪᓕᐊᔪᓕᕆᓂᕐᒧᓪᓗ ᑲᑎᒪᔨᕋᓛᑦ. 10:30-ᓗ ᒪᓕᒐᓕᕆᓂᕐᒧᑦ 
ᐊᑐᖅᑕᐅᒋᐊᓕᓐᓄᓪᓗ. ᑲᑎᒪᔾᔪᑎᒃᓴᐃᑦ ᐊᒃᑑᐸ 20-ᒥᑦ: 
 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

 ᓴᖅᑭᑕᐅᔪᖅ ᑎᑎᖅᑲᒃ 66 - 3(2) 

 ᓴᖅᑭᑕᐅᔪᖅ ᑎᑎᖅᑲᒃ 99 - 3(2) 

 ᓴᖅᑭᑕᐅᔪᖅ ᑎᑎᖅᑲᒃ 100 - 3(2) 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᑖᓐᓇ ᑲᑎᒪᓂᖅᐳᑦ ᓄᖅᑲᖓᑲᐃᓐᓇᕐᓂᐊᓕᕐᒥᔪᖅ ᑎᑭᓪᓗᒍ ᐱᖓᔪᐊᓐᓂᒧᑦ ᐊᒃᑑᐸ 20 
ᐱᒋᐊᓛᕐᒥᔪᒍᑦ 1:30-ᐸᑦ ᐅᓐᓄᓴᒃᑯᑦ. 
 
ᐃᖅᓱᖅᑎ. 
 
>>ᑲᑎᒪᓂᖅ ᓄᖅᑲᖅᐳᖅ 17:30ᒥ 



 

 

 


